
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Эмхэтгэн боловсруулж оршил бичсэн

	Академич, доктор (Sc.d) профессор Х. Сампилдэндэв

	 

	ОРШИЛ

	“Монгол домгийн цоморлог” номыг “Монгол аман зохиолын чуулган” цувралын боть болгон хэвлүүлж уншигч танд өргөн барьж байна. Энэ ном бол урьд нь “Монгол аман зохиолын чуулган" цувралын III боть буюу “Монгол домог" (1984), XIII боть буюу “Монгол домгийн чуулган” (1999) номын үргэлжлэл бөгөөд тэдгээрт ороогүй буюу орсон ч өөр хувилбартай домгуудыг сонгомол байдлаар эмхэтгэн нийтлүүлж байгаа болно. Тэгэхдээ хэвлэгдэн буй домгуудыг “Монгол домог" номын удиртгал, “Монгол домгийн цоморлог” номын оршилд бичсэн зарчмаар цэгцэлсэн болно. Урьдах номуудад ихэнхдээ монгол улсын нутгаас тэмдэглэн хэвлэсэн домгуудыг хамарсан бол энэ удаа түүгээр үл хязгаарлан ОХУ-ын буриад, БНХАУ-ын Өвөр монголд хэлэлцдэг эх хэрэглэгдэхүүнийг оруулснаараа өргөн цар хүрээтэй болсон болов уу. 

	Түүнчлэн монгол дууны домгийн хамтаар хуурын татлагын тухай домгуудыг доктор (Sc. d) Л. Эрдэнэчимэгийн 1994 онд хэвлүүлснээр оруулж байна. Морин хуурын татлага нь газар нутаг, ястан үндэстний зан заншил, хэл ярианы онцлогоос шалтгаалан нутаг орон бүрд өөр өөр хэлбэрээр хөгжсөн байна. Тухайлбал, баруун монголчуудын дунд “бийт” татлага гэх буюу ямагт бий (биелдэг) бүжигтэй хамсран тоглогддог бол төв халхчуудын дунд бүжиггүйгээр дан хөгжмийн бүтээл болж хөгжсөн, зүүн монголчуудын дунд үлгэрт аялгуу болон хөгжсөн байна. 

	Морин хуурын татлага бол нүүдэлч малчин монголчуудын амьдралын олон талт үйл явдлаас өргөн тусгасан ардын хөгжмийн бүтээл юм. Татлага нь биеэ даасан уран сайхны өгүүлэмж, өвөрмөц бүтэц хэлбэртэй, бусад төрөл зүйлээс ялгарах нэгэн хэллэгтэй юм. Татлага нь монгол ардын хөгжимдөх ур зүй, арга барилаар гүйцэтгэх уламжлалт дэгтэй юм. Зарим татлага нь бас бүрд тодорхой домогтой, өгүүлэмж, зохиомжтой байна. Үүнд зохиолуудад “Халх жонон", “Жонон харын явдал”, “Харцага зээр", Нүцгэн цавьдар" гэх зэрэг олон татлагыг нэрлэж болно. Эрт дээр үеэс татлагыг сонирхон судлах явдал зарим эрдэмтдийн бүтээлд байв. Жишээ нь, 1909 онд Оросын эрдэмтэн Б. Владимирцов Халимагаас “Домборын эгшиг" нэртэй нэгэн зүйл татлагыг бул хальсанд шингээж авсан тухай эрдэмтэн судлаач Ж. Цолоо (7. 41)-д мэдээлсэн юм. Тэр цааш нь бичихдээ (7. 41): ... "Монголч эрдэмтэн Ц. Д. Номинханов 1925 оны 11 сард Парчин туульчаас “Жонон хар", “Жороо хар", “Цацал", “Дунгаа", “Жуураа гэлдэнэ", “Дөрвөн ойрад", “Дөнөн улаан бух урамдах", “Сэрэг цагаан ингэ", “Эвэрчсийн усан”, Үен сүүлт улаан цар" (шар үхэр) гэдэг арван татлагыг хальсанд бичиж авсан” тухай тэмдэглэжээ. Эрдэмтэн Ц. Д. Номинханов “Из быта дербетов" номдоо “... Дөрвөдүүд морин хуураар дээрх аяыг хөгжимдөж, аянд нь бүжиглэдэг гэж бичжээ. Мөн энэ удаа хэвлэж буй домгууд эзэн Богд Чингис хаан, говийн догшин хутагт Дулдуйтын Равжаа зэрэг хутагт хувилгаад, “Монголын Маньбадар", “Товуу захирагч" нарын мэргэн түшмэд, “Вандан аварга", “Сандаг-Очир буюу Намхай аварга" зэрэг алдарт бөхийн домгууд нь нэг гол дүрийн тухай мөчлөг үйл явдлуудыг өгүүлснээрээ онцлогтой “Далан худалчийн үлгэр"-ийн адил орчилт буюу цуврал өгүүлэмжтэй юм. Өөрөөр хэлбэл эдгээр домог нь дүр, үйл явдал өөр боловч нэг дүрээр холбогдсон цуврал өгүүлэмжтэйгээрээ нийтлэг шинжтэй юм. Иймд ийм хэв төлөвийн домгуудыг эзэн Богд Чингис хааны тухай аман ба бичгийн домгуудаар төлөөлүүлэн авч үзье. 

	Эх орны төлөө гавьяа байгуулж эр зориг эрэмгий чадлаараа алдаршин түүхэнд мөнхөрсөн баатруудаа ард түмэн домогт баатар гэж нэрлэдэг нь эзэн Богд Чингис хаанд эн тэргүүн холбогдоно. Тархай бутархай улс аймгийг нэгтгэн монголын нэгдсэн төр улсыг байгуулсан Их Чингис хаан монгол түмэнд төдийгүй дэлхий дахинаа алдаршсан домогт баатар мөнөөс мөн билээ. Манай ард түмэн түүхийн урт хугацаанд их хааных нь нэрийг мартуулах гэж харийн түрэмгийлэгчид болон эх орноосоо урвагчдын санаархсан янз бүрийн хатуу сорилттой учирч байсан нь Чингис хааны нэр улс үндэстний тусгаар тогтнолын бэлгэ тэмдэг болдогтой холбоотой юм. Иймд манай ард түмэн эх орон, тусгаар тогтнолоо эрхэмлэсэн сэтгэлээр эзэн богд Чингис хаан хэмээн үеийн үед өргөмжилж түүхэн гавьяат үйлсийг нь домог түүхэндээ мөнхөлж иржээ. 

	Монгол түмний төр ёсон маш эртний уламжлалтайн адил Чингис хааны тухай домгууд эртний төр улс, хаадын домогтой уламжлалын холбоотой. Монголын нууц товчоонд Чингисийн амьдрал үйлсийг өгүүлэхийн өмнө өвөг дээдсийнх нь удам судрыг дурдсан байдгийг үүнтэй холбон үзэж болох юм. Монголчуудын уг удмын домгийн нэг жишээ нь Эргүнэ Кунгийн домог билээ. Перс түүхч Рашид-Ад-Дин монгол эрдэмтэн Болд Чинсангийн оролцоотойгоор бичсэн Судрын чуулга зохиолд энэ домог бичгээр анх тэмдэглэгдсэн байна. Уг домогт эрт цагт монгол хэмээн нэрийдэж агсан тэр аймаг, түрэг аймагтай зөрчил тэмцэл болж бусад аймаг нь монголчуудыг хядахад хошоод эр эмээс илүүгүй хүн амьд үлдсэн тухай, тэр хоёр дайснаас айн хулжиж нэвтрэн очиход бэрх бартаатай нарийн зөргөөс өөр хаанаасаа ч орох замгүй уул хад, их ой хүрээлсэн газар очин амьдарсан тухай Нукуз, Хиян хэмээх тэр хоёр хүний удам олон жил болж өнөржин үржихэд газрын зай нь давчдан тэндээс ямар аргаар гарахыг зөвшин хэлэлцсээр төмрийн хүдрийн орд бүхий нэгэн газарт их түлээ зэхэж, бүхэл бүхэл тулмаар нүүрс бэлтгэж түлээ, нүүрсээ тэр хэвгий уулын хормойд зэрэглэн гал бадрааж далан хөөргөөр уулын хавцлыг хайлан урстал нэгэн зэрэг хөөрөгдөн хэмжээлшгүй их төмөр авч уулын хавцлыг онгойлгон гарч уудам нутагт очсон тухай, тэдгээр нь монголчуудын өвөг дээдэс болох тухай өгүүлдэг. Энэ домогт монголчуудын эртний өвөг дээдсийн нүүдэллэн ирсэн тухай өгүүлсэн нь “Монголын нууц товчоо"-ны 1-р зүйлд 'Чингис хааны язгуур дээд тэнгэрээс заяат төрсөн Бөртө-чоно, гэргий Гуа марлын хамт тэнгис далайг гэтэлж ирээд Онон мөрний эх Бурхан Халдун ууланд нутаглаж" гэж гардагтай, 9-р зүйлд “Хорилардай мэргэн хорь түмдийн газарт булга хэрэм зэрэг ан гөрөөс агнахаа хориглон булаалдаж харилцан муудалцаад салж Хорилар овогтон болоод Бурхан Халдун ууланд" мөн нүүж ирсэн тухай өгүүлдэгтэй холбогдон бие биеэ утгын хувьд нөхөн баяжуулж байгаа нь сонин. Түүнчлэн Төв аймгийн Баянзүрх сумын нутагт буй “Охид хүүхэд" хэмээх газрын домогт Чингисийн охид хүүхэд дайнаас хулжин энд нуугдсан байсан тул ийн нэрлэсэн гэх буюу эртний монгол угсаатны хүмүүс дайнд сүйрч харин ууланд бүгүүлж нуусан охид хүүхэд нь өсөж олон болсоор багталцахгүй болж тойрон хүрээлсэн нэгэн төмрийн хүдэрт хадыг их түлээ овоолон хайлан урсгаж сэтлээд гадагш гарсан" гэж өгүүлж буй нь Эргүнэ Кунгийн домгийн хувилбар шинжтэй бөгөөд монголчуудын өвөг дээдсийн тухай эл домгийн аман уламжлал тасраагүйг харуулж байна. Аливаа домогт уран сэтгэмж үлэмжхэн байх боловч түүхэн үнэний ул мөрийг ямагт хадгалдаг. Онон мөрний хойд этгээдэд буй Өвсөн гэрийн ам хэмээх газрын домогт Добу мэргэний хүү Бутанчар эхийгээ бие барсны хойно ах нартаа хөөгдөөд ганцаар энд өвсөн гэр барьж сууж байснаас ийн нэрлэгдсэн гэх буюу Даян дээрхийн домогт Тэмүүжин найман шарга морио алдаад Наху баяны шар хүүтэй нөхөрлөн явж буцаан авчирсан тухай өгүүлдэг нь Монголын нууц товчоонд гардаг үйл явдалтай тохирдог. Рашид-Ад-Дин нар Эргүнэ Кунгийн домгийг өгүүлээд “Чингээд Чингис хааны ураг шинийн нэгний шөнө төмөрчний хөөрөг, хясаа, нүүрс бэлтгэх заншил ёстой байжээ. Тэд жаахан төмөр улайсгаж дөшин дээр тавьж алхаар давтан цувьж ач хариулдаг билээ" гэж бичсэн нь уул усны нэлээд домогт Чингис хааныг төмрийн дархны ажил үйлстэй холбон өгүүлсэнтэй түүхэн үндсээр холбогдох мэт санагдана. Тухайлбал Төв аймгийн Баяндэлгэр сумын нутагт буй Дөш хэмээх уулыг анх Чингис хаан дөш болгон дарх хийдэг байснаас энэ уул дөш хэлбэртэй болж ийнхүү нэрлэгдсэн гэж гардаг. Энэ домгийн уран сэтгэмжийг хэтрүүлгийн аргаар Чингис хаан үлэмжийн аварга том биетэй мэт харуулсан нь биеийн хүчин чадлыг эрхэмлэн чухалчилсан эртний хүмүүсийн гоо сайхны сэтгэлгээний илэрхийлэл болж үүссэн үлэмж том биетэй (великан) аваргасан нарын дүртэй уламжлалын холбоотой юм. Мөн энд Чингис тухайн уулын бүтэц тогтцыг анх байснаас нь өөрчлөн бий болгосон тухайд "Солоон баргын хойд талд Дөш, Ширээ гэж хоёр уул бий. Ширээ уулын дээд тал нь хавтгай. Дөш гэдэг уулын орой нь үнэхээр Ширээ уулын дээр байсан гэмээр санагддаг. Тэдгээрийг анх Чингис хаан тасалж хоёр уул болгосон гэх буюу, “Хөвсгөл аймгийн нутагт буй Чингисийн гурван цонж уулын дундхыг Чингис хаан дайнд явж байх үедээ цэцээ шалгаж цоорхой болгосон" гэх мэтээр өгүүлдэг нь түүхэн бодит үнэнтэй тохирохгүй домог үлгэрийн уран сэтгэмжээр газар нутгийн бүтэц тогтцын учрыг тайлбарласан бөгөөд домог үлгэрт гардаг туурвигч соёлын баатрын дүрээс уламжлалтай ажээ. Домог үлгэрт дэлхий ертөнцийн бүтэц тогтоц, хүний аж төрөх ёсыг анх үүсгэсэн мэтээр өгүүлдэг дүрийг аман зохиол судлалд соёлын баатар гэж нэрлэдэг билээ. Домогт ийм өгүүлэмж гарч байгаа нь Чингис хааныг өргөмжлөн магтсан төдийгүй төрийн тэргүүнийг хүндэтгэх, төр ёсоо дээдлэх үзэл санааг илэрхийлэх уран сайхны арга юм. Монголын нууц товчоонд Чингис хааны язгуур дээд тэнгэрээс заяат төрсөн гэж гардаг нь мөн ийм үзэл санаатай холбоотой. Эртний хаадын төрсөн тухай домогт ийм санааг уран сэтгэмж бүхий дүрслэлээр харуулсан байдаг. Монголчуудын эртний өвөг Сяньби нарын толгойлогч Таньшихуй ер бусаар төрсөн тухай домогт “Эх нь нэгэн өдөр аянга дуугарахыг сонсоод дээш тэнгэр өөд хартал аманд нь мөндөр орохоор залгичихсанд жирэмсэн болж арван сар болсны эцэст түүний төрүүлсэн нь өсөж том болоод хаан болсон гэж гардаг. Хаадыг тэнгэр гаралтай мэтээр харуулсан ийм домог зохиогдсон нь хаант төр үүссэн түүхэн нөхцөл байдлаар тайлбарлагдана. Овгийн байгуулал задарч түрүү үеийн ангит нийгмийн шатанд шилжин хаант төр үүсэхэд урьдын овог аймгийн толгойлогчдын уламжлагдан ирсэн хүндэтгэлийн нэр хүнд төдий л хангалттай бус болж оронд нь төрийн тэргүүний нэр хүнд шаардагдсан тул хааны бие тэнгэрээс гаралтай, хаан төр тэнгэрлэг шинжтэйг нотлон харуулах нийгэм, улс төрийн тодорхой үзэл санааг тусгасан ийм домгууд зохиогджээ. 

	Монголын нууц товчоонд хоёр ах нь дүү нараа төрсөнд гайхахад Алангуа эх хүүхдүүддээ хэлэхдээ “Шөнө бүр цагаан шар хүн гэрийн өрх тотгоны завсраар орж хэвлийг минь илэхэд гэрэл шингэдэг билээ. Түүгээр бодвол эд нар тэнгэрийн хөвгүүд биз. Хар тэргүүт хүнд адилтган юунд хэлнэ вэ? Хамгийн хаад болбол харцас тэнд учрыг мэднэ” гэсэн нь Чингисийн уг язгуур тэнгэрээс гаралтай болохыг илэрхийлсэн санаа юм. “Алтан товч", Галданы “Эрдэнийн эрих“, Сагансэцэний “Эрдэнийн товч" зэрэг монгол түүхийн сурвалж бичигт “Чингисийн хаан суухаас өмнө таван өнгийн өдтэй нэгэн шувуу гэрийн үүдэн дэх чулуун дээр суун Чингис Чингис хэмээн гурав донгодсон тул хаанд уг цолыг өгсөн гэх буюу чулуун дотроос алтан тамга гарч тэнгэрт нисэн одож мөнгөн тамга гарч далайд орж эцэст хаан төрийн хаш тамга гарсан мэтээр өгүүлсэн нь Чингис хааныг дээд тэнгэрээс заяат төрсөн ер бусын хүн хэмээн магтсан эртний төр ёсны үзлийн илэрхийлэл юм. Эдгээр домогт дээд, доод, дунд тивийн гурван орчныг эзэмшигчийн алт мөнгө, хаш эрдэнийн тамга гүр хар чулуунаас гарсан тухай өгүүлж чулууны ид шидийг товойлгон эрхэмлэн дээдлэх үзэл санаа гарч буй болон галын тахилгын сударт

	 

	Чин төмөр эцэгтэй 

	Чингис чулуун эхтэй 

	Хатан төмөр эцэгтэй 

	Хайр чулуун эхтэй 

	 

	гэж гардагт үндэслэн хэл бичгийн ухааны доктор Д. Цэрэнсодном Чингис хааны нэрийг чулуу гэсэн утгатай үгнээс гаралтай гэсэн сонирхолтой санал дэвшүүлсэн билээ. Мөн Жамухад гүр хаан гэсэн цол өгсний гүр гэдэг нь чулуу гэсэн утгатай нь тэнгэрээс заяат төрсөн мэтээр харуулж хаан төр бат бэхийн бэлгэдэл болгон эртний хаадад чулуу гэсэн утгатай цол өгсөн заншилтай холбоотой юм. Тэмүүжинийг төрсөн тухай домогт эхээс гарахдаа баруун гартаа шагайн чинээ нөж атган төрсөн гэж өгүүлдэг нь ер бусын баатар эр болохыг тодчилсон санаа бөгөөд Дэлүүн болдгийн домгийн нэг хувилбарт “Монголчууд нярайлсан эхэд хонины махаар шөл уулгаж тэнхрүүлдэг заншилтай боловч энэ удаа тэгж болохгүй байв. Учир нь сая төрсөн хүү гартаа нөж атгасан, бас морин цагт мэндэлсэн тул яавч жирийн хүн биш нь тодорхой. Ингээд Есүхэй “Баатар хүү төрлөө" гэж ихэд бэлгэшээн баярлаад цагаан зүсмийн гүү гарган Өүлүн хатандаа шөл уулгажээ. Тэр гүүнийхээ дэлүүг газар булж тайсан байна. Ингээд уг газар нь Дэлүүн булдаг гэсэн нэртэй болжээ" гэж өгүүлдэг нь үүний жишээ мөн. Их Чингис хааны төрсөн газрын тухай бодит үнэнийг тусгасан ийм домгийн зэрэгцээ түүний янз бүрийн хувилбарыг олон монголчууд өөр өөрийн нутгийн уул усанд хамаатуулан ярьдаг билээ. Тухайлбал Бурхан Халдун нэртэй уул 3-4, Дэлүүн болдог нэртэй толгой, түнгэлэг буюу тэнгэлэг нэртэй горхи тус бүр 2-3 байдаг ажээ (Д. Жамба 1990, №147). Судлаачид үүнд тулгаварлан Чингисийн төрсөн газрыг өөр өөрөөр оноон тогтоосон нь бий. Орос буриадын эрдэмтэн Б. Дорж, Г. Юренский нарын 1856 онд бичсэн мэдээний дагуу С. В. Киселев эрэл хийж 1957 онд ЗХУ-ын Чит мужийн өмнөх хэсэг дэх Ононы районы Цасучей гацаа (Их Арал)-аас дээш 5-8 км Ононы баруун эрэгт байгаа Делюн хэмээх элсэн бөөрөг толгойг Чингисийн төрсөн газар мөн бололтой гэж үзсэн бол Онходын Жамьян гүн 1928 онд Дэлүүн болдгийг сурвалжилсан тэмдэглэлдээ “Хэнтийн Гурван нуурын зүүн ба баруун нуурын нэр нийлээд Дэлүүн болдог болсны зэрэгцээ Хэрлэн голын баруун этгээдэд Дэлгэрхан хэмээх уулын өвөрт буй Дэлүүн Өндөр түүнээс зүүн өмнө зүгт буй Болдгийн ам хоёрыг дурдаад эдгээрийн алинд нь Чингис хаан төрсөн болохыг шинжлэх ажаамуу" хэмээн хожмын судлаачдад даатгасан байдаг. Эдгээрт үндэслэн эрдэмтэн Х. Пэрлээ “Дэлүүн болдгийн тухай олон домог таамаглал бий. Ёстой Дэлүүн болдог нь Онон Балж хоёр голын боом буюу бэлчирт нэрээ хадгалсаар байна. Гурван нуурын рашаан амралтын дэргэд бий" (Пэрлээ 1958, 9) гэсэн нь домгийн олонх хувилбарт өгүүлдэгтэй ч түүхэн бодит үнэнтэй ч нийцсэн хамгийн зөв дүгнэлт юм. Х. Пэрлээгийн энэ дүгнэлтийг нийтээр хүлээн зөвшөөрч судлаач Ц. Доржсүрэн, Д. Жамбаа нар бичсэн зүйлдээ дэмжсэн билээ. Чингисийн төрсөн газар амьдрал үйлсийг өөр өөрийн нутагт хамааруулсан олон домог зохиогдсон нь ардын уран бүтээл амнаас ам дамжин тархахдаа олон хувилбараар баяждаг онцлогоор тайлбарлагдана. 

	Ардын домогт Чингисийн алдаа оноог адилхан тунгаасан бөгөөд түүний гадагш хийсэн аян дайны үйлсийг төдий л таашаагаагүй байдал харагддаг. Чингисийн зам, Өлийн халзан даваа, Хэрмэн зам зэрэг газрын домогт ард олон чирэгдэн зовохыг үл хайхран уулыг боловч нураалган усыг боловч ширгээлгэн өлийн давааны модыг Халзан болтол огтлуулж цэрэг дайны зам засуулсан тухай уран дүрслэлд шүүмжлэлт санаа шингээн дүрсэлсэн байна. Мөн Бух булгигч, Ариг, Хөвөн даваа, Хүрэмт зэрэг уул усны домогт Чингис аян дайнд явах үед бух нь булгиж ачаагаа туйлсан тухай, Хөхүүр нь цоорч айраг асгасан тухай, Чингис мориноосоо унаж хүрмээ гээсэн тухай гарч мордохын хазгай гэгчээр гадагш хийсэн аян дайны үйлс эхнээсээ бэлгэ дэмбэрэлгүй байснаар дүрсэлсэн нь эх нутагтаа амар амгалан суухыг хүссэн ард олны сэтгэлийн өнгө аясыг илэрхийлсэн гэж үзэх бүрэн үндэстэй. Чингис хаан олон түмнийхээ хүсэл эрмэлзэл, эрэлт шаардлагыг ухаалгаар ойлгон биелүүлдэг байсныг Алтан Мөнгөн бугын домогт Чингис хаан их цэргийн хамт харь орныг эзлэхээр бүслэн жил тойрох үед дайнаас уйдан нутаг орноо санасан цэрэг эрсийн санааг ойлгосон шадар сайд жанжин нар нь хоёр цэрэгт үг зааж өгч “Алтан мөнгөн буга ирээд удахгүй их үер бууж сүйднэ. Сэрүүн сайхан хангайдаа буц гэж хэллээ” хэмээн айлтгуулсанд Чингис нэг бүрд нь шивнэн юм асууж баруун зүүн чихэндээ нэг нэгээр юм шивнүүлэн хариуг сонсоод 

	— Та нар хоёр цэрэгт үг зааж өгч худал хэлүүлжээ, би алтан мөнгөн хоёр буга яаж ирээд яаж буцсаныг асуухад нэг нь гэлдэрч, нөгөө нь давхиж явсан гэж хэлэв. Гэхдээ би үүнээс та бүхэн цөм дайн дажнаас уйдан нутаг орон, энх амьдралаа санаж буйг мэдлээ. Иймд их цэргээ авч даруй буцъя" хэмээн зарлиг гаргасан гэсэн үйл явдлаар харуулсан байдаг. Энэ домогт Чингис эгзэгтэй үед олон түмний санаа бодлыг зөв ойлгон дагадаг худал үгийн учрыг амархан олдог ухаалаг овсгоотой хүн болохыг харуулжээ. Эзэн богд Чингис хааны амьдрал үйлстэй холбогдол бүхий аман домгийн нэлээд нь хожим үеийн бичгийн зохиолоор дамжин уламжлагдаж ирсэн юм. Үүнд XIII зууны үед монголын нийгмийн түүхэнд тохиолдсон үнэн явдлаас эх сурвалж аваад хожим зохиогч буюу өгүүлэгчийн уран сэтгэмжээр нөхөн чимэглэж зохиогдсон "Гурван зуун тайчуудыг дарсан домог", “Чингисийн есөн өрлөгтэй өнчин хөвгүүний цэцэлсэн шастир", “Аргасун хуурчийн домог”, “Чингисийн эр хоёр загалын тууж”, “Гүрвэлжингуа хатны домог" зэрэг олон домог хамаарна. Эдгээр нь хожим XVII-XVIII зууны үед зохиогдсон “Хураангуй алтан товч", “Шар тууж”, “Лу. Алтан товч", Саган цэцний “Эрдэнийн товч”, Жамбын “Асрагч нэртийн түүх”, Галдан туслагчийн “Эрдэнийн эрих” зэрэг түүхэн сурвалж бичгүүдэд тэмдэглэгдсэн бөгөөд үүсэл гарал, тусгасан үнэн байдал, хэл найруулгын зарим онцлогоороо урьдах үед буюу XIII-XIV зууны үед хамаарна гэж судлаачид үзэж байна. Түүх шастирт тэмдэглэгдэн ирсэн эдгээр домог аман уламжлалтай болохын нэг баталгаа бол тэдгээрийн үйл явдал, дүр дүрслэлтэй холбогдол бүхий зарим нь бараг аман хувилбар гэмээр домог, дуу элбэг байдаг явдал юм. Тухайлбал “Чингисийн эр хоёр загалын тууж”-ийн үйл явдал нь хол замд дайжин яваа хоёр морины харилцан ярьсан байдлаар зохиогдсон "Зээргэнэтийн шил" хэмээх дууны агуулгатай үндсэндээ тохирч байна. “Зээргэнэтийн шил" дуу “Чингисийн эр хоёр загалын тууж" зохиолыг давтсан нэг хувилбар биш нь мэдээж боловч эзэндээ гомдон уул шилд дамжин гарсан хоёр морины дүрээр түүхэн үнэнийг тусган эрх чөлөөг эрмэлзэх санаа илэрхийлсэн гарал үүслийн хувьд нэг зүйлээс үндэслэсэн юм. Уг дуунд

	 

	Их загал байв

	Ижилдээ юунд хоргодов

	Бага загал байв

	Балай юунд яарав 

	 

	гэж буй нь туужид гардаг их бага хоёр загал морины дүрийн үндсэн шинжтэй тохирч байгаагийн зэрэгцээ

	 

	Бор бялзуухай жиргэхээс урьдтай

	Богд эзнийг дээшлэхээс урьдтай

	Суга товч товчлохоос урьдтай

	Сувийн хүнийг босохоос урьдтай 

	 

	хэмээн өгүүлсэн нь хоёр морийг буцаж ирэхэд хаан ихэд баярлан “нэг ханцуйгаа түргэн өмсөж гарав" гэж туужид гардагтай үйл явдлын цаг хугацааны хувьд таарч байна. Дорноговь аймгийн Мандах сумын нутагт байдаг Загал, Буурал хэмээх газрын домогт Чингис хаан ан авд явахдаа унадаг загал буурал хоёр морио эрж яваад тэндхийн Арван найман Богд уулын ард ирж нутагшиж байсныг олж аваачихдаа тэндэх газрыг хоёр мориныхоо нэрээр нэрлэсэн гэж гардаг нь “Чингисийн эр хоёр загалын тууж”, “Зээргэнтийн шил" дууны аль аль нь түүхэн үндэстэй болохыг харуулах сонин баримт юм. Энэ мэтээр Хатан голын домгийн үйл явдал түүхэн шастир бичгүүдэд бичгээр тэмдэглэгдэн ирсэн “Гүрвэлжин гуагийн домог”-той зарим талаар таардаг билээ. Бичгээр тэмдэглэгдэн ирсэн Чингисийн тухай домгууд нь түүхэн үнэнтэй таарах талаараа илүү бөгөөд энэ нь Монголын нууц товчооны баримтаар батлагддаг билээ. Гурван зуун тайчуудыг дарсан домогт Чингис хаан өсөн өрлөг сайдынхаа зургаатай нь ан хийж явахдаа санамсаргүй гурван зуун тайчуудтай тааралдан байлдаж дайсныг дарсныхаа дараа зургаан сайдаа магтан шүлэглэж Боорчи бусдыгаа төлөөлөн эзнээ магтан дуулсан үгээр дуулсан тухай өгүүлсэн нь Чингис тайчуудтай тулалдаж тэднийг эрхэндээ оруулж авсан тухай Монголын нууц товчоонд бичигдсэн үнэн түүхт явдлыг энэ шүлэглэлд цухас дурдсан байна. “Чингисийг шархдаад хэвтэж байхад Зэлмэ дайсны хүрээнээс шөнө унд тараг авчирч өгснийг нууц товчооны 145-р зүйлд бичсэн бол тайчуудыг дарсан шүлэглэлийн дотор Зэлмийг магтахдаа “Ундаасахуй цагт унд тараг авчирч өгсөн” гэж (Дамдинсүрэн 1957, 80) гардаг ажээ. Тэгвэл “Чингисийн есөн өрлөгтэй өнчин хөвгүүний цэцэлсэн шастир“-т алба хэргэм, язгуур угсаатайг нь бус аль илүү ухаан билигтэйг нь хүндлэн зөв зүйлд өнчин ядуусыг ч дэмжин өрлөг жанжнаа ч буруутгаж чадах Чингисийн шударга чанар уужим саруул ухааныг өвөрмөц дүрслэл, уран шүлэглэлээр харуулсан юм. Чингис хаан есөн өрлөгийн хамтаар хурим найр хийж архины тус хор хоёрыг шүүмжлэн хэлэлцэж байжээ. Зарим өрлөг нь архийг магтаж "архигүй бол хурим цулгүй болно", "амлан ядах үгэнд чимэг нэмдэг, алалдах дайсанд зүрхийг хатаадаг" гэж архийг магтана. Зарим өрлөг нь архийг буруушааж "архигүй бол амраггүй юу, амраглан суугч энэ биед жаргалгүй юу, архийг тэвчье” гэнэ. Ийнхүү есөн өрлөгийн нэг хэсэг нь архийг огт уухгүй гэж нөгөө хэсэг нь архийг учиргүй ууна гэж хоёр тийшээ хэтрэн маргалдаж байхад үүдэнд байсан өнчин хүү зөвшөөрөл авч босоод 

	 

	Багахан уувал жаргал биш үү 

	Бахархан шунавал эргүү биш үү 

	Учиртай уувал жаргал биш үү 

	Унатал согтвол мунхаг биш үү

	 

	хэмээн хамгийн зөв, хамгийн үнэн үгийг хэлжээ. Олон өрлөгөөс илүү их зөв үгийг өнчин хүү хэлсэнд өрлөгүүд ялангуяа Чандага цэцэн ноён их уурлан цухалдахад өнчин хүү түүнийг мөн уран цэцэн үгээр гартаан давжээ. "Ийнхүү есөн өрлөгүүд хоёр талд хуваагдаад (нэг талыг) хэтэрхий баримтлагч (фанатика) этгээдийн ёсоор маргалдаж байхад өнчин хүү хамаг юманд хэмжээтэй нь сайхан гэсэн чухамхүү (голч шударга) гүн цэцэн үг хэлснээр үзүүлсэн нь талаар хэрэг биш... Архины тухай маргааны төгсгөлд Чандага цэцний дүрийг оруулж... (тэрээр) хэдий цэцэн нэр зүүсэн боловч түүний хэлсэн үг өнчин хүүгийнхтэй жишихэд тэнэг муйхар гэж шоолон шүүмжилсэн нь тэр үед энэ тэр "цэцэн гэгдэж байсан ноёд дээдсийг ингүүхэн егөөдсөн үзүүлсэн утга аястай болгож домгийн ардач чиглэлийг улам ч тод илэрхийлжээ” хэмээн эрдэмтэн Ш. Гаадамба уг зохиолын утга санааг тайлбарласан байдаг. Энэ зохиолд хоёр тал уран үгээр өрсөлдөн харилцан шүлэглэснээр гарч буй нь хурим найрын харилцаа шүлэг, хуурчдын гартаах үг зэргийн адил хурц зөрчил бүхий жүжгийн зохиолын шинжтэй бөгөөд утгын өрнөлийн гол хэсэгт хоёр талын зөрчил тэмцлийг шийдвэрлэх зөв мэргэн үгийг Чингис хаан хэлж байгаа нь түүний дүрийг тодосгож байна. Чингис хаан Чандага сэцэнд хандан зарлиг болохдоо

	 

	Худгийн усыг засаж ариутгавал

	Хурхаж дээш үл давлан 

	Мөн савандаа ах аж л 

	Ховоогоор утгаж авбал 

	Гутамшиг муу булингар 

	Ёроолоос гарах аж

	 

	хэмээн Чандага сэцний ухааны хэмжээг зүйрлээд

	 

	Давлан гарах булгийн усыг

	Дээрээс булавч боогдохгүй 

	Оргилон гарах булгийн усыг 

	Ховоогоор утгавч ширгэхгүй 

	Булингаргүй сайхан ус нь

	Бургилан урссаар байх аж л 

	 

	хэмээн өнчин хүүгийн ухаан билгийг магтсан байдаг. Мөн "Харавтар шувууг тэжээж харцага шувуунд тавивал харин түүнээс айж далдираад газарт бууж хулганын нүх сахих ажгуу" хэмээн өрсөлдөх тэнхээтээсээ айн өнчин доордост дээрэлхэх Чандага цэцний олиггүй авирыг шүүмжлэн "Харцага шувууг тэжээн харигуна (болжморын төрлийн жижиг шувуу) шувуунаа тавивал харин дээш хальж хачир (хүчирхэг) ёлд халдах ажгуу" гэсэн нь дорд буурайг энэрэн догшин хүчирхгээс үл эмээх өнчин хүүгийн эр зориг, эрхэм чанарыг таашаасан санаа юм. Чингис Чандага цэцнийг буруутгаж өнчин хүүг зөвтгөсөн нь зохиолын төгсгөлд

	 

	Бадрангуй цагаан тэнгэрийн хөвгүүн эзэн богд

	Бас тэр хөвгүүнийг дэргэдээ суулгаж 

	Бал мэт рашааны хишгээ өгч

	Баясгалант царайгаар үзэн өршөөж хайрлан өргөв 

	 

	гэж шүлэглэснээс тодорхой. Төгсгөлд арван нэгэн цэцдийн үг төгсөв гэж буй нь зохиолын жинхэнэ нэр байж магадгүй бөгөөд арван нэгэн цэцэд гэдэгт Чингис, есөн өрлөг, өнчин хүү нар орж байгаа бололтой. Энэ зохиолын түүхэн үндсийн талаар эрдэмтэд янз бүрийн саналтай байна. Эрдэмтэн Ш. Гаадамба "1204 онд хээрийн ан авын хуралдаан дээр болсон түүхэн үнэн явдлаас энэ домгийг үүсэл гаралтай гэж үзэх үндэстэй бөгөөд энд гардаг өнчин хүүгийн дүр бол хожим ардын аман зохиолын нөлөөгөөр орж ирсэн, уул зохиолыг ардчилсан чиглэлтэй болгож буй зохиомол дүр байж болно” (1976. 159) гэж үзсэн бол Х. Пэрлээ "Цог” сэтгүүлд 1964 онд хэвлүүлсэн "Цэцэн өнчин хүү түүхэн хүн биш биз" өгүүлэлдээ ХҮIII зууны үед Өвөр монголын Баарин хошууны түүхч Раашпунцагийн зохиосон "Болор эрих” хэмээх олон боть түүхэн зохиолд өнчин хүүгийн шастирыг цагаагчин хонин жилийн (1211) зуны тэргүүн сард Хэрлэн мөрөнд зохиосон гэж бичээд өнчин хүүд "Монгол бух" гэсэн нэр өгсөн бөгөөд Монгол бух 1217 онд хятадын Жун-жай жанжинтай байлдаж 1220 оны намрын дунд сард 3000 цэрэгтэй хятадын Тао-мань боомтоор гарч явсан 1221 онд хятадын Хо Да жанжны цэрэгтэй хуурмагаар байлдан буруулж 1222 онд харуулын морьт цэргийг захирч хятадын Чин-лунгийн газраар гарч уул голын байдлыг туршин үзэж явжээ" гэх мэтээр цэрэг дайнд оролцож явсан баримт дурдсаныг өгүүлжээ. Ингээд Х. Пэрлээ 1223 онд Өрлөг Мухолойг нас барснаас хойш Монгол бухын нэр түүхэнд гэнэт гарахаа больдог нь сонин юм" гэсэн таамаглал дэвшүүлжээ (Пэрлээ, 1962, 131). Сүүлийн санал нь Монголын нууц Товчооны 137-р зүйлд Жалайрын Тэлэгэтүү баяны хөвгүүн Гүүн-уа Мухали, Буха хоёр хөвүүнээ Чингист авчирч "босгын чинь боол болтугай” гэж өгснөөр гардгийг нэг хөвүүн мэтээр ойлгосноос гарсан бололтой. Гэхдээ дайны хөлд өнчирч хоцорсон хөвгүүд охидыг Чингисийн Өүлүн эх авч асран хүмүүжүүлдэг тухай Монголын нууц товчоонд дурдсан зүйл нэлээд бий. 138-р зүйлд Өүлүн эх Мэргидийн нутгаас олдсон Гүчү нэрт хөвүүнийг, тайчуудын дотор Бэсүдийн нутгаас олдсон Хөхөчү нэрт хөвүүнийг, татаарын нутгаас олдсон Шихихэн Хутуху нэрт хөвүүнийг, Жүрхиний нутгаас олдсон Борохул нэрт энэ дөрвөн хөвгүүдийг гэрийн дотор тэжээхдээ Өүлүн эх хөвүүддээ "Өдөр үзэх нүд шөнө сонсох чих болгоё" хэмээн гэртээ тэжээвэй" гэж гардаг (Цэрэнсодном, 1990, 139). "Чингисийн өсөн өрлөгтэй өнчин хөвүүний цэцэлсэн шастир"-т гарч буй өнчин хөвгүүн эдгээрийн аль нэгний уран сайхны дүр байхыг үгүйсгэх аргагүй. Нөгөө талаар "Чингисийн есөн өрлөгтэй өнчин хөвүүний цэцэлсэн шастир"-ын утга санаа, үйл явдлыг нэмж тодчилсон гэмээр аман домог цөөнгүй байдаг нь түүний түүхэн үндсийг давхар батлах мэт санагддаг билээ. Төрийн найрт "Эртний цагаан” хэмээх дууг дууны эх болгодгийн учрыг өгүүлсэн домогт Чингис хааны эх Өүлүн үжин "Манай дээдэс гурван үе архины шалтгаанаас эндэл болсон тул архийг цаазалсугай" гэсний дагуу улсын хэмжээнд чанга цааз гаргасан гэж өгүүлдэг бол "Монголчууд архи эдлэх болсон тухай домогт архи уусан хүмүүс эрүүл ухаанаасаа салж элдвийн байдал гаргахын хамт зарим нэгэн цэргийн хүмүүс ч архи ууж осолдох болсон тул Чингис хаан архи гэдэг "архи гэдэг хоол уу? Хор уу? гэдгийг шинжлэхийн тул нүдгүй сохор, гаргүй мухар, хөлгүй тахир гурван хүн авчирч архиар шахан дайлаад тэд согтон нүдгүй нь нөгөө хоёртоо "та хоёр над руу харж тамшаалаад намайг наадам болгож байна уу", хоёр гаргүй нь "та хоёр надад халдвал нэг нэгээр чинь чичээд орхино”, хоёр хөлгүй нь "та хоёрыг нэг нэгээр чинь дэвсээд (өшиглөж) орхино” гэж хэрэлдэн зодолдох гэхэд Чингис хаан үүнийг үзээд "архи гэдэг хүнийг мунхруулдаг юм байна. Үүнийг цээрлэх хэрэгтэй" хэмээн зөрчигсдийн толгойг авах хатуу цааз гаргасан гэж гарч байна. Эдгээр домгийн аль алинд ийнхүү улсын хэмжээнд архийг хориглон цаазалснаас найр наадам бэлгэ ерөөл, дуу шүлэг ховор болж ард олны сэтгэл сэргээх цэнгэл ба тэнгэр лусын эзэнд өргөх дээж цацал тасран эс баяссанаар хур бороо орохоо больж ган зуд болсон гэж өгүүлдэг ба Чингис нэг удаа ууланд ан хийж цангаж ундаасаж явтал хэсэгхэн газарт хур бороо элбэгээс өвс ургамал дэлгэрэн мал сүрэг тарган тавтайг үзэж гайхан, нэгэн айлд орвол тогоо нэрсэн архиар дайлуулж тэр нутгийн ард олон цагааны хөрөнгөө нэрж төрийн ундаа сархад цэгээ гарган тэнгэр, лус савдагт дээж цацал өргөн бэлгэ ерөөл тавьж найр наадам хийснээс шүтээн сахиус бишрээд хур бороо оруулснаас ган гамшгийн үргэлжлэл тасарч мал сүрэг тааваар олон түмэн жарган буйг мэдрэн архины цээрийг тайлж архийг гурван аяганаас хэтрүүлэлгүй ууж эдлэх заншил ёсыг тогтоосон тухай өгүүлдэг. 1203 онд Онгуд аймгийн Алхуш Тхитхорийн илгээсэн элч ирж хэл хүргээд зургаан бутан архи өргөхөд Чингис хаан элчийн барьсан архинаас гурван хундага тогтоож үлдсэнийг олон цэргүүддээ түгээн өгөөд "Энэ юмыг бага уувал бал мэт амттай, баахан хэтэрвэл балай болох аюултай тул нэг удаад гурван хундага уувал болно. Гурван хундага хэтэрвэл согтуугаар бодно. Хоёр хундага нь гурван хундаганаас дээр. Нэг хундага бол нэн сайн. Яг уухгүй бол хамгийн сайн. Гэтэл яг дурлахгүй хүн гэж хаанаас олдох аж” гэсэн гэх (Алтаншаа, 1992, 14) ба Лу. Алтантовчид Чингис хаан дөрвөн хөвүүдтэйгээ дарс ууваас анхны удаад Зүчи согтож түүний хойно Чагадай согтож, түүний хойно Тулуй согтжээ. Анхны хойно Өгөдэй хаан лугаа хамт халамцаж тарсан ажгуу. Маргааш нь эрт хурж өчигдөр өдрийн согтолдсон шалтгаанаа өгүүлээд хаан зарлиг болсон нь "Хөвгүүд минь та нар энд сууж өчигдрийн багиураа дэлгэгтүн (яригтун). Би тусад сууж өтгөс ихэс лүгээ улсын үйл өгүүлэлдсүгэй" (Алтан товч, 1990, 120) хэмээсэн тухай гардгаас үзвэл архи дарсны явдал тэр үед төрийн дээд удирдлагын хэмжээнд шийдэх "том асуудал" болж байсан бололтой. Иймд Чингис архи дарсыг хэрхэн зохистой хэрэглэх тухайд ойр шадар хүмүүс, түүний дотор есөн өрлөгүүдтэйгээ зөвлөлдсөн түүхэн бодит явдлаас сэдэвлэн "Чингисийн есөн өрлөгтэй өнчин хөвүүний цэцэлсэн шастир” зохиогдсон гэх үндэстэй. Төрийн найрт "Эртний цагаан" хэмээх дууг дууны эх болгодгийн учрыг өгүүлсэн домогт "Архи хэмээгч багахан ууваас жаргал, балайртал согтвоос мунхаг, бэлгийн төдий ууваас рашаан, биеэ согттол ууваас хор” хэмээн Чингис богд айлдсанаар гардаг нь "Өнчин хөвүүний цэцэлсэн шастир"-т:

	 

	Багахан уувал жаргал биш үү

	Бахархан шунавал эргүү биш үү

	 

	гэх мэтээр өнчин хөвүүний хэлсэнтэй утга санааны хувьд төдийгүй үг хэллэгийн талаар ч ойролцоо байгаа нь түүхэн үнэний үүсэл гарлын хувьд нэг болохыг харуулж байна. "Бага уувал бал мэт” архийг нэг хэсэг нь "балартлаа ууж мал болох" гэж зүтгэх буюу эсвэл огт амсахгүй цээрлэнэ гэж хоёр тийш эрс туйлшран маргалдахад аливаа юм хэмжээтэй нь дээр гэсэн хамгийн голч шударга үгийг өнчин хөвүүн хэлж түүнийг Чингис богд дэмжсэн нь үнэхээрийн төв үзэл юм. 

	Төв үзэл бол зарим хүмүүсийн ярьж бичиж байгаа шиг хариас ирсэн зээлдмэл зүйл бус язгуурын монгол бөгөөд үүний гэрч нь "Чингисийн есөн өрлөгтэй өнчин хөвүүний цэцэлсэн шастир" гэхэд хилсдэхгүй. Юутай ч талын язгууртан Чингис бусад хаад ноёд шиг шадар ойрын хүмүүс болон өөрийн ангийн төлөөлөгчдийн талыг өрөөсгөлөөр баримтлалгүй уужим ухаан гаргаж үнэн зөв үг хэлсэн өнчин хүүг шударгаар өмгөөлж ивээлдээ авч байгаа нь түүний дүрийг ангич бус харин ардын хүслэнгийн биелэл болсон домгийн баатар болгож байна. Ийм чанараараа ч эзэн богд Чингис хаан олны талархлыг хүлээж үндэсний эв нэгдлийг бэхжүүлэн улс үндэстнийхээ тусгаар тогтнолын бэлгэ тэмдэг болсон үндэсний баатар болсон билээ. Чингис хааны амьдрал үйлсийг үнэхээр тусгасан түүх шастирын зэрэгцээ аман домог олон байдгийн дотор нутаг нутгийн нэрд гарсан уул усыг уран сэтгэмжээр түүнтэй холбон домоглосон нь цөөнгүй. Хүний амьдрал янз бүрээр улирч хувиран хот суурин хөшөө дурсгал сүйрэх нь бий ч уул ус мөнх байдаг учраас их хааныхаа нэрийг газар нутагтаа шингээн мөнхжүүлэх аргыг ард түмэн ийнхүү бодож олжээ. Энэ нь монголчуудын эв нэгдлийг бэхжүүлэн нэгдсэн төр улсыг байгуулсан түүний гавьяат үйлсийг нутаг нутгийн уул усанд мөнхжүүлэн, ард түмний хүслэн болсон үлгэр домгийн баатрын хэмжээнд уран сэтгэмжээр өргөмжлөн дүрсэлж алдар гавьяаг нь хойч үедээ үлдээх арга юм. Учир нь монголын тусгаар тогтнолд заналхийлсэн харийн түрэмгийлэгч болон түүнийг аялдан дагалдагч, урвагчид Чингисийн хөшөө дурсгал босгох, түүх шастирыг нь хэвлэхийг таашаахгүйгээр барахгүй хориглон хязгаарлаж, түүнийг сөрөн бүтээсэн зүйлсийг устгаж ч магадгүй боловч (Чингис хааны нэртэй холбоотой хөшөө дурсгал, ном судар эх оронд нь тун цөөхөн байгаа нь үүнтэй холбоотой биш биз?) ардын үлгэр домогт мөнхжин хүн бүрийн сэтгэлд уран үгээр сүндэрлэсэн гэгээн алдар, ариун дүрийг нь өчүүхэн ч сэвтүүлж чадахгүй билээ. Олон жилийн өмнөөс монгол домгийн олон төрөл хэлбэрийг сонирхон цуглуулж "Монгол домог" номыг хэвлэлд бэлтгэх явцад Чингисийн тухай домгууд тэр үеийн хэвлэл утга зохиол хянах газрын шүүрт шүүгдэн үлдэж билээ. Тэр үед Чингисийн тухай зохиол бүтээл хэвлүүлэх байтугай нэрийг нь ч хэлэх бичихэд хялайж хардаг байсан цаг тул хэвлэл утга зохиол хянах газрын шаардлагыг арга буюу дагаж билээ. Өөрчлөлт шинэчлэлтийн энэ үед домгуудаа эргэн үзэхэд харш зүйл байхгүйгээр барахгүй түүхийн үнэ цэнтэй мэдээ агуулсан соёлын чухал дурсгал байх тул бичгийн домгуудаар нэмэн сэлбэж оршил бичин хэвлэлд бэлтгэв. 

	Академич, доктор (Sc. d), профессор Х. Сампилдэндэв

	 


I. УГСААТНЫ ЗҮЙН ДОМОГ

	1. Өөлдүүдийн овгийн үүсэл гарлын домог

	Өөлдийн дотор олон яс (элкэн) байдаг. Та ямар ястай буй гэвэл, би тийм ястай гэж хэлнэ. Гэтэл өөлд ястай хүн байдаггүй. Үүнээс үзэхэд өөлд гэдэг нь нэг томоохон аймгийн ерөнхий нэр болов уу гэж үзэх үндэстэй. Өөлдийн доторх яс нь тэр ясны хүмүүсийн үйл амьдралаас үүдэж нэрлэгдсэн нэг хэсэг байх ба өөр аймаг отгийн хүмүүс ирж амьдарснаас уламжлан нэрлэгдсэн болов уу гэмээр байдаг. Жишээлбэл: хойд, хошууд, авгас яс бол эртний ойрад аймгийн дотор байсан отог аймгийн нэр бололтой. Ямар ч байсан эдгээр ясны онцлог нь: 

	1. Яс дотроос гэрлэдэггүй, үүнийг хатуу цээрлэдэг. 

	2. Ясны дотор болох хурим найр, ёслолын ажил, өвчин зовлон, нас барагчдыг оршуулах зэрэг ажил гарвал тэр ясны хамгийн ахмад (төрлийн ахлагч) урьж оролцуулан түүнээс тодорхой заавар зөвлөгөө авдаг зэрэг нарийн журам байжээ. Нэлээд эртний үед малын тамга, сэтэр, цээрлэх өдрүүд нь адил буюу ойролцоо байсан гэж настай хүмүүс ярьдаг нь үндэстэй юм. Жишээлбэл: Хонгио бригадад байдаг Боролдойхон гэдэг Байлгас ястай айлууд сар бүрийн 23-ний өдрийг цээрлэдэг байна. 1965-1966 оны өвөл малчин голдуу 300 өрхөд ясны судалгаа хийхэд ийм байв. Үүнээс үзвэл өөлд дотор 20 орчим яс овог байна. Яс овгийн үүслийн тухай сонссон дуулснаа энд тэмдэглэе. Хар баргууд:

	а. Бурантаг залан гэж байсан. Түүний үр садыг Бургууд гэж бас ярилцдаг юм. 

	б. Нэг удаа дайнд явж байхад нэг нь бусдаасаа буу цэвэрлэдэг сүмбэ хулгайлсан байна. Тэр үед сүмбийг бургуу гэдэг байсан байжээ. Тэр сүмбэ хулгайлсан хүний ах дүү, үр хүүхдийг бургуудынхан гэж нэрлэсэн байна. Бургуудад хөх толгойтой хонь буюу хөх бор зүсмийн адуу сэтэрлэдэг. Хадамд очсон бургуудын охидыг сэтэр даган. Энэ сэтрийн онгодын тухай домог байдаг. 

	2. Тольтон бургууд: Тугийн гилбэр зүүсэн нэг хар бургууд ястай хүн, хар бургууд ястай эхнэр авсан байна. Ахлагч нь тэр хүнийг яагаад яс дотроо гэрлэсэн буй гэхэд - Би хар бургууд хүн биш. Толь зүүсэн тольтон бургууд хүн гэсэн учир тэр хүний үр сад нь тольтон бургууд болсон гэдэг. 

	3. Хулхай цувдаг: Энэ ясны хүмүүс хулгайч удамтай. Тийм учраас ингэж нэрлэсэн. Хулгай хиймээр санагдсан үед шөнө гарч хар чулуу ханцуйлдаг, цагаан чулуу цаламддаг байсан гэнэ гэж ярилцдаг. 

	4. Шавь: Шавь гэж яс байдаггүй. Манжийн дарлалын үед Туг ястай хүмүүс Туг ясаа нууж шавь ястан гэж бүрдүүлж байснаас шавь яс гэж үүссэн гэдэг. Хэрэв дайн тулаан болбол туг ястай хүний хүүгээр туг тахидаг ёс байснаас нуусан гэж ярилцдаг. 

	5. Ша бэйс: 1890-ээд оны үе Ша бэйсийн хошуунаас цөөн айл нүүж ирсэн нь өөрсдийгөө Ша бэйсийнхэн ястай гэж нэрлэдэг байжээ. Ша бэйс хошуу гэдэг нь одоогийн Архангайн Өлзийт сумынхан юм. 

	6. Хулах цувдаг: Дайн самууны үед хоол хүнсээр тасарч хулан цувуулж буудаж алж идэж байсан хүмүүсийн үр хүүхэд ах дүүг хулан цудгийнхан гэж нэрлэсэн байна. 

	7. Дунд шавь: Бас л туг ясаа нууж дунд шавь гэж нэрлэсэн гэдэг. 

	8. Хойд: Хойд гэдэг нь дөрвөн ойрадын нэгэн гол гишүүн гэж ярьдаг. Амарсанаа хойд аймгийн ноён байсан ба хойд ястай хүн байжээ. Хойд гэдэг нь манай өөлдийн хэллэгээр бол хоньчин хэмээсэн үг байж магад. Өөлдүүд хонийг хөө гэж хэлдэг. Хөө (хой) гэдэгт олон тооны дагавар залгаснаас үүссэн байж болох юм. Зүг чигийн хойд, урдаас ч үүссэн байж болох юм. Манай өөлдүүд арын айлыг хойд айл (хүн) гэж ярьдаг. Тасардаггүй таван зуун хойд гэж хэлэлцдэг. Үүнээс үзвэл хойд ястан олон байх учиртай юм шиг. 

	9. Хиргис яс: Или тарвагатайд нутаглаж байхад хиргисүүдтэй байлдаж явахдаа олзолж авсан хиргисүүдээс үүссэн нэр бололтой. Хиргис хүнд шархаа үзүүлдэггүй гэсэн үг байдаг. Энэ нь эрт дээр цагт дайсанд шархаа үзүүлдэггүй гэснээс үүссэн болов уу. 

	10. Тайчууд яс: Тайчууд аймгийнхантай байлдаж олзолж авсан буюу цагаачилж ирсэн тайчуудаас энэ яс үүссэн байж болох юм. Тайчууд таван өрхөөс хэтрэхгүй гэсэн яриа байдаг. 

	11. Авгас яс: Авгас ясны тухай нэг домгийг Бүтүү эрэг багийн Балжин овогтой Агваанжамба гуай ярихдаа: Манай зүүнгар их ой модтой газар нутаглаж байжээ. Тэр үед Данзан (Дэнзэн) гэдэг нэртэй маш сайхан дуулдаг хүн байжээ. Тэр хүн нэг өдөр ой дотор малаа хариулаад, дуулаад явж байтал нэг залуу эмэгтэй ирээд түүнийг дагаж явсаар байжээ. Нөгөө Данзан гэгч эр тэр эмэгтэйтэй нөхцөж, тэр эмэгтэй ой дотор буй гэртээ дагуулан ирж энэ хоёр суух болж байтал Данзаны эхнэр нь хардаж тэр эмэгтэйн гэрт орох гэтэл тэнгэр дуугарч, цахилгаан цахиад Данзаны эхнэрийг гэрийн нь гадаа хүргэсэн байжээ. Ингээд Данзан хуучин эхнэрээсээ салж тэр эмэгтэйтэй гэр бүл болжээ. Данзаны энэ сүүлчийн эхнэрээс нэг охин гарчээ. Өөр хүүхэд гарсангүй гэнэ. Тэр охиноос гарсан хүүхэд үр сад нь авгас ястан болжээ. Ийм учраа "Авгаст элкэн үгүй, Авганагт амт үгүй" гэдэг яриа байдаг гэж ярив. 

	12. Хэрээ (хэрэй): Шураг багийн хэрэй яст Базарын Дэмбэрэл гэгч ярихдаа: Манайхныг хонгирад ястай гэж сонссон, гэтэл сүүлдээ хэрэй гэдэг болсон юм гэдэг. Чухамдаа хонгирад гэж юу хэмээсэн үг болохыг мэдэхгүй гэж ярьж байснаас үзвэл хэрэй яс гэдэг нь 15-р зууны үед монгол нутагт нутаглаж байсан хонгирад аймгаас үүсэлтэй байж болох юм. 

	13. Ноён цорос: Ой мод ихтэй нутагт нэгэн анчин хүн явж байхад нэг төгөл модны ёроол дор нэг өлгийтэй хүүхэд байжээ. Тэр хүүхдийн ам руу тэр төгөл модны цорго шиг нүхээр гарсан ус тэжээл болж байжээ. Анчин хүн тэр хүүхдийг аваад өсгөж Цорго гэдэг нэр өгчээ. Тэр хүн хүүхдийг тэнгэрээс гаралтай гэж үзсэн ба тэр хүүхдийн дэргэд нэг ууль шувуу байсан нь тэнгэрийн дагина тэр хүүхдийг харж хамгаалсан байжээ. Энэ хүүхдээс үүссэн хүмүүсийг Цоргынхон гэдэг болж, тэнгэр угтай учир ноён цоросынхон гэдэг яс овгийн нэр үүсжээ. Тэр хүүхдээс хойш 21 дэх үе нь Баатар хун тайж, 22 дахь үе нь Галдан бошгот хаан гэж сонссон юм. Манай ноён цоросынхон ийм түүхтэй гэж Битүү эрэг багийн Аюурзана овогтой Мандалбаяр хуучилж байв. 

	14. Нохой цорос гэдэг нь: Цорос аймгийнхан дайны хөлөөс дайжиж дүрвэн нүүдэллэн явж байхад нэг цорос хүний нохой эзнээ дагаж явж байсан ба тэр хүнийг харахад нохой нь улин хуцаж тарваганы нүхний орчим зогсоод байж гэнэ. Нохойгоо дуудаж ирэхгүй болохоор дэргэд нь очиход нэг өлгийтэй хүүхэд уйлж байжээ. Тэр хүн хүүхдийг авч өсгөсөн бөгөөд том болоход нь ямар ястай болох буй гэж төрлийн ахмад хүнээс асуухад Нохой цорос болтугай хэмээсэн учир нохой цорос болсон гэдэг үг байдаг. Эртний өөлдүүд нь ойн иргэн нэртэй нүүдэлчин аймгийн бүрэлдэхүүнд байж Байгаль нуур орчим ба түүнээс баруун тийш нутаглаж байжээ. Ойн иргэд байх үедээ ан агнуур, мал аж ахуйгаар амьдарч байсан ба Чингис хаан ба Хувилай хааны үед эдгээр хаадын албат нь болж байсан ба мал аж ахуй нь амьжиргаанд голлох байр эзэлж, бэлчээрийн мал аж ахуй хээр тал нутгийг бараадаж эхэлсэн байна.

	Хувилай хааны үеийн дайны хямралаас болж Эрчис мөрний орчим нутгаар дамжин бэл уруу ирж нутаглаж Өөлд, Ил тарвагатайд ирж суурьшсан бөгөөд Манжийн захиргаанд орох хүртэл энд нутаглаж байжээ. Энд ирж нутагласнаас хойш баруун Монголд феодалын нийгэм үүсэн бий болж гадагш олз омог хайх, дотооддоо байлдах, зэргэлдээ аймаг улстай дайн тулалдаан хийх зэргээр нааш цааш нүүдэллэх, нутаг сэлгэх, үндэстэн ястнууд аймаг хоорондоо хутгалдан холилдох явдал тасралтгүй гарч байсан байна. Гэвч баруун Монголын гол аймгууд нь Тарвагатайд нутагласаар байсан бололтой. Энэ үед баруун Монголчууд Хятад, Орос болон Төвөд, Туркестан, Энэтхэг, Афганистан зэрэг дорнод европын зарим улстай байлдаж байсан ба энэ үймээн самууны үед нэлээд удаан үргэлжилсэн энэ дайны үед Өөлд аймгууд нэлээд бутарч тархсан ба эдийн засаг, дотоодын эв нэгдлийн хувьд сүрхий суларсан бололтой. 

	Феодалын энэ хямрал нь баруун Монголчууд түүний дотор Өөлдүүдийн тархаж бутрахын үндсэн шалтгаан болсон байна. Эртний өөлд аймгийг Эсэн хаан, Данжила хошууч нарын хүмүүс захирч байсан бололтой. Харин Эсэн хаан гэгч нь 1450-иад оны үед Ойрадын хаан байсан тухай түүх сударт бичсэн байдаг. Данжила хошууч гэгч хэдийд ямар хүн байсан нь тодорхойгүй билээ. Өөлдийн Ганданпунцаглангийн хүрээний жаягийн эхэнд:

	 

	"Данжила хошуучийн угсаа

	Дамбий өөлдийн Ганданпунцаглангийн хүрээний жаяг 

	 

	гэж эхэлсэн байсан гэж энэ хүрээний сүүлчийн гүнэр тус сумын 6-р багийн Цэнээ овогтой Лодон гэгч 1962 оны хавар ярьж байв. Иймээс Данжила хошууч гэдэг нь эртний өөлдийн түүхэнд холбогдох түүхэн хүн бололтой. 

	Ховд аймгийн Эрдэнэбүрэн сумыг Монгол улсын сум, хошууны нэрд Дамбий Өөлдийн хошуу гэж тэмдэглэсэн байдаг. Манжийн захиргаанд орохын өмнөх хааныг Богд ван гэдэг цолтой хүн байсан ба энэ хүнийг Цэвээнравдан гэдэг байсан гэнэ. 

	Цэвээнравдан баруун Монголын хаан болохдоо өөрийн захирч байсан Өөлд хошууг Шагдаржил, Дамбийням гүний хошуу хэмээн нэрлэсэн байна. Баруун Монголыг манжийн захиргаанд орох үед Өөлдийн энэ хоёр хошуу 1701-1702 оны үед ууган нутаг Ил тарвагатайгаас хөөгдөн Сайн ноён хан аймагт (Одоогийн Архангай аймгийн Өлзийт сум) захируулжээ. Эртний өөлд нь жилийн дөрвөн улирлын турш нүүдлийн мал аж ахуй эрхлэн амьдарч байсан ба зарим хэсэг нь ан агнуур хийж амьдарч байв. Нүүдэллэхдээ отог, бүлгээр нүүдэг ба нүүхдээ эрэгтэйчүүд нь буу саадгаа зүүдэг байсан нь гэнэтийн довтолгооноос сэргийлж буй хэрэг байжээ. 

	Манжийн захиргаанд орсон 1701-1702 оны үед Ил тарвагатайгаас хөөгдөж халхын нутагт оруулан захирагдаж байжээ. Ингэж сайн ноён хан аймагт захирагдаж байсан ба энд өөлдийн өмнөд хошуу нь умарт хошуу нэртэй байжээ. Энд хоёр хошуу 60 гаруй жил байсан бололтой. Ноёдын эрх ямба булаацалдах олон албат захирах гэсэн түрэмгийллээс болж Шагдаржил бэйс, Дамбийням гүнийг гүжир хэрэгт гүтгэн манжийн хуулиар цаазаар авхуулсан байна. Ноёноо гүжир хэрэгт холбогдуулан цаазаар авхуулсан Дамбийн өөлдүүд Ша бэйсийн хошуунд захирагдахгүй гэж тоос ястай Болд залан гэгчийн удирдлагаар 1764 оны хөх бич жил Ховдод нүүж ирсэн байна. Дамбийн өөлдүүд энэ нутагт нүүж ирэх болсон шалтгаан бол Цамбагарав уулын энгэрт Байхын түвшин гэдэг газар Галдан бошгот хааны шарил оршуулсан учир энд нүүж ирсэн гэж настан буурлууд хуучилдаг байв. 

	Манжийн түрэмгийлэлд эх нутаг, үндэснийхээ тусгаар тогтнолын төлөө тэмцэж байсан баруун Монголын ард түмний бослого эсэргүүцлийг дахин гаргуулахгүйн тулд баруун монголчууд түмний дотроос өөлдүүдийг халх монгол руу оруулан энд тэнд тараан аймаг хошуунд захируулан байв. Өөлдүүд 1764 оны хавар Ховд нутагт нүүж ирэхдээ их ядуу зүдүү нүүж ирсэн байна. Хөрөг бурхнаар гөлөм хийж, хонь ямаагаар гэрийн униа чирсэн 70 гаруй өрх айл нэг цагаан тэмээнд 4 сахиусаа ачиж, 7 хөх майхантай Их буурал, Бага буурал, Хар ягцаг, Дондог, Жүрэм гэдэг таван ламтай, сахиус тахидаг төвөд гүнэртэй нүүж ирсэн байна. Энэ гүнэр нь бүдүүн хоолойгоор ном уншина. Болдоггүй Болд залан гэдэг заргач ноёнтой Ховдын өмнөх Модон овоогоор давж ирэн Буянт гол өгсөөд Бугат үзүүрийн урд талд байдаг Барлагийн хотгор гэдэг газар буужээ. 

	Одоогийн Ховд сумын Цагаан хайрхан гэдэг ууланд анхныхаа овоог босгон тахиж суурьшиж эхэлсэн ба энэ нутагт баттай суурьшихын тулд бие даасан хошуу болох, Манжийн эзэн хааны даатгалтай хурал ном хурдаг сүм барих тухай Болд залан, Дондог гэлэн нар Манжийн хаанд хүсэлт явуулсныг зөвшөөрч, хошуу нь тамгатай, бүгдийн даргатай болж Ховдын хязгаарт харьяалагдан Буянт голын хөвөөнд өөлдийн шар сүмд байгуулж суурьшиж эхэлсэн байна. Чухам хэдэн он ямар жил болох нь тодорхойгүй бөгөөд Болд залны гэрийг тус сумын нутагт Хайрханы нэгэн өтөгт байхад Манжийн хаанаас өөлдийн хошууг захирах тамга иржээ. Тийм учраас тэр бууцыг Ноён өтөг гэж нэрлэжээ. Нүүж ирэхэд ирсэн бүдүүн хоолойгоор ном уншдаг гүнэр төвөд лам өвгөн нас эцэслэхэд нь Ховдын голд Шавартын булан гэдэг газар оршуулсан нь Бүдүүн хоолойн чиг гэж нэрлэгдэх болжээ. Чиг гэдэг нь нягт харганатай гэсэн үг. Олон жил дайн самуун, феодалын хямралаас болж ядуурлын туйлд хүрсэн ард түмэн энэ нутагт ингэж суурьшсан байна. 

	 

	Баруун монголын домог, хууч яриа. УБ., 2003. 183-188-р хуудас

	 

	 

	2. Мянгад гэдэг нэрийн учир

	Чингүнжавын нутгийнхан манжийн эсрэг байлдсаар их цөөрсөн ажээ. Чингүнжав баригдаж Бээжинд цаазлагдахын өмнө:

	Та нар хөх үүдтэй, хөх хаяавчтай байгаарай. Заавал эргэж ирнэ. Тэр цагт хөх үүдтэй, хөх хаяавчаар чинь таних юм шүү гэж захисан юм гэдэг. Одоо болтол хөх үүдтэй, хөх хаяавчтай айлууд Ховд голоор нутагладаг. 

	Энэ газар нутаглах болсны учир гэвэл Содном ловон, Сортой залан гэдэг хоёр хүн Ховд голын үзэсгэлэнт тохойг үзэж шинжээд "Гурван жилийн ган, гурван жилийн зуд даах нутаг юм байна. Энд нутаглая” гэж хэлэлцээд манжийн амбанд бараалхжээ. Амбан, 

	— Эд нар ер нь болдоггүй улс. Хошуу болгож нутаг олгож болохгүй. Харин бусад хошуудад тараан өгөх нь зүй гэж санаад

	— Ай тэр чинь яаж болох вэ. Манай эзэн хаан зөвшөөрөхгүй шүү гэж гэнэ. Энэ үгийг сонсоод цэцэн цэлмэг нөгөө хоёр эр ясан шүдтэй, шодон сүүлтэй янхигар цагаан морин дээр бухын эр суран оосортой ган дөрөөтэй эмээл тохож очоод:

	— Амбан таныг тэр хошуу нутгийг олгохгүй бол энэ цагаан морины туг сүүлийг ургаж гүйцтэл, туушин шүдийг нь ирлэж гүйцтэл ган дөрөөний сэнжийг тасартал заргалдана гэжээ. Амбан морийг нь үзвэл харах нүд нь анилдсан, хазах шүд нь өмөрсөн, туг сүүл нь туужуу болж, тураг бие нь зөнөсөн яндан цагаан морь байсанд "Яая даа" гэж бодтол нэг түшмэл нь:

	— Нэг хошуу болох юм бол нэг мянган цэрэг гаргах учиртай, мянган цэргээ жагсаагаад ир. Тэгвэл та нарыг нэг хошуу болгоё гэж хэл. Эд нар эрчүүд нь бүгд дайнд дууссан учир юун мянга хүрэх цэрэг гаргаж чадаа аж дээ гэжээ. Амбан ч зөвшөөрч нөгөө хоёрт энэ болзлоо хэлжээ. Нутаг гуйсан эрчүүд буцаж очоод цэргээ цуглуулахад яаж ч мянга хүрэх вэ дээ. Тэгэхээр нь эмэгтэйчүүдээ эр хүн шиг хувцаслаад нум саадаг агсуулж, хэт хутга зүүлгэж цэргийн сүрээ нэмээд манжийн амбаныг ирэхэд нь харваж, намнаж харайн дүүлж байна гэнэ. Түүнийг үзсэн амбан баахан хулчийж хошуу болгохгүй гэвэл энэ олон цэрэг гэнэт довтолбол яана гэж санаад:

	— За за хошуу болваа. Мянган цэрэг гаргасан сайн "мянган хошуу" бол оо гээд ум хумгүй зугтан сангийн хэрэм дотроо шурган орсон юм гэнэ билээ. Үүнээс мянгад гэдэг нэр үүсжээ. Мянгадын бусад ястнаас ялгарах нэг онцлог нь эмэгтэйчүүд нь эрчүүдийнхээ нэгэн адил хутга зүүж явдаг их эрмэг зоримог хүмүүс байсан юм. 

	Баруун монголын домог, хууч яриа. УБ., 2003. 189-р хуудас

	 

	3. Элжгэн халхын үүслийн тухай домог

	 

	а. Туулантаас Ханхөхийд ирж нутагласан домог

	 

	Идэр Чулуут голын цаахна байдаг Хөвсгөлийн Рашаант, Архангайн Цэцэрлэг хавьцаа "Туулант" толгойгоос Ханхөхийд нүүж ирсэн домогтой. 

	Ханхөхийн хүрээний Цогчин дуганы хаалганы гадна дээд хана дээр Туулантаас үхэр тэргээр нүүж ирээд Элжгэн булагт нүүж байгааг харуулан уран гоёор товойлгон зүмбэрдсэн зураг байж байгаад цогчин дугантайгаа хамт устгагджээ. Гэвч одоо түүхийн талыг нь хаяад домог руугаа оръё. 

	 

	б. Элжгэн булагт нүүж ирсэн домог

	 

	Халхын хаяа эзгүйдэн баруун хязгаарыг хамгаалуулахаар хэсэг хүмүүсийг Ханхөхий уул руу нүүлгэжээ. Эдгээр нутгийн хүмүүс нь анх Элжгэн булагт ирж суурьшсан учир нь энэ булгийнхаа нэрээр "Элжгэнүүд" гэлцдэг болсон гэдэг. Мөн энэ нутгийн айлууд нь хөх хаяавчтай халхын хаяаг манах сайн заяатай улс хэмээн үздэг. 

	 

	в. 

	Эрт урьдын нэг цагт энэ нутаг усныхны эзэн хаан нь илжиг шиг том чихтэй хүн байжээ. Тийм учир "илжгэн халх" гэгдэх болсон гэдэг домог ч байдаг. Энэ нь үнэний хувьд нийц муутай хожим хөрш зэргэлдээх сумын улс зохион ярьсан зүйл гэдэг. 

	 

	г. “Суйлж идэх тарвагатай, сугалж идэх төмстэй нутаг"

	Элжгэн халхчууд эрт дээр үед зэрлэгдүүхэн хүмүүс байжээ. Хэнээс ч айдаггүй, хулгай дээрмийг санасныхаа зоргоор хийцгээн их л дураараа авирладаг, эзэн ноёныхоо үгэнд эс ордог байсан тул бусад хошууныхан "Гүнзэнгийн хошууныхныг зайлуулж өгөөч ээ" гэж зарга мэдүүлсэн ёсоор Улиастайн урд тал руу шүүх яаманд ойр гэж суурьшуулсан боловч тэнд нэг жил шахам суурьшаад алсаас цэнхэрлэн харагдах Ханхөхийд ирж нутаглажээ. Энэ нутаг "Суйлж идэх тарвагатай, сугалж идэх төмстэй" сайхан нутаг тул нүүж ирсэн хүмүүс нь ихэд баярлан гоёлынхоо хувцсыг өмсөн сүү цацлаа өргөж байсан домогтой. Элжгэн гэх болсны гол учир нь нүүхийн өмнө хошуу ноён нь бие барсан тул нутагласан газрынхаа нэрээр нэрлэгджээ. Эзнийхээ шарилыг сахиж үлдсэн хүмүүс "урваачид" хэмээн нэлээд шахагдан хэцүү байдалтай амьдарсаар удам угсаа нь одоо Архангайд байдаг ажээ. Уламжлалт ёсонд ноёныхоо шарилыг хүний нутагт сахиулгүй орхидоггүй, ноёны шарил тавьсан газрын дээд талаар гарч болдоггүй, түүнийг харж хамгаалж хүндэтгэдэг ажээ. Домогтой холбогдон нэгэн сонирхол татсан зүйл бол Улиастайн хошууг бэйсийн хошуу (Отгон, Цагаанхайрхан зэрэг сум) элжигэний хошуу нутгаа сольсон гэх яриа буй. 

	Баруун монголын домог, хууч яриа. УБ., 2003. 174- 175- р хуудас

	 

	4. Чандмань сумын үүсэл гарлын тухай

	Өөлдийн Дугар зайсан гэгч халхын нэгэн бүсгүйг эхнэр болгон авчирсанд тэр бүсгүй жирэмсэн байсан ба түүнээс төрсөн хүү нь гартаа нөж атган төрсөнд Дугар зайсан:

	“Энэ хүү миний амийг авах баатар эр байж магадгүй нь" гэж бодоод хүүг 12 нас хүрэх үед нь туг тахихаар шийдсэн байна. Энэ үед Дөрвөд далай хааны нутагт хүний ганц хүүгээр туг тахидаг заншилтай байжээ. Бяцхан хүүг өрөвдсөн нутгийн нэг өвгөн Бүүвэйд Дугарын муу санааг хэлж эндээс зугтан холд гэжээ. Тэр даруй зайсангийн адууг хураан авчирч хомоол усанд хөвүүлсэнд нэг хомоол урсгал сөрж урсжээ. Ямар морины хомоол вэ гэтэл жаахан хар дааганых байсанд түүнийг хүүд унуулан зугтуулжээ. Хүүг араас нь хөөгөөд хэн ч гүйцсэнгүй. Харин нэг цагаан морьтой хүн ирсэн нь Бүүвэйд тусалсан өвгөн байлаа. Өвгөн:

	Сүүжнийхээ нүхийг 3 бул хар чулуугаар даруулсан бузар хар нохой гэж хэлсэнд Бүүвэй хэтэндээ 3 хар чулуу хийчихсэн байжээ. Түүнийгээ авч хаяад цааш явсаар Говь-Алтай аймгийн Хөх морьт сумын Янгирцагийн хөтлийг даван Чандманийн нутагт орж иржээ. Гэтэл Далай хошууныхан Халхын Бүүвэй баатар ирж биднийг хүйс тэмтрэх юм гэнэ лээ хэмээн зугтан оджээ. Эндээс дүрвэснийг нь "дөрвөд" захалж нүүснийг нь "захчин" хэмээн нэрлэх болжээ. Энэ үед Манж эзэн хааны өртөө албыг залгуулах хүнгүйдсэнд Улиастайн амбанаас Ховдын 14 өртөө гэгчийг байгуулж, тал бүрээс мал хөрөнгөтэй баян хүмүүс нүүдэллэн ирж энэ нутгийн иргэд болцгоосон гэдэг. Мөн Баян-Өлгийгөөс арваад мянган малтай ах дүү хоёр төрөл садан зарц барлагийн хамт өртөөний албанд дайчлагдан ирснээр энэ нутагт "Цорос" овгийнхон нутагших болжээ. Иймээс Чандманийн цөөхөн иргэд уугуул иргэд биш, 3 өөр овгийн хүмүүс амьдардаг гэнэ. 

	Баруун монголын домог, хууч яриа. УБ., 2003. 129-р хуудас

	 

	5. Урианхай эмчийн элкиний үүсэл

	Эрт цагт Бөө хан гэж хүн байжээ. Тэрээр их анч хүн байсан учир нэг өдөр ан хийн явж байгаад Богд ууланд нэгэн дагина зугаалж явсантай тааралдаад түүнтэй танилцжээ. Тэгээд нэгэн өдөр тэр уулан дээрээ гараад иртэл өөрийнх нь эхнэр ирчихсэн байж гэнэ. Тэнд эхнэртэйгээ уулзаад байж байхыг дагина харсан байна. Энэ үед дагинаас нэг хүүхэд төржээ. Дагина тэр хоёрыг үзээд:

	 

	Бөө ханы амь нь гараг

	Богд уул гурав хагараг 

	 

	гэж хараагаад явжээ. 

	Ингээд Бөө хан тэндээ нас барж, нөгөө хүү нь хус модны ёроолд модны шүүсээр ундаалж, том болоод ямар ч өвчин эмгэгийг эдгээж чаддаг эмч болоод олонд ихэд гайхагджээ. Энэ үеэс хойш эдний үр удмыг эмчийнхний элкин гэх болжээ. Иймээс эмчийнхний элкин хус модыг тайрдаггүй гэх домогтой. 

	Баруун монголын домог, хууч яриа. УБ., 2003. 128-р хуудас

	 

	6. Азын хонхор

	Налайсан, намбайсан хөх өвгөд маань өвөр хоорондоо хөөрөг зөрүүлэн мэндчилж, хамрын шар тамхинаас эрхий хурууныхаа хумсны толио дээр юм уу, сарвууны хонхорт дээжлэн авч зугуухан үнэрлэсхийж намуухан хөөрөлдөх нь донжтой агаад янзтай харагддаг шүү дээ. Юуны учир хөөрөг, сарвууны хонхор, мэндийн шар тамхи гурав ихэр мэт хамаатан, нөхөр мэт сүлбээтэн болсон учиг улбааг тандаж, ул мөрийг мөшгөж үзье. 

	“Амны бэлгээс ашдын бэлгэ" гэж ардын гүн ухаанд цэцэлжээ. Үүний тусгалыг монгол хэлний зөн бэлгэдэлт нэр, гүн хүндэтгэлт нэрсээс мэдэж болно. Тэдгээрийн нэг нь "Азын хонхор" хэмээх хэллэг. 

	Хүний биеийн бүтцийн ном зохиолд "бугуйны алганы нэгдүгээр үе буюу эрхий хурууны холдуулагч, ойртуулагч хоёр булчингаас үүссэн эмээл хэлбэртэй ясан үе" гэж тодорхойлдог бугалгын хотгорыг төв халхчуул тийн нэрлэдэг ажгуу. Түүнийг нутаг нутаг ондоо ондоогоор хэлдэг авч зонхидоо бэлгэдэлт утгыг илэрхийлдгээрээ нийтлэг юм. Тухайлбал, Завхан, Говь-Алтайнхан "Хонины хонхор”, Хөвсгөлийнхөн "Янзаган хэвтэр”, говьчуул "Ботгон хүнхэр”, баргууд "Амин ёнхор", зүүн монголчууд "Мэргэний худаг”, урианхайчууд "Адууны хонхор”, өвөрлөгчид "Хувилгааны буюу хишгийн хүнхрээ", захчин торгуудууд "Адын хонхор”, элжигэн, сартуулууд "Нохойн хэвтэр”, дөрвөд, хотгойдууд "Мэндийн хонд буюу хөхүүр" гэж нэрлэдгийг дурдахад соньхон байна. 

	Азын хонхрыг өтгөс хууччуулын оньсголон дүрсэлсний ончтой, цэцтэйг яана!

	 

	— Мэргэн (эрхий хурууг хэлжээ)-ийг

	Суухад нь аяга тосдог 

	Босоход нь алга болдог 

	Тэр юу вэ?

	(Төв халхчуулын оньсого)

	 

	— Хаягдахгүй хажуухай 

	Элэгдэхгүй эжүүхий 

	Тэр юу вэ?

	(Дөрвөд ардын оньсого)

	 

	— Аргагүйд магтагдаж 

	Аятайд мартагддаг 

	Тэр юу вэ?

	(Буриад ардын оньсого)

	 

	— Санаандгүй газар

	Санвааргүй хувилгаан

	Тэр юу вэ?

	(Элжигэн халхын оньсого)

	 

	— Харагдавч баригдахгүй

	Хорогдовч барагдахгүй

	Тэр юу вэ?

	(Өөлд ардын оньсого)

	 

	Эдгээрт бугуйны хонхрын онцлог шинжийг зүйрлэлийн аргаар гаргажээ. Дээрх хэллэгийн үүсэлтэй холбогдсон домог, хууч яриа өнөө хэр мартагдсангүй. 

	Нэгэн зүйл: Хэдэн онд вэ, тоолшгүй балар цагт, хэний нутагт вэ таашгүй буйд газарт Хилэнт их эзэнтэн өргөөлж хөгшин залуу, баян хоосон баахан хүмүүсийг дуудаж ирүүлээд тэднийг үгээр дамарлан тохуурхсанаа:

	 

	Амьд явахын бах

	Аливаа жаргалын эх

	Хасын шим

	Шар алтны тосыг

	Хавхаг нээн сөгнөсүгэй!

	Гагцхүү миний үзээгүй хундагатай хүмүүнд

	Галын садан сархдынхаа дээжийг барьсу! 

	 

	хэмээн зарлигласанд чинээлэг нэгэн бээр мөнгөн дотортой, алтан амсартай тагшаа тосжээ. Батыг сахигч эр бадар аягаа гаргавай. Зор эзэрхийлэгч хэний нь ч тоосонгүй... Харин хөдсөн дээлтний, хөмөн гуталтай зарц эрхий хуруугаа сурмагхан суулгаж, сарвуундаа хонхор үүсгээд, 

	 

	— Өндөр дээдэс минь болгоох ажаамуу

	Өчүүхэн доордсын цөгц энэ буюу 

	 

	гэж харуулсанд, 

	 

	Бугуйнаас холдохгүй

	Бусдад алдахгүй

	Ясан ёроолтой

	Махан хундага ажгуу!

	Азын хонхор

	Адын хүнхэр 

	 

	хэмээн эзэнтэн бахдаж, түүнд нанчдынхаа дээжийг хүртээжээ. Чингэж бэрх цагт цөлх ухаан "Азын хонхор"-ыг нээсэн гэдэг. Мөн хонхрыг эдүгээ "рашааны тагш" гэж зарим хөгшид нэрлэсээр байгааг хөх домгийн амьд давтамж гэлтэй. 

	Бас нэгэн зүйл: Эрт урьд цагт өнчин хөвгүүн амьжрахын эрхээр Хангай, говийг хөвөрдөж бэдрэхдээ төхөмд унтсан аргалийн хургатай халз тааралдаж гэнэ. Хургыг жаалхүү шуудхан бариад авч л дээ. Тэрхэн агшинд хурганы бөгснөөс хоргол унасан нь хөвгүүний гарын сарвууны хонхорт тогтчихжээ. Ингэсэнд жаалхүү бэлгэшээж бугалгынхаа хүнхрийг "Хонины хонхор" хэмээн нэрлэсэн гэдэг. Амны бэлгэ сэтгэлчлэн бүтэж халуун хошуут хонин сүрэгтэй болсон ажаам. Энэчлэн домгоос эшилбэл зөндөө. 

	Хүмүүний амьдрал гэмээ нь азын хутаг, эзийн гутаг хоёрын харшил юм уу даа. Тиймээс "Аз хүү байвал, эз хүүг дийлнэ" гэж сургасан биз. Санаа заяа хоёр харших бус, хорших (нийлэх) агшныг аз гэж бодном. Сохор аз гэж бий. Нүдтэй аз ч бий. Аль алийг нь хувь хүний өдрийн зурхайн мэнгэ, өлзий хишгийн өнгө гэхэд хол зөрөхгүй болов уу. 

	Ардын үгээр "азын хонхор”, анагаахын нэрээр "бугуйны анхдугаар үе" бол хүний биеийн амин цэгийн нэг. Шүд өвдвөл энэ цэгт иллэг дарлага хийдэг. Яг тэнд саримс тавин боож өвчнийг намдаадаг энгүүн аргыг хэн хүнгүй мэднэ. 

	Урьдын оточ нар судас барьж өвчнийг оношлохдоо азын хонхрыг заавал дарж үзэж, онцлон харгалзах шинжээчид оруулдаг ажээ. 

	Уг хонхрыг "Насмаа (хамрын тамхины нэг төрөл)-ны хөхүүр буюу цөгц" гэж дөрвөд баядын аман ярианд хэлдэг. Энэ нь хөөрөг орлодог юм шүү гэдгийг мэдрүүлж байна. "Хөөрөг, тамхины савыг оросоор "табакерка" гэж орчуулдаг. Табакерка хэмээх үгийг франц хэлний "табатиере”-гээс гаралтай гэж толь бичгүүдэд тайлбарласан бий. 

	Бидний өгүүлэн буй бугалгын хүнхэр буюу "азын хонхор" хэмээх ойлголтыг орос, франц зэрэг европын зарим үндэстний аман аялгуунд "табакерка, табатирка" гэж утга шилжүүлэн нэрлэдгийг сурвалжлан мэдсэнээ ахмад эмч Н. Дагвасүрэн гуай надад хуучилж билээ. 

	Ингэхлээр монгол угсаатанд төдийгүй бусад үндэстэнд хөөрөг буюу тамхины хайрцаг, хамрын тамхи, азын хонхор гурвын учир холбогдол түгээмэл байх нь. Аз, ад гэж угтаа ойролцоо утгатай үг. Ер нь аз гэж амар дөхөм, амгалан энх, аятай учрал, золтой тохиол гэсэн санаа шүү дээ. Хамрын тамхийг "мэнд сайхны шар, амар мэндийн шар" гэхчлэн ахмад үеийнхэн эерүүлэн нэрлэсээр иржээ. Түүнийг агуулагч хөөрөг (хөхүүр ч гэдэг)-ийг

	 

	— Баримын чинээ биетэй

	Бадмаараг чулуун жинстэй

	Энд тэндхийн хүнийг

	Эн тэргүүнд танилцуулдаг 

	 

	хэмээн оньсголдог. Энэ бүхэнд азтай учралын бэлгэдэл өөдрөг сэтгэлийн эгээрэл цогцолжээ. 

	Товчилбол азын хонхор ану монгол сэтгэлгээний галбарбаасан модны ширхэг навч, эх хэлний сан далайн нэгэн дусал юм даа. Амны хишиг, ажлын өглөгийг Азын хонхор бэлгэдэн, эрхий мэргэний (хурууны) аясаар үе үехэн бүдгэрч, зуур зуурхан тодорч харагднам. 

	 

	Амар заяа - Азын хонхор 

	Хурай, хурай, хурай!

	Улаанбаатар сонинд Лхүндэвийн Гомбожав хэвлүүлснээс авав. 

	7. Архи тамхины үүслийн тухай домог

	 

	Эрт нэгэн цагт чөтгөрийн хаан монголын нэгэн томоохон түшмэл Дүнчин авга хоёр хоорондоо тэрсэлдэн тэмцэлджээ. Чөтгөрийн хаан олон шавьтай. Дүнчин авга өөрийн гэсэн нэг ч шавьгүй байжээ. Чөтгөрийн хаан энэ байдалдаа эрдэн: Би бол цэрэг хийгээд номын олон шавьтай, чамд ганц ч шавь байхгүй. Чи үнэхээрийн чадалтай юм бол эрэгтэй эмэгтэй шавь нараас минь өөртөө урвуулан ав гэж сайрхжээ. Үүнийг сонсоод Дүнчин авга түшмэл Баграй чамба уулын оройд гарч есөн хороор урсгахад чөтгөрийн хаанд мөргөл залбирал болон ёсон бусын үүрэг даалгавар авахаар явж байсан шавь нар нь тэр голын хөвөөнд хоноглохдоо хордон согтжээ. Энэ үед нь Дүнчин авга түшмэл эрхэндээ оруулж авчээ. Эрхэндээ орсон чөтгөрийн шавь нарыг Дүдэгжин гэдэг нэр өгөөд дагуулаа болгоожээ. Чухам энэ есөн хор дотор архи тамхи хоёр эхэнд нь орж байжээ. Есөн хор дотор ороо буурын хөөс, галзуу чонын нүд... гэх зэрэг ордог. Энэ нь хүн согтохдоо шүдээ хавиран, нүднээс нь улайдагтай бүхнээс нь хагацуулах увдистай гэдгийг санамаар. 

	Баруун монголын домог, хууч яриа. УБ., 2003. 112-р хуудас

	 

	8. Зүүн урд туургыг сэгсэрдэггүйн учир

	Урин дулаан цаг ирж өтөг бууцнаасаа айлууд нүүхдээ тоос шороогоо гөвдөг билээ. Ингэхдээ зүүн урд туургыг сэгсэрдэггүй ажээ. Учир юун хэмээх ахул зүүн урд туурганд тэр айлын хишиг буян оршдог гэж үздэгтэй холбоотой юм. Энд нэгэн домогт "... Урьд цагт манай нутагт мянга хол давсан малтай нэгэн баян хүн амьдардаг байжээ. Энэ айл тэр үеийнхээ ёсоор боолуудаар малаа маллуулдаг гэнэ. Гэтэл нэгэн тэнэмэл бадарчин хонин дундуур нь гаран баяныхыг чиглэн явахдаа энэ айлын бүх хишиг буян нь нэгэн том шар халзан иргэнд байдгийг үзэж мэдээд түүнийг ямар нэгэн аргаар салгаж авахаа боджээ. Тэрээр баянд ирээд:

	— Би ядарсан хүн. Танайд хонь хариулж өгье гэхэд нь баян зөвшөөрчээ. Ингээд бадарчин маань нэг жил илүү хугацаатай хонийг нь маш сайн хариулаад явах болсноо нэгэн өдөр мэдэгджээ. Ингэхэд баян авгайтайгаа зөвлөлдөж юу өгөхөө зөвлөсний эцэст "юу дуртайгаа аваг" хэмээн ярилцжээ. Ингээд баян:

	— За чи хонийг сайн хариулж өгсний хөлсөнд юу юу авна тэр бүгдийгээ л ав гэж өчсөнд бадарчин:

	— Мөхөс бадарчин би хол газар явах тул элдэв зүйлээр яах вэ. Замын хүнс болгон тэр шар халзан иргийг авъя гэхэд баян баярлан барьж өгчээ. Ингээд хонио хөтлөөд явах гэтэл тэр баяны нохой нь шар халзан иргэний сүүлийг нь тас хазан идсэнд хэрэг бишидсэнийг мэдсэн бадарчин "Хээрийн надад хань болж яваг, нохойг чинь бас аваад явъя даа" гэхэд нь баян нохойгоо хөтлүүлэх гэсэн боловч баригдаж өгөхгүй, баригдсан хойноо гэр лүүгээ шигдээд байж гэнэ. Хүчээр зодож жанчин хөтлүүлж явахын урьд нохой нь гэрийн зүүн урд туурга руу сарьчхаад явж гэнэ. Гэвч энэ айл дордож доройтсонгүй, урьдын хэвээр баян тансаг амьдарсаар амар жаргасан гэдэг" гэсэн домогтой гэнэ. 

	Баруун монголын домог, хууч яриа. УБ., 2003. 182-р хуудас

	 

	* * *

	 

	Бураа багийн Цэнэ овогтой Лодон: Би 1937 оны намар Өөлдийн Галданпунцаглангийн хийдийн гүнэр байлаа. Тэр хүрээний жаягт:

	 

	"Данжила хошуучийн угсаа

	Дамбийням гүний өөлдийн хошуунаас

	Ганданпунцаглангийн хүрээний жаяг" 

	 

	гэж бичсэн байсан. Шижигтийн хавцлаар Галдан бошгот хааны цэрэг явж байсан. Галдангийн цэрэг Шижигтийн хавцлын замыг гаргасан бөгөөд Хөшөөт гэдэг газар овоо босгосон. Наранбулагийн ам гэдэг газар байсан айлд ирээд явахдаа Өөлд эхнэрийн цэедэгийн урд талыг тайрч орхиод явсан гэдэг. Намайг буцаж ирэхэд тэмдэг болог гээд явсан. Ингэж өөлд эхнэр богино цэедэгтэй болсон гэдэг. Монголчууд найман аймгаас үүссэн ба түүний нэгээс нь ойрадууд үүссэн гэх бөгөөд тийм өөлдүүд аливаа цацал өргөхдөө:

	 

	"Өршөөж хайрла 

	Өршөөлт гурван голынхон билээ 

	Овог тань найман билээ 

	Цөөд хайрхан" 

	 

	гэдэг юм. 

	Н. Намсрай. "Өөлдийн соёл, түүхийн бичиг оршивой”, УБ., 1999, 19-р хуудас

	 


II. ТҮҮХЭН ДОМОГ

	А. ХААД, ХАТАД, БААТАР, ТҮШМЭД, ЦЭЦДИЙН ДОМОГ

	1. Эзэн Богд Чингисийн аман домог оршвой

	1. Тэнгис гол

	Хөвсгөл аймгийн Ринчинлхүмбэ сумын 2-р бригадын нутагт Тэнгис гол гэж байдаг. Урьд Чингис хааныг Тэнгис хаан гэлцдэг байсан аж. Чингис хаан хойд зүгт байлдаанд явж байхдаа энэ нутагт олон сараар нутагласан гэнэ. Иймд энэ голыг Тэнгис гол гэж нэрлэх болжээ. 

	Тэнд Чингис хааны гэрийн буурь гэж дугуй хонхор байдаг бөгөөд унаганы зэл, гадас хэмээх хоёр хөшөө чулуу түүний хооронд унага цавчсан юм шиг хонхор газрууд бий. Мөн Цэцэрлэг сумын 4-р бригадын нутагт Хүрэмт гэдэг толгой бий. Эрт үед Чингис байлдаанд явж байгаад энэ хавьд хоноод явахдаа хүрмээ мартсан тул ийн нэрлэсэн гэнэ. 

	 

	2. Бух булгигч

	Чингис хаан одоогийн Хөвсгөл аймгийн Чандман- Өндөр сумын нутгаар дайрч алс холыг зорьсон их нүүдэл хийж явжээ. Гэтэл ачаа нь гэдсэндээ орсон ч хөдөлдөггүй номхон бух нь гэнэт зүгээр байснаа ачаагаа туйлж хамаг юмыг нь хэмхлэн хаяжээ. Чингис хаан гай газар дороос гэж энэ газраас л боллоо хэмээн уурлаж хэмхэрсэн юмаа ч авалгүй бухаа тэр дор нь алж булчхаад уг газрыг Бух булгигч гэж нэрлээд явсан гэнэ. Харин тус сумын Хөвөн давааны орчим Чингис мориноосоо унасан боловч бэртэх нь байтугай өвдөөгүй гэнэ. Иймд Чингис ихэд олзуурхан Хөвөн даваа гэж нэрлэжээ. 

	 

	3. Богд хан уул

	Эрт үед одоогийн Богд уулын ар Тунгалаг Туулын хар шугуйд Хэрэйд аймгийн Ван хан нутаглаж байсан тул урд уулыг нь Хан уул гэж нэрлэх болжээ. Хожим Богд хаад энд байнга нутаглах болсноос Богд хан уул гэж нэрийджээ. 

	 

	4. Чингисийн галын манаа

	Ийм газар Дорнод аймгийн нутгийн наад захад байдаг. Энэ газрын тухай нутгийнхан "Чингис урьд галаа манаж орхиод явсан юм гэнэ билээ" гэж ярьдаг ажээ. Үнэхээр ч энд том гэрийн буурин чинээ газар өвлийн цагт цас огт тогтдоггүй уур манан татаад байдаг ажээ. Дээр нь суувал түлмээр халуун тул улс эсгий дэвсэж суудаг. Удаан суувал халууцаж хөлс гарч сүйд болдог гэнэ. Иймд бөөр нурууны өвчтэй хүмүүс ирж сууж эдгэж байсан удаатай ажээ. 

	 

	5. Алтан эмээл, ардаг хүрэн

	Баргын наад захад алтан эмээл, ардаг хүрэн хэмээх уул бий. Тэнд Чингис хаан морио үхүүлж эмээлээ орхисон учраас тийнхүү нэрлэсэн гэдэг. Мөн солоон баргын хойд талд Дөш, Шивээ гэж хоёр уул бий. Шивээ уулын дээд тал нь хавтгай. Түүнийг анх Чингис хаан тасалж хоёр уул болгосон гэдэг. Дөш гэдэг уулын орой нь үнэхээр Шивээ уулын дээр байсан болов уу гэмээр санагддаг ажээ. 

	 

	6. Тогоон нуур

	Чингисийн төрсөн нутаг гэдэг Гурван нуураас өмнө зүг 500-аад алдын хэр зайтай өндөрхөн довын орой болох газар Тогоон нуур гэж бий. Тэр нуур далаад жилийн урьд усгүй байсан ба нэг тогооны амсар цухуйж байсныг Чингис хааны тогоо, тулга байсан газар гэдэг. 

	 

	7. Намаржаа

	Баян овооны зүүн хойд зүгт Эрээн толгойн ойр Балж голын хойд хөвөөнд Намаржаа хэмээх нүцгэн өндөр уулын өвөрт улаан хүрэн өнгийн хоёр чулуу бий. Энэ нь домогт өгүүлдгээр хаш чулуу хагарч Чингис хааны тамга гарах үед хоёр хэсэг болсон нь энэ ажээ. Намаржаа хэмээх өндөр уулыг Чингис хаан энд намаржиж явсан учир ийн нэрлэжээ. 

	 

	8. Охид-хүүхэд

	Төв аймгийн Баянзүрх сумын нутагт Охид-хүүхэд хэмээх газар бий. Дээр үед Чингисийн охид хүүхэд дайнаас хулжин энд нуугдаж байсан тул ийн нэрлэжээ. Мөн өөр нэг хувилбарт эрт цагт хамниган бусдад хядагдан ганц нэг айл хүмүүс үлдэж охид хүүхдээ нэг ууланд аваачиж бүгүүлээд, буцаж гэр малаа авахаар явжээ. Гэвч тэд дайсанд алагдсан тул охид хүүхэд нь өнөө ууландаа үлдэж өсөж олон болсоор багталцахгүй болж тойрон хүрээлсэн нэгэн төмөр хадыг их түлээ овоолон галдан шатааж төмрийн хүдрийг хайлган урсгаж тэр хадаа сэтлээд гадагш гарчээ. Охид хүүхэд ийнхүү энэ ууланд бүгж амьд гарсан учир ийн нэрлэсэн гэнэ. 

	 

	9. Чингисийн суудал

	Налайхын зүүн хойно Уу буланд Чингис гэдэг уул бий. Мөн тэнд Чингисийн суудал хэмээх том хад бий. Мөн зүүн хойд хэсэгт нь нүхтэй хад бий. Энэ тухай нутгийнхан ярихдаа Чингис хааны суудал дээрээсээ тэр хадыг харван нүх гаргасан гэдэг байна. 

	 

	10. Тулгат гацаа

	Төв аймгийн Баянзүрх сумын нутагт байгаа Чингис уулаас зүүн урагш Туулын голын урд талд буй нэгэн гацааг тулгат гацаа гэдэг байна. Анх Чингис хаан энэ гацаан дээр тулгаа тулж хээрийн цай хоолоо хийдэг байснаас Тулгат гацаа хэмээн нэрлэжээ. 

	 

	11. Дөш уул

	Төв аймгийн Баяндэлгэр сумын нутагт буй Дөш хэмээх уулан дээр анх Чингис хаан дөшөө тавьж дарх хийдэг байснаас энэ уул дөш хэлбэртэй болсон ба иймд Дөш уул гэж нэрлэгджээ. 

	 

	12. Дөш ширээ уул

	Энэ уул Дарьгангаас зүүн хойно 20 гаруй километр оршдог бөгөөд Чингис хаан илдээ түүний орой дээр давтаж Ганга нуурт хийж ширээж байсан гэлцдэг байна. 

	 

	13. Чингис хааны тамга

	Тэмүүжин төрөөд долоо хоносны хойно далайн хойг дотор харавтар шувуу гүр хар чулуун дээр нар зөв эргэж гурван өдөр донгодов. Есүхэй баатар "Энэ нэг бэлгэт шувуу болов" хэмээж тэр чулууг хагалж үзвэл алтан тамга үзэгдээд тэнгэрт нисэж гарав. Мөн тэр чулуу урьд ёсоор бүтэж тэр шувуу бас урьд ёсоор донгодов. Дахин хагалбал мөнгөн тамга үзэгдээд далайд оров. Бас тэр чулуу бүтэж шувуу бас донгодоход Есүхэй баатар өгүүлрүүн: "Энэ хөвгүүн төрөөд харавтар шувуу донгоддог нэг бэлгэт буй" гэж тэр чулууг бас хагалж үзвэл дотор нь хаш тамга байв гэнэ. Мөн Тэмүүжинийг хаан ширээнд залах ёслолын өмнө таван өнгийн өдтэй шувуу гэрийн үүдэн дэх чулуун дээр суун "Чингис Чингис Чингис" гэж гурав донгодсон тул түүгээр бэлгэдэн хаанд уг цолыг өгсөн гэдэг. 

	 

	14. Арван гурван овоо

	Хэнтий аймагт буй Хэрлэн баян улааны ноён оргилд Чингис хааны 27 насыг тэмдэглэн босгосон Арван гурван овоо гэж бий. Энэ нь хаан суусан нас жилийг тэмдэглэн босгосон гол овооны хоёр талд тус бoр арван гурван овоо байх бөгөөд гол овоотойгоо 27 юм. Түүнчлэн Чингис хаан шархдаж Зэвтэй нөхөрлөсөн Хүйтэн хэмээх газар нь эдүгээ ч уг нэрээрээ Баян улааны баруун хойно бий. Гүн бүрд, Анаагийн хад, Хэрлэн тооно гэх мэт Чингис хааны нэртэй холбоотой түүхэн дурсгалт газар энд олон ажээ. 

	 

	15. Эмгэнт, өвгөнт, уушги, бэрх

	Нууц товчоонд гардаг "Цэгээн цагаан" гэдэг нуур Төв аймгийн Лүн сумын төвөөс зүүн тийш байдаг юм. Булганы Бүрэгхангай, Дашинчилэн сумын нутгийн зааг Харуухын голын баруун талд Эмгэнт, энэ уулнаас хойш 10 км орчимд Өвгөнт гэдэг хоёр уул бий бөгөөд энд Чингисийн ойр дотно хоёр буурлыг хөдөөлүүлсэн юм гэдэг. Мөн аймгийн Хишиг-Өндөр сумын нутагт Наран тээг гэж шовгор толгой байх бөгөөд энд Чингис хэтнийхээ тээгийг гээчхээд уулын орой авч шав тавьсан гэдэг домогтой. 

	Халиун сумын нутаг Орхоны хойд хөндийд хүн зориуд авчирч тавьсан юм шиг чандманилсан гурван том хадан цохио бий. Түүнийг Чингисийн тулганы чулуу гэнэ. Үүний хойд талд Уушги гэдэг уул байх бөгөөд Чингис нум сумаа түшүүлж тавьтал даахгүй болохоор нь Уушги шиг гэснээр Уушги, түүнээс зүүн тийш байх нэгэн уулыг нум сумаа түшүүлэхэд даасан учир Бэрх гэж хэлснээр тус тус ийн нэртэй болжээ. Мөн тулганы гурван чулуунаас зүүн урагш Орхоны урд талд Хавиргагүй хайлстай гэж нэг хажууг нь тас цавччихсан мэт уул түүнээс зүүн өмнө хэдэн км-т Сайхан толгой гэдэг бөмбөгөр толгой бий. Чингис тэр уулыг харвасанд уулын хажууг тас татаад сумны зэвтэй шороо унасан газрыг нь Сайхан толгой гэх болсон гэдэг. Бас Халиун сумын төвөөс Булганы төв орох замын хажууд авдрын чинээ том чулуу байдгийг Чингис хэтний цахиураа хуруунд өртөхгүй боллоо гээд хаясан нь тэр гэдэг. Хангал сумын Их Чингэлд Чингисийн нохой уяа гэж том гозгор хад байдаг. 

	“Хөдөлмөр" сонинд Г. Авирмэдийн хэвлүүлснээс авав. 

	 

	16. Хэрлэн тооно уул, гүн бүрд нуурын домог

	Хэнтий аймгийн Дэлгэрхаан сумын нутагт Хэрлэн тооно уул гэж бий. Энэ уул эртнээс нааш сүлд тахилга улирсан, сангийн судартаа бол Дашбалбар гэж нэрлэгддэг байжээ. Тооно гэдэг нэгэн өндөрлөгийн нь оройд тооно байсан гэдэг. Энэ ууланд хэд хэдэн хадан агуй бий. Эргэн тойрондоо том том булшнуудтай зүүн урд талд нь Чингис хааны худаг гэж нэрлэгддэг Гүнбүрд гэдэг нуур байх бөгөөд тэр нуурыг хаших гэж хүрээгийн уулнаас Чингис хаан чулуу ачуулаад явж байтал тэмээ нь булгиад ачаагаа унагажээ. Тэр ачаа нь Амаагийн хад гэдэг уулгүй газар тогтсон хэсэг хэсэг хаднууд юм гэнэ. Мөн түүнээс баруун тийш Ишгэн толгой гэж байдаг, түүнийг Гүнбүрд нуурыг ухахад гарсан шороо гэж ярьдаг. Гүнбүрдээс урагш байгаа хадыг Чингисийн адууны мөр гэж ярьдаг. Мөн Дэлгэрхаан сумын нутагт орших Чингисийн аураг ордны тууриас баруун урагш Хэрлэнгийн хойд эрэгт Булштын хөвөө гэдэг газар байдаг. Энэ нь замагт нуурын урд байгаа тал газар юм. Тэр талаас дээш Чингисийн гүү сааж байсан саальчин осолдсоны дурсгалд зориулсан чулуун хөшөө түүнээс дээш Чингисийн гүүн зэлний гадас нэртэй Чулуун хөшөө байдаг. 

	 

	17. Тугчийн цагаан толгой

	Чингис хааны цагаан тугийг хадгалж явсан Тошлоо дархан хошууч тэнд зусдаг байснаас ийнхүү нэрлэдэг болжээ. Тугийн өвөлжөө гэж бас тэнд бий. Анх энэ газар Хөх толгой гэдэг нэртэй байв. Энд Чингисийн цагаан тугийг хадгалж явсан Тошлоо дархан хошууч өвөлждөг байсан учир тугчийн өвөлжөө гэж нэрлэжээ. Энэ газар Увс аймгийн Өндөрхангай суманд бий. 

	 

	18. Угтаал

	Чингис хаан өмнө зүгийн дайнаас ирж явжээ. Урьд их хүний урд талд түрүүч гэж явж байсан ба зам дайрах нутгаас нь угтуулын хүмүүс гэж гардаг байжээ. Ингэж Чингисийг угтах хүмүүс байсан уулыг Угтаал гэж нэрлэжээ. Энэ уул Дундговь аймагт бий. 

	 

	19. Цэгээн нуур

	Хэнтий аймгийн Биндэр сум (урьд Биндэрьяа хан уулын хошуу)-анд Цэгээн нуур гэж бий. Чингис хааны дүү Бэлгүтэй цэгээ ачсан тэргэнд хүлэгдэж баригдан явах үед тэрэгтэй цэгээг үүрч оргон харих замд цэгээ цалгин аргаснаас энэ нуур тогтсон гэж домоглодог. 

	 

	20. Загал буурал

	Дундговь аймгийн Мандах сумын нутагт байдаг Арван найман Богд уулын хавь газраар холын бараа харж яваад хоёр морио харах гэсэнд нэг уул халхлаад байхаар нь сэт харван они гаргасан гэнэ. Богд уулын доод ёроол дахь дэвсэг тал газраар тогтсон овон товон уул толгодыг онь гарган харвахад бутарсан шороо гэж ярьдаг юм. Тэгээд Богд уулын ард ирж хоёр морио нутагшиж байсныг олж аваачаад тэндэх газрыг хоёр морины нэрээр Загал буурал гэж нэрлэжээ. 

	 

	21. Хасгийн гарал

	Урьд Чингис хаан зуун хатантай байсан юм санжээ. Хатан бүрийг нэг нэг тайган эр манаж байдаг. Хаанаас өөр эр хүнийг ер хавьтуулдаггүй байж дээ. Тэгтэл шөнө бүр бага хатан дээр нь нэг хүн ордог болж. Ямар хүн орж байгаа нь ер мэдэгдэж өгдөггүй. Үүнийг хаанд мэдээлж. Хаан үүнийг дуулаад бага хатандаа нэг шөнө орж ирэхэд нь нуруун дээр нь тэмдэг тавиад явуул! гэж зарлиг болж гэнэ. 

	Маргааш өглөө нь бүх эрчүүлийг цуглуулж нурууг нь үзсэнд өөрийнх нь хүү байжээ. За тэгээд хүүгээ цаазалж чадсангүй, хүн амьтангүй цөл шил газар цөлж гэнэ ээ. 

	Тэр хүү хээр унтаж байгаад сэрсэн чинь дэргэд нь нэг сайхан хүүхэн зогсож байв гэнэ. Тэр хүүхэн "Та яагаад энэ эзгүй цөл шил газар ганцаараа байж байдаг хүн бэ?" гэж. Хүү "Би аавдаа буруу хэрэг хийгээд цөлөгдсөн хүн байна. Харин та хаанахын авхай энэ эзгүй газар явж байдаг бил ээ?" гэж. "Би тэнгэрийн гүнж юм аа. Таныг ингэж зовж зүдэрч явахыг мэдээд хань болох гэж ирлээ" гэжээ. Тэгээд тэр хоёр айл гэр болж үр хүүхэд төрүүлжээ. Тэр цагаас хойш хасаг үндэстэн гарсан гэдэг юм. Хасаг хүн толгойгоо тэнгэрт харуулахгүй гэж тоорцог малгай өмсөж явдаг нь тэнгэр язгууртайн тэмдэг гэнэ. 

	 

	(б. хувилбар)

	Урьд Чингис хаан үдэш бага хатандаа бараалхах болж гэнэ. Тэгсэн тэр хатан нь "Та урьд шөнө бараалхсан биш үү?" гэсэнд, Ирээгүй гэж. Тэгэхлээр өөр хүн ирсэн болж таарах нь. Хаан их хилэгнэж "Өнөө шөнө тэр хүн дахиж ирвэл чи нуруунд нь тэмдэг тавь" гэж хар хөө бэх өгөөд явжээ. Маргааш нь хаан хатнаасаа "Шөнө хүн ирсэн үү" гэж. "Ирсэн" гэжээ. Тэгэхлээр ордны бүх шадар хүмүүсээс аваад цэргүүдийг хүртэл нүцгэлүүлж нурууг нь шалгаж үзсэн тэмдэгтэй хүн гарсангүй. Тэгэхээр ураг төрлийнхөө хүмүүсийг шалгаж үзсэн бага хүүгийнх нь нуруунд бэх түрхсэн байв. Тэгээд хаан бага хүүгээ "Өсгийг нь цавчаад, эрхтнийг нь таслаад, хэнхдэгийг нь зураад хол цөл" гэж зарлиг болжээ. Тэр цөллөгийн хүмүүсээс хүү "Намайг амьд үлдээ" гэж гуйгаад байхлаар өрөвдөөд өсгийнөөс нь өнгөлж өөлөөд, бэлгэ эрхтнийх нь хөвчийг таслаад, дээлийнх нь энгэрийг хутгаар цуу татаж орхиод явж гэнэ. Хэдэн жил болоод хаан арван хоёр отгоосоо гурвыг явуулж тэр хүү үхсэн амьдыг үзэж ир гэж явуулав. Тэр гурвыг ирэхэд хүү эхнэр авчихсан, айл гэр болчихсон сууж байжээ. Эхнэрээ тэнгэр эцгээс нууж байна гэж толгойг нь цагаан бөсөөр бүтээж сууж байв. Тэр гурван хүнийг "Битгий буцаж харь, харивал хаан аав биднийг үгүй хийнэ" гуйсаар байгаад тэр гурвыг тэндээ шингээж авчээ. Энэ янзаар хүн ирж тэр нутагт суусан нь арван хоёр хэрээ Хасгийн анх удам тэр гэдэг. Дараа нь найман иргэнээс мөн гурав гурваар гурван удаа илч явуулжээ. Тэд ань мөн тэнд хоцорч өсөн туг найман хасаг овог үүсэж гэнэ. 

	Хасгууд хар дээл өмсдөг нь харанхуй шөнө хар хөөгөөр хөөдүүлснийх гэдэг. Өсгийдөө мэс хүргүүлсний улмаас төмрөөр тахалсан өндөр өсгийтэй гутал өмсөх болсон гэнэ. 

	 

	22. Муу мянган

	Эрт нэгэн цагт эзэн Чингис хаан мянган ав хөдөлгөж мянган нум агсаж мянган шар тайга дагуулж авд мордов. 

	 

	Хөдөө талаар хэсэж

	Хөлөв булга барьж 

	Цагаан талаар хэсэж 

	Цагаан цоохор ирвэс 

	Цагаан үнэг барьж 

	Шил шилээр хэсэж 

	Шилүүс гөрөөсийг барьж 

	Шар манхаар гарч 

	Шар эрээн барс барин 

	 

	явж байтал нэг өдөр хүдэн манан татаж айл олдохгүй болоход хөдөө тал дээр бууж хонохоор болов. Үдэш орой болоход мянган тайгаа цэтгэж (уяж) мянган авын хүн буга зээрийн мах чанаж хоногийн будаа идэж байтал гэнэтхэн тас хар царайтай, нэг алд сахалтай өвгөн ирж авын түрүү Чингистэй уулзаж:

	"Би Чингис танд айлтгах хэдэн зүйлийн учир байна. Миний нэр бол баян хан Мани гэдэг юм аа. Би 123 настай. Миний эмгэн 117 настай. Би болбол хан дэлхий дээр байх хамаг гөрөөсийг хамаарч эзэлж суудаг билээ. Миний харьяалж байдаг зээр, туулай, буга, үнэг, барс, ирвэс тэргүүтэн цөм минийх. Үүнээсээ заримыг нь Чингис танд отголж өргөе. Заримын нь амийг нь өршөөж хайрла! Бас цаатай нь өршөөж энэ бүгдийн тогтоох нутаг, явах бэлчээрийг Чингис танаас гуйя! " гэвэл Чингис:

	“Чиний гөрөөс миний нутагт дураараа явж болно. Болохдоо муу сайн ардад зун өвлийн идэх мах үүц олгож өгвөл үүнээс хойш чиний гөрөөсөнд халдаж алахыг байя! Өгөхгүй дээр тулбал хамаг гөрөөсийг чинь нэг нэгээр түүж алж оргүй таслаад бас цаатай нь чамтай учир хэлэлцэнэ би!" гэвэл баян Мани:

	"Чингис та хаана саатаж байдаг бол гөрөөснийхөө махан дээжийг өтөглөж өргөе! Бас таныг дагасан улсад гөрөөснийхөө арьсыг авч өгье. Ингэвэл болно уу?" гэж асуутал Чингис:

	“За за болно! Болохдоо чи өөрөө өгөхийг байг! Миний анчин нар хэн нь чадалтай болбол өөр өөрсдөө барьж махыг нь идэж арьсыг нь өмсөж үнэ өртөг болгож наймаа арилжаа хийж зараг!" гэж хэлэлцээд тарав. 

	Маргааш нь Чингис эрт босож хүрэн зээрд морио дуудаж олон амьтнаа сэрээж босгоод цай будаагаа идэж аваад мянган аваа хөдөлгөв. 

	Энэ завсарт элдэв зүйлээр бүтсэн үнэгэн шуламс догшин гөрөөс, алмас, тийрэн бүгд өөрөө дарагдаж устав. 

	Чингис хаан эхлээд мянган нумаа агсаж, мянган тайгаа тавьж явж Хоёр богдын өвөрт үдэлж аваад уулын завсар хэрэн явж байтал гэнэтхэн нэг цагаан үнэгэн шимнус гарч дутаав. Дутаасныг нь Чингис хаан үзээд мянган шар тайгаа тавьж өдөр хөөвч баригдахгүй. Туул мөрний захад хүрчээ. Үнэгэн шуламс эргэн бултаж дутаажээ. Бас хойноос нь хөөж Муна уулын ард ирж нэг их хөндий нүх рүү жилийв. Чингис эхлээд тэр нүхийг малтаж утавч ердөө гарч ирсэнгүй. Арга ааш барж энд тэнд нүх сүвийг үзвэл гурван зуу гаруй алд хол нэг нүхээр гараад явчихжээ. 

	Хойноос нь мөрийг нь мөшгөн явж байтал гэнэтхэн нэг сагсгар толгойтой шар өвгөн золгов. Чингис: "Чиний явсан замд олон зүйл гөрөөс, үнэг, шувуу хараацай үзэгдэв үү?" гэж асуувал Шар өвгөн сүвээгээ тулж гэдийж зогсож байгаад: "Авчин таны нэр хэн бэ?" Яасан олон тайга нохой дагуулж тал дүүрэн бэлчиж явдаг юм? Өвгөн би үзвэл талд байдаг гөрөөсийг тааваараа барьдаг янзтай. Хөдөөгийн гөрөөсийг гөрөөлж хөөж явж байгаад Хүнхэ нэртэй өвгөнөөс асуудаг учир тань юу юм? Танууд авлах мөртөө авлах л биз! Учиргүй надаар үнэг заалгаж авъя гэдэг юу вэ? Хувьдаа байсан гөрөөсний амийг зааж өгч тусалдаг өвгөн би биш!" гэж хэлбэл Чингис уур нь хүрч:

	“Хөдөө талын үнэгийг хөөж дураар барих байтугай гүрэн төрийн эрхийг дураараа эзэлж явдаг эр байна би. Золбин хэрдэг шар өвгөнөөр байцаалгадаг хүн биш. Би мянган тайга нохойгоо дагуулж авлаж явснаас ядсан хэрдэг өвгөн чиний газарт явсангүй!" гэвэл Хүнхэ өвгөн:

	“Авчин өвгөн замдаа явсан намайг хараах ч гайгүй. Бултаж гарсан цагаан үнэгэн шулмаа алдсан гэмээ мэднэ үү чи! гэж хэлбэл Чингис газар дэвсэлж хөмсгөө зангидан:

	“Хонхир шар хэрдэг өвгөн чи ёс мэдэхгүй! Элдвийн үг хэлж чамайг эндүү хүн болгож надтай дураар үг хэлэлцэж, намайг байцаах юу байна?" гээд нарийн цагаан жадаа аваад зүрхний нь тус газар жадалъя гэвэл нэг шар тайга нь ирж хөлөө нугалж мөргөх янзтай гасалж гуйвал Чингис үзээд цочиж шар нохойн зүг рүү харвал хий салхин дотор хэдэн үсэг бичиг харагдав. Чингис жадаа тавьчхаад тэр хэдэн үсгийг дуудаж үзвэл: "Хонхир шар Хүнхэ өвгөний амийг нь орхиж өршөө, энэ өвгөн үзэхэд хэрдэг шар боловч эцэстээ үүний гурван хүү үнэгэн шуламсыг барихад танд тус хүргэнэ!" гэсэн бичиг байна. Чингис бичгийг үзээд уур хилэн нь тайтгарч:

	“Энэ өдөр хэрдэг өвгөн чи амиа надад өгөх учиртай ирсэн биз! Хөөрхий энэ шар тайга чиний аминд орж гуйхад би аргагүй сайн нохой болохоор амийг чинь асарч өгье!" гэвэл хэрдэг шар өвгөн сүвээгээ дарж:

	“Таны мянган авын дотор энэ нохой Чингис чамаас дээр. Хэл ам мэдэхгүй нохой хэр нь амь цээрлэж гуйж байтал, өвгөн би үнэг зааж алуулахыг цээрлэлгүй яах вэ? гэвч нохой миний аминд орсон болохоор Чингис тантай өвгөн би хэлэлцэхээ байя" гээд чичрэг бүдрэг дайраад явав. 

	Чингис нэлээд гайхаж байснаа шүд зуун: "Энэ нэгийг чинь өнгөрөөе, дахиад золгоход тулбал хэрдэг өвгөн чиний шар арьсыг өвчиж усан тулам хийе би! гээд ав хөдөлгөж явав. Явсаар наран оройтжээ. Бууж хонохоор болов. Олон даяараа хэлэлцжээ: "Цагаан үнэгэн шуламсыг яасан ч барихыг бодоцгооё" гээд хонов. 

	Маргааш өглөө нь эрт босож мянган аваа хөдөлгөж Муна ууланд гарч зав хонгил хэрж явж байгаад Чингис биеэрээ хамгийн их өндөр уулын орой дээр гарч суугаад гаансыг авч тамхиа утгаж аваад хэтээ дэлдэж тамхиа унгатган татаж байтал алсад нэг уулын завсраар нов ногоон дээлтэй сайхан царайтай эхнэр гарч ирээд дуулан явааг үзэв. Царай өнгийг нь хэрийлж үзвэл арван долоо найм хүрсэн болов уу. Чингис тэр эхнэрийг үзээд их тоож даллан дэргэдээ авч ирээд үзвэл ер гүрэнд байхгүй үзэсгэлэн сайхан зүстэй эхнэр байна. Чингис өөрөө их сэтгэл тачааж хэлэв:

	"Бүсгүй чамайг үзвэл зан ааль ч сайхан тогтуун намуухан шинжтэй. Бүсгүй чи намайг тоовол орой хоногийн газар очиж бүс тайчиж элгээ нийлүүлье!" гэвэл тэр жаахан эхнэр эрхэлж:

	“Эхнэр би зан ааш өнгө зүс муутай, анчин тантай элэг нийлүүлэх заяагүй. Тийм муухай явдал хийвэл болохгүй шүү!" гэвэл Чингис:

	“Элэг нийлүүлэхэд ямар эрээ байдаг юм? Өвгөн би зан ааль өнгө зүсэнд чинь болж сэтгэл уярч байна. Одоо хоёулаа явъя" гээд гар дээрээс нь барьж хөдөлгөөд буудал дээрээ хүрч буудаллав. Шөнө унтах шахам болоход гэнэтхэн гурван жаахан хүүхэд гүйлдэж ирээд Чингисийн чанх өмнө нь зогсож нүдээрээ ирмэж, хуруугаараа зааж дохио өгөв. Чингис дотроо мэдэж гурван хүүхдээс:

	“Та гурвуулын гэр хаана байдаг юм. Хэн гэгчийн хүүхдүүд вэ?“ гэж асуувал тэр гурван хүүхэд:

	“Бид гурвын гэр уулын баруунтай, дунд, зүүнтээ байна. Бидний эцэг хэрдэг Хүнхэ гэж хэлбэл, Чингис дотроо санаанд орж:

	“Өчигдрийн нохойн дээр байсан бичигт байсан билээ. Энэ гурван хүү ирснийг бодвол надад туслахаар ирсэн юм байна" гээд хүүхдэд боорцог өгч гарвал тэр гурван хүүхэд:

	“Авчин авгайн захад байдаг тэр жаахан эхнэр, манай энэ ууланд шулам болоод хоёр гурван жил болжээ. Зарим өдөр цагаан үнэг болоод явдаг. Зарим өдөр нэг сайхан эхнэр болоод хүн амьтны сүнсийг авдаг. Зарим өдөр чөтгөр болж түмнийг айлгадаг. Түүнийг ямар ч амьтан дарж хүчирдэггүй гээд явав. 

	Энэ үгийг Чингис сонсоод биедээ байсан нарийн цагаан илдээ сугалж аваад улиангараа үлээж олондоо дохио өгвөл олон авын хүн цаг зуур мориндоо эмээлээ тохож, мянган нохойгоо хөдөлгөхийн завсарт Чингис цагаан илдээ барьж майхандаа орж тэр эхнэрийн толгой руу хальт мөлт дэлдвэл нэг муу дуу гараад үгүй болов. Чингис өөрөө түрүүлж мянган аваа тавьж хөөв. Хөөсөөр хөөсөөр Хоёр Богдын энгэрт хүрч Чингис хашхирав:

	“Одоо дутаагаад хаа хүрэх юм чи? Чи цаг чинь тулсан бол одоо зогс! Гэвэл тэнгэрээс нэг бүлэг үүл гарч луу донгодож, цахилгаан буухад тэр үнэгэн шуламс цочмог бултаж мөртөө эргээд ирвэл Чингис цагаан илдээрээ магнайг нь дэлдвэл нэг хэсэг арьс хуураад газарт унуут газар бүр гэрэл татахыг Чингис үзээд самгардан амандаа тарни уншвал гэрэл нь буурч нэг урт шар ногоон үс болов. Түүнийг нь аваад галд хийж түлбэл тэр цагаан шуламсын бие хоосон яс болж орхив. 

	Чингис тэр газар дээр илдээ хатгаж:

	“Үнэгэн шулам чамайг надтай дайлалцаж дутаасныг энэ дээр цаазалж тавьсан тэр!" гэж байхын завсарт бас нэг ороолон чөтгөр Чингистэй өдөр шөнөгүй гурав хоног дайлалцвал Чингис баахан автах маяг гарвал арга тагдахад (аядахад) аман дотроо нэг тарни уншиж тэнгэрт даатгавал, тэнгэрээс гурван алтан гархи бууж Чингисийн гарт ирэв. Чингис тэр гурван гархийг аваад хувилгаанаар:

	“Энэ ороолонгийн толгойг балба хагалж түл!" гээд цохивол гархи нь очиж ороолонгийн толгой дээр тусч гал шатаж ороолонг балба хага түлж алав. Алагдсан хойно хувилгаанаар цохисон гархиа Чингис тарни уншиж дуудаад тэр ороолонгийн газар дээр бас илдээ хатгаж цаазлав. 

	Чингис мянган ав хөдөлгөж хаан гүрний хамаг дайсан шуламсыг дараад буцаж орондоо хүрч ирсний хойно нь Хүнхээн гурван хүүг дуудаж ирүүлэв. Чингис тэднийг сайшааж гавьяаг нь илрүүлж зүүн гүн, баруун гүн, дунд гүн гэж гурван их зэрэг шагнан гурван хошуу болгов. Хонхир хэрдэг шар өвгөн мянган шар тайгыг муутгаж хэлсэн болохоор Муумянган хошуу болгон захируулж ноён суулгав. Хэрдэг шар өвгөн гурван хүүтэйгээ тус тусынхаа хошууг захирч амар жаргав. 

	 

	23. Архийг ширээнд тавьж мөргөж уух болсон нь

	Чингис хөвгүүн ер хүнээс их хүчтэй маш мэргэн мөн чанарт ажгуу. Энэ хөвүүний дөрвөн дүү нь Хавт Хасар, Бөх Билигт, газарч Хачиун, Тэмүгэ отчигин эдгээр дөрөв, Чингисийн дөрвөн хөвгүүн нар нь Зүчи, Цагаадай, Өгөөдэй, Тулуй цэцэн энэ дөрөв бүлгээ. Хүдэр мэт дөрвөн хүү, Хүлэг мэт дөрвөн хөвгүүн минь хэмээн өөрөө магтдаг ажгуу. Ар Хангай, Өвөр Хянганыг хэсэж ав гөрөө хийж цэргийн эрдмийг боловсруулж Ар монголыг эрхэндээ хураавай. Ар Богд би болбоос тэнгэр та болбоос над лугаа үлгэрлэвээс үл болмуй хэмээн дүү нартаа зарлиг болоход харвах намнах нь мантай адил гэлцдэг агсан ажээ. Нэгэн өдөр эхэд нь нэгэн хүн лонхтой юм өгч үүнийг Чингист өг гэснийг эх нь авч зүүн өмнө тавьжээ. Богд ирээд хүн надад юм өгөв үү гэсэнд эх нь нэгэн лонхтой тэр байна гэсэнд Богд босож аваад баруун хормойгоо тавьж мөргөөд "ай миний ач үр заримууд нь цэцэн, заримууд нь баян, заримууд нь үгээгүй, зарим нь тэнэг болох байна" гэж зарлиг болж өөрөө тэр архинаас нэгэн аяга дүүрэн зооглож ам халахын хэр болов. Дүү нартаа их ууж үл болно гэж өчөөд амсуулсанд цөм согтож ойчив. Түүнээс хойш ахын чадалтайг сая мэдэж их хүндэлж эдүгээ архи уухад ширээнд тавин мөргөөд уух нь тэр журам ажгуу. 

	Сав шимийн ахуй ёсон ба хаадын язгуурын түүх оршвой гар бичмэлээс

	 

	Тайлбар

	Энэ домгийг сайн ажиглавал дээр тэнгэрээс Чингисхаанд хас аягатай архи буулган хайрласан үлгэрийн нэгэн хувилбар бөгөөд түүнд архи уух тухай нэг заншлыг халдаан оруулсан байдалтай "Хаадын үндэсний хураангуй Алтан товч", Саган цэцний "Эрдэнийн товч" тэргүүтэнд тэмдэглэснээр бол нэгэн өдөр Чингис хаан ордондоо зүгээр сууж байтал дээр тэнгэрээс хасын аягатай архи алганд нь бууж иржээ. Тэгээд Чингис түүнийг ганцаар уухад дөрвөн дүү нь тэнгэрээс соёрхсон хишиг юунд ганцаар ууна вэ? хуваалцаж ууя хэмээн гуйхад Чингис тэдэнд өгөв. Дөрвөн дүү нь уухад аманд нь ороод хоолойд нь эс орсон бөгөөд бүр согтжээ. Үүнээс дөрвөн дүү нь Чингис ахаа тэнгэрийн хөвүүн хэмээн нэн бишрэн шүтэж "заяат эзнээс заяагүй бид буруу булаалдав. Эзэн зоогло гэж ахдаа барив" Чингис авч уугаад сая хөлчүүрэх шиг болов. Мэдээжээр энэ үлгэр Чингис хааныг сахиусчлан үзүүлж түүний эзэн сууж ертөнц захирахыг тэнгэрээс заяасан зүй ёсны хэрэг болгон өгүүлжээ. Тэгэхдээ архийг ширээнд талбин мөргөж уух ёс заншлын үүсэлтэй холбож өгүүлжээ. 

	 

	24. Морь шээхэд зогсож дөрөө цохидгийн учир

	1. 

	Монголчууд хэдүүлээ морьтой явж байгаад нэгнийх нь унасан морь шээвэл бусад нь хүлээх заншилтай. Эрт урьд Чингис богд олуулаа дайн байлдаанд явж байхад нэгнийх нь унасан морь шээж хоцорсныг бусад нь мэдсэнгүй орхиж явснаас дайсанд эндүүлсэн юм гэнэ. Түүнээс хойш морь шээвэл зогсож хүлээх ёстой болсон бөгөөд өдөр бол "Морь шээлээ" гэж хэлдэг. Шөнө орой бол эмээлийн дөрөөгөө, ташуураараа тогшиж морь шээж байхыг мэдэгддэг. Тэрчлэн ганцаар явж байвч морь шээхэд буруу талын дөрөөгөө заавал цохидог ёстой болж гэнэ. 

	“Үзэмчин домгууд" номоос авав

	 

	2. 

	Суут Богд өглөө Ар Хангайгаас морилж Өвөр Хянганд авлаад үдэш буцаж харьдаг ажгуу. Газар товчилж залрахад нэгэн түшмэлийн морь шээж хоцорсон нь Богд эзэн товчоо тайлсны хойно тэр түшмэл гурван сар болж сая харьжээ. Түүнээс хойш морь шээхэд дөрөөгөө дэлдэж Богд эзний сонор дор хүргэвээс газрын товчийг тавьдаггүй агсан ажээ. Тэр журмаар монгол улс морь шээхэд дөрөө дэлддэг тэр журам буй. 

	Сав шимийн ахуй ёсон ба хаадын язгуурын түүх орвой хэмээх бичмэл дэвтрээс авав

	 

	3. 

	Эрт урьд цагт Чингис хаан нэгэн удаа аялж явахад Хэрлэн гол өмнө нь хөндөлдөж гэнэ. Хаанаас хоёр цэргээ дуудаж "Гол хөлдсөн эсэхийг үзээд ир" гаж айлдвай. Тэр нь яг зуны зургаан сар байсан учир хөлдөнө гэж байх уу даа. Томилсон хоёр цэрэг нь "Гол хөлдсөнгүй" гэж үнэнээр нь мэдүүлсэнд "Худал" гээд тэр хоёрын толгойг нь авчээ. Дараа нь бас хоёр хүнийг томилсонд эзэн хүнийг худал хэлж болдоггүй гэдэг тул тэд бас "Гол хөлдсөнгүй" гэж үнэнээр нь хэлээд алагджээ. Дахиад бас хоёр хүнийг томилбол тэр хоёр "Бид хоёр гол хөлдөөгүй гэж үнэнээр нь мэдүүлсэн ч үхнэ. Хөлдсөн гэж худал хэлэвч үхнэ. Ийм юм чинь хөлджээ гэж хэлье" гэж зөвлөлдөөд "Гол хөлджээ" гэж мэдүүлжээ. Үүнд хаан цэргээ дагуулаад хөлджээ гэсэн газраар нь гарвал голын ус үнэхээр цэрэг гарах хэмжээгээр хөлдөв гэнэ. Цэргүүд цувралдан гаталж гарч дуусах үеэр эзэн хаан доорх зарцаасаа "Цэрэг бүр гарч дуусав уу?" гэж асуужээ. Доорх түшмэл нь "Бүрэн гарчээ" гэж хэлж барангуут хөлдсөн мөс дороо хайлж нэлийсэн ус болж гэнэ. Яг энэ үед нэг жанжны морь нь шээж байсан тул гарч амжилгүй их усанд живж үхжээ. Үүнээс хойш Чингис хаан зарлиг буулгаж цэрэг морь аялан явж байх үес хэн хүний морь шээвэл даруйхан дөрөөгөө цохиж мэдэгдэх хэрэгтэй гэж тогтоосон гэнэ. Энэ нь яваандаа монгол хүний морь шээвэл дөрөөгөө цохидог заншилтай болсон ажээ. 

	Хөлөнбуйрын шинэ баргын хошууны Раднаагийн хэлснийг тэмдэглэжээ. 

	 

	25. Үүдэн дарлагын үүсэл

	Эрт урьд цагт эзэн богд Чингис хаан татвар хатан буулгахаар үзлэг төлгө бариулсанд хятадын Тавнан хааны гүнжийг талтай гэж буусан гэнэ. Тэгээд төрийн их хуримын түрүүгээр Чандага сэцэн нэрт мэргэн түшмэлийг томилжээ. Чандага сэцэн Тавнан хааныд хүрч ирсэн учир тухайгаа айлтгасанд Тавнан хааныхан сонсоод дагаагүй боловч аргагүй эзний сүрээс халирч эвлүүлж өнгөрөөхийг бодож таван зуун авхай нарыг адилхан хувцаслуулж гурван мөр зогсоогоод "Гурван өдрийн дотор таньж чадвал өгье" гэж гэнэ. Чандага цэцэн, мэргэн түшмэл хоёр шинжээд таньж чадсангүй. Хүнээс асууя гэхэд Тавнан хааны мэргэн ногоон зурхайн төлгөнд мэдэгдэхээс айгаад хэлж өгөх байхгүй болохоор аргаа баржээ. Тэгээд шөнө нь Чандага цэцэн мэргэн түшмэл Тавнан хааны тогооч эмгэнд сав алтан зоос өгөөд "хэлээд өгнө үү" гэж гуйжээ. Хөгшин "Болохгүй, хааны ногоон зурхайн төлгө үхсэн хүний хэлснийг ч андахгүй мэддэг юм" гэсэнд Чандага цэцэн мэргэн түшмэл "Надад арга байна" гээд тулганы дээр нэрдэг тогоо тавиад хөгшнийг дотор нь суулгаж дээрээс нь модон бүрхээр төмөр жалавч тавин ус хийгээд гуулин хэлтэй зэс халбагатай цорго хийчхээд чихээ тулгаж "Чи одоо надад хэл!" гэсэнд хөгшин "Манай гүнжийн зүүн баруун мөрөн дээр хар ногоон хоёр алтан батгана солбилцож буудаг" гэжээ. Маргааш нь Чандага цэцэн мэргэн түшмэл хөгшний хэлж өгсөн ёсоор таван зуун авхай нарын дундаас Тавнан хааны гүнжийг эндүүрэлгүй таньж олсонд Тавнан хааныхан гүнжээ өгөхөөр болж гэнэ. Тэгээд "лав нууцыг хэлж өгсөн хүн байна" гээд мэргэн ногоон зурхайн төлгөө татуулсанд "Төмөр бөгс, модон цээж, хүрэл толгой, усан тархи, зэс хоншоортой, гуулин хэлтэй хүн хэлжээ" гэж буусан гэнэ. Тавнан хаан сонсоод "Энэ зурхай эргүү болжээ. Шатааж орхи" гэжээ. Чингэснээрээ хятадад зурхай байдаггүй нь тэр гэнэ. 

	Тавнан хааныхан нэг арга нь бүтсэнгүйд бас нэг арга сэдэж Чингис хааныг нэр зааж хүрэхээр болзсон цагаас өмнө Богд Чингистэй адилхан зассан нэг бүлэг хүмүүсийг ирүүлж гүнжээ хуурмагаар өгч явуулах гэжээ. Чандага цэцэн мэргэн түшмэл гараад үзсэн чинь ондоо улс байв. Тэгээд дороо нэг арга бодож олоод багана барьж үүдийг нь дарж зогсоод ирсэн улсаас овог нэр, орон сууц, авчирсан бэлэг, ирсэн учир тухай олон асуулт асууж ам хэл булаалцан Чингис хааны ирэх болзоот цагийг тултал саатуулж байжээ. Тэгтэл Чингис хаан луу унаж гарди хөлөглөн, саадаг нумтай баатар жанжнаа дагуулж хүрч ирээд саяын улсыг үлдэн явуулж хатнаа богтолж авав гэнэ. Түүнээс уламжилж ураг хурим бүхэнд үүд дардаг болсон байжээ. Үүдэн дарлагын үгэнд "Тавнан хааны хүүхнийг таван зуун авхай нарын дундаас таньж богтолж буулгасан" гэж гардаг нь тийм учиртай юм гэнэ. 

	 

	26. Улаан өшиглөхийн домог

	Эрт урьд цагт Чингис хаан ар монголд дайн байлдаан хийж Татаар Тайчууд зэрэг аймгийг нэгтгэсний дараа Найман аймгийг нэгтгэхээр баруун зүгт дайлаар мордов. Найман аймгийн Даян хаан үүнийг сонсоод Алтай уулын хормойд гурван түмэн цэрэг бүгүүлж Чингис хааны цэрэг морь ирмэгц бүгдийг устгахаар бэлтгэв. 

	Нэгэн өдөр Чингис хааны цэрэг сүр жавхлантайгаар баруун тийш урагшилж түрүүчийн цэрэг морь нь Алтай уулын хормойд хүрч ирэнгүүт нэг сүрэг шар барс үсрэн гарч ирээд өмнө нь нааш цааш сүлжилдэн замыг нь хашив. Чингис хаан их хилэгнэж нум сумаар харва гэж зарлигджээ. Гэтэл тэдгээр шар барс биеэ сэгсэрсээр сум сүржигнэтэл газар ойж байв. Үүнийг Богд эзэн үзээд их цочиж энэ бол тэнгэрийн санаа тул зөрчиж болохгүй гээд цэргээ ухраав. 

	Дараа нь Даян хааны гурван түмэн цэрэг Алтай уулын хойд хормойд бүхүйд монголын цэрэг зэвсэг барин морио унаж ирсэн атал гэнэт тэнгэр хувьсан шар манан бууж юу ч үзэгдэхгүй болоод манангийн дараа монголын цэрэг морь оргүй болжээ. Цэрэг хамааран захирч байсан Даян хаан үүнийг үзээд хэрэг явдал их сонин бодогдов. Гурван өдрийн дараа Чингис хаанд цэрэг морио тэгшилж Найманыг дахин довтлов. Даян хаан даруйхан цэрэг морь татан Тамирын голын хөндийд гурван түмэн илд сүхт цэргүүд бүгүүлж монголын цэргийг устгахаар бэлтгэжээ. Чингис хаан түрүү хоёр удаагийн хэргийг анхааралдаа авсангүйгээс мянга түмэн цэргээ дагуулан сүр жавхлантай урагшилсаар удалгүй Тамирын голын хөндийд хүрэв. Энэ үед нэгэн сүрэг цагаан буга их цэргийн замыг хашжээ. Чингис хаан "Нум сумаар харва" гэсэнд түмэн сумыг зэрэг харвасан боловч аль нь ч оносонгүй. Харин нэг нэгээрээ өөрийн мориных нь өмнө тусав. Чингис хаан ихэд цочин мориноосоо буугаад тэнгэрт даатган цэргээ эргэж хураан хороондоо буцахаар тогтов.

	Даян хааны илд сүх барьсан цэргүүд Монголын цэрэг орж ирснийг олж үзтэл манан бууж юу ч үзэгдэхгүй болоод манангийн дараа бас цэрэг морь оргүй болсон байжээ. Даян хаан их сонирхсон бөгөөд мөн сонор сэрэмжтэйгээр үргэлжлэн цэрэг бүгүүлэв. 

	Чингис хаан цэргийн хороондоо буцсаны дараа бичиг цэргийн түшмэдээ цуглуулж "Даян хаан бол хүчирхэг их аймаг. Бид тэднийг довтлоход шар барс замыг хаах, үгүй бол цагаан буга замыг таглаж үзэхэд дураараа хөдөлж болохгүй тушаалыг тааруулахгүй бол болохгүй" гэж зөвлөлдөн хоол будаа идэж байтал тэнгэрээс нэгэн шар торгон алчуур бууж монгол гэрийн өмнө тусав. Аваад үзвэл "Шагаа яс өшиглөн чих гаргавал урагшилж болно" гэж ув улаан найман үсэг бичсэн байлаа. Чингис хаан их баярлаж "Тэнгэр надад тусалмуй" гэж олон түшмэддээ хэлэв. Яг энэ үед тус аймгийн их түшмэл Мухулай яг сайхан нэг шагайны ясыг хэмлэж байсан тул их хааны өмнө түүнийг хүргэж иржээ. Чингис хаан монгол гэрийн үүдэн дээрээс үхрийн шагайг нэг сумны газар өшиглөн явуулсанд "чих" гарсангүй. Дараалан гурван өдөр бүр ийм тул Чингис бүр тэсвэртэй хүлээв. Дөрөвдүгээр өдөр нь монгол гэрийн нь өмнө тахилын тавцан гаргаж Чингис хаан тэнгэрт гурав даатган ес мөргөсний дараа үхрийн шагайг гурван сумны газар өшиглөн явуулсанд үнэхээр "чих" гарав. Мэдээ уламжлагдан бүх аймгаараа баярлалдан зарим нь тэнгэр тахин дуудуулж зарим нь "андай" бүжиглэн цэрэг морь мордохоор бэлтгэв. 

	Чингис хаан хотыг эзлэн явахаар хоёр удаа довтолгон бүр хагас замаасаа ухарсныг үзээд үүнд лав учиртай гэж Даян хаан сэжиглэж залгаад гурван өдөр цэрэг бүгүүлсэн боловч бас бараа үгүй тул "Тэмүүжин хэдийгээр олон аймгийг нэгтгэвч надаас айн зүрхшээсэн чинь сөсгүй Даяар дуурьсгасан миний аймгийн сүрээс айх аргагүй" гэж хэлэн инээгээд гурван өдөр амруул гэж зарлиг буулгав. Яг энэ үед Чингис хааны цэрэг догшин барс уулнаас буух сүр хүчин адил чиглэн ирж Найман аймгийг эзлэн авав. Чингисийн цэрэг энэ удаа байлдмагц ирж буцсаныхаа дараа үхэр хонь алж тэнгэр тахиж дайнд мордохоос өмнө өшиглөсөн үхрийн шагайг тахилын тавцанд тавин архи сөгнөн даатгаж цэрэг жанжин бүгдээр тэнгэрт мөргөв. Ингээд энэ удаагийн байлдааны ялалтыг дуурьсгахын төлөө шагай өшиглөхийг монголчуудын нэгэн сайн сайхныг хүсэн эрмэлзэх зан заншил болж улмаар биеийн тамирын үйлс болж жил бүр шагай харвах наадам явуулах болжээ. Дөрвөдийн монголчууд шагай харван наадахдаа шагайг өвч улаанаар буддаг. Иймээс энэхүү биеийн тамирын наадам "улаан өшиглөх" гэсэн нэртэй бөгөөд эдүгээ болтол уламжлагдсаар иржээ. 

	Дөрвөдийн домог номоос авав. 

	 

	Тайлбар

	Өвөр монголын зүүн орон хар мөрний дөрвөд горлос ба харчин монголчууд хөхөө өвлийн цагт ялангуяа цагаан сарын хугацаанд бугын шагай өшиглөх нэг зүйлийн наадам нааддаг. Өшиглөх бугын шагайгаа ямагт улаанаар буддаг учир түүнийг ердөө "улаан өшиглөх" гэж хэлдэг. Улаан өшиглөхөд нэгэн тэгш газрыг сонгож нарийн хумхыг (элс) төө хэртэй зузаалан ямх шахам өргөн арваад алхам урт дэвсээд хоёр хүн үзүүрт нь зогсоно. Тэр хоёр хүн дэвсэж бэлтгэсэн нарийн хомоолыг хөлөөрөө хавирга саран хэлбэртэй хар гаргаж түүн дээр бугын шагайгаа босоо зогсоож нарийхан урт хумх дээгүүр нааш цааш өшиглөх бөгөөд хуандай хуандай гэж хашхирна. Тэгээд тэр шагай чихэн талаараа зогсох (чих нь дээшээ хандаж) бөгсөн талаар босоо зогсвол бүр дийлсэнд тооцно. Саяхан болтол энэхүү тоглох заншил үргэлжилж байсан бөгөөд заримдаа нэгэнт хэрэглэхгүй болсон гуулин зоосоор төлбөр болгох ч байв. Энэхүү тоглох заншил монголчуудын дотор хэзээ яаж үүссэнийг хэлэхэд бэрх. Эл домогт энэ заншлын үүслийг Чингис хааны үйл хэрэгтэй холбогдуулан өгүүлжээ. Үүнийг эндүү гэх аргагүй. Гэхдээ энэ заншлын үүсэл ч амьтны ясыг шидэлцэн шүтэх бодол сэтгэлгээний төрдөс болох нь мадаггүй. Үүнийг ер нь далаар төлөг барих далны ясыг шатааж орхих богт чөмөг идэхийг цээрлэх зэрэг ёс заншил ба түүний тухай домогтой нэгтгэн үзвэл харин маш сонирхолтой юм. 

	 

	27. Сар тоолох заншил

	Чингис хятад лугаа таван сар дайлалцахаар хэлэлцэж тогтоод хоёрдугаар сар болоход хятадыг гэнэдүүлж "манай таван сар" гэж хэлээд довтолжээ. Хятад санаандгүй байтал гэнэдэж эвдрэв. Түүнээс хойш монгол цагаан сар таван сар гэж хэлдэг болжээ. (Цагаан сар, таван сар, зургаан сар, долоон сар, найман сар, есөн сар, арван сар, түрүү хөхлүүр (бас их хөхлүүр), сүүл хөхлүүр (бас хөхлүүр) хувь сар, хар хужир, өвөөлжин сар гэж жилийн арван хоёр сарыг тоолдог. Ордос нутагт одоо ч ингэж тоолж байна. 

	Арж бурж хаан номын 268-р талаас авав. 

	 

	28. Төрийн найрт "Эртний цагаан”-ыг дууны эх болгодгийн учир

	Эрт нэгэн цагт Чингис хаан төрийг тэтгэн бүлгээ. Хааны эх Өүлүн үжин зарлиг болруун "Манай дээдэс гурван үе архины шалтгаанаас эндэл болсон тул архийг чанга цаазалсугай" гэв Богд эзэн ачлалт номын журмыг түмэн үсгийн түрүү болгон эрхэлсэн тул эхийн зарлигаар улсын хэмжээнд чанга цаазалснаас найр наадам бэлэг ерөөл дуу шүлэг ховор болж ард олны сэтгэл сэргээх цэнгэл ба тэнгэр лусын эзэнд өргөх дээж цацал тасран эс баяссанаар гамшиг олон болсон нэгэн учир буй. Чингис хаан нэгэн өдөр өөрийн биеэр хойд зүгт морилж хол газар дахь нэгэн өндөр уулан дээрээс бараалбаас ард нэгэн бүхэл айлууд үзэгдэн тэр газарт төрөл бүрийн мал сүрэг түм бумаар бэлчээрлэн хур бороо элбэгээс өвс бэлчээр дэлгэрэн шим хүчин элбэг бүхүйг үзээд Богд эзэн биеэр морилон хүрч нэгэн айлд бууваас нэгэн Өндөр насалсан өвгөн гарч Богд эзнийг угтан залж гэрт оруулан эзэн зочны ёсоор суун амар мэнд асуулцаж цай барин идээ дэвшүүлсний дараа гэрийн эзэн өвгөн бас монгол хөрөнгөнөөс нэрсэн архийг хасын аяганд дүүргэн хийгээд Богд Чингис хаанд өргөн дэвшүүлэн настай өвгөн ийн хэмээн дуулруун:

	 

	Богд Чингисийн зохиосон 

	Бүхүй монголын жам ёс 

	Бурмын амтат сархдаа сөгнөн 

	Бүхэн хамтаар найрлая 

	Хаан Чингисийн зохиосон 

	Хамаг монголын жам ёс 

	Хатан хорз сархдаа сөгнөн 

	Хамт бүгдээрээ найрлая 

	 

	гэв. Тэгэхэд Чингис хаан архийг мөргөж амсан дуу өргөж хариу сархад барихад ийн хэмээн дуулруун:

	 

	Эртний цагаан буяны 

	Ерөөлөөр болсон 

	Энэ цагтаа чухаг 

	Чандманийн эрдэнэ 

	Чандманийн эрдэнийн 

	Чанараас болсон 

	Тан лугаа учирсан 

	Юутай соньхон хувь бэ? 

	 

	гэв. 

	Тэгээд Богд Чингис хаан өвгөнөөс ийн асууруун: "Манай улсын хэмжээнд ган болж байтал эрхэм таны энд хэрхэн энэ мэт хур бороо орж өвс бэлчээр дэлгэрсэн бэ?" хэмээвээс өвгөн "Хүндэт эзэн танаас юугаа нуух вэ? Дээд эзний зарлиг архийг цаазалснаар найр наадам ховор болж сайн билигт дуу шүлэг хөгжим үгүйгээс бэлгэ ерөөл дутагдан тэнгэр дэлхийн эздэд дээж цацал тасарч сахиус эс баясаад ган зуд элбэг бороо хур даанч үгүй болжээ. Манай бага газар хэсэг нутгийн ард бид нар хөрөнгөө нэрж төрийн ундаа сархад цэгээ гаргаж дэлхийн эзэнд дээж цацал дэвшүүлэн бэлгэ ерөөл тавин сайн бэлгэт дуу шүлэг дуулал найр наадам хийснээс шүтээн сахиус бишрээд хур бороо цагаар орж гамшгийн үргэлжлэл тасарч орон нутаг шинээр төгөлдөр болж мал сүрэг дэлгэрэн олон бүхэн жарган амуй. Энэ учир цааз дээгүүр цэнгэл доогуур хэмээсэн болой. Үүнийгээ санамсаргүй эрхэм хүнд мэдэгдэв бид хэмээжээ. Түүнээс Богд Чингис хаан ордондоо эгж ирээд Өүлүн эхдээ мэдүүлж зөвшөөрүүлэн архины цээрлэлийг тайлан ийн хэмээн зарлиг тунхаг тараав. Архи хэмээгч багахан ууваас жаргал, балайртал согтвоос мунхаг, Бэлгийн төдий ууваас рашаан, Биеэ согттол ууваас хор" хэмээв. Сархад сөгнөн бэлгэтэй дуу дуулан бэлгэ дэлгэрүүлснээс орон нийт ган зудын үргэлжлэл тасарч амар цэнгэлт жаргалан болов гэдэг болой. Үүнийг журамлан манай баруун үзэмчин төрийн их найртаа Богд Чингис дууг эх болгодог. Үүнээр бадруулан манай зүүн үзэмчин төрийн их найртаа "Эртний цагаан”-ыг дууны эх болгодог. 

	Үзэмчин түүхэн тэмдэглэл номоос авав

	 

	Эртний сайхан 
(Чингисийн төрийн дуулал)

	 

	Эртний сайхан ерөөлөөр

	Энэ сайхан оронд нь 

	Эзэн Чингис хааныхаа 

	Язгууран ээц бүрдэв ээ хө

	 

	Тэнгэр мэт заяатай 

	Тэгш таван оюунтай 

	Тэнүүн уужим зарлигтай 

	Тэнгэрийн минь үр сад билээ 

	 

	Олон одны дундаас 

	Сарны гэрэл тодорхой 

	Олон хүмүүний дундаас 

	Яндар мэт чимэгтэй

	 

	Сүмбэр уулын оройгоос

	Сүндэрлэж сацраад 

	Сүр жавхлан дэлгэрээд 

	Сүлд нь бат болтугай

	 

	Хамаг номын рашааныг

	Ханахуй чинээгээр хүртээд 

	Хаан эзэн Чингисийн өмнө 

	Хамаг бүгдээрээ жаргая. 

	 

	"Эртний сайхан" гэдэг дуу бол эрт үеэс уламжлагдаж ирсэн дууны нэг. Энэ дууг хууччуул "Чингисийн төрийн дуулал" буюу сүлд дуулал хэмээн ихэд хүндэлдэг байсан. 1930 хэдэн оны сүүлчээс "Эртний сайхан”-ыг дуулахаа больж өдгөө бараг мартагдахад хүрчээ. Харин 1936 онд Алдарт дуучин агсан Магсар хурцын Дугаржав монгол ардын дууны түүвэрт оруулж хэвлэсэн нь өнөө үед хүрч ирсэн байна. Мөн улсын гавьяат жүжигчин Жагзавын Дорждагва гуай 1970 онд эмхэтгэн хэвлүүлсэн "Уртын дуу" хэмээх номдоо оруулсан боловч үг нь их өөрчлөгджээ. Ер нь монгол ардын дуу, богино дуу, ялангуяа уртын дуунууд цаг үеэ дагаж үг нь өөрчлөгдөж ирсэн байдаг. Тийм өөрчлөлтүүд шарын шашин ихэд түгж дэлгэрсэн үе, тухайлбал XIX зууны эцэс, XX зууны эхэн үеийн уртын дуунуудад нэлээд түгээмэл ажиглагддаг. Жишээ нь, XIII Далай лам Төвөдэнжамц 1904 онд Монгол оронд ирж жил гаруй хугацаагаар байсан энэ үед уртын дууны төгсгөлийг "Ванчин далай ламдаа бараа болон жаргая" гэж дуулдаг болсон байна. 1911 онд Монголчууд манжийн дарлалаас гарч, тусгаар тогтносон улсыг байгуулж Богд Жавзандамбыг шашин, төрийг хослон баригч хэмжээгүй эрхт хаанд өргөмжилсөн үеэс дууны үгэнд өөрчлөлт оруулж "Хаан эзэн Богдын өмнө хамт бүгдээрээ жаргая" гэж өндөрлөдөг байжээ. 

	“Эртний сайхан" хэмээх энэ дууны төгсгөлийг "Хаан эзэн Богдын өмнө" гэж өөрчилсөн бололтой юм. Төв аймгийн Заамар сумын өвгөн Дуучин "өндөр" хэмээх Цүлтэм, мөн сумын Авиддамдинжав (1889-1950), "шилэв" хэмээх Дондог агсад гучаад оны эхээр энэ дууг дуулдаг байсан бөгөөд үг нь М. Дугаржав агсны түүврийн дууныхтай адил байв. Харин төгсгөлийн түрлэг (уртын дуунд бадаг гэдэггүй түрлэг гэнэ) нь:

	 

	"Хаан эзэн Чингисийн авралаар

	Хамаг Монголын эзэн бид

	Хаан сүлд тугийн өмнө

	Хамт бүгдээрээ бишрэн жаргая аа" 

	 

	хэмээн дуулдаг байсан хэмээн нийтлүүлж буй "Эртний сайхан" дууны эцсийн түрлэгийг М. Дугаржав агсны бичсэнээр "Хөдөлмөр" сонинд өндөр настан Вандангийн Цэвэгжав хэвлүүлснээс авав. 

	 

	Сундаалангийн ногоо 
(Алтайн урианхайн ардын найрын уртын дуу)

	 

	Сундаалангийн ногоо нь ээ хө 

	Суудлыгаа дагаж ургана 

	Сонинхон дуутай гургалдай нь ээ 

	Сөөгийн (үүр шөнө) дүнгээр жиргэнэ 

	Хазаар дунд нь дасгасан 

	Хангалхан халиун морь нь ээ 

	Хаан язгууртай ах нартайгаа 

	Номынхоо ёсоор найрлая. 

	Чагтан дунд нь дасгасан 

	Цэмцгэр халиун морь нь ээ 

	Чингис язгууртай ах нартайгаа 

	Номынхоо ёсоор найрлая 

	Зэлэн дунд агссан 

	Зэрлэгхэн халиун морь нь ээ 

	Зэлмэ язгууртай ах нартайгаа 

	Номынхоо ёсоор найрлая 

	Сойлтон дунд нь дасгасан 

	Сайхан халиун морь нь ээ 

	Сүбээдэй язгууртай ах нартайгаа 

	Номынхоо ёсоор найрлая 

	Аа найрлая 

	Найрлан жаргацгаая. 

	 

	... Эзэн богд Чингис хаан хийгээд эгнэшгүй алдар гавьяат өвөг дээдэс юугаан өргөн дуулсан дуу болбоос ховор сонин, маргашгүй үнэ цэнтэй, ариун нандин дурсгал мөн буюу. Чухам ийм ховор нандин бүтээлийн нэг бол "Сундаалангийн ногоо" хэмээх Алтайн Урианхайн ардын уртын дуу болой. Эл дуу нутгийн өндөр настай, цээл хоолойтой, цээж сайтай үе үеийн ахмад буурлуудын дундаршгүй авьяас билиг, уйгагүй зүтгэлийн ачаар уг дууны жинхэнэ эх биднээ уламжлагдаж иржээ. 

	Дуунд суут Богд эзэн Чингис хаан болон түүний үнэнч анд шилдэг баатар өрлөг жанжин Урианхайн домогт хөвгүүд болох Зэлмэ, Сүбээдэйн нэр алдрыг өргөн дуулжээ. Тиймээс ч дуунд хүчирхэг идэрмэг, мандаж явсан өвөг дээдсээ магтан дуулж, өргөмжилсөн хийгээд хүсэмжлэн санааширсан сэтгэлийн өнгө аяс илт шингэсэн байдаг. 

	Хэдийгээр уг дууны зохиогдсон он цаг тодорхой бус боловч агуулга үзэл санааны ерөнхий төлөвөөс ажихул Монголын их эзэнт гүрний үетэй холбон үзэж болох мэт санагдана. Ямар ч атугай энэ дуу 500-700 жилийн урт замыг туулан иржээ хэмээн таамаглан хэлж болох болов уу?

	Урианхай нар энэ дууг алив нэгэн найр цэнгэл бүхэнд дуулдаггүй, зөвхөн Төрийн их баяр ёслол буюу ноёд, дээдэс, ахас ихсийг хүндэтгэх найр наадмыг эхлүүлэн магнайд нь дуулдаг. Өөрөөр хэлбэл, төв халх нар наадмаа "Түмэн эх”-ээр, найраа "Хуур магнай”-гаар эхэлдгийн нэгэн адил Алтайн урианхайчууд наадмаа "Сундаалангийн ногоо" дуугаар, найраа "Баян цагаан нутаг”, "Үлэмж буян”- аар эхэлдэг байна. 

	“Ил товчоо" сонины 1997. 03. 01-03.16-ны өдрийн №10(233)-д дэд доктор Лхагважавын Туяабаатарын хэвлүүлснээс авав. 

	 

	29. Монголчуудын архи эдлэх болсон нь

	Чингис хааны үед монголын цоргоор архи нэрэх болсон гэнэ. Тэгээд архи уусан хүмүүс эрүүл ухаанаасаа салж элдвийн байдал гаргахын хамт зарим нэгэн цэргийн хүн ч архи ууж дайны эгнээнд (нэр) хоч алдах болсон гэнэ. 

	Чингис хаан үүнийг үзээд архи гэгч энэ юм хоол уу? хор уу? гэхийг шинжлэхийн тул нүдгүй сохор, гаргүй мухар, хөлгүй тахир гурван хүнийг авч ирээд архиар шалгаж гэнэ. 

	Энэ гурван хүн цадтал архи ууж согтсон тул нүдгүй нь ойрх хоёртоо

	— "Та хоёр над руу харж тамшаалаад намайг наадам болгож байна уу?" гээд агсагнаад босож гэнэ. Хоёр гаргүй мухар тэр нэг нь 

	— "Та хоёр хэрвээ надад халдвал нэг нэг чичээд орхино би. Хэрээ мэдэж таг чиг сууцгаа" гэжээ. Гэтэл хоёр хөлгүй нь 

	— "Та хоёр татаж баашилцгаа. Татахгүй бол чинь нэг нэг дэвсээд (өшиглөж) орхино би" гэж хэлжээ. Ингээд энэ гурав хэрэлдэн зодолдох гэж гэнэ. 

	Чингис хаан үүнийг үзээд архи гэдэг хүнийг мунхруулдаг юм байна. Үүнийг цээрлэх хэрэгтэй гээд архи нэрэгчдийн толгойг авдаг цааз зарлиг гаргаж гэнэ. Түүнээс хойш дараагаар гурван жил ган болж хур бороо тасарсан тул өвс ус барагтай шиг болж гэнэ. 

	Нэг удаа Чингис хаан хажуудаа хэсэг хүн дагуулж ууланд гараад ан авлаж явтал уулан дотор өвс ногоо жигдэрч, цэцэг навч дэлгэрсэн сайхан ой шугуйтай нэгэн салаа байж гэнэ. Чингис хаан тэр салаа өвсөн цэцгийн сайхныг үзээд гайхсаар салаа өөд өгсөн эхэнд нь хүрвэл нэгэн эмгэн өвгөн хоёрын гэр байв гэнэ. Цөлдөж ундаасаад ирсэн тэр хүмүүс тэднийд ортол энэ өвгөн эмгэн хоёр архи нэрж орхисон байж гэнэ. Чингис хаан үүнийг үзээд өвгөнөөс нэрийг нь асуухул "Миний нэр Төртогтох" гэж гэнэ. Чингис хаан энэ нэрийг сонсоод ихэд сонирхон Төртогтох гэж учиртай нэр байна гэж боджээ. Энэ өвгөн эмгэн хоёр гучин цагаан ямаатай ажээ. Эмгэн нь хотондоо ямаагаа сааж суутал өвгөн: 

	— "Хүүе, Цагаан дэлгэрэх, түргэн ирж энэ ирсэн залууст ногоо цагааны шимийн дээж гаргаж өг" гэжээ. Чингис хаан сонсоод бас их сонирхон эмгэнийх нь нэр Цагаандэлгэрэх гэдгийг ойлгож бас ямаа нь цагаан ямаа байдаг нь сонин хэрэг байна. Одоо үүний хэлж байгаа ногоо цагааны шимийн дээж гэдэг нь юу болохыг үзье гэж бодоод дуугүй сууж гэнэ. Эмгэн орж ирээд савтай архийг Төртогтохын өмнө тавьж цацал цацахад Төртогтох

	 

	“Өөд цацвал хурмаст тэнгэр нь таньж 

	Уруугаа цацвал лусын хаан өршөөж 

	Төр минь төвшин

	Газар усан таньж..." 

	 

	гэх мэтээр арвин урт ерөөл тавьж гэнэ. Чингис хаан энэ ерөөлийг сонсоод бас ч учир утгатай юм байна гэж боджээ. 

	Төртогтох энэ архийг аяганд хийгээд Чингист барихдаа 

	— "Энэ болбол өвс усны шим, шинэ гарсан цагаан идээний дээж, зоогло!" гэжээ. 

	Чингис хаан цөлдөөд ирсэн тул энэ архийг дуустал ууж болгоогоод:

	— "Өвгөн та намайг таньж байна уу" гэжээ. Өвгөн "Би танихгүй байна" гэжээ. "Би бол Чингис хаан" гэсэнд өвгөн босон хүндэтгээд таньсангүйн бурууг хүлээж гэнэ. Үүнд Чингис хаан

	"Би архи нэрэхийг цээрлүүлж, арван хүний толгойг цавчиж шийтгэсэн юм. Гэтэл энэ өдөр таны хэлж байх үг, ерөөлөөр бол энэ архи байсан ч болох байна. Тиймийн тул мөн өдрөөс эхлээд архины цээрийг тавья. Гэтэл энэ архийг гурван аяганаас хэтрүүлэхгүй уувал залууд зоригжуулдаг юм байна. Гурван аяганаас хэтрүүлбэл хүнийг мунхруулдаг юм байна. Тийм учир үүнээс хойш гурван аяганаас хэтрүүлэлгүй ууж эдэлтүгэй" гэж гэнэ. 

	 

	30. Асар тагтанд суухгүй монгол гэрт суудаг болсон нь

	Эрт урьд цагт Чингис хаан их улсыг байгуулсны дараа өмнө Сүн зэрэг улсууд Богд Чингис хааныг өргөмжлөн хүндэтгэж асар тагт барьж суулган ой цэцэрлэг тарьж нутаг орныг үзэмжтэй болгон чимэглэсүгэй гэсэн гэнэ. Богд эзэн эс зөвшөөрөн зарлиг болгосон нь Манай монголын эртнээс эрхэлж ирсэн Богд төрийн хүйс болсон далай цагаан өргөө ордон энэ болно. Энэ бол байгалийн гамшиг газрын чилээнд аюулгүй. Ариун газар дэвшин нүүхэд магад тустай, манай монголын дутааж болшгүй эрхт ард бие бүтэх төрийн шүтээн зүрх. Ингэж жаргахын тэргүүн бэлгэ. Хотол шинж төгссөн нь энэ гар болно. Надад асар тагт хэрэггүй. Монголын их нутагтаа алтан дэлхийн хөрс болон хөрөг шинжийг эвдэлгүй байлгаваас энэ нь маны хожмын хан үр хийгээд харцас албат мөнхийн алтан цэцэрлэг болох тул таримал цэцэрлэг хэрэггүй" хэмээгээд эс зөвшөөрсөн тул манай монголын олон хошууд түүгээр журамлан сахиж байшин барилга барих, тарих цэцэрлэг мод тарихыг цээрлэдэг, энэ тэр үед Чингис Богдын зарлиг байх тул ерөнхийдөө монгол гэрээр оторлон нүүж тансаг амьдарч ирсэн билээ. 

	Үзэмчин түүхэн тэмдэглэл номоос авав.

	 

	31. Чингис хааны их цэрэг хатан голыг гаталсан домог

	Эрт урьдын цагт Богд Чингис хаан Андуу төвөдийг чиглэн Тангад улсыг дайлахаар баруун тийш мордох замдаа Ордос нутгаар хэдэн удаа өнгөрчээ. Нэг удаа суут Богд Чингис хаан Бор тохойн өндөрлөгийг чиглэх замдаа Хатан голын их олмыг туулах чухалтай болоод цэрэг морио шалав түргэн гол гаталтугай гэж шаардав. Гэвч олон цэрэг морь зуны цагт хэрхэн гатлах асуудлыг хэн ч шийдвэрлэж дийлэхгүй сандарч гэнэ. 

	Чингис хааныг салалгүй дагаж явдаг их жанжин Хадаан өндөр дуугаар цэргийн зарлиг буулгаж гурван өдрийн дотор хамаг олон цэрэг морьд Хатан голыг амарлингуй гэтлэх хэрэгтэй гэж хатуу тушаажээ. 

	Эн тэргүүнд морилж яваа эр цэргийн хошууч нар гунан үхрийг гурвантаа цуглуулж дөнө үхрийг дөрвөнтөө гаргаж унасан морьдоо олом дээр уяад нэгэн жагсаалын нэжгээд хүн тус бүр хошоод үхрийн гүзээ тулмыг тэвэрч Хатан голыг агшин зуур гатлав. Гэтэл их жагсаалын цэрэг морьд тун олон болохоор яаж Хатан голыг амар төвшин туулж чадах билээ. Тэрийг байтугай тэргүүнд орсон хошууч нарын агт морьдыг хурдан авч гарахгүй бол ямар аюул учрахыг яахин жиших буй. Яг энэ үед аян замын аюул түгшүүрийг аль хэдийн жишиж мэдээд сэрэмжтэй байсан их цэргийн жанжин нэг бүлэг морьт цэргийг Муна ууланд илгээж модоор сүлжиж боосон зэгсэн хөлгийг үхрээр чиргүүлэн авчруулж хэд хэдэн зуут мянгат түмтийн цэрэг морьдыг Чингис хаантай хамт голоор амар төвшин авч гарав. 

	Тэгэхэд хойноос дарж мэдэх хортон дайсныг сэргийлж явдаг хорч цэргийн хүмүүс зэгсэн хөлгөөс хожимдсон тул арга буюу морьдын амгай хазаарыг чангалж бариад морьдын дэл сүүлийг шүүрмэгц урсгалт догшин Хатан голыг огтчиж байх мэтээр умбан гарч ирсэн гэнэ. Иймээс Ордос нутагт шинэ жил цагаан сар болох бүр "Зэгсэн боорцгийг" заавал тосонд буцалган шинийн дээж болгон зочноо дайлдаг заншилтай бөгөөд уралдааны морьдоо усанд тавихдаа урьдаар амгайтай нь оруулж дараа нь аажмаар амгайг нь мултлах зэргийн элдэв сонин уламжлалтай зан үйлийг одоо ч баримталсаар буй. 

	Ордос соёлын өв номоос авав. 

	 

	32. Хавт Хасарын домог

	Чингис хаан баруун сартуулыг дайлаар одохуй их цэрэг сартуулын хилд хүрч түр цэрэг амрахад цэргийн ард мэдүүлрүүн: "Адуун дотор бодь цагаан гөрөөс өдөр бүр ирж цаг болоогүй цаг болоогүй хэмээн хүнийг дуурайн үг ярьснаас цэргийн сэтгэлийг осолдуулжээ" гэж мэдүүлжээ. Эзэн Чингис зуун түшмэдийг дуудан зөвлөвөөс доорх түшмэд өгүүлрүүн: "Сартуулыг дийлэх цаг магад болоогүй. Одоо хүчээр эс дийлнэ" хэмээн мэдүүлсэнд Чингис хаан зөвшөөн үзэж их цэргийг хойш татаж, бороотойд цэргээ амраан адуугаа тэжээн өөрийн бие олон жанжин түшмэл цэрэгтэйгээ Муна уулыг түшин Шарай голыг барьж орчим их хүрээ бууж цаг хүлээн суужээ. 

	Тэр үед зуны халуун цаг байжээ. Нэг өдөр эзэн Чингис хаан зуун түшмэл их цэргийн хамт Муна уулыг эзэлж Молцог хошуугаар ан агнан явтал байтал хааны өмнүүр нэг ууль шувуу дуугарч нисэн өнгөрөхүйд хааны дотор эгдүүцэн жихүүцэж хажууд нь дагалдан бүхүй дүү Хавт Хасарыг "Харва" гэжээ. Хавт Хасар эзний зарлигийг хүлээн хөвчид нумыг тавьж харваваас хажуугаас нь нэг шаазгай нисэж гарч ирээд зэвд дайрагдаж, ууль амь гарч дутаагаад шаазгай нь харин үхчихжээ. Чингис ихэд хилэгнэж: "Чи харин зөн бэлгэтэй шаазгайг алж, ёртой уулийг тавьж миний зарлигаас зөрчив" хэмээн доорх ардад хандан "Хавт Хасарыг хүлэгтүн" хэмээхүй дор цэргийн ард Хавт Хасарыг мориноос нь чирэн буулгаад хуурай худаг малтаж зуун хоногийн хугацаагаар яллан даржээ. Чингис хаан урамгүй буцав. Их хүрээнээ ирэхэд олон түшмэд жанжин зэргээр урагш дэвшиж:

	“Эзэн Чингис хаан гэгээндээ тольдож Хавт Хасарыг өршөөн сулламуй" хэмээн гуйхад эзэн Чингис хаан. 

	"Цэрэгт наадмын үг үгүй болой. Аливаа цааз дүрмийг би тогтоов. Миний дүү цаазыг зөрчсөнд би эс шийтгэвээс хэрхэн олныг дагуулж дэлхий дахиныг тэгшитгэх вэ? Олон та ахин бүү өгүүлэгтүн!" гэсэнд жанжин түшмэд бишрэн гайхаж улам хичээнгүйлэн зүтгэх болжээ. 

	Шарай гол тэр үед Мони уулын Молцог хошууны хол баруун хойгуур урсаж байж гэнэ. Урсгалын цаад хөвөөнд нь нэг хар самган (эмгэн) байжээ. Хар самганы хамт нэгэн хараалч нийлэн суужээ. Өдөр бүр Шарай голын усыг шанагаар самарч сэржим өргөж тэнгэрийн цэргийг эсэргүүцэн Сартуулыг дайлаар одох явдалд хараал зүхэл талбиж суудаг гэнэ. Үүнээс болж цэргийн дотор элдэв яриа жигтэй цуурхал гарч өвчин тахал дэлгэрч цэргийн сэтгэл их л гуйвсанд эзэн Чингис хаан мэдээд "Тэр муу хараалчийг олж харва" хэмээн захив. 

	Цэрэг нь хэдий чинээ харваад зэв нь биед нь үл нэвтрэх тул Чингис хаанд мэдүүлэв. Чингис хаан ихэд хилэгнэн өөрийн биеэр харвасугай гэвэл жанжин түшмэд нь хүчлэн хориглож "Хавт Хасараар харвуулж үзвэл эрхгүй бүтнэ" гэцгээсэнд эзэн Чингис түүний ялд байхыг хэлбэл олон түшмэд дэвшин айлтгаруун: "Цэргийн ёсонд ялыг гавьяагаар тайлж болно" гэсэнд Чингис "Хавт дуртай бол таны хэлснийг зөвшөөрнө!" гэв. 

	Ингээд Хавт Хасар зуун хоногийн ялдаа ерэн өдөр дээрээ худгаас гарч эзний хишигт мөргөн харвасугай хэмээхэд нумаа эс дийлж чадвай. Учир нь удаан өдөр хорьсонд тамир их алдав. Зуун хар хонины шөл ууж тамираа тэжээсүгэй хэмээхэд хаан зөвшөөрчээ. Зуун хар хонины шөлийг уугаад Хавт Хасар Муна уулын шар орой дээр гарч саравчилж үзэж саадаг нумаа тавин амрав. Хожим тэр газрыг Саадаг гэж нэрлэжээ. Хасар өглөөний мандах нарнаар нумаа тэлж үдшийн унах нарнаар сумаа харвасанд Сартуулын хар хараалчийн өвчүүнд шааж улаан цус урсаж Шарай голыг булингартуулан улаан өнгөтэй болгожээ. (Хожмын хүн тэр голыг улаан хатан хэмээн дуудах ч буй). 

	Сартуулын хар хараалч босох хэмээн үл чадаж хажуу дахь хамхуулаас чангааж бостол хамхуул үндсээрээ эргэсэнд "Ургахаараа урга угаараа эргэ!" хэмээн хараасанд хамхуул үндсээрээ тасардаг болж гэнэ. Дэргэд нь байсан лууснаас татан бостол луус нь үргэж баригдсангүйд "төрөхөөрөө төртүгэй, төрөл угсаа тасартугай" гэж хараасанд луус төрөхөө байжээ. Гарт атгасан шанагаа арагшаа шидэж явуулаад арын ууланд тусахад тэр одоо хүртэл Шанаганы уул гэж буй. Шанаганы ус нь цацагдаад Молцог хошууны өмнүүр урсах Улаан хатны тэр хэсэг муруй сарий нь аль ч газраас арвин болсон гэнэ. Бас арга ядахдаа шөлөө уулгасан хар хонийг "Харлахаараа харла, зуу битгий хүр" хэмээн хараасанд хожим хойно хонин сүрэгт зуун хар хонь ердөө бүрэлддэггүй гэнэ ээ. 

	Монгол ардын домог үлгэрүүд Хөх хот 1984 он, номын 5-9-р талаас авав. 

	 

	33. Чингисийн нэр хайрласан овгууд

	Урьд Чингис хааны үй түмэн сүргийн манлай догшин хөх бух нь дээрээс унаж үхсэн байжээ. Үүнд Чингис хаан харамсаж мөнх эцэг тэнгэрээс минь хайрт хөх бухыг буруушаасан юм чинь би олон боол зарц нартаа хуваагаад хүртээчихье гэж санаад газар газраас эхлэн тоолж хураан тогтоосон шадар олон харцастаа хишиг хуваах болж гэнэ. 

	Тэрчлэн Чингис хаан олныг дуудаж өгүүлрүүн:

	— За, та нар энэ үхсэн бухаас өөрийн санаагаар юу дуртайгаа ав гэж зарлиг болжээ. Чингэхэд харцас нар "Хааны хишигт мөргөж байна хэмээн гар хөтлөлцөж ил ойрхон харагдаж байхаас нь хацар хулхи (хулуу), тагнай зэргийг нь урьдаар авч дараа нь өрц хэвлийг нь нээж өрц мах, өндөр хавьс, ходоод олгой сархинагт нь хүртэл буй бүхүй зүйлсийг цөм хувь хувьдаа авч дуусжээ. Ингэтэл нэгэн шадар харцас хожимдон ирснээс хувьд орж чадсангүйдээ сандарч арьсны хамт гаргасан сүүлийг нь олж авсан юм гэнэ. 

	Ингэснээс Богд эзэн дээдэст: "Нүдийг нь авсан шарнууд, хацрыг авсан хачууд, хулууг нь авсан хулганууд, тагнайг нь авсан тангачууд, өрцийг нь авсан өрлүүд, өндөр (хавьс)-ыг нь авсан өндрүүд, ходоодыг нь авсан хотгойд, сархинаг авсан сархинууд, олгойг нь авсан олхнууд, арыг нь хөндсөн арлуд, энгэрээс нь хөндсөн энгүд овогтон болжээ. Адаг сүүлд ирж арьснаас тайга сүүлийг олж авсан нь тайгамуд овогтон, бухыг хариулж байсан нь бухчин овогтон бол" гэж айлдсан юм гэнэ. Энэ үеэс хойш монголын олон овогтон ястан үүсэн тогтнож тийнхүү нэрлэсэн гэдэг. 

	Үзэмчин домгууд. (Ерөнхий найруулагч Н. Тэмцэлт) 1989 он, номын 13-14-р талаас авав. 

	 

	34. Алтан ам

	Арц богдын уулан дундуур хадан хавцлаар зүсэн гардаг Алтан ам гэдэг үзэсгэлэнтэй гоёмсог газар байна. Эрт цагт эзэн Чингисийн аян дайнаас буцсан ачаа хөсөг энэ замаар цуварч явж байтал ховдтой алт ачсан ат нь туйлаад ачаагаа гээжээ. Энэ байдлыг Чингис хаанд айлтгавал ер хилэгнэсэнгүй. "Аргаль, янгир, угалз тэхээ аргал хоргол шиг хайрласан энэ уул надаас алт нэхсэн юм уу, ат нэхсэн юм уу?" гээд алтныхаа хагасыг түүж авалгүй орхиж атаа тэр чигт нь дархалж тавиад архан талд нь байх гол дээр ирж буудаллан нөгөө тэмээнд туйлуулсан алтаа шадар ойрын хүмүүс зарц зарлага, хэвтүүл, халхууддаа түгээгээд ховдыг нь (алт мөнгө хийж ачдаг эсгий сав) тэнд нь орхисон гэдэг домогтой. Үүнээс хойш ат туйлж, алт асгасан газрыг "Алтан ам”, ховд орхисон газрыг "Ховдын гол" гэж нэрийдсэн бөгөөд "Ат дархлан тавьснаас Арцын өвөр говь тэмээгээр баян болжээ. Энэ газрууд Өвөрхангай аймгийн Богд сумын төвөөс баруун урагш бий. 

	Өвөрхангай аймгийн Богд сумын ард Балганы Баатар, Чоймонзоо нарын ярьснаар бичсэн Т. Доржлхам

	 

	35. Хатан цагааны даваа

	Өвөрхангай аймгийн Баруун баян улаан сум орох замд Өсөхийн нурууны ар сүүжний үзэсгэлэнт гоёмсог амыг өгсөн явсаар нэгэн уужуу цагаан Даваан дээр гарна. Энэ даваан дээрээс Арцат гурван Богдын арын өргөн хоолой атираатан долгиотон алтран шаргалтан нүд алдруулан, сэтгэл уужруулна. Уужим налгар энэ давааг:

	 

	“Хадан цагаан чулуутай

	Хатан цагааны даваа" 

	 

	гэж үеийн үеэс үлэмж хүндлэн иржээ. Энэ давааны домгийг нэрт үлгэрч өвгөн Дархан Доржлхам, М. Гиваадорж, Батын Жанчив, Сайн ноён хан Намнансүрэнгийн хиа явсан Сангизав гурвын ярьсны нэгэн адил хувилбарыг эргэн эргэн санан эвлүүлж ядан бичив ээ. 

	Эрт урьд цагт Чингис хаан баруун зүгт дайлаар яваад ололт, ялалт, олз омог ихтэй сэтгэл тэнүүн буцах замдаа Тахь нугын хоолой, Таац илийн талаар өвлийн их ав хоморго хийж явтал орсон буур унасан олон тэмээ туусан нэгэн бүсгүй тааралдсанд ихэд сонирхжээ. Уул нь Чингис хаан цаснаас цагаан царайтай, цуснаас ягаан хацартай, уснаас хар нүдтэй, Туул, Ононы бургас шиг туяхан уяхан биетэй бүсгүй хүнийг л ихэд таалдаг юм санж. Гэтэл нөгөө орсон буур унасан бүсгүй бол дүрлийсэн хар нүдтэй, хүрлийсэн бор царайтай, адуун цагаан шүдтэй, авдар дөрвөлжин цээжтэй, атгад багтамгүй бүдүүн алд хар гэзэгтэй, говийн бядлаг эрдүү бор бүсгүй гэнэ. 

	Чингис хаан "Орсон буурын орой нь цоорхой гэж үнэн үү?" гэж асуужээ. Нөгөөх бүсгүй "Эрхэм баатар минь, бид чинь орсон буурынхаа онгон дархан овоо орволгонд гараа хүргэдэггүй юм шүү дээ" гэжээ. Чингис "Тэгвэл чи энэ галзуу догшин амьтныг яаж унаж эдэлдэг юм бэ?" гэхэд нь бүсгүй "Мал хэдий догшин ч эзнийхээ аяыг дагадаг, малгай олон янз ч толгойн хэвгийг дагадаг биз дээ" гэжээ. Чингис "Танай гэр хот хаа байна?" гэхэд бүсгүй "Энэхэн манхны цаахнатай, тэрхэн уулын наахантай байгаа" гэж хариулжээ. Чингис хаан шадар хүмүүстээ "Тэмээ малаас нь туулцан гэр хотонд нь очоод янз байдлыг мэдээд ир!" гэж хоёр хүн явуулжээ. Тэр бүсгүй нэгэн баатар баян хүний охин байжээ. Иймд Чингис "Миний хотод дандаа царай цагаан, бие туяхан амьтад байх юм. Ийм сайхан эрдүү бор бүсгүйг эдэлж жаргаж шулуун сэцэн үгийг нь сонсож суух нь баатар хүний бахархал бус уу?" гээд хатнаа болгож авч явсан гэдэг. 

	Өнөө бүсгүй тэрэг жуузанд нь суухгүй, тэмээ унаж Чингисийн өргөө хасагтай цуг явж байснаа Өсөхийн нурууны цагаан даваан дээр ирээд хэвтчихээд босдоггүй гэнэ. Чингис хаан өөрийн биеэр ирж учрыг нь лавлавал Хатан эх нутгаа дүүрэн нулимстай нүдээр эргэн хараад, төрж өссөн төгөлдөр баян говь, төгрөг цагаан нуураа зааж "Би энэ сайхан нутгаасаа салж чадахгүй. Нэг бол намайг энд нь алаад тэр энгэрт бул! Эсхүл эргүүлэн буцааж явуул!" гээд хэвтээд байжээ. Чингис хаан "энэ хэдий өр нимгэн эм хүн боловч уугуул ус суугуул нутгаа аминаасаа илүү үздэг үлгэр дуурайл болмоор үнэнч зоримог хүн юм. Бүх Монголчуудын цус ийм байвал зохино. Чи миний албат төрд минь түшиг, аян дайнд минь хань болж яв" гэж гуйсаар байж авч явсан гэдэг. Ингээд энэ цагаан давааг "Хатан цагаан даваа", арын нь цагаан уулыг "Хатан цагаан уул" гэж нэрлэх болжээ. 

	Т. Доржлхамын цуглуулгаас

	 

	36. Тэвш уул

	Өвөрхангай аймгийн Богд сумын төвийн урдхан Тэвш гэдэг нэртэй үүх түүхийн олдвор дурсгалаар элбэг хүрмэн чулуун уул бий. Чингис баруун зүгт дайлаар явахдаа их цэргүүд нь Ховдын гол, Төхмийн гол хоёрт хуваагдаж буугаад Чингис дунд нь Хар тээг гэдэг дөрвөлжин хар ууланд шадар жанжин, шадар халх цэргүүдтэйгээ цуг бууж тэхийн махыг тэвшээр тавьж зооглож суужээ. Тэгтэл харуул цэрэг нь "Нэгэн том аварга могой хөврөн хөвөлзөн явсаар нэгэн агуй руу орчихлоо" гэж хэлжээ. Чингис "Алс холын аян дайнд явахад аварга могой тааралдах аз уу, эз үү?" гээд өөрөө очиж үзвэл үнэхээр нэгэн том хар эрээн могой уужим том агуй дотор хөврөлдөн эргэлдэн байв гэнэ. Чингис хаан "Хүн, хар эрээн могой хоёр нэг дор байдаггүй. Энэ могой эндэх амьтанд хэчнээн аюул тарьж мэднэ" гэж харваж алаад эргэжээ. Эргээд иртэл тэвштэй махнаас нь нэг том шувуу шүүрч аваад хөөрөхөд жанжин баатрууд нь шувууг харвах гэсэнд Чингис хорьж зогсоогоод "Газрын хорыг газарт нь дарлаа, тэнгэрийн жигүүртэн тэвш хоослов" гээд зандан тэвшээ үлдээсэн гэдэг. Тэгээд тэр уул "Хар тээг" нэртэй байснаа "Зандан тэвш" нэртэй болж улирах цагийн эрхээр Зандан нь гээгдэн "Тэвш" нэр нь үлджээ. Одоо энд олон том жижиг агуй байхаас гадна эртний чулуун зэвсгийн үйлдвэрлэлийн томоохон ул мөртэй үлдэц буудал бий ганэ. 

	 

	37. Арц гурван богд, ах дүү гурван хаалга

	Өвөрхангай аймгийн Богд, Баруун баян улаан, Баянхонгор аймгийн Богд, Баянлиг сумдын нутгаар дамнасан Их (баруун), Бага (зүүн) Арцат (бодь) гэсэн хоорондоо тасархай зэрэгцээ гурван уулс 280 орчим километр газар Хануйн ар өвөр талд нь Орог, Бөөн цагаан, Таацын цагаан, Хаяа нуурууд толиотон долгиотон байдаг. Энэ гурван уул анхандаа Арцат гурван уул нэртэй байжээ. Чингис их цэрэгтэй баруун зүг дайлаар явахдаа Өсөхийн нуруун дээрээс энэ гурван сүрлэг сайхан уул, Арын нь алтан шаргал элсэн манхан нуур гол жигдэрсэн нуга бүрдийг нь хараад Өгөөдэй, Цагаадай, Тулай гурван хүүгээ зэрэгцүүлэн суулгаж Та гурав энэ гурван уулын суудлыг хараад өөрсдийнхөө суудлыг шинж гэжээ. Гурван хүү бие биеэсээ жаахан жаахан зайтай суусан байжээ. Чингис энэ гурван уул бие биеэсээ тус тусдаа тасархайтай боловч хэзээ ч бие биеэсээ холдохгүй. Бараа бараагаа харалцан нөмөр нөмөртөө түшилцэн байна. Та нар энэ уул мэт байцгаа! гэжээ. Үүнээс хойш Богд Чингисийн хөвгүүдийн Богд алдрыг бэлгэдэн Гурван Богдын суудал гэж Их Богд (баруун), Бага Богд (зүүн), Бодь Богд (Арцат) энэ гурван нэрээр нэрлэсээр одоо үед Арц гурван Богд гэх болжээ. Гурван Богдын хоорондох хаалга мэт гурван их тасархайгаар Чингисийн их цэрэг гурав хуваагдан гарсныг ах дүү гурван хаалга гэж нэрлэжээ. 

	Баруун баян улаан сумын үндсэн харьяат Бүрнээ овогтой Дархан Доржоос Т. Доржлхам тэмдэглэв. 

	 

	38. Бөхөн шарын даваа

	Чингис хаан хойд зүгт аян дайнаар явах замдаа Тэнгис голд нэлээд удаан байж цэрэг эрс зэр зэвсгээ Мал сүргийн тарга унаа хөсөг тэрэг тоногоо цэгцлэн жигдрүүлж аваад цааш хөдлөхдөө нэгэн даваанд тэрэг хөллөсөн шарнууд нь ачаатай тэрэгтэйгээ шаварт суужээ. Чингис торгон цэргийн (халх) зуутын даргад хамгийн бяртай бөх цэргээ аваад ир! хэмээн зарлиг гаргаж Бөх цэрэгт үүнийг шавраас гарга гэжээ. Бөх цэрэг хуяг дуулгаа тайлан нүцгэлж ороод шарыг өргөсөн боловч өөрөө шаварт шигджээ. Тэгэхээр нь эр хар суран аргамж гурвыг давхарлан, эрдүү хуурай газраас уллагаат гутлаа ханзартал, ургаа модыг булингартал жийж татаад бүгдийг шавраас гаргасанд Чингис хаан "Шар үхэр байсан ч шалсайнд нь хүргэдэг. Аварга бөх орсонд алцаанд нь тулгадаг яасан бэрх шавар вэ? Үүнээс хойш чамайг "Бөхөн шарын даваа" гэж нэрлэнэ. Өвгөд хөгшид өнчин ядуу, эр цэрэг, эзэн дээдэс, хэрэн зорчигч хэний ч болов саатуулах аваас, сэт татан онь цөм татаж нүх гаргана (хонгил) гэжээ. Мөн энэ даваанаас урагш Тэнгис голын ойролцоо Шар нурууны нэгэн өндрийн орой дээр том дөрвөлжин чулуунд Чингисийн сууж байсан ором, гутлын мөр, мөн ойролцоох хадан дээр нь Чингисийн морины мөр бий гэнэ. 

	Бөхөн шарын домгийг Хөвсгөл аймгийн Бүрэнтогтох сумын үндсэн харьяат Хялганат хорооны ахмадын зөвлөлийн дарга Цэрэнгунгаа 1990 онд ярьжээ. 

	 

	39. Өлийн халзан даваа

	Хөвсгөл аймгийн Баян-Уул сумын Өлийн халзан даваагаар давахад давааны нь мод замын хоёр талаар тарьсан юм шиг ургасан байдаг. Чингис хаан хойд зүгт дайн хийж явахдаа энэ даваагаар давах гэсэнд жууз тэрэг нь модонд тээглээд багтахгүй болохоор модыг огтлон зам гаргах зарлиг буулгажээ. Гэтэл нэг мод үлдсэн гэдэг. Чингис хаан тэр модонд ихэд уурсан "Үүгээр давах хүн бүхэн мэсний үзүүрээр "мялааж бай" хэмээн зарлиг буулгажээ. Үүнээс хойш Өлийн халзан даваагаар давсан хүн бүхэн зам дээр ургасан ганц модонд зориуд очиж цавчдаг байжээ. Ингээд энэ мод 1950-иад оны эхээр унасан байна. Чингисийг явахаас өмнө битүү модтой байсан Өлийн даваа халзан болоод Өлийн халзан даваа гэдэг болсон гэнэ.

	 

	40. Ариг

	Чингис хаан монгол үндэстнийг нэгтгэн захирч байсан үедээ Ариг нутагт нутаглаж эндээс нэг үзэсгэлэнт хатан авчээ. Мөн тэр голд Чингис хааны адуучид нутаглаж гүү барьж айраг исгэж байв. Нэгэн удаа найр хийхээр хааны өргөө рүү айраг ачиж явтал айраг нь цалгин асгарсныг хаанд айлтгавал хилэгнэсэнгүй. Харин энэ гол айргаар үүрд бялхан урсаж байх сайн бэлгэтэй юм болжээ гэж бэлгэшээсэн гэнэ. Энэ цагаас тэр голыг айрган гол гэж нэрлэжээ. Энэ нь хувиран дуудагдсаар Арги болсон гэнэ. Энэ гол Хөвсгөл аймагт бий. 

	 

	(хувилбар)

	Урьд шадар ван ноён нэг айлд бууж архи нэрүүлээд цагааг нь голд асгуулсан тул уг голыг Айргийн гол гэж нэрлэв. Энэ үг хожим хувиран Аргийн гол гэдэг болжээ. 

	 

	41. Чингисийн зам

	Хөвсгөл аймгийн Баянзүрх сумын нутагт Алтрагийн голоос баруун хойш чиглэсэн их замын ором бий. Чингис хаан баруун хойд зүг дайлаар явахдаа их цэргийнхээ хүчээр энэ замыг засан зам гаргаж явжээ. Энэ зам ямар ч уул хад өндөр давааг тойролгүй эгц дайрч явсан бөгөөд Чингис их цэргийнхээ хүчинд эрдэж уулыг болов хэрчиж усыг болов дагуулна гэж ингэж явсан гэнэ. Ингэж явахдаа замын хүнс, уналга хөлгөнийхөө малыг авч явдаг байсан бөгөөд нэг удаа энд буудаллаж байхад нь ганц ч малын гарз гараагүй бөгөөд энэ нутаг мал сүргийг нь хашлага хайс мэт хадгалж байсанд Хайс гэж нэр өгчээ. Эл газар мөн сумын нутагт буй ажээ. 

	 

	42. Хэрмэн зам

	Хэнтий аймгийн нутгийн хойд хэсгээр хажуу талаараа гүдгэр далан дагасан их хэрмийн зам өнгөрнө. Энэ замыг Чингис хаан засуулсан гэх бөгөөд тэр үед хааны бэр хадам эцэгтээ ил харагдах ёсгүй байжээ. Иймээс Чингис хаан бэрийн хамт алс холыг зорих болсонд ёсыг дагаж Чингисээс бэр нь далдуур явах учиртай байснаас олон мянган хүний хүчээр асар их шороон хэрэм бариулж түүний нэг талаар нь Чингис, нөгөө талаар бэр нь явсан гэдэг. Мөн энэ замын тухай өөр нэг домог бий. Эрт урьд цагт Цагаан саран хаан Цагаан наран хааныд хүүгээ өгөхдөө Цагаан заанаар газрыг нь хагалуулж зам гаргуулсан нь энэ юм гэж ч ярьдаг. 

	 

	43. Нэг төр, хоёр харь

	Чингисийн дүү Хасар цэргийн суртал үзүүлэх гэж хаан ордны өмнө нэг өглөө сургуулилж гэнэ. Чингэтэл Чингис хааны арван наймтай нэг хонгор (гүнж) ордны давхарлаг дээрээс баатар идтэй дайчин эрийг (Хасарыг) үзээд сэтгэл ихэд тачааж "Ийм хүнтэй ураглан ханилбал нэгэн насны жаргал болно оо" гэж бодож байж гэнэ. Хэд хоногийн хойно өнөө хүн өөрийнх нь авга ах Хасар юм байна гэж мэдээд их ичиж гэмшиж байжээ. Тэр цагаас хойш хэдэн сар болоход охин хонгор хөл хүнд болчихжээ. Тэр үед эр нөхөргүй эм хүн жирэмсэн болбол бузар болой гэж цаазлан хороодог цаг байжээ. Чингис хаан хатнаасаа асуудаг юм байжээ. "Охин хүүхдийнхээ явдлыг чи л мэдэж байх учиртай. Хэнээс юунаас ийм болов?" гэхэд эх нь юу юуг ч мэдэхгүй байжээ. "Өөрөөс нь байцаан асууж мэд" гэхэд эх нь охиноосоо учирлан асуухад охин болсон явдлаа өчиж гэнэ. Үнэнээ ийн өчсөнийг нь хаан эцэгт нь айлтгавал Чингис хаан үл үнэмшив. 

	Чингэхлээр эрдэмт мэргэдээ дуудан цуглуулаад учрыг асуувал "Тэр үнэн байж болно. Үнэн худлыг магадалъя гэвэл хавар гүү хийдэх цагаар жаврынх нь дээд талд нэг азарга хашаанд хийгээд доод талд нь нэг гүү хашаад хоёр хонуулаад үзье. Тэгээд жилийн дараа тэр гүү унагалахдаа ясгүй унага гаргана. Азарга нь хавьтаж гишгээгүй учир эцгийн яс дутаж байгаа нь тэр" гэжээ. Чингээд хэлэлцсэн ёсоор бие биеийнх нь бараа зүсийг харуулан азарга, гүү хоёрыг ойр ойрхон хашиж орхив гэнэ. Нэг жилийн дараа гүү унагалахад үнэхээр ясгүй унага гарчээ. Тэндээс сая арай гэж үнэмшээд Хасар баатрыг гүнжтэйгээ суулгаж Хянган нурууны өвөр талыг эзлүүлэн хоёр харь болгов. Тэр хоёроос "нэг төр, хоёр харь" гэдэг үг гарав. "Хоёр харь" гэдэг нь заяа тавилан нийлсэн эрхээр ураглан гэрлэж харь болсон хэрэг бөгөөд өвөрлөгч нутгийн тайж ноён, өөрсдөөсөө гэрлэж бараалах ёсон үгүй. Арлагч халх монголоос эхнэр авдаг, халхын тайж ноёд өвөр дотроо гэрлэхгүй цаазтай, өвөрлөгчдөөс ураглан хуримлах ёс төртэй тийм үе байсан гэдэг. Өөрийн санаа сэтгэлээр хөл хүндэрсэн улмаас нэгэн хөвгүүн гарсан нь мөн тэр ёсоор яс үс үгүй болохоороо хүн болж чадаагүй юм гэлцдэг. Хүний сэтгэл ийм их увдис чадалтай юм гэлцдэг. 

	1977 оны наймдугаар сарын 27-нд Баярын Чунраа хэмээх хорчины өвгөнөөс доктор С. Дулам тэмдэглэн хэвлүүлснийг "Ардын эрх”сонины 1991 оны 52-оос авав. 

	 

	44. Алтан эвэрт буга

	Эрт дээр цагт эзэн Чингис хаан Хорезмын эзэнд алтан аргамжаа хоёр ч удаа тастуулсанд хилэгнэн уурсаж их цэрэг хөдөлгөн, самуун их дайн дэгдсэн тэр үед юу ч хэн ч тогтоож чадамгүй үерийн их ус шиг догшин Монгол морьт цэрэг Инд мөрөнд тулж ирсэн цаг байлаа. Инд мөрөнд үертэй ч гэсэн олом олох баг цэрэг, их цэрэг гаргах усны гармыг эзэнд товлосон хэдий ч эзэн хаан онгон шүтээндээ залбирч харь орны элчийг ч хүлээн авах завгүй ганцаараа бодлогошрон суух нь олонтоо. Есөн өрлөн хөлөг баатрууд нь үл дуугарах эзний царайг харан дэмий л холхилдоно. Инд мөрний хөндийг нэлд нь бүрхэх шиг тоо томшгүй олон цэрэг отог, отгоороо буудалласныг харахад нүүдэллэн яваа мэт тоос боссон бүгчим халуунд хүн малгүй идээшилж дассан сэрүүн хангай нутаг, Онон Хэрлэн мөрнөө санагалзан дурсах нь олонтоо байв. Эзний нүд чихнээс далд оройн цагаар найрлаж суух нь олонтоо. Боорчи, Борохул, Чуу мэргэн гурав алтан хундагатай амтат дарс шимэн Алтангуа хатны шивэгчин Ариунтогосын дуулахыг сонсон уярч сууснаа согтуугаар Борхул:

	 

	Хаан эзэн минь мэддэг ч болоосой 

	Хатан Онондоо очих сон би 

	Богд эзэн минь болгоох сон болоосой 

	Буурал ээждээ золгох сон би 

	Дайтна дайтна гэхэд 

	Дайтсан бус уу бид 

	Дассан өссөн нутгаа 

	Мартсан гэж үү бид

	 

	гэхэд нь цөм хирдхийн сандрахад Чуу мэргэн:

	 

	Бор дарсанд согтсон 

	Борхул минь бос бос

	Богд эзэн минь өршөө 

	Болчимгүй муу хүн бүү сонс 

	Хар дарсанд согтсон 

	Хайрт Борхул минь бос бос 

	Хаан эзэн минь өршөө 

	Хар муу санаатан бүү сонс 

	 

	гэж хэлээд цааш найрлан суухдаа Алтай, Хангай нутаг ариун Онон, Хэрлэн мөрнөө дурсан ярьж энэ үгээ эзэнд хэлж эс чадах боловч эвсэж ийм арга зохиож гэнэ. Эзэн Чингис хааны онгон сүлд тугийн сахиул хоёр цэргийн манаатай шөнө Алтан эвэртэй буга хүрч ирээд: 

	 

	Инд мөрөн үерлэж 

	Их гай тарих нь 

	Харийн уул, ус хилэгнэж 

	Хамаг олон чинь зовох нь 

	Хаандаа хэл ээ гэж 

	Хүний хэлээр урамдлаа 

	Энэ ямар учир жиг ургав аа

	 

	гэж гайхсанаа эзэндээ хэлэхээр тохирч гэнэ. Нэлээд хэд хоносны хойно их эзэн есөн өрлөг хөлөг баатруудаа урьж ярилцан суухад нь Борхул босож эзнээс үг хэлэх соёрхол эрэн гуйж сөгдөн хэлсэн нь: 

	 

	Хаан таны харах нүдний хараа 

	Сонсох чихний сонор билээ бид 

	Сүлд их тугийн чинь сахиул дээр 

	Шөнөөр алтан эвэртэй буга ирж 

	Инд мөрөн үерлэж 

	Их гай тарих нь 

	Харийн уул, ус хилэгнэж 

	Хамаг олон чинь зовох нь 

	Хаандаа хэл гэж хүний хэлээр 

	Урамдаад явлаа гэж сахиул цэрэг сандарч хэлэхийг Боорч мэргэн бид сонсоод эзэн танд айлдаж байна гэхэд Чингис хаан ихэд гайхан хачин юм аа гэхэд Боорч харин тийм ээ харсан цэрэг нь үүдэнд бий гэв. Оруул гэхэд хоёр цэрэг орж иржээ. Эзэнд сөгдөн үзсэнээ хэлсэнд Чингис хаан гайхсан харцаар удаан харж сууснаа хуруугаараа нэгийг нь дуудаж дэргэдээ авчирч чихэнд нь нэгэн юм шивнэн асууж өөрийнхөө чихийг тавин чагнаж сонссоноо зүүн талдаа суулгаж гэнэ. Нөгөөх цэргийг бас дахин хуруугаараа дуудан дэргэдээ авчирч баруун чихэнд нь нэгэн юм шивнэн өөрийнхөө зүүн чихийг ойртуулан юм асууснаа баруун талдаа суулган хүүхдэд идээ барь гэж хэлээд идээ барьсны дараа та хоёр явж ажлаа хий гэж хэлээд гарсны дараа гурван хуруугаараа магнай тулан бодол болон нэлээд сууснаа энэ хоёр цэрэг буга үзээгүй юм байна. Нэг нь шогшоод явсан гэж байна. Нөгөө нь давхиад явсан гэж байна. Хоёулаа харсан мөртөө хоёр өөр явсныг бодоход худал байна гэхэд цөм чив чимээгүй болж гэнэ. Чингис хаан, та нар минь эх нутгаа их санаж байгаа юм аа даа гэхэд цөм тийм тийм ээ л гэлцэж гэнэ. Чингис хаан бодол бодож сууснаа:

	 

	Нэгд та нар нутгаа санасан хойно буцах зөв өө 

	Хоёрт амар амгалан аж төрөх гэсэн чинь зөв 

	Гуравт дайтъя гэсэн дайсангүй хойно буцъя 

	 

	гэж хэлээд маргааш их бүрээ үлээж их цэргийг хөдөлгө гэж зарлиг буулгасан гэнэ. 

	Зохиогч Д. Баасанжавын хэвлүүлснээс авав. 

	 

	45. Чингис хаан шилүүс намнасан нь

	Эрт цагт Чингис хаан адуун сүргээ эргэж одоогийн Өвөр монголын нутаг Харууна уулын оройд гараад гэр өөдөө ажиглатал нэгэн том шилүүс бэлчээрт байгаа хонь руу нь үсрэхийг завдан байх нь харагдав. Тэгээд сууж буй уулынхаа оройгоос харватал толгой нь аман хүзүүгээрээ тас хяргагдан унаж мөнөөх сум уулыг хажуу талтай нь сэт цохин хойд уулын энгэрт тусахад их ус оргилон гарчээ. Ингээд түүнийг Улаан хөөвөр, харвуулсан уулыг Шилүүстэй, Чингисийн өөрийнх нь сууж байсан уулыг Харууна гэж нэрлэсэн гэдэг. Энэ хоёр уул хэдий 300-аад км-ын хол ч бие биеэ харуулдан байдаг гэнэ. 

	 

	46. Ундны булаг

	Хэнтийн Баян-Овооны зүүн хажууд наран мандах зүг рүү ундарсан тунгалаг уст булгийг Хажуу булаг гэдэг. Энэ булгийн усаар Чингис хааны нярай биеийг угаасан ба нялх биетэй Өүлүн хатанд энэ булгийн усаар цай, шөл чанаж уулгасан учир Чингисийн ундалсан ус, рашаан гэж хүмүүс уудаг. 

	 

	47. Баянхан овоо

	Бурхан халдунаас баруун урагш гарсан уулыг Баянхан овоо гэж тахиж овооны энгэрт Чингисийн шарил бий гэж настан буурлууд Бурхан халдун гэж нэрлэхийг цээрлэж шарилыг нандигнан нууцалж харуул манаа тавьж байсан гэнэ. Бурхан халдуныг дотор нь Бурхантай, Оргойт, Баянхан, Шургулзайхан (Улаан өндөр), Ёл гэх мэтээр хэдэн хэсэг болгон нэрлэдэг. Бурхантайд бурхнаа, Оргойтод бөөгийн оргой нь, Шургулзайд шарил, Баянханд тахилга овоо нь, ёлд сүлд нь оршсон. Овоо нь оройдоо биш бэлд нь байдаг. Шарилд очиж болохгүй, ариун нандин нууцлах учиртай гэцгээдэг. 

	 

	48. Эрдэнэ толгой

	Чингисийн шарилыг манаж байсан Чингисийн үнэнч баатрын орой дээр нь өргөө гэрээ барьж харуул хийсэн онцгой толгой, Хэнтийн Баянханыг тахих үед оройд нь сан утлага хийхэд өвөрт утаа нь үнэртэж байсан. Ирээдүй цагт Эрдэнэ толгойд улс гүрнийг мандуулах сургаал ном гарах нутаг учир Эрдэнэ толгой гэж нэрлэж харуул ноёныг Эрдэнэбаатар гэдэг байсан түүхтэй уул юм. Урд уулын мод тасалсан гуу жалгыг өнгөрч цохио чулууг харагдахгүй ургаж Эрдэнэ толгойг мод бүрхэхэд улс гүрэн хамаг амьтны жаргах сайн цаг болно. Тэр цагийн түрүүнд Эрдэнэ толгойн өврөөр давсан их үер болно гэсэн домогтой. 

	 

	49. Барч овоо

	Чингис өөр улсад алдсан албат улсаа буцааж аваад дайснаа дарж хаан болсон. Ингээд их найр наадам Барчийн булангийн нэг тохойд Онон голын эрэг дэнжид хийж байхдаа одоогийн их Ёлын хадыг таслан авчирч нум саадгаа тавьсан гэж онголон тахиж ирсэн хад чулуу Барчийн булангийн баруун хэсэгт байдаг. 

	 

	50. Чингисийн тамгын чулуу

	Балж голын хойд тал (зүүн гарт) ухаа толгойн өвөрт ургаа хүрэн чулуу жижиг дөрвөлжин ширхэг бүхий хад холоос харагддаг. Чингисийн тамга гарсан газар гэж нэрлэдэг. 

	 

	51. Сангийн тавиур

	Чингис хаан Барчи овоо чулууны орчим өргөөгөө босгож ялалтаа тэмдэглэж наадам хийж байхдаа арц, агь, ганга шатааж үнэр анхилуулж сан тавьсан газар гэж Барч овооноос урагш Онон голын өмнөд талын толгойг Сангийн тавиур гэж нэрлэдэг. 

	 

	52. Гурван цонж

	Хөвсгөл аймгийн Цэцэрлэг сумын нутагт Хүрэмтийн ойролцоо Чингисийн гурван цонж гэдэг уулс байна. Эдний захын хоёр цонж уул нь дундхаасаа намхан боловч эгц цавчим. Дундах нь өндөр шовх гурван хадан уул юм. Дунд цонж нь араасаа өвөр хүртлээ нэвт цоорхой нүхтэй. Эрт үед Чингис хаан байлдаанд явж байхдаа Гурван цонжийн дундхыг нь харваж цэцээ шалгасан учир ийм цоорхой болж, тэдгээр уулыг Чингисийн Гурван цонж гэдэг болжээ. 

	 

	53. Хасарыг сулласан нь

	Чингис яваад Тангадын газрын санд орж ирж байтал гэнэтхэн гурван мод (тохой) цас унажээ. Хүн мал явж болохгүй болоход тэр дээр Чингис хаан модон гэр (монгол гэр) бариад сууж байсан юм байна. Нэг өдөр нэг модон дээр ууль шаазгай хоёр суугаад ууль нь хашхирч, шаазгай нь шагшжээ. Хавт Хасар хүрзэн энт сум аваад харважээ. Харваад хоёулыг алчихжээ. Чингис үүнийг үзээд хүлээсэнгүй. "Чи, муу дуут уулийг алах нь мөн. Сайн дуут шаазгайг алах нь юу вэ?" гээд Хавт Хасарыг хасаг дугулуурын (хүрд, дугуй) аралд нь тэлж баглаад алах гэжээ. Олон түшмэд гуйж гурван өдөр болоод алахаар болжээ. Тэр гурван өдөрт цэргийнх нь агт олон үхжээ. Олон үхэхүл Чингис нэг шинжээчээсээ "Энэ юунаас болов?" гэж асуужээ. Шинжээч "Хавт Хасарыг уясан дээрээс болжээ" гэв. Чингис хэлэхүл Хавт Хасарыг тавьжээ. 

	 

	54. Чингисийн шарил

	Чингис хааны шарилыг Онон, Хэрлэнгийн эхэн хавийн уулархаг газарт оршуулсан гэдэг. Шарилыг цагаан зандан торхонд байрлуулсан бөгөөд тэр торхоо гурван алтан бөгжөөр боож бөгжилсөн гэдэг. Шарилын тэргүүнийг ургах нарны зүг харуулж оршуулжээ. Чингисийн шарилыг хэрэв ирээдүйн нэгэн цагт эрж сурвалжлаад олж гаргах үе болбол шарилын тэргүүн тал нь ургах нарны зүг харсан байх байдалд гаргахад ямар ч аюулгүй байх бөгөөд гарах цаг нь болсон гэдэг домогтой. Энэ шарилыг ургах нарны зүгээс хөх зүсмийн бух унасан, хүйсээ хүртэл ургасан сахалтай өвгөн хүн удирдан тэргүүлж олно! гэсэн гэдэг. Уул шарил нь дээр дурдсан наран ургах зүг рүү толгой тал нь хараагүй үед олдох ч үгүй, хэрэв олдвол нээж гаргаж болохгүй гэсэн түүхтэй. 

	Шарилыг удаан хугацааны турш нар жаргах зүгээс нар ургах зүг рүү эргэхээр төхөөрөмж байрлуулсан бөгөөд оршуулсан газрыг тэгшлэн мянган адуу хурааж ул мөрийг балласан гэдэг. 

	Хөдөлмөр сонинд Г. Авирмэдийн...

	 

	55. Алтан эмээл уул, Хөлөнбуйр нуурын домог

	Өвөр монголын Хөлөнбуйр аймгийн баруун баргын нутагт Чингис хаантай холбоотой домог бүхий олон газар нутаг байна. Тухайлбал Алтан эмээл гэж уул бий агаад энд эзэн Богд Чингис хааны аян дайнд явахдаа унаж явсан морины алтан эмээл орхисныг хожим олсон тул Алтан эмээл гэж нэрлэсэн домогтой. Үнэхээр ч уг уул алсаас харвал эмээлийн төрхтэй ажээ. Мөн Буйр сумын төв буй газрыг Будаат гэдэг бөгөөд Чингис хаан энд будаа тарьж байсан домогтой ажээ. 

	Буйр нуур уг нь эр халиунтай холбоотой. Чингис хаан найман шарга морио алдаад эрж олсны сүүлд хоноод явсан гэдэг. Мөн Хөлөн нуурын усанд гүн орсон дээрээ нүхтэй хад байх агаад тэнд Чингис хаан найман шарга морио эрж явахдаа тэр хаднаас морио уяж хоноод явсан тул ийнхүү нэрлэсэн ажээ. Мөн Дэлийн овоо гэдэг газар Чингис хаан морио дэлсээд явсан тул ийм нэртэй болжээ. 

	 

	56. Онон мөрний домог

	ОХУ-ын буриадын Сэлэнгэ аймгийн Ноёхон сумын нутагт Үнэгт, Эмээлт, Морьт нэртэй газар байх ба эдгээрийг Чингистэй холбон тайлбарладаг байна. Уг домогт өгүүлэх нь: Үнэгтэй гэдэг газар үнэг явж байхыг Чингис хаан хараад түүнийг агнахаар хөөжээ. Гэтэл Эмээлт гэдэг газар мориноосоо унаж эмээлээ орхисон тул Эмээлт гэж нэрлэжээ. Мөн Морьт гэдэг газар морь нь үхжээ. Үнэг Цөх голын хөвөөг даган дорно зүг зугтаахад өөр морь унан хөөсөөр Онон мөрний орчим үнэгийг харваж оносон тул уг мөрнийг Онон гэж нэрийджээ. Энэ домогт Чингисийг бусад олон домогт гардаг шиг дээд тэнгэрээс заяат төрсөн эзэн богд, баатар шиг бус харин эгэл жирийн анчин байдлаар дүрсэлсэн байна. 

	 

	55. Тайшир тайганы домог

	Говь-Алтай аймгийн нутагт буй Тайширын нуруу, Тайган нуур өөр нэртэй зэлүүддүү нутаг байжээ. Чингис хаан урд зүгт нас барж түүний шарилыг ойрчлон энд авчирч онголж тайх болжээ. Нууцалсан тэр онгоныг нь алтан ургийн сурвалжит овог аймгуудаас тэмдэг эдгэртэл суурьшуулахаар зүүн зүгээс их нүүдэл ирж нутаглажээ. Тэднийг захирсан Боорч баатар

	Энэ хөх нурууг Тай! Ширт! Ойлгов уу? энэ ширээ цагаан талын үзэсгэлэнт ганц цэнхэр нуурыг Тай! Гамна! гэж зарлигдсан юм гэнэ лээ. 

	Их баатрын Тай! Ширт! гэсэн дээд нуруунд энэ Тай, Гамна гэсэн нуурт... гэж ярьдаг болж. Тэгээд үр хүүхдэдээ:

	Хүү минь, энэ нурууг Тай! Ширт!, энэ нуурыг Тай! Гамна! хэзээ ч нэрээр нь бүү нэрлэ. Тэгвэл гай түйтгэр учирна гэж сургах болсноор Тайширтын нуруу, Тайган нуур гэх болсон юм гэнэ. Яваандаа Тайширтын нуруу, Тайган нуур болсон юм гэнэ. Мөн Тайширтын нуруу, Тайган нуурын дунд орших Боорчийн хоолойд Боорчи нутаглаж байсан гэх ба тэндхийн их өтөг бууцат жижиг толгой Тарлан Хайрхан нэртэй. Алтай нуруудын дунд даанч яльгүй ч "Атаа таван тэнгэр, Тарлан хайрхан уул минь" гэж бишрэгдсэн онгон тахилгат толгой бий. Эцэг дээдсийн яс буян оршсон эх нутгаа үеийн үед Тай! Хайрла! гэсэн гэрээс уул усны бишрэлт нэрээр оршсон нь энэ буюу. Эртний сурвалжид Бэсүд, Жалайр, Найман, Олгонууд зэрэг овог аймгийнхан суурьшсан учир энэ гэх бөгөөд энэ хавьд Чингисийн нэртэй холбогдсон домогтой өөр газар олон буй. Томоос нь Хар азарган нуруу, Таян хайрхан, Чингисийн морины уяа гэх мэт бөлгөө. 

	 


2. Эзэн богд Чингис хааны бичгийн домог оршвой

	1. Эзэн Богд Чингис хааны эр хоёр загалын тууж

	Эрт урьд цагт

	Суут Богд Чингис хааны 

	Эрмэг цагаагч гүүнээс нь 

	Эр хоёр загал унага төрсөн ажээ. 

	Тэр онд 

	Арван гүүнд тэлээлж 

	Арга хийж онд оруулав гэнэ ээ. 

	Эзэндээ 

	Дааган цагтаа унуулж 

	Үрээн цагтаа хуяглуулж 

	Тэр хоёр загалыг унаж 

	Алтай ханыг 

	Арлан авлаж 

	Хөхүй ханыг 

	Хөвчлөн авлав. 

	Их загалыг унаж

	Алтай ханыг 

	Авлан тавив. 

	Аргаль угалзыг алж 

	Аргагүй бардаж ирэхэд 

	Арван түмэн 

	Авын хүмүүс 

	Нэг ч эс гайхав 

	Бага загалыг унаж 

	Хөхүй ханыг 

	Хөвчлөн тавьж 

	Гүйлэн хөх чоныг 

	Гүйцэн хядав. 

	Өвсний оройгоор

	Өрвөлзүүлэн ирэхэд 

	Өдий олон 

	Авын хүмүүс 

	Өчүүхэн ч эс гайхав 

	Хэнтий ханыг 

	Хэрэн авлаж

	Хээрийн араатныг гүйцэж хядахад 

	Хэн ч хүн

	Хэрэглэн эс гайхав 

	Онон хатны 

	Ой талыг авлаж 

	Олон амьтныг гүйцэж 

	Олзлон агнахад 

	Ойр хол адил боловч 

	Олон бүгд эс гайхав 

	Тэр дээр 

	Уярах сэтгэл төрж 

	— Дааган цагт минь 

	Давтсан болжээ 

	Үрээн цагт минь 

	Үтээрсэн болжээ 

	Хязаалан цагт минь 

	Хяхсан болжээ 

	Соёолон цагт минь 

	Сорьсон болжээ гэж

	Бага загал нь

	Их загалдаа хэлэв. 

	— Аа, авгай минь явъя. 

	Алтай ханыг авлахад 

	Арван таван авын хүмүүс 

	Эс магтав

	Ай хайран дур минь 

	Хөхүй ханыг авлахад 

	Хүй олон улс

	Эс магтав

	Хэтэрхий хайран дур минь 

	Энэ бүгдийг маань 

	Үл мэдэх юун болов? 

	Аа авгай минь ер явъя. 

	Манийг одсоны хойно 

	Хаан эзэн минь 

	Нэг хоёр дурдвал 

	Нэрийн алдар биш буюу 

	Аа авгай минь 

	Алтай хан гэгч газар 

	Агь шаваг өвстэй гэнэ 

	Ариун тунгалаг устай гэнэ 

	Аялан хүрч 

	Амарч хэвтье. 

	Авгай минь

	Хөхүй хан гэгч газар 

	Хөвөг шаваг өвстэй гэнэ 

	Хөөрөм цөөрөм нууртай гэнэ 

	Хөдлөн хүрч

	Хөлбөрч хэвтье 

	Авгай минь бүр явъя 

	Хэнтий хан гэгч газар 

	Гэмгүй сайн таргатай гэнэ 

	Хээр хөдөөгүй устай гэнэ 

	Хий хуй болон хүрч 

	Хэжийлэн хэвтье 

	Авгай минь үтэр явъя 

	Онон хатан гэгч газар

	Ой тал олон гэнэ

	Урт сайхан устай гэнэ 

	Урагшлан хүрч

	Ундаалан хэвтье 

	Авгай минь бүр явъя 

	Аа авгай минь 

	Ах мэт санагч 

	Аранзал бор нь бий зээ 

	Атаатан дайсан мэт санагч 

	Авгай чи бид хоёр бий зээ 

	Хөвгүүн мэт санагч 

	Хөгшин шарга нь бий зээ 

	Хөжин ширүүн аашлагч 

	Чи бид хоёр бий зээ 

	Хатан мэт санагч 

	Хар хул нь бий зээ 

	Харь дайсан мэт санагч 

	Чи бид хоёр бий зээ 

	Бүр явъя

	Хүйтэн өдөр барин 

	Хөх төмөр үмхүүлэн 

	Хөрзөнт тохмыг 

	Хөлстэй тохож 

	Саарьтай нурууг 

	Даарьтай болгоно 

	Яаж ая

	Авгай минь бүр явъя 

	Халуун өдөр барин 

	Хаттал уян

	Халуун наранд шаран 

	Хайр шороо үмхүүлнэ 

	Яаж ая 

	Авгай минь бүр явъя 

	Бага загал нь

	Их загалдаа

	Газар газарлая гэж хэлэв 

	— Авай бор тоором минь 

	Юу гэнэм чи?

	Эзэн гэж эзэнд адил

	Эзэн олдох буюу?

	Эх гэж эрмэг цагаагч ижийд адил 

	Эх олдох буюу?

	Ер эр хүн баярлаж

	Магнай үл хагарах гэлээ 

	Агт морь таргалж 

	Арьс үл хагарах гэлээ 

	Авай бор тоором минь 

	Юу гэнэм чи

	— Аа авгай минь

	Сайн хүнд нөхөр олон биш үү 

	Сайн моринд эзэн олон биш үү 

	Өнөр хүнд нөхөр олон биш үү 

	Өнчин хүнд ноён олон биш үү 

	Санаат хүнд сэжиг олон биш үү 

	Сайн моринд газар ойр биш үү 

	Авгай минь явъя

	— Авай бор тоором минь

	Эетэй хүнд нөхөр олон гэлээ 

	Эйлсэн моринд уурга олон гэлээ 

	Эегүй хүнд өстөн олон гэлээ 

	Эцсэн моринд ташуур олон гэлээ 

	Хүний гэж

	Хөвчин бүгдээр үлдэм (хөөнөм) зээ 

	Дайсны гэж

	Даяар үлдэм зээ 

	Зэрлэг гэж

	Зэвийн үзүүр унагам зээ 

	Авай бор тоором минь

	Юу гэнэм чи 

	Хадны өвс 

	Хагдтай идье 

	Бутны өвс 

	Богтой идье 

	Өсгөн төрүүлсэн 

	Өл буурал ахайгаа 

	Яаж мартъя гэнэм чи? 

	Өргөн төрүүлсэн

	Эрмэг цагаагч ижийгээ 

	Яаж мартъя гэнэм чи? 

	Арван сар нуруугаа чилтэл өргөсөн 

	Ангир шар уургаа шимүүлсэн 

	Ачит цагаан сүүгээ хөхүүлсэн 

	Амраг хайртай эхийгээ 

	Яаж мартъя гэнэм чи?

	Эвий бор тоором минь 

	Юу гэнэм чи?

	Омгоо дараагүйд 

	Уушгиа цэрдээгүйд 

	Яах бол чи минь, 

	Хайрлан хадгалсан 

	Хаан эзнээ 

	Ханилан өссөн

	Хайран ижил олон нөхдөө 

	Яаж орхин газарлая гэнэм чи? 

	Өөдгүйг

	Өсгөн хураавал тусгүй гэлээ 

	Байг гэж хэлэв

	— Сайн хүнд нөхөр олон гэлээ 

	Сайн моринд газар ойр гэлээ 

	Бүр явъя гэж Бага загал

	Ганцаар явъя гэж санаж 

	Их загалыг орхиж 

	Гурван Цавчуурын зүгт явав. 

	Ах минь нэхэх болов уу гэж санаж 

	Түргэн зуур

	Алтан улиасны сүүдэрт

	Хүлээж байн атал, 

	Дөрвөн зүгт нь 

	Дөрвөн өнгийн шувуу 

	Нэг эгшгээр донгодов 

	Бага загал

	Чихээ сэртийлгэж 

	Сүүлээ өргөж 

	Чагнан байв

	Алтан гургалдай шувуу

	Алтан улиасны дээр суун жиргэв 

	Ах дүү хоёр загал

	Салан газарлав гэж жиргэв

	Дахин аялгуулан жиргэв

	Хөхөө нэрт шувуу донгодов 

	Хөөрхий бага загал

	Урван газарлав гэж жиргэв 

	Богширго шувуу

	Босон жиргэв

	Богд эзний

	Хайран хоёр загал

	Буруулан газарлав гэж жиргэв

	Хайргана шувуу

	Хадны дээр суун жиргэв

	Хаан эзний

	Хайран хоёр загал

	Хагацан газарлав гэж жиргэв

	Тэр дөрвөн өнгийн шувууны

	Дууг сонсоод

	Бага загал тэсэлгүй явав

	Түргээр түргээр явахад 

	Түнгэрцгийн чинээ чулуу хөдөлгөж 

	Аргаар аргаар явахад

	Аяганы чинээ чулуу хөдөлгөж

	Гурван Цавчуурыг зориод

	Авгай минь

	Нэхэх болов уу гэж санаж

	Хөхүй ханы энгэрт

	Хөх өндрийн өвөрт

	Хөлсөө хатааж

	Амьсгалаа дарж

	Өвс таталж байв

	Их загал нь

	Өглөөний наранд нэхэж

	Үдийн наранд барааг харж 

	Үдшийн наранд

	Хамраа хавчиж

	Хар хөлсөө асгаруулж 

	Амиа тэмцэж

	Арай гүйцэж ирэв

	— Аа бор тоором минь 

	Хүний гэж

	Хөвчин үлдэж 

	Дайсан гэж 

	Даяар хөөж 

	Зэрлэг гэж

	Зэвийн үзүүрт 

	Унагаах вий зээ гэж 

	Их загал нь

	Бага загалдаа хэлэв

	 

	* * *

	 

	Хоёр загалын одсоны хойно 

	Нэг шөнө суут богд эзэн 

	Зүүд зүүдлэв

	Эрхт тэнгэр эцгээс заяатай 

	Эрмэг цагаагч гүүнээс төрсөн 

	Эр хоёр загал минь 

	Эйлэн газарлав гэнэм би 

	Богд эрхт тэнгэрээс заяатай 

	Буянт цагаагч гүүнээс төрсөн 

	Бууралтгүй хоёр загал минь 

	Буруулан газарлав гэнэм би 

	Хаан эрхт тэнгэрээс заяатай 

	Хас цагаагч гүүнээс төрсөн 

	Хайран хоёр загал минь 

	Харилан газарлав гэнэм би 

	Хазаараа эгэлдэрч 

	Эмээлээ үүрч

	Явган явна гэж зүүдлэв би 

	Энэ зүүд минь

	Үнэн буюу худал буюу гэж 

	Боол бичинд зарлиг болов 

	— Адуунд орж үз 

	Худал бол дуугүй ир 

	Үнэн болбол дөрвөн харь

	Есөн өнгийн улсыг минь

	Эрт цуглуулж ир гэж

	Зарлиг болов

	Боол бичин адуунд орвол

	Өл буурал азарга нь

	Өрвөлзөн сөрвөлзөн

	Өөд уруугаа харж

	Өнгөлзөж байх ажээ

	Эрмэг цагаагч эх нь

	Ийн тийн харж

	Нүднээс нулимс гаргаж байхыг үзэв

	Боол бичин яарч

	Дөрвөн харь

	Есөн өнгийн улсыг

	Өглөө эрт цуглуулж ирэв

	Суут богд эзэн

	Аранзал бор морио унаж

	Алтан хуураа авч

	Аргасан хуурчаар хөтөч хийж

	Алтан нумаа агсаж

	Мөнгөн саадгаа бүсэлж

	Анчин харцгаа барьж

	Эхдээ эргэх болов уу гэж

	Эрмэг цагаагч гүүг хөтөлж

	Эр хоёр загалыг нэхэхээр мордов. 

	Төдий морилон явахдаа

	Хаан ноён суут зарлиг болов

	— Хөхүй ханы өврөөр цувья

	Алтай ханы араар авлая

	Отын хүн урьд яв

	Тахилзуурын хүн тасралтгүй яв

	Тэр хоёр загалыг минь

	Хэн гүйцсэн хүн бүү харва!

	Барьж үз

	Барьсан хүнд

	Дөрвөн хошуу малаа

	Тэгшхэн хуваах бий гэж

	Зарлиг болов

	Төдүй хоёр загал

	Хойд нэхсэн авын барааг 

	Холоос харж үзээд 

	Их загал нь

	Бага загалдаа хэлэв 

	— Тоором минь 

	Би эс хэлэв үү?

	Хүний гэж

	Хөвчин үлдэх бий зээ

	Зэрлэг гэж 

	Зэвийн үзүүр 

	Унагах бий зээ гэж 

	Эс хэл лүү би 

	Энэ биш үү гэв 

	Бага загал нь хэлэв 

	— Аа авгай минь 

	Эр хүн 

	Хэлсэн үгэндээ хүрэх биш үү 

	Агт морь

	Зорьсон газартаа хүрэх биш үү 

	Явъя яасан эм мэт

	Охорхон санаатай билээ чи 

	Манийг гүйцэх морь байх буюу? 

	Барааг минь харах

	Морь ч чухаг бий зээ

	Алтай ханы 

	Ар ороход 

	Аргал угалзыг 

	Алуулан бууя 

	Хөхүй ханы 

	Хөтлөөр давахад 

	Хөх алаг бугыг 

	Гишгэлэн харагдъя 

	Хязгаарын хүнд 

	Тоосоо үзэгдье 

	Бүр Гурван Цавчуурыг зорьё гэв 

	Бага загал нь ергөн хөдлөв 

	Их загал шогшин хөдлөв

	Бага загал нь 

	Их загалдаа хэлэв 

	Ах мэт санагч 

	Алзал бор морь 

	Яах бол гэж хэлэв 

	Төдий дээр барьсангүй 

	Гурван Цавчуур газрыг зорин хүрэв 

	Их загал нь 

	Хоёр санааг санаж 

	Хайран хаан эзэн минь 

	Хайран хас цагаагч эх минь гэж 

	Нүднээс нялбас гаргаж 

	Өр элгээ өмөрч 

	Өвдгөө сөгдөж явав

	 

	* * *

	 

	Суут богд эзэн нь 

	Хөх өндөр дээр гарч 

	Барааг харж 

	Шаналан уярав 

	Болдгийн бор толгойд гарч 

	Богд эзэн нь хайлав 

	— Эрийн сайнаар 

	Эзэн эс боллоо би 

	Эрхт тэнгэр 

	Эцгийн заяагаар 

	Эзэн боллоо би 

	Эрмэг цагаагч 

	Гүүнээс төрсөн 

	Эр хоёр загал минь 

	Эйлэн газарлав уу та? 

	Эвий минь 

	Эмээлээ барьж 

	Яаж харих билээ 

	Эргэж ирэх болов уу та? 

	Эвий минь 

	Булаан авч 

	Эзэн эс боллоо би 

	Богд тэнгэр

	Эцгийн заяагаар

	Эзэн боллоо би

	Буянт цагаагч

	Гүүнээс төрсөн

	Бууралтгүй хоёр загал минь 

	Буруулан газарлав уу та? 

	Эвий минь?

	Хайрлан авч

	Эзэн эс боллоо би

	Хаан тэнгэр

	Эцгийн хайраар

	Эзэн боллоо би

	Хас цагаагч

	Гүүнээс төрсөн

	Хайран хоёр загал минь 

	Хагацан газарлав уу чи 

	Хазаараа эгэлдэрч 

	Яаж харих бил ээ?

	Эвий минь

	Харьж ирэх бол уу та?

	Эвий минь

	Урамтай их

	Уралдаан болоход 

	Юугаа хагсаах бил ээ? 

	Учиртай их 

	Ав болоход

	Юугаа унах бил ээ?

	Уршигтай их

	Дайн болоход

	Юугаа хуяглах бил ээ?

	Хайран хоёр загал минь гээд 

	Төдий суут богд эзэн 

	Орд харшдаа харьж ирэв. 

	 

	* * *

	 

	Хоёр загал

	Гурван Цавчуурт

	Зорин хүрч

	Дөрвөн он нутаглав

	Бага загал нь

	Арьсаа язартал таргалав

	Их загал нь

	Зун зогссон

	Морь мэт хатайртаад 

	Өвөл болоход хацарт нь 

	Аяганы чинээ мөс хөрөв

	Уй гашуунд

	Уярах сэтгэлийг нь мэдээд 

	Бага загал нь асуув

	— Аа авгай минь

	Өвсийг эрүүгээр иддэг байтал 

	Усыг уруулаар уудаг байтал 

	Авгай минь

	Арьстай шөрвөстэй хатах чинь 

	Юу вэ? гэж асуув

	Их загал хэлэв

	— Авай бор тоором минь 

	Юу гэж үл мэднэм чи 

	Хамгаалан өсгөсөн 

	Хаан эзнээ

	Ханилан учирсан

	Хайрт нөхдөө

	Хайрлан төрүүлсэн

	Хас цагаагч эхээ санахад

	Хадат газар

	Туруугаа хүргэж ядав

	Хайрт газарт

	Эрүүгээ хүргэж ядав

	Өсгөн төрүүлсэн

	Эхээ санавал

	Өвсөнд эрүүгээ

	Усанд уруулаа

	Хүргэж ядав

	Авай бор тоором минь

	Яаж үл мэднэм чи?

	Эвий минь гэв

	Тэр цагт бага загал нь

	Зөв харж уйлан 

	Их загалд хэлэв:

	— Аа авгай минь

	Арьстай шөрвөстэй чинь хатаан алж 

	Арьсыг чинь өмсөм үү би?

	Махыг чинь идэм үү би?

	Ачит авгай минь

	Одоо харья гэж хэлэв

	Их загал гурав дахин шилгээгээд 

	Нэг хоёр өвс таталж байв 

	Их загал өргөн хөдлөв

	Бага загал нь

	Их загалдаа хэлэв:

	— Аа авгай минь

	Гурван хоногт хүрье

	Болжмор шувуу жиргэхийн урьд 

	Булт амьтныг сэрэхийн урьд хүрье 

	Улаан нар гарахын урьд

	Унага даага барихын урьд хүрье 

	Өргөн төрүүлсэн 

	Эрмэг цагаагч эхдээ

	Өсгөн тэжээсэн 

	Өл буурал ахайдаа 

	Өмөглөн түшсэн 

	Өнөр олон нөхдөдөө 

	Өдрийн гэгээ орохын урьд 

	Хүрье гэж хэлэв 

	Хоёр загал

	Хурдлан хатирч 

	Нутагтаа хүрч ирэв

	 

	* * *

	 

	Тэр хоёр загалыг 

	Хүрч ирэхийн өмнө 

	Суут богд эзэн 

	Нэг зүүд зүүдлэв 

	Эрхт тэнгэр 

	Эцгээс заяатай 

	Эрмэг цагаагч

	Гүүнээс төрсөн

	Эрх хоёр загал минь 

	Эйлэн газарлаж билээ 

	Эргэж ирэх болов уу? 

	Эмээлээ тохож байна гэж 

	Зүүдлэв би гэв 

	Энэ зүүд минь 

	Үнэн буюу худал буюу 

	Үтдэр адуунд очиж 

	Үз гэж зарлиг болов 

	Богд эзний зарлигаар 

	Боол бичин очиж үзвэл 

	Хоёр загал харьж ирсэн ажээ 

	Өл буурал азарга нь 

	Үүрд хагацав гэж билээ би 

	Өнөөдөр учрав гэж 

	Үүрсэн баярлаж 

	Үнэрлэн эвшээж байв 

	Эрмэг цагаагч эх нь 

	Хоёр нүднээс нулимс гаргаж 

	Уйлан баярлаж байхыг үзвэл 

	Эх хоёр загал нь 

	Эхийгээ эргэн тойрон 

	Энд тэндээс харж байв 

	Боол бичин үзээд 

	Хоёр загалыг барих гэв 

	Хоёр загал эс баригдав 

	Хоёр загалыг 

	Өл буурал азаргатай нь 

	Эрмэг цагаагч эхтэй нь 

	Хамт тууж ирээд 

	Богд эзэнд айлтгав 

	Суут богд эзэн нь 

	Нэг ханцуйгаа 

	Түргэн өмсөн гарав 

	— Аа хоёр загал минь 

	Мэнд үү та гэв 

	Бага загал нь

	Зэв онтдохын төдий

	Газар байж хэлэв:

	— Гурван Цавчуурыг зорьсон 

	Гутамшиг муу

	Хоёр загалд юу бил ээ?

	Гучин түмэн улсыг эзлэн суусан 

	Хаан эзэн минь

	Харин мэнд үү та?

	— Алтай ханыг зорьсон 

	Алиа муу

	Хоёр загал юу бил ээ?

	Арван түмэн улсыг эзлэн суусан 

	Хаан эзэн минь

	Харин мэнд үү та?

	Хөхүй ханыг зорьсон 

	Хөшүүн аальт

	Хоёр загалд юу бил ээ?

	Хөвчин улсыг эзлэн суусан 

	Хаан эзэн минь

	Харин мэнд үү? Та гэв

	Богд эзэн зарлиг болж

	— Аа хоёр загал минь

	Та юуны тул

	Ямар учиртай газарлав та

	Гэж асуув

	Их загал

	Дуу эс гарав

	Бага загал

	Суут богд эзэндээ хэлэв:

	— Аа хаан эзэн минь

	Хоёр загалыг хайрлах болоосой 

	Дааган цагт минь

	Давтан унах билээ та 

	Үрээн цагт минь 

	Үтээрхэн унах билээ 

	Хязаалан цагт минь 

	Хяхан унах билээ. 

	Соёолон цагт минь

	Сорин унах билээ

	Алтай ханыг

	Авлах цагт

	Аргал угалзыг

	Гүйцэн алахад

	Арван түмэн

	Авын улс үл магтав

	Хөхүй ханыг

	Хөвчлөн авлаж

	Хөх чоныг

	Хөөж авлахад

	Хөвчийн улс

	Нэг ч үл магтав

	Хэнтий ханыг

	Хэрэн авлаж

	Хэдэн түмэн

	Гөрөөсийг авлахад

	Хэлэхүй улс

	Нэг ч эс магтав

	Онон хатны

	Ой талыг авлаж

	Олон амьтныг авлахад

	Ойр хол адил боловч

	Олон бүгд эс магтав

	Тиймийн тул газарлав 

	Аймаг шувуу

	Донгодон жиргэв

	Агт морь

	Нутгаа санав

	Хүний хүү

	Газраа санав

	Хаан эзэн минь гэв

	Тэгэхэд их загал хэлэв:

	— Бор тоором минь, байг гэв

	Хаан эзэн минь

	Намайг уна гэв

	Тэр үгийг зөвшөөж

	Их загалыг унаж

	Бага загалыг хурлав 

	Найман жил хагсаав 

	Намрын түрүү сард 

	Авд мордъё гэж 

	Авд мордон 

	Алтай ханыг 

	Арлан авлав 

	Аргал угалзыг 

	Гүйцэн алав 

	Арван түмэн 

	Авын улс 

	Магтан гайхав 

	Хөхүй ханыг 

	Хөвчлөн авлав 

	Хөх чоныг 

	Хядан алав 

	Хөвчин улс 

	Гайхан магтав 

	Хэнтий ханыг 

	Хэрэн авлав 

	Хээрийн гөрөөсийг 

	Хядан алав 

	Хэлхүй авын улс 

	Хэмжээгүй магтав 

	Онон мөрний 

	Ой талыг авлав 

	Ойн араатныг 

	Хядан алав 

	Олон бүгдээр 

	Гайхан магтав 

	Хоёр загалын 

	Санаа сэтгэл нь 

	Амран жаргав 

	Суут богд Чингис хаан 

	Бага загалд

	Хив татаж сэтэрлэв гэлээ 

	Хив татахын ёс

	Бага загалаас болов гэлээ

	Эзэн богд Чингис хааны

	Эр хоёр загалын тууж төгсөв. 

	 

	 

	2. Гурван зуун тайчуудыг дарсан домог

	 

	Суут богд Чингис хаан, зах нутаг нутаглаж явахын цагт нэгэн өдөр дотоод есөн сайдаа авч мөр хайж, бараа харж яваад зарлиг болруун: "Аль ч зүгээс ямар ч дайсан ирэх магадгүй, есөн сайд минь гурван хэсэг болж яв" гэж зарлиг болов. Эзний зарлигийг дагаж Зэлмэ, Чуу мэргэн, Шихихутуг гурвуул нэг хэсэг болов. Боорчи, Борохул, Мухулай гурвуул нэг хэсэг болов. Сүлдүсний Сорхон шар, бэсүдийн Зэв, ойрадын Хархирүү гурав нэг хэсэг болж гэрт үлдэв. Эзэн бусад зургаан сайдаа авч мөр хайж, бараа харж Чахарай ханыг арлаж, Жалман ханыг өлгийлж явтал, эзний дороос

	 

	Халтар тэх

	Харайн гүйхэд эзэн 

	Толбот бор мориороо 

	Довтлон гүйцэж 

	Агссан нумаа 

	Ангайлган татаж 

	Алтан сумаа 

	Алдлан тэлж 

	Алаг тэхийг 

	Атиртал харваж 

	Алсан даруйд 

	Ар дахь сайд нь 

	Амдаж бууж 

	Авч ганзагалахыг завдтал

	 

	Эзэн зарлиг болов. "Үүнийг та нар үтэр өвчиж шар. Би тэр Шар дэвсэг дээр гарч бараа харья" гээд одов. Тэнд эзний нойр хүрч, толбот бор морины дэл дээр ташуураа тулж унтаад нэг зүүд зүүдлэв. Чингис хаан сэрээд зургаан сайддаа ирж зарлиг болруун:

	 

	"Би нэг зүүд зүүдлэв

	Бор зүрх минь

	Бол бол хийв. 

	Богино хавирга минь

	Шир шир хийв. 

	Болшгүй дайсан

	Ирэх нь бололтой

	Өндөр уулын цаадах

	Өргөн шар талд

	Гурван хар тугтай

	Гурван зуун дайсан байна. 

	Гурван зуун дайсны

	Хошууч баатар нь

	Зээрд морио унаж

	Зэвт сумаа тэлж

	Бат хуягаа өмсөж

	Бараан сахлаа илж

	Баруун тийш ширвэж

	Зүүн тийш ажиглаж

	Зүү мэт жирвэлзэж

	Утас мэт улалзаж явна. 

	 

	Энэ зүүд минь хэрэв үнэн бол зургаан сайд минь та нар яах вэ" гэж асуув. 

	Шихихутуг хэлэв:

	 

	Хол ойрыг

	Хоёр хурц нүдээрээ

	Монгол аймгийг

	Мохтол

	Мэргид аймгийг

	Мэгдэртэл

	Тайчууд аймгийг 

	Далдиртал 

	Сарын газрыг 

	Саравчлан харж 

	Жилийн газрыг 

	Жилэвчлэн үзэж 

	Хар нүдний цэцгийгээр 

	Хаан чамдаа тусалъя. 

	Эргэх нүдний харцаар 

	Эзэн чамдаа тусалъя" 

	 

	гэв. 

	Зэлмэ хэлэв:

	 

	“Үхэх амиа

	Хайрлахгүй

	Үгүйрэх малаа

	Харамлахгүй

	Үзэгдэх дайсныг

	Үсэртэл нударч

	Харагдах дайсныг 

	Халтиртал дайрч 

	Замдаа тохиолдсоныг 

	Зад цохиж 

	Хар тугийг нь 

	Хамран авч

	Барьсан хүнийг нь 

	Байлдан алж 

	Хийсэх тугийг нь 

	Гишгэн дэвсэж 

	Уранхай тугийг нь 

	Уландаа гишгэж 

	Дайсны сүрийг 

	Даран сөнөөж 

	Дахин босох 

	Чадлыг нь мөхөөе" 

	 

	гэв. Чуу мэргэн хэлэв: 

	 

	"Довтлон орох чадалгүй боловч 

	Тогтсоныг бататгах чадалтай би 

	Эрчлэн дайрах чадалгүй боловч 

	Эвдэрснийг сэлбэх чадалтай би 

	Уульхай зантай Чуу мэргэн би 

	Уулгалан орох цаг болоход 

	Ухран зугтах магадгүйг 

	Урьдаас хаандаа хэлье. 

	Улс орноо тогтоосон хойно 

	Учиртай үгээрээ тусалж чадна. 

	Харь дайсныг довтлох цагт 

	Хаан эзэн Чингис чамд 

	Хашир миний болгоомжит үг 

	Хааяа боловч тус болно" 

	 

	гэв Боорч хэлэв: 

	 

	"Өрсөлдөн ирэх дайсны 

	Өмнөх замыг бөглөж 

	Халдан ирэх дайсны 

	Харайх замыг хааж 

	Ачит эзэн чиний

	Амь биеийг хамгаалж 

	Алтан жолоог чинь

	Алдалгүй дагаж

	Хандсан зүгт чинь

	Хагацалгүй явъя" 

	 

	гэв. 

	Борохул хэлэв:

	 

	“Харвах сумны

	Халхавч болж

	Хангинах зэвийн

	Бамбай болж

	Итгэлт эзэн чиний

	Идэт биед

	Ирт мэс

	Бүү хүргэе" 

	 

	гэв. 

	Мухулай хэлэв:

	 

	“Дайсныг дарж

	Олзыг оруулж

	Ирэх дайсны

	Ирийг мохоож

	Буцах дайсныг

	Бултыг хядаж

	Хүлэг мориныхоо

	Сүүл дээгүүр

	Хүдэн манан татуулж

	Унасан мориныхоо

	Дэл дээгүүр

	Ургах сайхан нарны

	Улаан гэрлийг сацруулж

	Байлдаан бүхэнд ялсан

	Баяртай сайхан мэдээг

	Баатар чамдаа хүргэе!" 

	 

	гэв. 

	Чингис:

	 

	Шилдэг зургаан сайдын

	Шийдвэртэй үгийг сонсож

	Шарсан тэхийн махнаас

	Шаламгайлан идэж дуусаад

	Шаргал морины цулбуурыг

	Шихихутугт өгч

	“Үзсэн зүүдний минь

	Үнэн худлыг мэд" 

	 

	гэж явуулав. 

	Шихихутуг, шунхан шаргал морийг нь унаад

	 

	Тал газар тавиулж 

	Тайга газар алхуулж 

	Хөндий газар хатируулж 

	Хөвч газар сажлуулж 

	Шар дэвсэгт хүрээд 

	Шалгаж сайтар харвал 

	Бараан тугийг хийсгэсэн 

	Балмад дайсны цэрэг 

	Бачмаг тулгарахад 

	Баатар Шихихутуг 

	Байсан газрын зүг 

	Бачимдан давхиж ирээд: 

	"Шар дэвсэг дээр 

	Цочмог гарч очвол 

	Гурван зуун дайсантай 

	Бачмаг тулгарч уулзав. 

	Тайчуудыг 

	Таньсангүй 

	Мэргидийг мэдсэнгүй 

	Монголыг 

	Мохтол харж чадсангүй

	 

	Хойшоо ганцхан хяламхийж үзэхэд эзний зүүдэнд үзсэн дайсантай адил мэт байна" гэв. Тэгэхэд зургаан сайд хуягаа өмсөж, бамбайгаа зүүж, байлдаанд бэлдэж байтал дайсны цэрэг хүрч ирэв. 

	 

	Сайд баатар Боорчи 

	Саарал мориндоо мордож 

	Самуун дайсны өмнөөс 

	Самбааг олж очоод 

	Санаа зоригийг асууруун:

	 

	“Та юун хүн бэ? Ёст хүн бол ёсоо хэл. Нэрт хүн бол нэрээ хэл" гэвэл тэд өгүүлрүүн:

	 

	“Нэрээ асуулцахаар 

	Ирээгүй бид 

	Нэвширтэл байлдахаар 

	Ирлээ бид" 

	 

	Боорчи хэлэв: 

	 

	"Надад учраа хэлбэл 

	Найрамдлаар өршөөж болно. 

	Наадах тулах санаатай бол

	Нарны галтайд эхэлье" 

	 

	гэв. Тэгэхэд цаадах хүн хэлрүүн: 

	 

	"Танд хэлэх сайн нэр 

	Бидэнд үгүй

	Тарвагачин, загасчин хүн бид" 

	 

	гэв. 

	Тэгэхэд Шихихутуг өгүүлрүүн 

	 

	"Тэднээс үг асуух хэрэггүй. 

	Таньсан Тайчууд байна. 

	Татгалзалгүй байлдъя" 

	 

	гэв. Борохул буун гүйж бор бамбайгаа авч, Богд эзнээ хамгаалан зогсов. Зэлмэ хөндлөн этгээдээс илд барьж ороод

	 

	Мөртөө тохиолдсоныг 

	Зам гартал 

	Гурван хар тугийг нь 

	Гулд татаж аваад 

	Уулан дээр аваачиж 

	Уруу харуулан хатгав

	 

	Чуу мэргэн хэдийний дутаажээ. Боорчи урагшаа алалдаж явах зуур хойшоо Чуу мэргэнийг харж өгүүлрүүн: "Үй, Чуу мэргэн байз. Эзэн хааны төлөө ингэж зүтгэдэг бил үү. Нүхнээс гарсан алаг даага мэт годхийн зугтах чинь юу вэ?" гэвэл Чуу мэргэн эргэж ирээд инээж өгүүлрүүн: "Зэргэлдэн байлдъя гэхэд, зэв дутаад байна" гэвэл, эзэн алтан саадгаасаа шунхат зэвээ сугалж өгөв. Чуу мэргэн шунхан зэвийг сумлан татаж, суниалган тэлж, эрхийдэн сойж, эргүүлэн чиглүүлж, дайсны тэргүүнийг тас харваж, зээрд халзан морийг барьж ирээд эзэнд унуулав. Эзэн тэр морийг унаж үзвэл нисэх шувуу хийсэх салхи мэт байв. Тэгээд зөрчих дайсныг цөхрүүлэн дарж, хатгалдах дайсныг хагас болгож байтал Борохулын толгойд сум тусвал, тэр доош унаж, нумаа тэмтэрч аваад салдархийлэн түшиж бамбайгаа алдалгүй барьж зогсоно. Боорчи урагшаа алалдаж байх зуур хойшоо харж түүнд өгүүлрүүн: "Эр хүн ганц суманд унадаг бил үү? Эврээ цохиулсан ишиг мэт эргэлзэн салганах чинь юу вэ?" гэвэл Борохул, мориныхоо буруу талаас харайж мордоод халхавчаа барьж хайхралгүй байлдаж явав. Тэгээд халдаж ирсэн дайсан алагдсан хүнийхээ хүүрийг авч дутаав. Эзэн зарлиг болруун:

	“Буруу хандсан дайсныг яах бил ээ?" гэвэл Боорчи өгүүлрүүн: 

	 

	"Бурхан болсон хүнийг

	Буянаар үддэг 

	Буруу хандсан дайсныг

	Зэв зэвээр үддэг нэхье" 

	 

	гэвэл тэр үгийг эзэн зөвшөөрч нэхэв. Цайтын цагаан талд дайсныг гүйцээд олон хонинд орсон чоно мэт цавчиж нэг зуун хүнийг алав. Хоёр зуун хүн дутаав. Энэ байлдаанд зуун морь, тавин хуяг олзолж авав. 

	Тэр цагт Чингис хаан тэнгэр эцэгтээ мөргөе гэж довцог өндөр дээр гарч, тохмоо дэлгэж тавиад бүсээ хүзүүндээ өлгөж залбиран өчив. 

	 

	"Эрэмгий сайнаар 

	Эзэн эс боллоо би 

	Эрхт тэнгэр 

	Эцгийн хайраар 

	Эзэн боллоо би 

	Эцэг тэнгэрийн ачаар 

	Эсрэг дайснаа дарлаа би. 

	Хамрагч сайнаар 

	Хаан эс боллоо би. 

	Хан тэнгэр эцгийн 

	Хайраар эзэн боллоо би. 

	Хан тэнгэр эцгийн өршөөлөөр 

	Харь дайсныг дарлаа би" 

	 

	гэж мөргөв. Тэндээс мордож явахад эзэн зургаан сайдаа магтаж дуулав. 

	Эхлээд Шихихутугийг магтсан нь:

	 

	“Мэргидийг мэгдүүлж 

	Монголыг мохоож 

	Тайчуудыг таньж 

	Дайсныг даралцсан 

	Татаарын Шихихутуг минь" 

	 

	гэж магтав. Зэлмийг магтсан нь:

	 

	“Ороо гөрөөсний 

	Отлого болсон 

	(Ан гөрөөсийг 

	Агнаж мэддэг) 

	Омогт дайсны 

	Зүрхийг чичрүүлсэн 

	Унах морьгүй болоход 

	Унаа авчирч өгсөн 

	Сэргэг бага нойртой 

	Сэцэн мэргэн ухаантай 

	Улс төрийн төлөө 

	Урьд цагаас зүтгэсэн 

	Урианханы сайн Зэлмэ минь" 

	 

	гэж магтав.

	Чуу мэргэнийг магтсан нь:

	 

	"Зарлигийг минь алдалгүй дагаж 

	Заасныг минь эндэлгүй гүйцэтгэж 

	Дайсны тэргүүнийг 

	Тас харваж 

	Унасан зээрд морийг нь 

	Уулгалан булааж 

	Хатгалдах дайсныг 

	Хага цохиж 

	Зөрчилдөх дайсныг 

	Цөм цохисон 

	Зүрчидийн Чуу мэргэн минь" 

	 

	гэж магтав. Борохулыг магтсан нь:

	 

	“Харвах суманд 

	Халхавч болсон 

	Сурхирах суманд 

	Саравч болсон 

	Толгойгоо шархтахад 

	Тохмоо эс алдсан 

	Хүмүүний сайн Борохул минь" 

	 

	гэж магтав. 

	Мухулайг магтсан нь:

	 

	“Дайсныг даралцаж 

	Олзыг оруулалцаж 

	Ирэх дайсны 

	Ирийг мохоож 

	Буцах дайсны 

	Борвийг хянгардаж 

	Хүлэг мориныхоо сүүл дээгүүр 

	Хүдэн манан татуулж 

	Унасан мориныхоо дэл дээгүүр 

	Ургах нарыг гийгүүлж 

	Дайсны хөрөнгөнөөс 

	Тасархай утас орхилгүй 

	Хугархай зүү гээлгүй 

	Хураан авч ирсэн 

	Жалайрын сайн Мухулай минь 

	 

	гэж магтав. Боорчийг магтсан нь:

	 

	“Намайг залуу байх цагт 

	Найман шаргыг эрэх үед

	Наран ургах хэрд 

	Надтай уулзсанаас хойш 

	Насад үнэнээр зүтгэсэн 

	Наху баяны хөвүүн 

	Найрт хүлэг Боорчи минь 

	Айл зуур явахад 

	Алаг бяруу мэт номхон байвч 

	Алалдах дайсантай уулзахад 

	Арслан барс мэт догширч 

	Аюулт дайсныг дарахын төлөө 

	Амь биеэ үл хайрлагч 

	Ачит хүлэг Боорчи минь 

	Ханилж явах цагт 

	Хар бяруу мэт номхон байвч 

	Хатгалдах дайсантай тулах цагт 

	Харцага шонхор мэт догширч 

	Харийн дайсныг дарахын төлөө 

	Халуун амиа үл бодогч 

	Хайрт хүлэг Боорчи минь 

	Инээлдэн явах цагт 

	Ижил бяруу мэт номхон байвч 

	Ирэх дайсан учрахад 

	Идэт араатан мэт догширч 

	Идэмхий дайсныг дарахын төлөө 

	Итгэлт биеэ үл хайрлагч 

	Ивээлт нөхөр Боорчи минь 

	Наадан явах цагт 

	Намрын унага мэт эелдэг боловч 

	Нанчилдах дайсантай учрахад 

	Начин шонхор мэт довтолж 

	Насан ямагт зүтгэсэн 

	Найз хүлэг Боорчи минь" 

	 

	гэж магтан дуулав. 

	Эзэн, зургаан сайдаа магтан дуусахад Боорчи эзнээ магтаж дуулсан нь:

	 

	Есүхэй баатар эцэгтэй 

	Есөн өрлөг түшмэлтэй 

	Ер бүгдийг эрхэндээ оруулсан 

	Ертөнцийн эзэн Чингис хаан минь 

	Өүлүн хатан эхтэй

	Өрлөг есөн түшмэлтэй 

	Өгөдэй, Тулуй хөвгүүнтэй 

	Өршөөл хайр ихтэй 

	Өнгө бүрийн улсыг 

	Өмнөө сөгдүүлсэн 

	Өшөөтөн дайсан бүгдийг 

	Өлмий дороо гишгэсэн 

	Өндөр дээд эзэн хаан минь. 

	Хаан эзэн чамайг байхад 

	Эзэрхэг дайснаас 

	Эмээх явдалгүй 

	Хамаг бүгдийг хамтарч 

	Хамаатан садан мэт эвлэлдэж 

	Харийн дайсныг хамх цохьё. 

	Халуун зуураа цэнгэлдэн сууя. 

	Хун галуу мэт 

	Хуралдан цэнгэе. 

	Худалч хүний үгэнд 

	Бүү оръё. 

	Харцага шонхор мэт 

	Харайлан дүүлэн явъя. 

	Хатгалдах дайнд 

	Халуун амиа 

	Бүү хайрлая. 

	Ангир шувуу мэт 

	Амраг үрээ бүү хөнөөе. 

	Алалцах дайсанд 

	Амиа бүү хайрлая 

	Элгэн садан дотроо 

	Эв найрамдлыг бүү алдъя 

	Эзэрхэг дайсантай тулахад 

	Энэ биеэ бүү хайрлая"

	 

	Хүлэг Боорчийн дуулсан үг энэ билээ. Суут Богд Чингис хаан, гурван зуун тайчуудыг дарж эсэн мэнд гэртээ ирж энх амгалан жаргаж суув. 

	 

	3. Аргасун хуурчийн домог

	Суут богд Чингис хаан наран ургах зүг Солонго улсад аялж эчтэл, Үнэгэн мөрөн үерлэж, эзний бие эн их цэрэг энтээ талд саатаж суув. Элч илгээв. Эзэн богд алба ац гэж ирлээ гэж Солонгуудын хаанд хэлэв. Эзний тэр үгийг сонсоод Солонгуудын Буха цагаан хаан, өөрийн Хулан нэрт охиноо өгөн өргөж, Барсгарди Буха, Солонго хоёр отог инжтэйгээр, онгоцоор авч ирэв. Тэндээс эзэн богд, Солонгуудын Буха цагаан хаан эхлэн ноёд сайд бүгдэд мөрөн мэт дуудаж зарлиг болов. Түүний хойно эзэн богд, Хулан хатан хоёр дэр нэгтгэхэд, хээр дэр нэгтгэвээс хэвгүй болном за. Гэрт хүрч асрахул ямар вэ гэж бүгд сайд айлтгав. Тэр үгэнд эс орон эзэн дэр нэгтгэв. Тэгээд тэр Солонго улсад гурван жил саатаж суув. Аргасун хуурчийг улсыг зас гэж суулгасан аж. Гэрээс эзэн богд юунд саатав гэж Аргасун хуурч гуравласан зээрдийг унаж гурван сар явах газрыг гурван хоногт хүрч, эзэн минь мэнд буюу хэмээн асуув. Мэнд хэмээн түшмэд хэлэв. Мөн түшмэд, хатан хөвгүүд, хамаг улс бүгд мэнд буюу гэж асуув. Хуурч өгүүлрүүн:

	 

	Хатан хөвгүүд чинь мэнд байнам

	Хамаг улсын чинь зан аашийг эс мэдэв 

	Эм хөвгүүд чинь мэнд байнам 

	Энэ их улсын чинь зан аашийг эс мэдэв 

	Хагархай амандаа холтос хальс олж идэв 

	Хамаг улсын чинь зан аашийг эс мэдэв 

	Умдаасах амандаа ус цас олж уув 

	Улс монголын чинь зан аашийг эс мэдэв

	 

	хэмээн өчвөөс эзэн эс ухаж, бас өгүүл хэмээв. Аргасун хуурч өчрүүн: 

	 

	Сал модонд 

	Салбар шувуу 

	Өндөглөв гэнэ 

	Сал модонд 

	Итгэж суусаар 

	Сар шувуунд 

	Үүрээ эвдүүлж

	Өндөг зулзагаа идэгдэв гэлээ

	Хулст нуурт

	Хун галуу 

	Өндөглөв гэнэ 

	Хулс модонд 

	Итгэж суусаар 

	Хулд шувуунд 

	Үүрээ эвдүүлж 

	Өндөг зулзагаа 

	Идэгдэв гэлээ

	Хутагт эзэн минь

	 

	Гэгээндээ айлд хэмээн өчвөөс эзэн, хуурчийн энэ үгийг ухав уу та хэмээхэд түшмэд эс мэдэв. Эзэн өөрөө мэдэж зарлиг болов. 

	 

	Сал мод гэж хамаг нөхөд минь буюу 

	Салбар шувуу гэж миний бие буюу 

	Сар шувуу гэж Солонго улс буюу 

	Өндөг зулзага гэж хатад хөвгүүд минь буюу 

	Үүр гэж энх төр минь буюу

	Хулст нуур гэж хамаг улс минь буюу 

	Хун галуу гэж миний бие буюу 

	Хулд шувуу гэж Солонго улс буюу 

	Өндөг зулзага гэж хатад хөвгүүд минь буюу 

	Үүр гэж энх төр минь буюу 

	 

	хэмээн зарлиг болж, алтан жолоогоо залав. Богд эзэн зарлиг болов. Бөртгөлжин хатан минь бага цагт учирсан бүлгээ. Нүүрийг нь үзэх бэрх байна. Гэрт орвол гэр нь чухал болом за. Гэр дэх хүнтэй эс зөвлөвөл, харь хүн байтал илт уурлан хилэгнэн сууваас эмээх мэт буюу. Есөн өрлөгүүдийн минь нэг нь үг барилдаж ирэхүл чухал гэж сананам би гэв. Жалайрын Мухулай, эзний зарлигаар одоод хүрч Бөртгөлжин хатанд мөргөн суув. Тэндээс хатан ийн зарлиг болруун: Эзэн мэнд буюу чи юунд ирэв гэж асуув. Эзэн зарлигаа мэдүүл гэж илгээв. 

	 

	Байгуулсан төрөөр эс болов 

	Бат төрийн эрхээр болов 

	Багшлах сайдын үгэнд эс оров 

	Барс гэрийн өнгөнд болж 

	Богд эзэн Хулан хатан лугаа 

	Дэр нэгтгэв гэв. 

	 

	Бөртгөлжин хатан зарлиг болруун:

	 

	Хаан эзний минь хүчин буй за 

	Хамаг монголын дур буюу 

	Эзэн богдын минь хүчин буй зээ 

	Эд бүгдийн дур буюу. 

	Эрэг мөрөнд хун галуу олон гэнэм. 

	Эрхийгээ чинэтэл намнахаа 

	Эзэн өөрөө мэднэм за 

	Эн их улсад 

	Эмс охид олон гэнэм. 

	Ирж авахыгаа 

	Эзэн өөрөө мэднэм за. 

	Хулст нуурт

	Хун галуу олон гэнэм. 

	Хуруугаа чинэтэл намнахаа 

	Эзэн минь өөрөө мэднэм за 

	Хотол их улсад 

	Охид эмс олон гэнэм. 

	Хутагт эзэн минь 

	Ирж авахаа өөрөө мэднэм за. 

	Эрхийдээ мэргэн 

	Эрэг нугас хоёрыг 

	Хамт харвам гэлээ. 

	Эр хүн дурлахул 

	Эгч дүү хоёрыг 

	Авам гэлээ. 

	Эмнэг морин дээрээ 

	Эмээл тохтугай гэм үү 

	Эм хүн дээрээ 

	Эм автугай гэм үү. 

	Илүүт муу буюу 

	Дутууд сайн буюу 

	Дээлийн давхар үл дааруулам гэлээ. 

	Дээсний гурамсан үл тасрам гэлээ. 

	 

	гэж зарлиг болов. Богд эзэн, Хулан хатныг авч ирэхэд Аргасун хуурч арзанд согтож, алтан хуурыг авч, өөрөө хонов гэж эзэн богд хилэгнэж, дуугүй тохь, өчиггүй тэвч гэж Боорчи, Мухулай хоёрыг илгээв. Боорчи, Мухулай хоёр очиж Аргасун хуурч чамайг арзанд согтож, алтан хуурыг авч өөрөө хонов гэж дуугүй тохь, өчиггүй тэвч гэж биднийг илгээв гэхэд Аргасун хуурч хэлэв. Алах хүний аялгууг авам гэлээ. Үхэх хүн үгээ хэлэм гэлээ. Эзэнд үгээ хэлье л гэхэд, тэр хоёр түшмэл эс алж, суутын сархдыг суганд нь, эрхтийн сархдыг өвчүүнд нь бариулж авч иртэл эзэн нойрсон ажгуу. Боорчи, Мухулай хоёр гаднаас үг айлтгав:

	 

	Гэгээн их ордонд чинь

	Гэрэл орж байнам

	Гэр дэх охид хөвгүүдээ сэрүүлээсэй 

	Гэмтэн жимтэн чинь хурж байнам. 

	Гэгээн их зарлигаа өгч тараагаасай. 

	Хас их ордонд чинь 

	Гэрэл орж байнам

	Хаалгат гэрийнхээ

	Үүд өрхийг нээлгээсэй. 

	Гашуутан, зовлонтон чинь хурж байнам. 

	Хас их зарлигаа өгч тараагаасай

	 

	гэж айлтгасанд эзэн өөд болов. Аргасун хуурчийг өмнөө авч оров. Эзэн зарлиг эс болов. Боорчи, Мухулай хоёр дуун эс гарав. Тэгэхэд Аргасун хуурч өөрөө айлтгав. 

	 

	Далан хэлт чогчиго чалчин донгодоход

	Загалмай мэргэн довтлон ирэхэд

	Зан хийх дуугаа гарган эс чадав гэлээ. 

	Заяат эзнээ, занан хянан суухад 

	Зан хийх үгээ өчин эс чадав би. 

	Арван наснаасаа эхлэн 

	Алтан хуурыг чинь хадгалнам билээ. 

	Арга билгийг чинь сурнам билээ 

	Алиа муу аашаа эс олдож билээ. 

	Арзанд эндсэн минь үнэн 

	Арзанд эндэж, алтан хуурыг чинь авч 

	Алс санасан минь үгүй билээ 

	Хорин наснаасаа эхлэн 

	Хотон хуурыг чинь хадгалнам билээ. 

	Хошин билгийг чинь сурнам билээ. 

	Холчиргон муу аашаа эс олдож билээ. 

	Хорзод эндсэн минь үнэн 

	Хорзод эндэж, хотон хуурыг чинь авч 

	Хол санасан минь үгүй билээ 

	 

	хэмээн өчсөнд 

	 

	Амныхаа сайнд гарсан 

	Аргасун минь 

	Хошныхоо сайнд гарсан 

	Хуурч минь 

	 

	гэж алахаа байж тунхаг зарлигаа өгч тараав. 

	 

	4. Чингисийн есөн өрлөгтэй өнчин хүүгийн цэцэлсэн шастир 

	Чингис хаан Хэрлэн мөрөнд нутаглан бүхийд Зуны тэргүүн сард Түшмэддээ зарлиг болруун: 

	 

	Манай монголын тэжээсэн 

	Мал нь хэдэн зүйл боловч 

	Өст дайсантай байлдахад нөхрийн дээд 

	Үлдэх дайсныг даруй түргэн гүйцэгч 

	Үл алдагч хавт баатруудын жигүүр

	Өсөх залуусын биеийн чимэг болсон 

	Эрдэнэ морины шим сүүний дээжийг 

	Эрхт тэнгэр дэлхийд өргөн тахиад 

	Үүнээс эхлэн сайтар тогтоож бүрүүн 

	Энэ Монгол улсад хууль болгосугай 

	 

	гээд 

	 

	Есөн өрлөг таван тайж тэргүүлэн 

	Ер таван өнгө дөрвөн харь улсаа 

	Хурааж их хуримыг хийхэд 

	Суут Богдод Сүлдүсний Сурхан Шар хэлэв 

	Дээд хаан эзэн минь айлдан соёрх 

	Дэлгэр энэ их хурал чуулганд 

	Унд дарсгүй болбол

	Үтэл сул, эгэл цулгүй болно 

	 

	гэв 

	Заяат эзнээ Сурхан шар өгүүлбэл 

	Жалайрд гуа Мухулай угтаж аваад хэлэв 

	 

	Барилдсан үгсийг минь байлгадаг биш үү 

	Бардам дээрэнгүй сэтгэлийг төрүүлдэг биш үү 

	Чуулсан үгсийг минь цуцалдаг биш үү 

	Цугласан биеийг минь тэмцүүлдэг биш үү 

	Улигт муу унд дарсыг тэвчвэл

	Үг маань бэх, бие маань исал (бат сайн) биз 

	 

	гэв.

	Цогт төрсөн Богдод гуа Мухулай хэлбэл Зүрчидийн Чуу мэргэн угтаж аваад хэлэв 

	 

	Санасан үгийг маань илрүүлдэг биш үү 

	Сайн муу хоёрыг маань мэдүүлдэг биш үү 

	Доторх үгсийг маань гаргадаг биш үү 

	Дор дээр хоёрын маань ялгадаг биш үү 

	Эртнээс нааш рашаан биш үү 

	Энэ ертөнц жаргал биш үү 

	Үүнээс хойно дуртгал биш үү 

	Эдүгээ үүнийг тэвчвэл

	Энэ хурим цулгүй болох зөв буюу 

	 

	гэв Ачит төрсөн эзнээ Чуу мэргэн айлтгавал Арладын Хүлүг Боорчи угтаж аваад хэлэв. 

	 

	Аманд орохдоо алтан шумуул мэт 

	Амнаас гарахдаа арслан заан боссон мэт 

	Хэлэнд амсахад хэдгэнэ шумуул мэт 

	Хэлнээс гарахдаа хэдэр заан боссон мэт 

	Оюун билиг хоёрыг маань мартуулдаг биш үү

	Олсон зөөсөн хоёрыг маань баруулдаг биш үү 

	Бэхлэн хэлэлцсэн үгийг маань мартуулдаг биш үү 

	Сархдад бүү шамдан согтъё л

	Сайн муу хоёрыг ялган хэлэлцье л 

	Архинд бүү амтшин согтъё л 

	Аливаа үйлсээ хэлэлцэж тархъя л 

	 

	гэв.

	Ухаант хаан эзнээ хөлөг Боорчи өгүүлбээс Урианханы Зэлмээ угтаж аваад хэлэв. 

	 

	Бор дарсны зориг буюу 

	Богд эзний маань засаггүй буюу 

	Хар архины дур бил үү 

	Хаан эзний маань цаазгүй буюу 

	Унд дарсыг хураая л 

	Унага даага мэт цэнгэе л 

	Урьд хожид согтъё л 

	Унатал бостол хэвтье л 

	Архи дарсыг хураая л 

	Ангир галуу мэт цэнгэе л 

	Амраг сайхан нөхдөө 

	Аван жаргая л

	Аливаа хүслээ ханалцан тархъя л 

	 

	гэв.

	Билэгт төрсөн эзнээ Зэлмээ өгүүлбээс Бэсүдийн Зэв угтаж аваад хэлэв. 

	 

	Унд дарсгүй болохул ураггүй буюу 

	Учирсан энэ бие маань жаргалгүй буюу 

	Архигүй болохул амраггүй буюу 

	Амраглан суугч энэ бие маань жаргалгүй буюу 

	Хар архийг тэвчье л

	Хаан эзнийхээ өмнө үнэхээр зүтгэе л 

	Хан их төрийн үйлийг зөвлөе л 

	Харшлах дайсны үйлийг бэлдье л 

	 

	гэв.

	Онц төрсөн эзнээ Зэв өгүүлбээс Ойрдын хар Хирүү угтаж хэлэв 

	 

	Хурсан бүгд уувал жаргал биш үү 

	Хол ойр сонсвол хүсэл биш үү 

	Амлан ядах үгэнд чимэг нэмдэг биш үү 

	Алалдах дайсанд зүрхийг маань хатаадаг биш үү 

	Богд эзний өмнө 

	Бор дарсыг хураагаад

	Бага ихгүй зэргээр ууж 

	Баясгалант их хөөрийг үзье л 

	 

	гэв.

	Богд эзнээ Хар Хирүү өгүүлбээс Борхул угтаж аваад хэлэв 

	 

	Амраг нөхдөөс алгасуулдаг биш үү 

	Алиа муу сэтгэлийг төрүүлдэг биш үү 

	Ханилсан нөхрөөс хагацуулдаг биш үү 

	Харгис дээрэнгүй сэтгэлийг төрүүлдэг биш үү 

	Бор дарсны эрдэм нь ер чухаг буй за 

	Бурчиж (бутаргаж) эвдэх гэм нь ер олон буй за 

	 

	гэв. 

	Шилдэг дээд богд эзний энэ хишгийг Шихи Хутаг угтаж аваад хэлэв. 

	 

	Хутагт төрсөн богд эзний энэ хишгийг 

	Хун галууд мэт дуугаа нэгтгэж 

	Хулан чихтий мэт зүсээ нийлүүлж 

	Хурсан бүгд жаргалдан цэнгэе л 

	Ачит төрсөн хаан эзний энэ хишгийг 

	Ангир галуу мэт дуугаа нэгтгэж 

	Амраг сайхан нөхдөө аван жаргая л 

	 

	гэв.

	 

	Эзэн богд Чингис хаанаа 

	Эрхт есөн өрлөгийн үг өчвөл 

	Үүдэнд суусан өнчин хөвгүүн 

	Өндийж ирээд хэлэв: 

	Ихсийн зэрэгт орсон болоосой би 

	Ер үгээ хэлээсэй би 

	Сайдын зэрэгт орсон болоосой би 

	Санасан үгээ хэлээсэй би 

	 

	гэж байв.

	 

	Богд эзэн тэр үгийг сонсоод 

	Бололгүй, өчүүхэн хөвгүүн юугаа өгүүлнэм чи 

	 

	гэв. 

	Тэр хөвгүүн хэлэв 

	 

	Эзэн богдын маань гэгээн сүртэй аж л 

	Энэ хурагсдын дотор үг хэлэх нь бэрх аж л 

	Хаан эзний маань гэгээн сүртэй аж л 

	Хамаг хурагсдын дотор үг өгүүлэх нь бэрх аж л 

	Ойнд минь үг бий боловч 

	Онож хэлэх нь бэрх болов уу гэнэм 

	 

	гэв.

	Богд эзэн зарлиг болов: 

	 

	Үгтэй болбол өч чи

	Хошоотой (уран хошин) болбол холбо чи

	Гайгүй хэл гэв

	Өв тэгш дээд эзний зарлигийг сонсоод

	Өчүүхэн хөвгүүн баясаж

	Өөрийн оюуны чинээгээр

	Унд дарсны гэм, эрдэм хоёрыг хэлэв. 

	Балай их уувал өвчин биш үү 

	Бага зэрэг уувал жаргал биш үү 

	Бахархаж шунавал эргүү биш үү 

	Балмад их согтвол галзуу биш үү 

	Үргэлж уувал улиг биш үү 

	Өсөд үүнийг тэвчвэл билэг биш үү 

	Учиртай сайхан уувал жаргал биш үү 

	Унатал согтвол мунхаг биш үү 

	Хун галууд мэт цуглаад

	Хурсан бүгд цэнгэлдэн жаргаасай

	Худалч хүний үгийг бүү ажиглан согтоосой та 

	Хутгалцах дайсанд биеэ бүү тэвчээсэй 

	Цэн шувууд мэт цугларч

	Цэцэд мэргэдээ аван жаргаасай

	Чалчаа хүний үгийг бүү ажиглан согтоосой та 

	Цавчилдах дайсанд зэргээр ороосой

	Ангир шувуу мэт найрамдан хураад 

	Амраг сайн нөхдөө аван жаргаасай 

	Алиа муу хүний үгийг бүү ажиглан согтоосой та 

	Аливаа хүслээ ханалцан цэнгээсэй

	Алалдах дайсанд нэг нэгнийгээ бүү орхилцоосой 

	Өлөн хутгуур мэт эрүүгээр бүү авалцаасай 

	Өсөх өтлөхөө аван жаргаасай

	Үхтэм муу хүний үгийг бүү ажиглан согтоосой 

	Өшөөтөн дайсанд мятралгүй ороосой 

	 

	гэв.

	Чингис хаанаа цэцэн хөвгүүн үг айлтгаваас Чандага цэцэн Хувшуур угтаж аваад өгүүлэв 

	 

	Есөн өрлөгийн үгийг буруу гэж

	Ер чи өгүүлэх буюу

	Хамаг хурагсдад цэцэнгүй гэж 

	Хаан эзэнд чи үг айлтгах буюу 

	Өнчин хөвгүүнд үг бий бил үү 

	Өргөдөг моринд гүйдэл бий бил үү 

	Нугас мэт жимс цөлбөөсэй чи

	Нохой мэт яс булаалдаасай чи 

	 

	гэв.

	Тэр хөвгүүн өгүүлрүүн:

	 

	Чандага цэцэн, тэр чинь биш 

	Чанар муу сэтгэл биз

	Есөн өрлөгийн үгийг буруу гэв үү би

	Ер миний үгийг зөв гэв үү би

	Хамаг хурагсдад цэцэнгүй гэв үү би

	Хаан эзнээ зарлигийг даван ядаж хэллээ би 

	Өчүүхэн хүнийг өргөж хайрлавал

	Өсдөггүй буюу

	Өргөдөг морийг өргөж тэжээвэл

	Таргалдаггүй буюу 

	 

	гэв.

	Чандага цэцэн Хувшуур хилэгнэж өгүүлрүүн: 

	 

	Холбож хэлэх үгтэй аж л чи

	Хошилж хэлэх цээжтэй аж л чи

	Хулгана мэт биеийг чинь хугачнам би 

	Хурсан бүгдэд инээдэм болгоном би

	Цуцал мэт биеийг чинь цуучнам би 

	Цугласан бүгдэд элэг болгоном би

	Муу хөвгүүн үгээ тат 

	Муухай их өвдүүзэй чи

	Багахан хөвгүүн үгээ цэглэ чи 

	Балай их өвдүүзэй чи 

	 

	гэв.

	— Чандага цэцэн чамд хэлсэн биш билээ

	Чингис хаан эзэндээ айлтгалаа би

	Хувшуур цэцэн, чиний үгийг булаасан биш билээ 

	Хувьд өөрийн санаагаа хэллээ би

	Буруу зөвийг ялгадаггүй буюу чи

	Булингартай далайг харамладаг буюу чи 

	Богд эзний хайрыг өмчирхдөг буюу чи

	Бололгүй над лугаа тэмцдэг буюу 

	Хариугүй муу надтай тэмцдэг буюу 

	Хамгийн урьд уурладаг буюу

	Онон мөрнийг ховоогоор ширгээдэг буюу 

	Огторгуйн солонгыг гараар барьдаг буюу

	Идэр мөрнийг элсээр боодог буюу 

	Эрдэмтэй хүнийг санаагаар цэнэдэг буюу 

	Зөөлөн сэтгэлийг бариасай чи

	Зөв үгэнд минь баясаасай чи

	Бусчир муу сэтгэлээ тэвчээсэй чи

	Буруу үгийг маань сэлбэж өгөөсэй. 

	 

	Чингис хаан, Чандага цэцэнд зарлиг болруун:

	 

	Худгийн усыг засаж ариутгавч 

	Хурхаж дээш үл давлан 

	Мөн савандаа ах аж л 

	Ховоогоор утгаж авбал 

	Хоромхон зуур ширгээд 

	Гутамшиг муу булингар нь 

	Ёроолоос гарах аж л 

	Давлан гарах булгийн усыг 

	Дээрээс булавч боогдохгүй 

	Оргилон гарах булгийн усыг 

	Ховоогоор утгавч ширгэхгүй 

	Булингаргүй сайхан ус нь 

	Бургилан урссаар байх аж л 

	Харавтар шувууг тэжээж 

	Харцага шувуунд тавивал 

	Харин түүнээс айж далдираад 

	Газарт бууж 

	Хулганын нүх сахин ажгуу 

	Харцага шувууг тэжээж 

	Харигуна шувуунаа тавивал 

	Харин дээш хальж 

	Хачир ёлд (шувуу) халдах ажгуу 

	 

	хэмээн зарлиг болгоод 

	 

	Бадрангуй цагаан тэнгэрийн хөвгүүн эзэн богд 

	Бас тэр хөвгүүнийг дэргэдээ суулгаж 

	Бал мэт рашааны хишгээ өгч

	Баясгалант царайгаар үзэн өршөөж хайрлан өргөв. 

	Эзэн богд түрүүлэн есөн өрлөгийн 

	Эсрэг тэсрэг хэлэлцсэн үгсийг

	Эртний түүх болгон шүтэж

	Эмхлэн дуунд авав

	Арван нэгэн цэцдийн үгс төгсөв. 

	 

	Х. Сампилдэндэв "Эзэн богд Чингис хааны домог оршвой" УБ., 1992 номоос авав

	 

	3. Төгсбаяр. "Чингис хааны домгууд" (Хөх хот. 1997) номоос авсан домгууд

	1. Хар нөж 

	(а. хувилбар)

	Дээд өвөг тэнгэрлэг язгуурт хааны алдрыг Есүхэй гэдэг. Есүхэй Татарыг анх дайлж аймгийн эзэн Тэмүжин үгэ, Хорь бух нарыг барьж Дэлүүн болдог ууланд цэрэг буцаж буув. Тэр цагт манай элэнц өвөг Богд баатар Чингис хаан баруун гартаа нөж атгаж мэндлээд хувилгаан гайхамшгаар бойжив. Тэмүүжинийг барьснаар тэр нэрийг өгөв. 

	(Богд баатар биеэр дайлсан тэмдэглэл)

	 

	(б. хувилбар)

	Тэнд Есүхэй баатар Татарын Тэмүүжин, Хорьбух тэргүүтнийг дагуулж ирэхэд Өүлүн үжин хөл хүнд байлаа. Онон мөрний Дэлүүн болдогт байхад хар морин жилийн зуны тэргүүн сарын арван зургаанд улаан тэргэл өдрийн өдөр дүл цагт Чингис хаан төрөв. Төрөхдөө баруун гартаа шагайн төдий хар нөж атгаж төрөв гэдэг. Баяр мялаах өдөр нь Татарын Тэмүүжинийг авч ирсэнд төмөр өлгийд өлгийдөж Тэмүүжин гэж нэрийдсэн ёс нь ийм билээ. 

	(Алтан товч)

	(в. хувилбар)

	Есүхэй баатрын тэр Өүлүн хатнаас гуравдугаар жарны хар морин жилийн өвлийн эхэн сарын шинийн нэгэнд үүр гийх лүгээ сацуу гайхамшиг бэлгэ төгс нэгэн хөвгүүн мэндлэв. Тэр цагт огторгуйгаас солонго татах тэргүүтэн сайн ёр бэлгэс болов. Тэр хөвгүүнийг мэндэлсний гурав хоног дээр эцэг нь Есүхэй баатар Татар аймгийн улстай дайлалдаж, Татар улсын эзэн Тэмүүжин үгэ хэмээгчийг барьж ирсэн тохиолдсон тул бэлгэ зохиж баясан баяр хурим хийж тэр хөвгүүний нэрийг Тэмүүжин гэж нэрлэв. Мөнхүү хойд жилд Есүхэй баатрын их хатан Махгалаас нэг охин төрснийг Тэмүүлэн гоо гэж нэрлэв. Бас түүний хойд жилд Өүлүн хатнаас нэгэн хөвгүүн атгадаа бөөмөг цус барьж төрөв. Түүний нэрийг Хасар гэж нэрийдэв. 

	(Болор толь)

	 

	(г. хувилбар)

	Есүхэй баатрын их хатан үзэсгэлэнт Өүлүнээс гуравдугаар жарны хар морин жилийн өвлийн тэргүүн сарын шинийн нэгэнд гайхамшиг бэлгэ төгссөн гоо жавхлант нэгэн хөвгүүн гартаа гэрэлт улаан эрдэнэ атгасаар мэндлэв. Мөн өдөр огторгуйгаас солонго татах тэргүүтэн сайн бэлгэс олон болов. Тэр хэрд Есүхэй баатар Татар аймгийг дайлж аймгийн эзэн Тэмүүжинийг олсон тул анх нэрийг тэнгэрийн заяасан Тэмүүжин гэж нэрийдэв. 

	(Ордосын тухай тэмдэглэл)

	 

	(д. хувилбар)

	Есүхэй баатрын их хатан нь Өүлүн гэдэг. Тэр үест хурмаст тэнгэрээр нэг балгасны өнгө нь буурсныг шинжлээд урьд бурхны гэгээнээр ирээдүй цагт доор зүгт арван хоёр хүчит ард төрж хаадын нэрээр улсыг зовоох болох тэр цаг нэг хөвгүүнийг илгээж засуул хэмээн бошго үзүүлснийг мэдэж ридээр бууж Өүлүн хатанд амгалан үүсгэхэд хатан бээр сэрсний хойно зүүд бил үү хэмээн гадагш хайж цасны дээр гишгэсэн ганц мөрийг үзэж итгэмжилснээс үлгэр бэлгэс төгөлдөр нэг хөвгүүн шагайн чинээ хар нөж атгаж сайтар болсон гутгаар гал туулайн доторх сим хэмээх усан морин жил мэндэлжээ. Татарын Тэмүүжинийг олж ирэхэд тохиолдон мэндэлснээр эн тэргүүн нэрийг нь Тэмүүжин хэмээн нэрийдэж Очирваанийн хувилгаанд алдаршжээ. 

	(Эрдэнийн эрх, дэд дэвтэр)

	 

	2. Тэнгэрлэг хөвгүүн

	Чингис хаан бол тэнгэрийн хүү байж гэнэ. Нялхын цагтаа тэнгэрээс бууж ирээд нэг модон дор уйлан сууж байжээ. Уйлахыг нь аргал түүж байсан нэг бүсгүй сонсож олж аваад тэжээжээ. Тэр хүүхэд том болж эхнэр аваад долоон хүүтэй болжээ. Долоон хүүгийнх нь отгоноос нь үр үндэс залгасангүй. 

	Тэгээд тэр ахмад зургаан хүүхэд болоод Чингис хааны өөрийн биеэс нь халхын долоон хошуу үүсэж гарчээ. 

	(Баруун хойд монголын тэмдэглэл, Потанин)

	 

	(а. хувилбар)

	Чингис хаан бол тэнгэрийн хүү байж гэнэ. Дор газар бууж ирээд нэг модны дор унтаж байжээ. Тэр модны хажууд нь зэрэгцэж ургасан бас нэг мод байжээ. Энэ зэрэгцээ хоёр модны намаа нь бие биедээ сарвайж нийлээд мөчрөөс нь шүүс дусалж хүүхдийн аманд орж тэжээл болжээ. Тэр үед Зүүнгарын хаан нас бараад хааныг залгамжлах хүнгүй байжээ. Ноёд түшмэд нь хуралдаж хаан суух хүнийг зөвлөсөн боловч бүр өөр өөрөө хаан суух бодол өвөрлөөд санал нэгдэхгүй байжээ. Тэгээд зүүнгарын гаднаас хаан эрж модон дороос тэр хүүхдийг олж авчээ. Халх улс энэ хүүхдийг Чингис хаан гэж, дөрвөдүүд түүнийг Одонтой будантай тайш, хурмастын хаан гэжээ. 

	 

	(б. хувилбар)

	Чингис бол тэнгэрээс буусан бурхан юм. Чингис тэнгэрээс бууж ирээд хоёр модны ёроолд байхул тэр хоёр мод намаагаараа нийлж амтат шүүс гоожуулж Чингисийг тэжээжээ. 

	 

	3. Тэнгэрийн хувилгаан

	 

	(а. хувилбар)

	Тэнгэрээс заяат төрсөн Тэмүжин Чингис хаан билээ. Бурхан нирваанд нөгчиж гурван мянга хоёр зуун тавь илүү жил болсон хойно арван хоёр муу хаад төрж хамаг амьтныг зовоож явахад тэднийг доройтуулахын тулд бурхан вивангирид өгч Чингис хаан төрөв гэдэг. Чингис хаан таван өнгө, дөрвөн харь улс эхлэн замбуутивийн гурван зуун жаран нэгэн овогтон, долоон зуун хорин хэлтэн улсын алба гувчуурыг авч гарыг газарт хөлийг хөсөрт амарлиулж Чакраварди хаан мэт алдаршив. 

	 

	(б. хувилбар)

	Бурхан нирваанд нөгчиж гурван мянга хоёр зуун тавь илүү жил болсны хойно суут богд Чингис хаан төрөхийн урьд замбуутивийн ертөнцөд арван арван хоёр муу хаад төрж хамаг амьтан маш дэнслэн явахад эрхт Шигэмуни вивангирид өгч бадрангуй эсруагийн тэнгэрийн хувилгаан суут богд Чингис хаан энэ замбуу тивийн амьтныг мэдэж төрнө. Хамаг улсыг үл мэдүүзэй гэж төрөхөөс нь өмнө гурван оны урьд Сажагийн Гунгаанямбуу лам зарлиг болж: "Дээр тэнгэрээс заяав. Чин зоригт чандмань мэт богд Чингис хаан төрөх. Хамгийг мэдэгч тэр болох буй" гэжээ. Хятадын Илисида, Шигү бэ ба нэрт хоёр хүн түүнийг бурхан халдуны улаан чулуунд цавчиж бичив. Чингис хаанд дээр Шигэмуни бурхан вивангирид өгч дор нантай уба нантай лусын хаан хасбуу тамга гаргаж өгсөн нь тэр билээ. 

	 

	4. Хар сүлд

	Чингис нэг удаа дайнд ялагдаад аргаа барахдаа унасан мориныхоо хөлстэй эмээлийг авч тэнгэр өөд ангайлган тавиад: "Тэнгэр эцэг ээ, намайгаа тэтгэж авна уу" гэж даатган мөргөсөнд агаар дээр нэг их дуу гарч хан хурмаст тэнгэрээс хар сүлд саглагар модон дээр бууж ирж гэнэ ээ. Ингээд Чингис Мухулайг гарч ав гэсэнд Мухулай зарлигаар нь саглагар модон дээрээс сүлдийг хөтөлсөн хээр азарганыхаа онгон мундаа дээр залж буулгажээ. Мухулай тэгээд эзэнд сүлд тахихыг айлтгасанд Чингис хаан тэр айлтгалаар "Мянган улаа базааж түмэн өтгөөр тахья" хэмээн тангараглаж есөн ес наян нэгэн хээр азарганы дэлийг навсалзуулан хөхөл зооглуулж чимжээ. Зооглуулж гэдэг нь сүлдэнд хөхөл уяж сүлжихийг хүндэтгэж хэлжээ. Сүлдийн тайлгын ёсонд хөхлийг уяжээ. (сүлжжээ гэж хэлж болохгүй гэнэ)

	Тэгээд түмэн өтгийг нэг л дээр гүйцээж амжихгүй болохоор есөн ес наян нэгэн хонийг нэг нэг сээртэй нь тахил өргөөд үлдсэн дутуу тугийг хан хурмаст тэнгэр таны хөх нохой (чоно) чинь гүйцээн барьтугай гэж тайж тахиад тэр хар сүлдийг дайны сүлд туг болгож гэнэ. 

	 

	5. Бодь гөрөөс 

	(а. хувилбар)

	Хөх бичин жил эзэн дорнод Энэтхэгт хүрч төмөр хаалганд цэрэг буув. Тэнд ганц эвэртэй буган биетэй, морин сүүлтэй, ногоон үстэй гөрөөс гарч ирээд турхаг цэрэгт "эзэн чинь эртхэн буцвал сайн" гэж хүний хэлээр хэлэв. Эзэн урт сахалт (Елүй Чүцай)-аас учрыг асуухулаа "Энэ бодь гөрөөс, нэр нь оронго гэдэг. Дөрвөн зүгийн хэлээр ярьж чадна. Амь хороохыг жигшиж, амьдруулж эдгээхэд дуртай. Одоо тэнгэрээс тэмдэг бууж эзэнд мэдүүлж байна. Эзэн та бол тэнгэрийн уугуул хүү. Ертөнцийн улс бүр эзний хүүхэд юм. Одоо тэнгэрийн санааг дагаж иргэний амийг үлдээмүү" гэв. Эзэн мөн тэр өдөртөө цэрэг эгэв. 

	(Юан судар)

	 

	(б. хувилбар)

	Тайзу хаан (Чингис) баруун зүг Энэтхэгт хүрч цэрэг буугаад байтал гэнэт хэдэн алд өндөр биетэй, хирс адил ганц эвэртэй бүдүүн гөрөөс гарч ирээд хүний хэлээр үг хэлээд "Энэ газар хааны очих ертөнц биш, хурдан буцвал сайн" гэжээ. Жигүүрийн ноёд бүр цочоод байтал Елүй "Энэ гөрөөсний нэрийг оронго гэдэг. Гирдиг одны хувилгаан. Богд хүн сууриндаа байвал энэ гөрөөс бичиг өргөж ирдэг. Өдөрт түм найман мянган газар гүйдэг хувилгаан шидтэй. Үүнтэй халдаж болохгүй" гэж үг оруулжээ. Эзэн сонсоод мөн тэр дороо агтын жолоо эргүүлэв. 

	 

	(в. хувилбар)

	Чингис хаан Төвөдөд орсон мөн тэр явдал дээрээ Энэтхэгт морилж Чадхарин даваа гэх хөтлийг давж одтол нэг оройдоо ганц эвэртэй сару нэрт гөрөөс гүйж ирээд эзний өмнө гурвантаа өвдгөө бохирон мөргөж гарав. Түүнийг хотлоор гайхалдан байхад эзэн ингэж зарлиг болов. "Тэр Энэтхэгийн очирт суурин гэгч бол эртний дээд бурхан бодисад нар, эрхтэн богдос хаадын төрсөн орон гэдэг. Эдүгээ энэ хэл амгүй гөрөөс ингэж хүн мэт мөргөх нь юу билээ. Хэрэв одоо тэр оронд хүрвэл гэнэдэл болох юу магадгүй. Дээр тэнгэр эцэг минь ятгасан болов уу" гээд эгээрч харин урваж буув. 

	(Хаадын үндсэн шар түүх алтан товч хэмээх бичиг)

	 

	6. Холболжин нар

	Хасарын долоо наслах цагаан бар жилд Есүхэй баатар, Өүлүн хатан хоёулаа удаа дараа нөгчөөд гэрийн амбан Тодхолж нэрт хүн албат ба эд малыг нь эзэрхэж явж байжээ. Тэр цагт Эрсилдэйн хүү бөх Чилгэр Өүлүн хатныг үгүй болсонд шалтаглаж ирээд Тэмүжин Хасар таныг дүү гэж гэртээ аваачив. Гэртээ хүрээд эцгийн өшөө авна гэж хоёр хүүхдийг гинжилж уяв. Зуны дунд сарын арван таванд бөх Чилгэр цагийн их хурим хийж архидан, олон хүн согтсоны чөлөөнд хоёр хүүхэд гинжээ зүүсээр босож (оргож) одоод Харги усны эргэн дотор нуугдаж хэвтэв. 

	Тэр шөнө сүлдэсийн Торган шарын зүүдэлсэн нь худаг дотроос хоёр нар холбоотой гарч нааш ирж Харги усны дотор буусныг үзэж зүүдлээд сэрвэл үүр цайх болж байлаа. Босож Харги усны тэнд очиж харсанд хоёр хүүхэд хэвтэж байсныг үзээд зүүдний ёроо гайхан хоёр хүүхдийг авч унгасны мухлагт нуув. Шөнө болсны хойно гинж дээсийг нь эвдлээд морь унуулж нисэх мэт довтлогоор явуулан Бэгтэр, Бэлгүдэйд хүргэв. 

	Бэгтэр нь хэдэн сайн эрсийг хурааж одоод Тодхолжыг унтаагаар бүсэлж авсанд Тодхолж ганц биеэ дутааж гараад даруйд хүнд алагджээ. Тэмүжин Хасар таныг албатад нь нийлүүлэн төөрүүлэв. Тиймийн тул Торган шарыг ачит хүн гэж хүндлээд түүний хөвгүүн Чулуун, Чимбай таныг ах дүү гэж дотносон явжээ. 

	(Алтан эрих)

	 

	7. Хувилах илбэ

	(а. хувилбар)

	Улаагчин гахай жилийн гурван сарын арван найманд Тангад улсад морилон одох зуураа Чингис хаан хангай ханд авлав. Ав талбиж байхад эзэн: "Энэ авд нэг гоо марал, бөрт чоно хоёр орно. Түүнийг бүү алагтун. Нэг хөх бор морьтой хар хүн орно. Түүнийг амьдаар барьж ирэгтүн" гэж зарлиг болжээ. Төдийд тэр ёсоор Бөрт чоно, Гоо марал хоёр орсныг гаргаж орхиод хар хүнийг бариад эзэнд авч ирсэнд эзэн "Чи хэнийх вэ? Юунд ирэв?" гэж асуувал: "Би шударга хаантных билээ. Намайг шударга хаан туршуул илгээж билээ. Хамаг Тангадад эс гартагдсан хар бодон нэрт билээ би. Хар толгой минь хэвтэхээр болов уу. Харж байсаар баригдав би. Хөлтөнд үл гүйцэгдэн гүйгч хөс болд морьтой билээ. Хөсөрт дөрвөн таваг нь хувирахаар болов уу. Хөдлөл үгүй байсаар баригдав би гэжээ. Түүнийг эзэн: "Сайн эр нь үнэн байвал болжээ" гэж зарлиг болоод эс алав. Тэгээд Чингис хаан бас: "Таны хаан хувилгаантай гэдэг. Ямраар хувилдаг буй?" гэсэнд "Манай хаан эрт манагаар хар эрээн могой болж хувилна. Өдөр дүл хүрэн эрээн барс болж хувилна. Үдшийн цагт өчүүхэн шар хөвгүүн болж хувилна. Ер түүнийг барьж үл болдог" гэжээ. 

	Тэндээс шударга хаан могой болж хувилахад нь эзэн жигүүртний хаан гарди болон хувилж, барс болон хувилахад нь эзэн гөрөөдийн ах арслан болон хувилж, хөвгүүн болон хувилахад нь эзэн тэнгэрүүдийн хаан хурмаст болон хувилахаар шударга хаан эрх үгүй баригдав. Тэгээд шударга хаан "Намайг албал энэ биед чинь муу, аварвал хойд үрд чинь муу" гэсэнд эзэн "Энэ биед минь гайгүй, хойд үрд минь сайн болтугай" гээд шударга хааныг ална гэж харваж цавчиж бүлж мэслээд бүр даалган ядахад шударга хаан "Та намайг бус мэсээр даалгаж чадахгүй. Мөн миний гутлын уланд гурав нугалж эвхсэн мисэри (?) ирт болд илд буй. Түүгээр цавчвал сая болно" гэсэнд тэр илдийг гаргаж авахлаар бас ингэж өгүүлэв. "Биеэс минь сүү гарвал энэ биед чинь муу, цус гарвал хойд үрд чинь муу буй. Бас Гүрвэлжин гоог минь чи биедээ авах болбол бүх биеийг нь сайн нэгжиж үз" гэв. Тэгээд тэр мисир болдоор хүзүүг нь цавчин алахад хүзүүнээс нь сүү гарчээ. Шударга хааныг тэгж алаад Гүрвэлжин гоо хатныг аван минаг хэмээх тангад улсыг эрхэндээ оруулжээ. 

	(Эрдэнийн товч, Эрдэнийн эрх, Алтан товч)

	 

	(б. хувилбар)

	Чингис хаан Хангай ханд их ав талбихдаа ингэж зарлав: "Бөрт чоно, Гоо марал хоёр орох буй, бүү ал! Хөх бор морьтой бужгар үстэй хар хүмүүн орох буй, амьд барь" гэж зарлиг болов. Бөрт чоно, гоо марал хоёр орж ирснийг эс алж гаргав. Хөх бор морьтой хар хүнийг хүн барьж "Чи хэнийх буй" гэж асуув. Дуун эс гарав. Эзэнд авч ирж өгөв. Эзэн асуув. "Монголын богд эзэн цэрэг мордов гэж шударга хаан надаар харуул гаргаж билээ. Хөлт моринд үл гартах хөс болд хөх бор гэгч билээ. Хөлт моринд гүйцэгдэв. Дөрвөн таваг нь хувирах болов. Хар тэргүүт хүнд үл гартах хадрагч хар бодон гэгч билээ би. Хар тэргүүт хүнд гартав. Хар тэргүүн минь хувирах болов" гэв. 

	Богд эзэн асуув: "Хаан чинь хувилгаан гэдэг. Үнэнээ хэл!" гэж зарлиг болов. Бодон өгүүлэв: "Өглөө хорт сичаган (?) шар эрээн могой болох, түүнд барьж үл болох. Үдэд хүрэн эрээн барс болох, түүнд барьж үл болох. Үдэш хув шар хөвгүүн болж хатантайгаа наадаж суух буй, түүнд барьж болох" гэсэнд тэр хүнийг алахыг хэлтрүүлэв. 

	Тэндээс Чингис хаан цаст дээрээс хөдөлж дүрмэгэй балгасыг оруулж шударга хааныг могой болсон цагт нь эзэн гарди болов. Барс болсон цагт нь эзэн арслан болов. Хөвгүүн болсон цагт нь эзэн өвгөн болж барив. Шударга хаан эзэнд үг өгүүлэв: "намайг бүү ал, цолмоныг барьж дайсан үгүй болгоё, мичдийг барьж зуд турхан үгүй болгоё, намайг албал аминд чинь муу, эс албал үрд чинь муу" гэж ийм үг айлтгав. Эзэн түүний үгэнд эс болоод харваж цавчиж эс даалгав. Та миний уланд гурав хугас хийж эвхсэн эрээн хошлон буй. Түүгээр боож ал!" гэв. Мөн тэр хошлонг авч боож алахад "намайг эдүгээ боож алах болбол хойд үр чинь надтай адил боомилогдож үхэх болтугай! Гүрвэлжин гоо хатныг минь хар хумснаас нь эхлэн бүгдийг нэгжигтүн!" гэж хэлээд үхэв. 

	(Алтан товч, Хөх дэвтэр, Чингис хааны алтан товчоон)

	 

	8. Нисэх увдис

	Чингис хаан гурван жил нисэж чаддаг байжээ. Жигүүртэй байжээ. Чингис хаан нисэхүлээ улсууд бүр айж цочоод дөрвөн зүг бутарч дутаажээ. Хаан жигүүрээ дэвэхлээр дэвэлтэд нь шуурга дэгдээд шуурганд нь цогт сүмбэр уул хийсээд орой дээрх сүмд нь суусан орь хонхор барц богд лам сүмтэйгээ хийсчихжээ. 

	(Буриадын домог)

	 

	 

	9. Гурван могнор

	Эрт цагт эзэн Чингис хаан эрэмгий цагаан гүүгээ эмээллээд эн өргөн уул хөвчийг дамжин давхиж явжээ. Захад нь бараа бологч шадар хэдэн өрлөг нь яаж давхисан ч эзнээ нэхэж гүйцэхгүй барааг нь хараад л явж байсан юм байна. Үүнд шадар түшмэл нь гайхаж "манай хаан эзний шид гэж хязгааргүй" гэж биширч өгүүлжээ. Тэгтэл олны дундаас хэн нь ч юм дээ "эзний шид биш ээ, эрэмгий цагаан гүүний ид" гэж хариулдаг юм байна. 

	Ингэж хэлэлцээд явж байтал хаан мориноосоо буугаад хүлээж байжээ. Олноороо хүрээд очиход эзэн хаан өнөөх хэлсэн хүнийг заагаад: "Чи миний морины эмээлийг авч өөрийн мориндоо сольж тох" гэж айлдаж гэнэ. Чингээд эзэн хаан тэр хүний моринд мордож ганцхан хашхираад тавьсан чинь улаан гэрэл татсаар алга болж нохой улсын хязгаар хүрээд сая зогсжээ. Дагасан олныг тоосонд нь дарагдаж мунгинаж төөрч хоцроод хэзээ хойно нь нэхэж хүрчээ. Чингэж мунгинаж түвдэж явсан энэ газраа "Мунгинуур" гэж нэрлэсэн байжээ. Тэр нь сүүл сүүлдээ "Могнор" болж нэршжээ. Ижилхэн гурван том уул байдгаараа Гурван могнор гэж алдаршжээ. 

	 

	10. Түмэн хараацай мянган муур

	Тэндээс Ойрд, Буриадын Урч шигүси (?) их байгаль мөрнөөс нэг начин шувуу барьж эзэн богдод хүргэсэнд Урч шигүсд буриад улсыг эзлүүлэв. Тэндээс хорин еснийхөө цагаан нохой жилд тэр шувуугаа орхихоор одож Олгойн голоос Улын голд одоход Зөрчидийн Ванчун хаан буруулан нүүж одсонд эзэн уурлан цэрэг татан аялав. Тэнд Улын гол оломгүй хаагдан байхад Тогтонго баатар тайжийн хөвгүүн Андун Чин тайж гэдэг хүн түмэн агтын жолоо холбон хашхирч ороод далай гэтэлж хотыг нь хурааж байхад эзэн зарлиг болж "Түмэн хараацай мянган мигуй өг, би хотыг чинь хураахаа байя" гэсэнд даруйд бүртгэн өгсөнд тэдгээр хараацай бүрийн сүүлэнд хөвөн уяж, муур бүрийн сүүлэнд хөвөн уяад түүнд гал ноцоосонд хараацай байшин дахь үүрээ тэмцэн, муур байшингийн нуруунд харайн гарч түүнээс улам хамаг хотод нь түймэр шатав. Тэгж хотыг аргаар оруулан аваад эзэн, Ванчун хааны Ялихай нэрт охиныг биедээ авав. Тэндээс харих зуураа Ялихай хатан нь яван егүүтгэв. 

	(Эрдэнийн товч, Хаадын үндсэн шар түүх алтан бичиг хэмээх бичиг)

	 

	11. Гар хэнгэрэг том жүн

	Бор балгасанд нэг гар хэнгэрэг байжээ. Цагаан балгасанд нэг том жүн байжээ. Гар хэнгэргийг дуугаргавал цагаан балгасныханд сонстож том жүнг цохивол бор балгасныханд сонсогддог байжээ. Тэгээд бор балгасанд дайсан ирвэл цагаан балгасны улс жүнгийн чимээгээр туслахаар ирдэг байжээ. Тэр том жүн нь гэнэт газар унахлаар дотор нь гурван морь хоригдчихсон гэнэ. Тэр үед цагаан балгасны эзэн нь Юан Юан Лиү Ван (элжигэн хан) гэж байжээ. Чингис хаан цагаан балгасанд орох үед Элжигэн хан хотын хэрмийн нурсан сэтэрхийгээр дутаачихсан гэнэ. Тэр дутаасан сэтэрхий нь одоо ч байна. Анхандаа тэр сэтэрхийн хажуу манхан дээр Чингис хааны зарлигаар хотыг бүсэлсэн хятад манж цэрэг болон өөр олон цэргийн хөлийн мөр нь харагддаг гэж хэлэлцдэг. 

	 

	12. Хөвлөг шар нохой

	Богд эзэн шударга хаанд "Сартуул улсад би аян мордов. Чи бас морд!" гэж элч илгээв. Шударга хаан тэр элчид "хамгийг бүгд эзлээгүй атал хаан болов хэмээх нь юу юм, хаан хүнд нөхөр юуны хэрэгтэй юм!" гэж эс болов. Тэр үгийг сонсоод "Алтан амиа үгүй болон болтол чамайг тавихгүй" гэж ам авав. Тэр өвөл өвөлжиж гараад "Нэгд, урьд би ам авсан билээ. Нөгөөд, эдүгээ гагц тангад улсыг оруулаагүй билээ" гэж тангад иргэнд морилъё гэж шинэ тугт цэрэг тоолжээ. 

	Тэгээд Тангадын шударга хааны хар ханшаарт хөвлөг шар нохой нь ирж гэнэ гэж богд эзэн есөн хөхөлт цагаан тугаа залан хатгаж гурван он дараалан мордон мордон буув. Тэр нохой эсэн мэнд энх амгалан гэж хуцахаар дайсангүй, ульж хуцахаар дайсан болдог байсан аж. Тэр нохой эзний мордохыг мэдэж гурван он улин хуцав. Тэгэхэд шударга хаан нохой минь хөгширч ёр нь үгүй болж байна гэж сэрэл үгүй суув. 

	(Эрдэнийн товч)

	 

	13. Хавт Хасар хараалч эмгэн

	(а. хувилбар)

	Урьдын яг найман сарын халуун цагт эзэн Чингис хаан мянган ав хөдөлгөж мянган нум агсаж, мянган шар тайг дагуулж авд мордож гэнэ. Хангай газар явж халиу булга барьж, цагаан талаар хэсэж цагаан цоохор ирвэс ба цагаан үнэг барьж, шил шилээр хэсэж шилүүс гөрөөс барьж, шар манхаар явж шар эрээн барс барьж явж байтал гэнэт тэнгэр хүйтэрч бүсэлхий чинээ цас унаж гамшиг болж гэнэ. Чингис хаан шинжээч мэргэдийг дуудаж учрыг асуувал "Ар хангай нутагт Арваалж хар эмгэн гэж хараалч эмгэн байна. Тэр хараал хийж дайсан болж байна" гэж зааж гэнэ. "Тэгээд түүнийг яаж дардаг бил ээ?" гэж Чингис хаан асуухад, шинжээч: "Цааз хуульд дарагдсан хавт Хасарыг гаргаж авчрахгүй бол өөр түүнийг дарж гүйцэх хүн байхгүй" гэж гэнэ. 

	Хавт Хасар тэр үед яасан юм бэ гэвэл, эзэн богд Чингис хааны морин уяан дээр, нэг үдийн голд ууль шувуу ирж дуугарч ирж гэнэ. Чингис хаан хавт Хасарт: "Тэр уулийг харваж унага аа" гэж зарлиг болжээ. Хавт Хасар уулийг харватал завсарт нь нисэж байсан шаазгай дайрагдаж уулийг дутаачхаж гэнэ. Үүнд Чингис хаан ихэд хилэгнэж: "Би чамайг уулийг харва гэснээс биш, шаазгай харва гэв үү? Чи миний зарлигийг зөрчлөө" гэж хэлээд дүүгээ зуун алдын хар худагт хийгээд дарчхаж гэнэ. 

	Тэр тухайд Хавт Хасарыг гаргаж аваад Арваалж хар эмгэнийг даруулахаар явуулна гэхүлээ Хавт Хасар удаан хоног худагт хэвтээд хүч тамиргүй болж, худгаас гарч дийлэхгүй болоод байжээ.

	Хавт Хасар "Надад нэг зуун хар хонины мах идүүлбэл би дайсныг чинь дарья" гэж ам алджээ. Тэгээд Хавт Хасарт нэг өдөрт нэг хар хонины мах идүүлж зуун хоног тэжээгээд тамир сүлд оруулж худгаас нь гаргаж авчээ. Хавт Хасар ахдаа мөргөж хэлжээ. "Би тэр дайсныг чинь дарахаа дарья. Хавирга руу нь унагавал Хавт Хасар надад муу, түрүүгээр нь унагавал төрд муу, араар нь унагавал ахад муу, аль тийш нь унагах вэ?" гэж гэнэ. Богд эзэн сонсоод: "Түрүүгээрээ унавал төрд муу гэнэ үү? Төрд муу бол түмэнд зовлон болно. Төрд муу байж үл болно. Ар уруугаа унавал хаанд муу гэнэ үү? Хаан бол төрийн эзэн, төрийн эзэнд муу бол төрд бас муу, хаанд муу байж үл болно. Хавиргаараа унавал Хавт Хасар чамд муу гэнэ үү? Гагц чамд муу болбол эрхгүй хавиргалуулж унага!" гэж зарлиг болж гэнэ. Хавт Хасар "За" гэж хүлээгээд эзэн хороон дээрээс гараад, хангай нутгийг чиглэн яваад маргааш өглөөний наран гарахад Улаан хатны урд зах дээр Сарваадайн овооны энгэр дээр ирж гэнэ. Тэр цагт Хатан гол гэгч их өргөн байж гэнэ. Урд захын олом нь Сарваадайн овоон дор байж, хойд захын олом нь Молцог хошуун овоон дор байж гэнэ. Хавт Хасар өглөө хөлөгт гарч нар орой болоход хөлгөөсөө бууж Молцог овоон хошуун дээр гарч суугаад нар шингэхээс эхлээд нумаа татаж дэвлээд дууд дуулж, маргааш өглөө нь нар гартал дуулж гэнэ. 

	Тэр Арваалж хар эмгэн гэгч далай нуур шар хулсны Бөгтөр хотон гэдэг их хоттой хүрээтэй байж гэнэ. Хотонгийнхоо орой дээр гараад Хавт Хасарын дуулахыг гайхан чагнаж гэнэ. "Ийм сайхан дуулдаг залуу нэг шөнө дуулаад гарна гэгч юу болов? Биеийг нь харж үзье" гээд хотонгийнхоо орой дээр гүйн гарч наран зүгт хандаад саравчилж хартал Хавт Хасар түүнийг хажуу тал руу нь харваад унагачхаж гэнэ. Харвахын хүчинд нумынх нь хоёр дэвээ нь год үсэрч гэнэ. Урагшаа хандаад үсэрсэн нь Сирваадайн овоон дэргэд унаж, хойшоо хандаад үсэрсэн нь далай нуур, шар хулсны захад унасан юм гэнэ. 

	Арваалж хар эмгэн бас бас Хавт Хасарт харвагдчихсанаа мэдчихэж гэнэ. Арваалж хар эмгэн болбол зэвсэгт дайрагдаад шарх олж унавч газарт хүрэхгүйгээр хийд босчихвол дахин амь ордог чадалтай гэнэ. Хавт Хасарын суманд оногдоод унах үес хотонгийн ирмэг дээр нь нэг бут хамхуул үзэгдэж гэнэ. Арваалж хар эмгэн түүнээс ноцоод дээшээ босох гэтэл хамхуул нь булгараад доошоо уначхаж гэнэ. Арваалж хар эмгэн газарт унаад үхэх болж хамгийн эцсийн хараалаа тавьж гэнэ. Тэр хараал нь юу вэ гэвэл:

	 

	Хамхуул чи ургахдаа урга

	Хавар болбол үндэс нь бултар

	Хар хонь зуу битгий хүр

	Хар толгойт хүн зуун нас битгий хүр

	Хавт Хасарын үр нь тасар" 

	 

	гэж байдаг гэнэ. 

	 

	(б. хувилбар)

	Эрт урьдын цаг эзэн Чингис хаан Тангад улсыг дайлах үед "хараалч хар эмгэн" гэгч нэг болдоггүй эмгэн байж гэнэ. Энэ хараалч эмгэнийг Чингис хааны дүү Хавт Хасараас өөр хүн дарж дийлэхгүй гэнэ. Тэр үед Хавт Хасарын бие нь муу байжээ. Тэгээд "Миний бие зуун хар хонины шөл уувал сая хараалч хар эмгэнийг дарж дийлэх чадал орно" гэжээ. Тэгээд зуун хар хонь цуглуулж шөл уулгаж тамир оруулжээ. Хавт Хасар мөн уулан дээр баруунш хандаж зогсож байгаад уул руу харваж үзжээ. Тэр уул гурван хэсэг хагарч одоогийн Гурван богдын шураг гэдэг гурван адилхан уул болж гэнэ. 

	Ингээд хараалч хар эмгэнийг дарахаар мордоод биеийг нь үзэнгүүт нэг л харвасан чинь сум нь яг хараалч хар эмгэний цээжин биеэр шувталж гараад хойш урагш дайвалзан унамаар болж гэнэ. Тэр эмгэн газар элэглэн унавал Хавт Хасарын үрд муу, дээш хандан унавал хараалч эмгэний үрд нь муу гэнэ. Тэгээд харж байтал эмгэн газар элэглэн унаад хамхуул өвсийг атгаад авсанд хамхуул үндсээрээ үгтээгджээ. Хараалч эмгэн дахиж дээш хандаж унаад хамхуул тасархул "Хамхуул өвс үндэс хэврэг болтугай, хар хонины үндэс тасрах болтугай" гэж хэлээд үхэж гэнэ. Иймээс хамхуулын үндэс хэврэг болж үүрд хийсэж явдаг болжээ. Бас өвч хар хонь үгүй болжээ. Хар хонь байвч толгой дээр нь биш бол сүүлийн үзүүрт нь цагаантай байдаг болжээ. 

	Хараалч эмгэнийг алаад одоогийн Толь сумын Манханд хөхийг нь шатааснаас "Хөх манх" гэж. Зүрхийг нь шатаасан газрыг "Зүрхийн овоо" гэж, сүүжийг нь шатаасан газрыг "Сүүжийн шил" гэдэг болжээ.

	Хараалч эмгэний хэвлий болон муу махыг нь галд шатаагаад ер сайн шатахгүй болохоор шатааж байсан хүнийг нь сандаргаад өөрөө аваад идчихэж гэнэ. Чингис хаан үүнийг сонсоод тэр хүнийг эзэндээ үнэнч сайн түшмэл гээд ноён зэрэг өгчээ. Хожмын Муу мянган хошуу гэдэг бол энэ хүний албат мөн гэнэ. Чухамдаа муу махан хошуу гэж байгаад он удаанд хувираад Муу мянган хошуу гэх болжээ. 

	 

	(в. хувилбар)

	Одоогийн Баяннуур аймгийн ардын өмнөд хошууны ар хормойн Муна уулын дотор Шанаган уул гэдэг нэг уул байна. Урьд энд өөд өөдөөсөө эсрэгцэж харсан хоёр уул байжээ. Хойд ууланд нь хараалч хар эмгэн гэж байжээ. Түүний хараал нь хүнд тогтдог байжээ. 

	Хавт Хасараас өөр хүн тэр эмгэнийг дарж чадахгүй гэнэ. Тэгээд нэг өдөр Хавт Хасар хойд уулын зүг хараалч хар эмгэнийг харважээ. Хараалч хар эмгэн яг өглөөний цайгаа сүлж байжээ. Хавт Хасарын сум эмгэний шанага атгасан гарыг онож эмгэн цочсондоо шанагаа цохисонд шанага нь өмнө ууланд тусжээ. Түүнээс энэ уулыг "Шанаган уул" гэх болжээ. Хараалч эмгэн уулнаас өнхрөн буухдаа Хавт Хасарыг "худагт дарагдтугай" гэж хараажээ. Бас хамхуул атгаж тогтох гэтэл хамхуул тасарсанд уур хүрч: "хамхуул хамхуул үндсээрээ эргэ" гэж хараал тавьжээ. Үүнээс хойш хамхуул салхи үзмэгцээ үндсээрээ эргэж бөг бөг гэж талыг хэсэн өнхөрдөг болсон гэнэ. 

	Хавт Хасар эмгэнд хараагдаж худагт дарагдаж байжээ. Хүмүүс Хавт Хасарыг худгаас үүрч гаргаад өдөрт нэг ямаа алж, зуун хоног шөл уулгаснаар Хавт Хасар бие тэнхэрч гэнэ. 

	 

	(г. хувилбар)

	Чингис хаан наран ханы охиныг булааж хатан татахаар зүүн өмнө зүг цэрэг оржээ. Хааны цэрэг дотор нэг мэргэн харваач байжээ. Тэр харваач зуун хоногийн газраас хүнийг харваж алдаг байжээ. Хааны цэрэг өглөөгүүр Төхөмийг өнгөрч ирээд Хондбой голыг туулж гараад хурдан булгийн хөвөөнд буудал буужээ. Буудал дунд агаар дээр нэг бүргэд байсныг өнөө харваач харваж унагажээ. 

	Хэзээнээс энэ харваачтай атаа барьсан нэг хүн энэ завшааныг тааруулж Чингис хаанд харваачийг ховложээ. "Манай цэргийн ивээлт бүргэдийг алаад манай цэрэг одоо бүргэдийн цусанд будагдаж газар гамшигт дайрагдана" гэжээ. Үүнийг сонсоод Чингис хаан их хилэгнэж харваачийг Хондбой голоос хоёр газар зайтай амьдаар нь бул гэж зарлиг буужээ. Тэр газар одоо уулын гүн ганга болоод байна. Харваачийг хүзүүнд нь тултал нь булж тавиад их цэрэг цааш замаа хөөжээ. Чингис хаан наран хааны улсад ойртоод нэг салаа цэрэг илгээжээ. Наран хааны гар дор нэг эмгэн байжээ. Тэр эмгэн ерэн ес хоногийн газраас амны ганцхан үгээр алсын хүнийг унагаж чаддаг байжээ. Тэгээд Чингис хааны илгээсэн цэрэг нь ерэн есөн хоногийн газарт хүрээд тэр эмгэний амны ганцхан үгэнд дийлэгдчихжээ. Дахиж бас нэг салаа цэрэг оруулаад бас дийлэгджээ. Гурав дахь салаа цэрэг нь түрүү хоёр цэргийн дийлэгдсэн шалтгааныг тагнаж олоод Чингис хаанд тэр учрыг айлтгаж "Бид очивч мөн ерэн есөн хоногийн газарт бас л адилхан дийлэгдэнэ" гэжээ. 

	Чингис хаан сонсоод харваач санаанд нь орж зуу хоногийн газраас эмгэнийг харваад унагаачих юм чинь гэж боджээ. Тэгээд Чингис хаан гэдрэгээ буцаж харваачийг ухаж гаргажээ. Харваач амьдаараа байсан боловч тамир тэнхээ алдаад байжээ. Хаан Хондбой голд бууж гурван жил амарч харваачаа тэнхрүүлж аваад дахиад наран хааны зүг цэрэг морджээ. Энэ удаа харваач тэр эмгэнийг зуу хоногийн газраас харваж унагаад наран хааны охиныг булааж авчээ. Наран хааны охиныг дагуулж ирэхлээр тэр охин зам зуураа зүүн зүгийг хичээж сахихгүй бол наран хаан Чингисийг галаар мөхөөнө гэж хэлж өгчээ. Чингис хаан тэгээд наран хааныг сэргийлж хэрэм бариулжээ. Тэр хэрэм нь одоо болтол үлдэж байсаар. 

	 

	(д. хувилбар)

	Чингис хаан Тангад иргэнд аялж явж байхад боол бичин хөтөч нь "Хасар дүү чинь архидаж суухдаа Хулан хатны гараас барив" гэж эзэнд айлтгав. Эзэн "Хасараас Хачир тасын өдийг авчир" гэж боол бэчинийг илгээв. Хасар: "Хамгийн эзэн боловч хачир тасын өд авахад би сайн" гэж хэлээд хачир тасын өд өгөв. Боол бичин түүнийг "Хөөд дарагдсан юм" гэж эс авч харив. "Хар халзныг алж авчир!" гэж бас илгээв. Хасар хар халзан шувуу нисэж явахыг үзээд "Хаана нь харвах буй" гэж боол Бэчинээс асуувал "хар шар хоёрын завсарт нь харва" гэв. Ханшаарыг нь тас харваж өгөв. "Хаан хүнд ёст хачар тасын өдийг өгье гэж билээ. Энэ биш, хар халзан байна, бас цус халдав" гэж эс авч харив. Түүнд эзэн уурлаж байхад нэг ууль шувуу модны үзүүрт сууж донгодов. "Чи энэ мууг харваж аl" гэв. Төдий Хасар харваваас ууль босож зайлж өгөн (харин) нэг шаазгай завсарт нь орж алагдав. Түүнд эзэн буруушааж "Чи урьд болбол долоон хонхтон лугаа нэгдэж дайжна. Тэр өдөр гэхлээр, хачир тасын өд гуйвал өдөө хайрлана. Эдүгээ энэ муу хэлт уулийг ал гэхлээр сайн хэлт шаазгайг ална" гээд Хасарыг хүлүүлж дөрвөн хүнээр хадгалуулав. 

	Үүнд өрлөг ноён: "Эзэн минь ээ, сайны салдар (салбар, салаа), муугийн шарбуг (уршиг) халдана. Сайдын эрдмийг доодсын гэм хөөднө гэдэг. Муу ёрт уулийн уршиг сайн хэлт шаазгайд халдав. Хасар дүүгээ талбиасай" гэж өчихөд, эзэн дотроо зөвшөөрч байтлаа урьд нэг хүний зэнгүүхэн үгийн хиграмыг санаж эс тавив. 

	Тэндээс тангадад хүрч түрэмгий балгасыг гурван давхар бүсэлж эгээрэн байхуйд хараалч хар Ганга нэрт эмгэн хотын хайсан дээр гарч хар хиураар (туг) дохин дохин хараахад эр агт хоёр сүрэг сүргээр унаж байв. Сүбээдэй баатар эзэнд ингэж өчив "Эзээн их цэргийн эр агт хоёр барагдах шахав. Эдүгээ Хасарыг гаргаж харвуулж үзмүү" гэсэнд эзэн зөвшөөрч жигүүрт хул гэх морио Хасарт унуулан ирүүлж харвуулав. Хасар эзэн эмгэний өвдөгний нүдний хэцийг хага харван унагаж алав. 

	(Эрдэнийн товч, Шар түүх, Алтан товч)

	 

	(е. хувилбар)

	Богд эзэн "Хасараас хачир тасын өд авчир" гэж боол мэчнийг илгээв. Хасар өгүүлэв: "Хамгийн эзэн хаан боловч, хачир тасын өдийг авахад би сайн" гэж хэлээд хачир тасын өд өгөв. Хөөд дарагдсан өд гэж авсангүй харив. "Хар халзныг алж авчир" гэж боол мэчинийг бас илгээв. Хасар хар халзан шувууг нисэж явахыг үзээд "эрхилгээнийх нь мөн хаана нь харвах буй" гэж боол мэчинээс асуув. Боол мэчин өгүүлэв: "Хар шар хоёрын завсарт харва" гэв. Хасар ханшаарыг нь тас харваж өгөв. "Хаан хүнд ёстой нь хачар тасын өд билээ. Энэ биш. Хар халзан байна, цусхалдав" гэж авсангүй харив. Түүнд эзэн хориглож (уурлаж байлаа)

	Модон дээр суусан муу хэлт уулийг үзээд эзэн Хасарыг харва гэж зарлиг болов. Хасар харвав. Ууль босоод завсарт нь шаазгай ороод жигүүр нь тас харвагдав. Эзэн хориглож илдээ далайж байв. Эзэнд өрлөг ноён айлтгав. "сайны салдар (салбар, салаа), муугийн шарбуг (уршиг)" гэм болдог. Эзэн өөрөө мэдээсэй" гэв. Эзэн зөвшөөрч уур нь амарлив. 

	Түүний хойно боол мэчин хөтөч "Хасар дүү чинь архидаж суухдаа Хулан хатны гараас барив" гэж эзэнд айлтгав. Түүнд эзэн хориглож "Урьд долоон хонхтонтой үг нэгтгэж явав. Түүний хойно болбол хачир тасын өд эс өгч их үг өгүүлэв. Эдүгээ болбол муу хэлт ууль ал гэснийг сайн хэлт шаазгай алав. Лавт муу гарт аж" гэж Хасарыг дөрвөн хүнээр сахиулж бух гөрөөсийг хүнсэнд өгч хашаат худагт хүлж талбив. Тэндээс эзэн богд тангад иргэний захад хүрч иртэл шударга хааны рагшис язгуурт эмгэн монголын цэргийг угтаж ирээд эрс болон агтсыг харааж үхүүлэв. Эзэнд Сүбээдэй баатар өчив. "Энэ эмгэн эр агтыг харааж үхүүлэв. Хавт Хасарыг их засгаас гаргасугай" гэж үг өчив. Эзэн зөвшөөрөөд өөрийн жигүүрт хул морио унуулж авч ирж харвуулав. 

	 

	(ё. хувилбар)

	Чингис хаан Тангадаас цэрэг буцаж Монийн хошуунд буусанд нэг ууль өдрөөр бархирч суухад Чингис эзэн үзээд жигшиж "Харва" гэсэнд Хасар харватал нэг шаазгай босож замд оногдон ууль эс алагдав. Тэндээс Чингис хилэгнэж Хасарыг бариулан гинж дөнгө өмсгөж чулуун хашаат худаг дотор хийж өдөр бүр арван найман хүнээр сахиулж мануулав. 

	Тэндээс Чингис ордондоо буцаж өвөлжөөд хойд хаварт нь дахин цэрэг мордож Монийн ар Хөхбүрт буув. Тэр шөнөөс эхэлж бүрхэг болж хүйтэн салхи цас шуурган болж өдөр шөнө зогсолгүй шуурчээ. Түүнд цэргийн хүн ба агт морь маш олон хохиров. Тэр цагт нутгийн нэг хүн хэлж ирсэн нь: "Ноднин манай энд ирсэн нэг тангад, манай эндэх нэг бэлэвсэн эмийн гэрт сууж билээ. Тэр Моо хард гарч энэ шуургыг хийж байна" гэсэнд цэргийн сайн баатрууд Моо хард гарч үзвэл шуурганы дотроос элдэв чөтгөр үзэгдэв. Тэд одож эс чадаад ирж хаанд айлтгав. "Энэ шуламсын ховсыг Хасараас бус хүн дарж үл чадна" гэсэнд хаан зарлиг болж Хасарыг худгаас гарган ирүүлж зарлиг тушаасанд Хасар язгуураас тулай өвчтэй байсны хорилгод ихэд зовсон боловч хатуужин тэсвэрлэж шуламсын ховсыг эвдэх догшин эдийг найран нум сум бариад Хасар тэргүүлэн уулыг давахад шуурганы дотроос чөтгөр үзэгдэхлээр догшин тарни уншин догшин эдээр дэлдээд чөтгөрүүдийг даран ховст тангадыг олж ганц сумаар харваж унагаав. Тэндээс шуургыг даруй зогсоов. Хараалчийн хэнхдэгийг нь хагалж зүрхийг нь аваад уул тахив. Хараалчийн нийлсэн эмийг цэрэг улс барин алаад үе мөч бүхнийг нь огтчиж шатаав. 

	Хаан Хасарыг ялласнаа маш гэмшин зарлиг болж Хасар лугаа найрлаад Минаг улсад мордов. Хасар буцаж ордондоо одоод хятадын Ли овогт хүнээр эмнүүлж хөлийн тулай өчүүхэн засравч тамир үл тэнхрэн улам сул болсоор одож тэнгэр болов. Хасарын хүүрийг их ууланд онголов гэдэг. 

	(Болор толь)

	(ж. хувилбар)

	Чингис хаан Сартуулыг дайлах цагийг хүлээж Мони уулыг түшин Шарай голыг барьж хүрээ бууж суужээ. Тэр нь яг зуны халуун цаг байжээ. Нэг өдөр эзэн Чингис зуун түшмэл их цэрэгтэйгээ Мони уулыг эзэлж Молцог хошуугаар ан агнан явж байтал хааны өмнүүр нэг ууль шувуу хидгэнэн дуугарч өнгөрхүлээ эзэн хааны дотор эгдүүцэн жихүүцэж хажууд нь дагалдан явж байсан дүү Хавт Хасарыг "Харва" гэжээ. Хавт Хасар эзний зарлигаар харватал хажуугаас нь нэг шаазгай нисэж гарч ирээд зэвд дайрагдаж, ууль амь гарч дутаагаад шаазгай нь харин үхчихжээ. Чингис ихэд хилэгнэж: "Чи харин бэлгэтэй шаазгайг алж, ёртой уулийг тавьж миний зарлигаас зөрчив" гэжээ. "Хавт Хасарыг барьж хүл" гэжээ. Цэргийн ард Хавт Хасарыг мориноос нь буулгаад хуурай худаг малтаж зуун хоногийн хугацаагаар худагт яллан даржээ. 

	Шарай гол тэр үед Мони уулын Молцог хошууны хол баруун хойгуур урсаж байж гэнэ. Урсгалын цаад хөвөөнд нь нэг хар самган (эмгэн) байжээ. Хар самгантай нэг хар хараалч нийлж сууж байжээ. Тэр хараалч өдөр өдөр Шарай голын усыг шанагаар самарч сэржим өргөж Чингисийн цэрэг Сартуулыг дайлахад хараал хийж зүхэл талбиж суудаг байж гэнэ. Эзэн Чингис үүнийг мэдээд "Тэр муу хараалчийг олж харва" гэж захижээ. 

	Цэрэг нь хэдий харваад зэв нь хараалчийн биед нэвтрэхгүй гэнэ. Үүнийг Чингис хаанд мэдүүлсэнд хаан их хилэгнэж өөрийн биеэрээ харвана гэхүлээ жанжин түшмэд нь хүчлэн хориглож "Хавт Хасараар харвуулбал эрхгүй бүтнэ" гэжээ. Эзэн Чингис "Ялд байх хүнийг яах юм?" гэсэнд олон түшмэд нь: "Цэргийн ёсонд ялыг гавьяагаар тайлж болно" гэжээ. Тэгэхэд Чингис "Хавт дуртай бол таны хэлснээр болог!" гэжээ. 

	Ингээд Хавт Хасар зуун хоногийн ялаас ерэн өдөр дээрээ худгаас гарч харвая гэхэд нумаа дийлэхгүй болжээ. "Удаан өдөр хоригдоод тамир их алдав. Зуун хар хонины шөл ууж тамираа тэжээе" гэхэд эзэн хаан зөвшөөрчээ. 

	Зуун хар хонины шөлийг уугаад Хавт Хасар Монийн шар орой дээр гарч саравчилж үзээд саадаг нумаа тавьж амрав. Хожим тэр газрыг Саадаг гэж нэрлэжээ. Хасар өглөөний мандах нарнаас нумаа тэлж үдшийн унах нарнаар сумаа харвасанд Сартуулын хар хараалчийн өвчүүнд шааж цус урсаж арагшаа унахулаа цус нь Шарай голыг булингартуулж улаан өнгөтэй болгожээ. Хожмын хүн тэр голыг Улаан хатан гэж дуудах болжээ. 

	Сартуулын хар хараалч босно гээд босож чадсангүй, хажуу дахь хамхуулаас чангааж бостол хамхуул үндсээрээ эргээд тасарчээ. Тэгээд "ургахаараа урга, угаараа эргэ" гэж харааснаас хамхуул үндсээрээ тасардаг болж гэнэ. Дэргэд нь байсан лууснаас татаад босно гэхүл луус үргэж баригдсангүй. Тэгээд "төрөхөөрөө төртүгэй, төрөл угсаа тасартугай" гэж хараасанд луус төрөхөө байжээ. Гарт атгасан шанагаа арагшаа шидэж явуулхулаа шанага нь арын ууланд тусжээ. Тэр уулыг одоо хүртэл Шанаганы уул гэдэг болжээ. Шанаганы ус нь өмнөшөө цацагдаад Молцог хошууны өмнүүр урсах Улаан хатны тэр хэсэг нь аль ч газраас илүү муруй сарий болж гэнэ. Бас Хасарт шөлөө уулгасан хар хонийг "Харлахаараа харла, зуу битгий хүр" гэж хараажээ. Хожим хойно хонины сүрэгт зуун хар хонь ердөө бүрддэггүй болж гэнэ ээ. 

	 

	14. Гүрвэлжин гоо

	(а. хувилбар)

	Гүрвэлжин гоо хатныг эзэн авав. Гүрвэлжин гоо хатан хар мөрөнд бие угаахаар одсонд эцгийнх нь зардас болсон нэг гэрийн шувуу тэнд байжээ. Эцэг нь хятадын Яргай хотын Уу овогт сэцэн жанжин гэдэг. Гүрвэлжин гоо хатан шувууны хүзүүнд нь "Би энэ хар мөрөнд унаж үхнэ. Ясыг минь уруу бүү эр, өөд эр" гэж бичиг бичиж хүзүүнд нь уяж илгээв. Гүрвэлжин гоо хатан нууц орондоо хямсаа хавчуулж эзний нууц орныг гэм болгоод дутааж хар мөрөнд унаж үхэв. Хар мөрнийг хатан үхсэнээр Хатны гол гэв. Эцэг нь ясыг нь өөд эрж эс олоод ганц оймсыг нь олж хятадууд хүний нэг хүрз шороо орхисон нь Төмөр олох гэдэг дов билээ. 

	(Шар тууж)

	 

	(б. хувилбар)

	Чингис хаан шударга хааныг алж Гүрвэлжин гоо хатныг нь аваад Минаг гэх Тангад улсыг эрхэндээ оруулаад мөн тэнд Алдхан ханы өлгөд хар мөрний хязгаарт зусъя хэмээлдэв. Тэндээс Гүрвэлжин гоо хатны үзэсгэлэнг нь хотлоор гайхалдан байхад Гүрвэлжин гоо ингэж өгүүлэв. "Энэ өнгө минь урьд үүнээс нэн үлэмж гоо билээ. Эдүгээ энэ чинь таны цэргийн тоосонд дарагдаад муужирч байна. Үүнийг усанд угаавал урьдын мэт өнгө гэрэл орох билээ" гэсэнд "Тийм бол өөрийн ёсоороо угаа" гэв. Төдий Гүрвэлжин гоо мөрний хязгаарт угаах гэж очиход эцгийнх нь зардас гэрийнх нь шувуу дээр нь эргэн нисэж ирснийг бариад "Олон нөхөд танаас ичнэ би. Та бүхнээрээ энд байгтун. Би ганцаар одож угаана" гэж одоод "Би энэ хар мөрөнд унаж үхнэ. Миний ясыг уруу бүү эр, өөд ир" гэж бичиж тэр шувууны хүзүүнд уяж илгээгээд биеэ угааж харьж ирвэл үнэхээр өнгө гэрэл нь үлэмж болжээ. Тэндээс шөнө болж унтсан хойно эзний алтан биед гэм болсноор эзэн чилээрхэн (халууран) байхад Гүрвэлжин гоо хатан босож одон хар мөрөнд унаж үхэв. Түүнээс хойш Хар мөрнийг эдүгээ хүртэл Хатан эх гэх болов. 

	Тэндээс хятадын Яргай хотын У овогт сэцэн жанжин гэх эцэг нь охиныхоо үгээр ирээд ясыг нь эс олж сувдан шигтгээт оймсны өрөөснийг нь олоод оймсны дээр нь хүн бүр нэжгээд хүрз шороо орхисноор Төмөр олох гэх дов болжээ. 

	 

	(в. хувилбар)

	Богд эзэн хятад улсыг эрхэндээ оруулж Алтан хааны орыг авсныг Тангадын шударга хаан сонсоод эмээж Баян Сартахайн хөвгүүн нэр Дордог гэгчийг "Баруун гар чинь болж албыг чинь өгье" гэж элч илгээсэн байна. Тэр элч эзэнд айлтгаж харихдаа "Богд эзэн тэнгэрийн хөвгүүн гэгч үнэн байна. Гэвч хатнаас нь манай хатан илүү байна. Манай хатны гэрэлд нь шөнө зул үл хэрэглэх юм. Мөнгөлөн гоо лугаа адил бус" гэж ийм үг хэлж харив. Богд эзэн тайчуудын Ябухын эм Мөнгөлөн гоог татаж явж байсан аж. Дордогийн үгийг Ябуха сонсоод эзэнд өгүүлэв: "Миний Мөнгөлөн гоо эмээс хятадын Жангинай сэцэн Номидайн охин, Тангадын Шударга хааны Гүрвэлжин гоо нэрт хатан илүү, түүний гэрэлд нь шөнө зул хэрэглэхгүй гэнэ. Түүнийг аваасай" гэж өгүүлсэн аж. Хожим нь эзэн Богд Гүрвэлжин гоо хатныг авав. 

	Гүрвэлжин гоо хатны өнгийг эзэн эхлэн их улс бүгдээрээ гайхалдав. Гүрвэлжин гоо хатан өгүүлэв: "Энэ өнгө минь таны цэргийн тоосонд хиртэв. Үүнээс урьд нэн илүү гоо билээ. Эдүгээ усанд угаавал үлэмж гоо болно" гэжээ. Энэ үгэнд эзэн богд "Усанд угаа" гэж илгээв. Тэр хатан усны хязгаарт яваад хөх болжморыг барьж сүүлэнд нь бичиг бичиж "Би энэ усанд үхэх буй. Биеийг минь уруу бүү эр, өөд эр!" гэж эцэгтээ илгээв. Охины үгээр ирж гол өөд эрж аваад онголохдоо хүн бүрийн нэжгээд тулмаар шороо асгаж онголов. Онгоны цогцыг нь Төмөр олох гэв. Тэр мөрнийг нь Хатны гол гэв. 

	(Алтан товч)

	 

	(г. хувилбар)

	Чингис хаан хятадын Алтан хааны төрийг авав гэх алдрыг тангадын шударга хаан сонсоод ихэд эмээж Баян сартахайн хөвгүүн Дордог нэртийг "Баруун гар чинь болж албаа өгье" гэж элч илгээсэнд эзэн зөвшөөрч түүнд өглөг өгч хариулав. Тэр элч нь Тайчуудын Ябуха гэдэг хүний гэрт хонож шөнө суухдаа түүнд "Танай хаан үнэхээр тэнгэрийн хөвүүн байсан байжээ. Хатан нь үзэмжгүй байна. Манай Гүрвэлжин гоогийн нүүрийн гэрэлд шөнө бүр зулын гэрэл үл эрнэ" гэж өгүүлж суув. Тэнд тэр Ябухагийн гэргий Мөнгөлөн гоо гэдгийг эзэн хээр авч явж байсан аж. Тиймээс тэр Ябуха эзэнд сэмээр айлтгав. "Шударга хааны гэргий нь шулуун Гүрвэлжин гоо хатны шалгамал сайхан нүүрний гэрэлд сар нар ч гэрлээр ядна, эрхт тэнгэрлэг эзэн минь эрх охин түүнийг автугай гэжээ" 

	(Хаадын үндсэн шар түүх алтан товч)

	 

	(д. хувилбар)

	Чингис хаан цастай өдөр авлан явж байгаад гөрөөсний цус цасан дээр дусахаар сайхан улаан үзэгджээ. Чингис нэг баатраасаа асуусан юм байна. "Энэ цасан дээр дуссан цус шинжтэй ийм сайхан зүстэй эм байна уу? Чи үзэв үү?" гэж сурхул тэр баатар "Шударга төлгөч хааны хатан ийм сайхан зүстэй эхнэр байна" гэв. Чингис түүнийг сонсоод "за, чингэвэл өнөөдөр явж шударга хааныд очицгооё" гэж хэлээд мордлоо. Хааны шанд эчээд хаанаас сурчээ. "Чиний хатан хаана байна?" гэж сурвал тэр шударга төлгөч хаан Чингис хааны үгийг сонсоод хатнаа дагуулж ирж үзүүлбэл Чингис хатныг нь тоож муу санаа төрөгдөж: "Энэ хааныг алчхаад энэ хатныг би авбал болох юм байна" гэж санаад Шударга төлгөч хааныг барьж аваад алья гэхүл тэр хаан "Намайг алах хэрэггүй. Би хатнаа өгье!" гэж хэлэвч Чингис хаан үгийг нь итгэхгүй яавч алах дээрээ тулжээ. Алах болтол Шударга төлгөч хаан Чингист хэлжээ. "Би үнэнхүү санаагаар өгье гэсэн юм аа. Яавч намайг алах болбол чанга далайгаад сул цавч. Би сайн санаатай болбол миний цавчсан хүзүүнээс сүү гарах! Муу санаатай бол цус гарах! Миний хатныг авахдаа ав, авах дотор эм хүн гэгчийг хар хумснаас нь аваад хамаг биетэй нь нэгжиж үз! Үзээд ав! Эм хүн гэгч хартай байдаг билээ" гэж хэлээд сөгдвөл Чингис нэг баатраа "Чи үүний хүзүүг цавч" гэж хэлбэл "Чи сул далайгаад чанга дэлдвэл энэ илд тасраад үзүүр нь орост явах биз. Чингэвэл оросын төмөр сайтай болох" гэж хэлээд толгойгоо өгөв. Чингэтэл шударга төлгөч хааны хүзүүг цавчвал илд нь тасраад үзүүр нь оросын хааны гүрэнд явчихжээ. Шударга төлгөч хааны хүзүүнээс нь харин сүү гарчээ. Сүү гарвал тэндээс Чингис хаан айж "Энэ үнэхээр сайн санаатай, надад өгөх байжээ. Би үүнийг учиргүй алав" гэж айхдаа хатныг нь аваад дутаагаад явав. Явж байгаад Цамхаг хошуунд (одоо Баян цамхаг нэртэй тал байна) гэдэг нэртэй газар очиж буугаад хоновол, тэр хатан Чингис хааныг хурц хутгаар нууц орныг нь огmолж алаад шөнө дутаагаад Хар мөрөнд унаж үхсэнээр нь Хар мөрнийг Хатан гэж нэр өгч дуудав. Чингис хааныг тэнд оршуулж орхив. Тэгээд зургаан хүүгээ зургаан хошуу болгож ван, зүүнгар, далад, хангин, өөшин нутаг гэж хошуу болгов. Гар цэргийг нь дархад болгоод ванд хамааруулаад, үхсэн үхдэлийг нь сахиж дахиж суухаар журам болгов. Гадуурх олон цэргийг нь зургаан хүү нь зургаан хувь хийж аваад тайж харц гэж хуваагаад хошуу айл болж суув. 

	(Ордосын тухай тэмдэглэл)

	 

	(е. хувилбар)

	Урьд хатан голыг "Хар мөрөн" гэдэг байж гэнэ. Хожим нь сая "Хатан гол" гэх болж гэнэ. Эзэн богд Чингис хаан нэг өглөө анд мордож яваад нэг үнэгийг харваж шархдуулжээ. Тэр үнэг цасан дээр цусаа гоожуулж дутаавал Чингис хаан цусан толбыг дагаж үнэгний хойноос мөрдөж гэнэ. Ингээд цав цагаан цас ув улаан цусыг харсаар байгаад: "Цас шиг цагаан царайтай, цус шиг улаан хацартай эмэгтэй байвал хатнаа болгож авах юм даа!" гэж айлджээ. Дэргэд нь байсан Жамух түшмэл сонсоод: "Тангадын Шударга хаанд нэг Гүрвэлжин гоо гэдэг нэртэй хатан байдаг. Түүний царай нь энэ цас адил цагаан, хацар нь цасан дээр дуссан цус адил улаан гэнэ. Шударга хаан тэр удаа таны үгнээс тэрсэлжээ. Та одоо Тангад улсыг эзэлж тэр хааны хатныг биедээ хатан болгож болно доо" гэжээ. 

	Эзэн Чингис энэ үгийг сонсоод Тангад улсыг дагуулж авахаар байлджээ. Тангад улс ялагджээ. Чингис хаан Тангадын Шударга хааны ордонд орж Шударга хааны тэрсэлсэн ялыг тулгаж ална гэвэл Шударга хаан Чингист хэлжээ. "Их хаан та намайг бүү ал! Гүрвэлжин гоо хатныг минь авбал ав" гэж гэнэ. Гэвч Шударга хааныг өршөөсөнгүй, илдээ сугалж цавчсанд илд нь цавчиж дийлсэнгүй гэнэ. Шударга хаан хэлжээ: "Та намайг өршөөхгүй алах юм бол илд чинь намайг цавчиж даахгүй. Миний илдээр цавчвал сая намайг алж дийлнэ" гэжээ. Чингис хаан илдийг нь авч цавчина гэхүл Шударга хаан бас "Миний хэлэх хоёр үгийг сонс! Эм хүн муу хартай юм. Та Гүрвэлжин гоог хатан татахдаа биеэ сайн хичээ. Бас нэг нь намайг цавчихдаа битгий хүчтэй цавч" гэжээ. Чингис хаан дотроо "Үүний үгээр хөнгөн цавчаад бас даалгахгүй болчихвол яадаг билээ" гэж хүчтэй цавчвал Шударга хааны толгой автагдсан боловч илд нь гурван хэсэг тасарч торгон үзүүр нь оросын газар үсэрч, дунд хэсэг нь хятадын газар унаж, гарт нь бариул нь л үлдэж гэнэ. Тэгснээс оросын төмөр үзүүр сайн, хятадын төмөр дунд сайн, монголын төмөр хар бариул адил муу болжээ. 

	Чингис Шударга хааныг алаад Гүрвэлжин гоо хатныг биедээ татжээ. Гүрвэлжин гоо хатан дотроо муу санаа өвөрлөж үсний хутганы ирийг эмтэлж аваад хумсныхаа завсарт нуун хавчуулжээ. Үдэш хаан эзэнтэй нэгтгэж унтсаны сүүлч Гүрвэлжин гоо сэмээр хумсны завсартаа нууж байсан тонгоргийн эмтэрхийгээр хааны уургийг огтолж аминд нь хор хийгээд өөрөө дутааж Хар мөрөн голд харайж биеэ хорложээ. Ингээд Хар мөрнийг Хатан гол гэж дуудах болжээ. Бас Хатан эх гэж ч хэлдэг юм билээ. 

	 

	(ё. хувилбар)

	Эрт урьд цагт Хатан голын өмнө амны зүүн хөвөөнд Шударга төлгөч хааны ордон байж гэнэ. Тэр ордны буурь одоо бас илхэн харагдаж байдаг. Ордны эргэн тойронд сахлаг модтой байжээ. 

	Шударга төлгөч хаанд цас цагаан царайтай, цусан улаан уруултай гоо үзэсгэлэнт хатан байдаг гэнэ. Хааны ордонд бас өтөлдөггүй цагаан тайга, өслөггүй цагаан ботготой гэнэ. Тэр үед Чингис хааны нэг жанжин нь энэ голын ар аманд ирээд цэрэг буудаллаж гэнэ. Энэ жанжин туулай шарж иддэг байжээ. Шадар цэрэг нь өдөр бүр нэг туулай агнан авчирч жанжиндаа шарж өгдөг байжээ. Нэг өдөр шадар цэрэг нь шархдуулсан туулайгаа хөөсөөр байгаад голын хөвөөнд ирж барьж авчээ. Шударга төлгөч хааны ордон харагдвал тэнд нь орж туулайгаа тулганд нь шаржээ. Гэвч хааны цас цагаан царайтай цусан улаан уруултай хатныг нь харсаар байгаад шарсан туулайгаа нүүрс болтол шатааж орхижээ. 

	Шадар цэрэг буцаж яваад энэ учраа жанжиндаа хэлжээ. Жанжин үүнийг сонсоод тэр хатныг булааж авахаар шийджээ. Тэгээд маргаашаас нь цэргээ хөдөлгөж голын хөвөөний модыг нэг захаас нь хадаж зам гаргажээ. 

	Их цэрэг бүтэн нэг сар мод хадахад Шударга төлгөч хааны цагаан тайга нь бүтэн нэг сар ульж, цагаан ботго нь бүтэн нэг сар буйлжээ. Шударга төлгөч хаан их сэжиглэж гай барцад ирэх юм байна гэж зовж суужээ. Голын ойг хадаж нээсэн юм болохоор хожмын улс энэ голыг "Хадмал гол" гэжээ. 

	Чингисийн жанжин шударга төлгөч хааны ордныг эзэлжээ. Цагаан тайга, цагаан ботгыг нь бүр харваж алаад Шударга төлгөч хааныг бас ална гэжээ. 

	Шударга төлгөч хаан "Хатныг минь авбал автугай. Гагц амийг минь өршөөнө үү!" гэж гуйсан боловч жанжин хүлээсэнгүй. Тэгэхэд Шударга төлгөч хаан: "Намайг алах юм бол миний нум сумаар харватугай! Аlаад миний хоёр хөхийг оumолж үp, би муу санаа өвөрлөсөн бол цус гоожиг, сайн санаа өвөрлөсөн бол сүү гоожиг" гэжээ. Тэрний хэлснээр нь нум сумаар нь харваж алаад хөхийг нь огтолтол сүү гарч гэнэ. 

	Тэр жанжин шударга төлгөч хааны хатныг аваад шөнө ор нэгтгэж унтах үед тэр хатан бэлтгэж байсан хутгаараа жанжныг чичиж алаад өөрөө голд харайж үхжээ. Цусан улаан уруултай хатан унаж үхсэн болохоор энэ голыг бас "Улаан хатан" гэж нэрлэж байжээ. 

	 

	(ж. хувилбар)

	Чингис хаан авд мордож Шударга төлгөн хааны нийслэл хотоос өдрийн замын наана хүрч иржээ. Тэр үед мэргэн Хасар гэдэг түшмэл хааны шадар явж байжээ. Тэгээд цас орвол Чингис туулай харваж алжээ. Цасан дээр дуссан туулайн цусыг Чингис хаан үзээд "Энэ адил улаан хацартай сайхан хүүхэн байдаг бил үү?" гэжээ. Шадар явсан мэргэн Хасар хэлжээ. "Байна. Шударга төлгөн хааны хатан яг ийм сайхан зүстэй" гэжээ. Тэгвэл бид хоёр очиж тэр хатныг барьж авчиръя гээд Чингис хаан шадар түшмэлтэйгээ Шударга төлгөн хааны хотод иржээ. 

	Тэгсэнд Шударга төлгөн хаан хэлжээ. "Та миний хатныг булаахаар ирсэн юм байна. Аваад явахаараа яв. Намайг бүү ал. Миний хатныг дагуулж явахдаа хичээх хэрэгтэй. Миний хатан бол муу хүн юм. Түүний хувцас хунарыг нь бүр тайлуулж байсныг нь бүгд байцааж үзтүгэй" гэжээ. Чингис хаан Шударга төлгөнийг амьд үлдээх санаагүй байжээ. Тэгэхэд Шударга төлгөн хаан хэлжээ. "Чиний хутганд би алагдахгүй. Хутга чинь надад шарх оруулж ч чадахгүй. Миний хутгаар намайг албал би сая үхнэ. Тэгэхэд би чамд муу санаа өвөрлөж байсан бол миний биеэс цус гарна. Сайн санаатай бол ус гарах юм гэжээ. Чингис хаан хутга сугалж Шударга төлгөний толгойг цавчсанд ус урсаж гарчээ. Түүнийг үзээд Чингис хаан "Алсангүй бол таарчээ" гэжээ. Чингис хаан тэгээд тэр хатныг нь дагуулж буцах зуураа хоногийн буудалд хатантай унтжээ. Шөнө тэр хатан хайч бэлтгэж Чингис хааны эрхтнийг огтолж хаяад дутаан явж голд харайж үхжээ. Түүнээс аваад мөн энэ голыг Хатан гол гэж нэрлэжээ. 

	Хатны хувцас нь л голын эрэгт үлдээд хүүр бие нь олдсонгүй. Тэр хувцсыг нь одоо зүүнгарын бага эзний онгонд хадгалж жил жилийн зургаан сарын хорин нэгэнд тахиж байна.

	Эрхтнээ огтлуулсан Чингис хаан өвдөхөө тэсэж буцах замаа өлгөсөн боловч замагсаг хөндийд ирээд "Өвгөн хүн амралтай, өл буга тэжээлтэй газар" гэж хэлээд нүд аньж гэнэ. Чингээд их эзний онгоныг энд босгожээ. 

	(Ордосын домог)

	 

	(з. хувилбар)

	Цайдам нуураас зүүн хойш арван нэгэн газрын үзүүрт Хатан голоос холгүй газар нэг бөмбөгөр товцог байдаг. Монгол хүн үүнийг Төмөр олох гэдэг. Хятад хүн бол Жү жин пү гэж хэлдэг. Чингис хааны хатныг үүний дор оршуулж гэнэ. 

	Монголын Хичин ханд нэг гоё бүсгүй байж гэнэ. Чингис хаан энэ бүсгүйд их дурлаж чи энэ бүсгүйгээ надад өгөхгүй бол байлдана гэж айлгажээ. Хичин хаан эхнэрээ Чингист өгчээ. Чингис баярлаад Бээжинд аваад явж гэнэ. Ингээд одоогийн Цахрын нутгаар гарах үед энэ сайхан төрсөн эмэгтэй Хатан гол зүг дутаажээ. Голын хөвөөнд хүрээд нэг товцогт бие далдалжээ. Гэтэл нэхсэн цэрэг ойртож иртэл энэ хөөрхий бүсгүй Хатан голд харайж оржээ. Энэ учраас монгол хүн Шар мөрнийг Хатан гол гэж нэрлэжээ. 

	Тэр бүсгүйн хүүрийг голоос шүүж олоод Чингисийн зарлигаар тэр бие далдалсан товцогт төмөр онгоц хийж булшлав. Тэгээд энэ товцог Төмөр олох нэртэй болжээ. 

	 

	(и. хувилбар)

	Чингис хаан Жүнвэйд сууж байсан Төвөдийн хааныг олзолж авчээ. Төвөдийн хаан Чингист "Миний хатан муу санаатай юм" гэж байтал Чингис Төвөдийн хааныг алаад хатныг нь булааж авчээ. Хатан шөнө сахлын хусуураар Чингисийн эрхтнийг огтолж хаяжээ. Түүнээс болж Чингис хаан тэнгэрт өөд болжээ. Тэр хатан тэгээд Хатан голд харайж үхжээ. Хүүр нь Жүнвэй хотын доод урсгалд хөвж гарчээ. Тэнд хатны хүүрийг оршуулж дээр нь овойтол шороо овоолжээ. 

	 

	15. Хээрийн дэр 

	(а. хувилбар)

	Чингис хаан гучин нэгэн насандаа шар хулгана жилд ургах наран зүг одож Үнэгэн мөрнийг алс аялан морилов. Үнэгэн мөрөн үерлэж байхул эзэн энэ этгээдэд байж байгаад элчсийг илгээж "Надад албаа өг, үгүй бол дайлалдъя" гэсэнд Солонгосын цагаан хаан гэдэг нь эмээж, солонгос мэргидийн Дайр үсүний Хулан гоо нэрт охиныг өргөж барсын арьсаар бүрсэн гэртэй бухас солонгос хоёр отог улс инжтэй хатан буулгаж үзүүлэхээр Аргасун хорчийг илгээв. 

	Хорчи хүрч мэндээ асуулцаж байхдаа эзэнд ингэж өчив. "Хатан Бөрт үжин гэргий чинь, хаад гүнж нар үрс чинь, хас их төр засаг чинь, хамаг их улс чинь мэнд байна. 

	 

	Сал модонд салбар шонхор өндөглөнө. 

	Сэрэл үгүй модондоо итгэж байсаар

	Сар шувуунд үүрээ эвдэгдэн, 

	Сайхан өндөг зулзагаа идэгдэнэ. 

	Хулст нуурт хун галуу өндөглөнө 

	Хулсныхаа сүүдрийг эрж итгэж байсаар 

	Хулд шувуунд өндөг зулзагаа идэгдэж байна 

	Хутагт эзэн минь айлдтугай!

	 

	гэж өчихөд эзэн: "Сэрүүлэн өгүүлэх энэ үг зөв байна" гээд их аянаа эгээрч буун гэртээ хүрч ирэв. Тэгээд эзэн ингэж зарлиг болов: "Бүтэхийн урьд учирсан Бөрт үжин их хатан минь, эрдэнэт эцгийн минь зохиосон эх мэт гэргий бөлгөө. Хээр гарч Хуланг авснаар гэрт суусан Бөрт үжиний нүүрийг үзэхүйеэ бэрх. Харь иргэн байхад гэр зуураа хилэгнэлдэж байвал ичгүүр юм. Урьд есөн өрлөгүүд таны нэг нь очиж Бөрт үжинд хэл!" гэхэд Жалайрын Мухулай "Би одъё" гээд урьд одож Бөрт үжин их хатанд мөргөөд ингэж өчив: "Байгуулсан төр (ёс)-ийг эс сахив. Бат төрийн зүг харав. Бага их сайдын үгэнд эс оров. Барс гэрийн эрээн өнгөнд оров. Холын улсыг татахын тул Хулан хатныг гэргий болгов гэж эзэн зарлиг боллоо" гэсэнд Бөрт үжин сэцэн хатан зарлиг болов: "Хатан Бөрт үжиний дур юм уу, харалмай их улсын зориг юм уу, хаан эзний маань хүчин биз ээ, ханилан нөгчихөө эзэн мэднэ дээ. Хулст нуурт хун галуу олон гэнэ, хуруугаа чилтэл харвахыг эзэн мэднэ дээ, хотол улсад охид эмс олон гэнэ, хувьтан хишигтнийг нь эзэн мэднэ дээ, эм хүн дээрээ гэргий автугай гэх үү, элмиг морь нуруундаа эмээл тохтугай гэх үү. Эртний үлгэр "энх мэнд илүүд муу үгүй, эмгэг зовлон дутууд сайн үгүй" гэдэг. Эзэн хааны алтан угсаа бат болтугай. Эхнэр хүн манд юуг нь хэлэх юм" гэжээ. Төдийд Мухулай угтан ирж мэдүүлэхэд эзэн маш баясан зөвшөөрч алтан ордондоо буув. 

	(Эрдэнийн товч)

	 

	(б. хувилбар)

	Эзэн богд нар ургах зүг Солонго улсад аялж очтол Үнэгэн мөрөн үерлэж, эзний бие эн их цэрэг эндээ саатаж суув. Тэгээд элч илгээв. 

	“Эзэн богд алба авна гэж ирлээ" гэж Солонгодын хаанд хэлэв. Тэр охинд Солонгодын бух цагаан хаан ... өргөж барс гэртэй, бух солонго хоёр отог инжтэй онгоцоор авчрав. Тэндээс эзэн богд Солонгодын Бух цагаан эхлэн ноёд сайд бүгдийг алс дуудаж зарлиг болов. "Та надад алба өгөх юм бол биднийг цааш нааш гол гаргагтун" гэж зарлиг болсонд тэр зарлигаар болов. Түүний хойно Эзэн богд, Хулан хатан хоёр дэр нэгдэхэд "Хээр дэр нэгдвэл хэв ёс үгүй болно, гэрт хүрч асарвал ямар вэ?" гэж бүгд сайд айлтгав. Тэр үгэнд эс болоод дэр нэгдэв. Мөн тэр Солонго улсад гурван жил түдэж суув. 

	Аргасун хорчийг энэ завсарт улсыг зас гэж үлдээж суулгасан байжээ. Гэрээс "Эзэн богд юунд саатав?" гэж Аргасун хорчийг элч илгээхэд Аргасун хорчи гурван зээрдийг унаж гурван сар явах газарт гурав хоногт хүрч "Эзэн мэнд байна уу?" гэж асуув. "Мэнд" гэж түшмэд хэлэв. Мөн түшмэд "Хатан хөвгүүд хамаг улс бүгд мэнд байна уу?" гэж асуув. Хорчи өгүүлэв. 

	 

	Хатан хөвгүүд чинь мэнд байна

	Хамаг улсын чинь зан аалийг эс мэдэв

	Эм хөвгүүд чинь мэнд байна

	Эн их улсын чинь зан аалийг эс мэдэв 

	Хагархай амандаа хальс хольс олж идэв 

	Хамаг улсын чинь зан аалийг эс мэдэв 

	Умдаасах амандаа ус цас олж уув 

	Улс монголын чинь зан аалийг эс мэдэв 

	 

	гэж өчсөнд эзэн эс ухаж "Бас өгүүл" гэв. 

	 

	Сал модонд салбар шувуу өндөглөнө гэлээ 

	Мөн сал модонд итгэж суусаар 

	Сар муу шувуунд үүрээ эвдэгдэв 

	Өндөг зулзагаа идэгдэв гэлээ 

	Хулст нуурт хун галуу өндөглөв гэлээ 

	Мөн хулст нуурт итгэж суусаар 

	Хулд муу шувуунд үүрээ эвдэгдэж 

	Өндөг зулзагаа идэгдэв гэлээ

	Хутагт эзэн минь гэгээндээ айлд" 

	 

	гэж өчсөнд эзэн: "Хорчийн энэ үгийг ухав уу та?" гэв. Түшмэд: "Эс мэдэв" гэв. Эзэн өөрөө мэдэж зарлиг болов:

	 

	"Сал мод гэж хамаг нөхөд минь буюу 

	Салбар шувуу гэгч миний бие буюу 

	Сар шувуу гэгч Солонгодын улс буюу 

	Өндөг зулзага гэгч хатан хөвгүүд минь буюу

	Үүр гэгч их төр минь буюу

	Хулст нуур гэгч хамаг их улс минь буюу

	Хун галуу гэгч миний бие буюу

	Хулд шувуу гэгч Солонгодын улс буюу" 

	 

	гэж зарлиг болж алтан жолоогоо залав. 

	Богд эзэн зарлиг болов: "Бөртгөлжин хатан минь бага цагт учирсан юм, нүүрийг нь үзэх бэрх. Гэрт орвол гэр нь чухал болно. Гэр дэх хүн л үгээ эс зөвлөлдлөө. Харь хүн байтал илт (нүүрэн дээр) уурлан хилэгнэж суувал ичих эмээх мэт буюу. Есөн өрлөгүүд минь нэг нь очиж үг барилдаж ир. Маш чухал санаж байна" гэв. Жалайрын гоо Мухулай эзний зарлигаар одоод хүрсэн төдий Бөртгөлжин хатанд мөргөн суув. Тэндээс хатан ингэж зарлиг болов. "Эзэн минь мэнд байна уу? Чи юунд ирэв?" гэж асуухад айлтгав. "Эзэн зарлигаа мэдүүл гэж илгээв. Байгуулсан төр (ёс)-өөр эс болов. Бат дурын эрхээр болов. Багшлагч сайдын үгэнд эс оров. Барс гэрийн өнгөнд болж, богд эзэн Хулан хатантай дэр нэгдэв" гэжээ. Бөртгөлжин хатан зарлиг болов:

	 

	"Хаан эзний минь хүчин биз

	Хармай монголын дур юм биш 

	Эзэн богдын минь хүчин биз 

	Эдэн бүгдийн дур юм биш ээ 

	Эрх мөрөнд хун галуу олон гэм 

	Эрхийгээ чилтэл намнахаа эзэн минь мэднэ. 

	Эн улсад охид эмс олон гэм 

	Эрж авахаа эзэн минь өөрөө мэднэ 

	Хулст нуурт хун галуу олон гэм 

	Хуруугаа чилтэл намнахаа эзэн минь мэднэ 

	Хотол их улсад охид эмс олон гэм 

	Хутагт эзэн минь эрж авахаа өөрөө мэднэ 

	Эрхийт мэргэн эрх нугас хоёрыг хамт харвана гэдэг 

	Эр хүн дурлахаараа эгч дүү хоёрыг хамт авна гэдэг 

	Эмлиг морин дээрээ эмээл тохтугай гэнэ үү 

	Эм хүн дээрээ эм автугай гэнэ үү 

	Илүүд муу байна уу 

	Дутууд сайн байна уу

	Дээлийн давхар нь үл дааруулна гэдэг

	Дээсний гурамсан нь үл тасарна гэдэг" 

	 

	гэж зарлиг болов. 

	 

	(в. хувилбар)

	Чингис хаан хорин нэгэн насандаа дорнын Солонгос улсын бух цагаан хаанд эзэлж чадвал Үнэгэн мөрөн үерлэжээ. Мөрний энд суугаад элч зарж "Алба авчир" гэж захисанд Солонгосын их хаан "Юуны их үг вэ?" гэж элч заран тэнсүүлж үзвэл, эзний сүр заль ер хэтэрхий, цэргийн хатан, улсын үлэмж, цагийн эзэн, улсын ноён, тэнгэрийн хөвүүн мөн гэж мэдэж Хулан нэрт охиноо Бух солонгын усан ул, Жан хот хоёр улс инжтэй хүргэж ирэн алба өргөөд "Богд эзэн" гэж цол өргөв. Хулан охиныг бага хатан болгон авч гурван жил жарган суув. Суутай Бөртгөлжин сэцэн хатан, хөтөч Аргасун хорчийг эзний мэндийг мэдэхээр элч зарж: "Улс монголын чинь зан аалийг эс мэдэв" гэж айлтгасанд эзэн харьж ирэв. 

	 

	15. Хүчтэй бүсгүй

	Тэмүжин хаан бол Тангадын хааны ач хүү байжээ. Энэ хүү эх нутгаасаа ургаж гараад малчин хоньчны дунд орж амьдарч байжээ. Монгол хүн энэ малчин болсон хүүг олж аваад монголынхоо хаан болгож өргөмжилжээ. Тэгээд "Энэ малчин хаанд нэг хүчтэй бүсгүй олж холбохгүй бол болохгүй. Гэтэл хүчтэй бүсгүйг яаж мэднэ буй? Шороог гүн цоортол шээдэг тийм бүсгүйг сонгохгүй бол болохгүй" гэж хэлэлцэцгээжээ. Хаан тэгээд хоёр хүүхэдтэй болжээ. Чингис бол тэр Тэмүжин хааны хүү юм. Чингис өвгийнхөө алагдсан өшөөг авна гэж Тангадын хаантай байлдаж түүний хатныг нь олзолжээ. 

	 

	16. Оросын цагаан туг

	Чингис хаан бол их авчин байжээ. Нэг өдөр Мони уулаар тойрч байгаад оросын анчинтай таарч асуужээ. "Ав хийгээд хэдий удаж байх юм? Ан гөрөө хэдий алж байх юм?" гэжээ. "Хэдэн жил болж байна, ганцхан чоно алж байна" гэж тэр танихгүй хүн хариулжээ. "Юу ярьж байх юм? би мөн энэ хооронд чинь хэдэн зууг алж байна" гэж Чингис хаан загнажээ. "Гэтэл миний алсан чоно онцгой. Өөр чононоос арван хувь илүү идэштэй, хоёр алд биетэй их чоно юм. Би ийм чоныг алж чамаас хол илүү ан хийжээ" гэжээ. Тэгэхүл Чингис хаан "Тэгвэл чи чинь хэргийн гайхал байна. Гэрт очъё. Би чиний үзэж тоосон юмыг чинь бүр өгнө" гэжээ. Орос анчин Чингис хааны гэрт залагдаж очоод хатдынх нь дотроос нэгийг нь тоочихжээ. Тэр нь Чингисийн хайртай хатан нь байжээ. Гэвч Чингис хаан хэлсэн үгэндээ сууж хатнаа өгөхгүй бол болохгүй болжээ. Тэгээд салах үед хайрын дурсгал болгож хатандаа нэг цагаан туг өгчээ. Тэр хатан тугийг аваад орост очоод хаа нэг газар амьдарсан юм даа, мэдэхгүй. Гэтэл манай Чингис хааны тэр цагаан туг нь л одоо болтол орост байсаар... 

	 

	17. Хавт Хасарын сум

	Чингис хааны хажуугийн нэг улс Чингистэй дайн хийгээд дийлэгдчихээд тэр улсын хаан нь гуйжээ. "Үүнээс хойш бид танд халдахгүй. Бид танд нэг хэсэг газраа өгье" гэжээ. Чингис хаан бодож бодоод "Тэгвэл бид танаас нэг бол нэг морин газар авна, эс бол нэг суман газар авна. Алийг нь өгөхөө чи өөрөө тогтоо!" гэжээ. Тэр улсын хаан боджээ. "нэг морин газар өгье гэхүл Чингист өдөрт мянган газар явдаг морь захаасаа байх, болохгүй. Нэг суман газар өгье. Тэр хэдийхэн хол явуулж дийлэх юм" гаж бодоод "Нэг суман газар өгье" гэжээ. Ингэхлээр Чингис хаан Хавт Хасараа харва гэжээ. Энэ Хавт Хасар гэгч нь нэг хашхирвал мянган газрын доторх хүн малын зүрх нь дэлбэрч үхдэг сүрхий баатар хүн байжээ. Чингээд Хавт Хасар өглөөнөөс эхлээд нумаа тэлж тэлж үд болоход харваад явуулжээ. Тэр дийлэгдсэн улсын дотор бас нэг харвал мянган газрын хүн малыг үхүүлдэг сүрхий баатар хүн байжээ. Тэгээд дээш харахлаар Хавт Хасарын харвасан хүрзэн энтэй сум гэгч унах маяггүй шуугьж байжээ. Тэр баатар: "Аяа, энэ сум чингэвэл манай улсын цаана гартал явах маяг байна" гаж сандраад нумаа авангуутаа Хасарын сумыг харваад өгвөл яг сайхан онож Хасарын сумыг Балхаг нуурын тэнд унагаж гэнэ. Ингээд Чингисийн газрын зах түүгээр болж тогтож гэнэ. 

	 

	18. Чахур бэх

	Богд эзний бие бэрх чилээрхэж бас Тулуй эзэн чилээ болсонд бэлгэчин ёрчин: "Энэ хоёулын нэг нь сайн болбол нэг нь муу болно" гэсэнд Тулуй эзний хатан Чахур бэх тэнгэрт өчиг өчив. "Хаан эзэн үгүй бол хамаг улс бэлэвсэн болно. Тулуй эзэн үгүй болбол би ганцаар бэлэвсэн болох төдий буй за" гэж залбирав. Тэр залбирснаар Тулуй эзэн бурхан болов. Богд эзний чилээ дээш болсонд Чахур бэх өөр нөхрийг эс сэтгэж эцгийг хүндэлж их төрийг сэтгэсэн тул богд эзэн тэр сэтгэлийг нь хүндэлж "Би чамайг бэр гэж бүү хэлье. Бэх тайхуу гэе. Суу гэж бүү хэлье. Судар тайхуу гэе" гэж цол өгөөд найман отог цахар түмнийг сонгон өгч соёрхов. Хэрэйдийн Ун хааны дүү Жаха Хамбугийн охин Чахур бэх энэ билээ. 

	 

	19. Алтан шумуул

	Сод богд Чингис хаан лугаа тохиосон лам нь шагжийн Хөнхэ нинбо нэрт бөлгөө. Тэр ламын зарлигаар Эсэруагийн нэрт хотын хаалган тус (хаалганы ас эсрэг) хоёр бие газрын үзүүрт Далай дуурьсахуй нэрт сүм босгов. 

	Бас сод богд Чингис хаан ном буяныг гэнэт мэдээд мөнх газарт зуу шигэмүнид буянаа өгч илгээгээд шагжийн манзушир ламд "Миний урагт нэг бодисадвагийн хувилгааныг миний ач үрд төрүүл" гэж өчиж илгээв. Төдийд Манзушир бандида "Алтан хуурцгийн амыг нь бүү нээ" гэж зарлиг болж "Үүнийг богд Чингис хаанд аваачиж өг! Нэг бэр нь бодисадвагийн хувилгаан байсан аж. Энэ хуурцгийг их хурим ерөөл хийж Сүмэндарь нэрт бэрээрээ нээлгэж үзүүл!" гэж зарлиг болж өгөв. Тэр хуурцгийг тахиа жилийн хувь сарын арван таванд их хурим ерөөл хийж Тулуй эзний Эш цолт бэрд нээлгэж үзүүлбэл дотор нь гурван алтан шумуул байжээ. Тэр шумуул Эш хатны хамрын нүхээр орсон аж. Эш хатны алтан умайд орж арван сар болоод Хорим балгасанд Чакравардын хувилгаан Сэцэн хаан, Ариг бух хоёр төгс төрөв. 

	 

	20. Зуун найман сум

	Чингис хаан амьд байхын үедээ өөрийн биеэ наран дотор орлоо гэж зүүдлээд удсангүй омбол хүү Хубилай хаан мэндэлжээ. Чингис хаан Хубилайг өөрийн биеийн хувилбар, сүүлийн өдөр их буянтай хүн болох юм гэж "Хубилай" гэж нэрлэжээ. Хубилай хаан Шанду хотод цэргээ зуун найман суман анги хувааж сууж байжээ. Иймээс Шанду хотыг Зуун найман сум гэж нэрлэж гэнэ. 

	 

	21. Толбо будан 

	(а. хувилбар)

	Чингис хаан Амар голынхныг төмөр хүрээнд хорьж байжээ. Тэгтэл Чингис хааны дүү Толбо будан төмөр хүрээний доогуур нүх малтаж төмөр хүрээг цөмрүүлж эвдлээд хоригдсон Амар голынхныг гурван өдөр дээр нь гарган тавьж явуулжээ. Чингис хаан гэнэт очоод үзэхэд Амар голынхон бараагүй болсон байжээ. Чингис хаан "Энэ надаас чадалгүй байгаад яаж төмөр хүрээнээс оргосон юм бол?" гэж гайхжээ. 

	 

	(б. хувилбар)

	Чингис хааны дүү нь Толбо, Түнгийн Хүжир гэдэг газар гурван хятадад алагджээ. Хатан нь Толбод хоолойвчийг нь оёж өгөхлөөрөө сандарч байгаад тугалганы сэжүүрт гохдуулж дутуу оёсон болохоор хятад хүний харвасан сум хоолойд нь тусаад үхэж гэнэ. 

	 

	22. Ууль сахиус

	(а. хувилбар)

	Аван нэр нь Ид гэдэг. Тангадын Өм овогт хүн. Эцэг нь Гүеэхүлэг гэж Тангадын ноён байжээ. Гүеэхүлэгийн татвар эхнэр нь Цагааныг давхартай байхад авааль эхнэр нь Цагааны эхийг үзэж чадахгүй болхул түүнийг Жирим гэдэг хоньчиндоо буулгаж өгчээ. Цагаан мэдээ ороод эхээсээ тэр учруудыг сонсжээ. Эх нь бас "Тэр их ээжээс чинь нэг хүүхэдтэй юм. Чамд дүү болно" гэж хэлж өгчээ. 

	Цагаан баатар эрээр хүнээс давжээ. Тэгээд хээр хонь хариулж байгаад ташуураа газар хатгаж малгайгаа дээр нь өлгөөд мөргөж тоглодог байжээ. Тайсуу хаан гарч хараад учрыг нь асуухул "Ганцаараа явахул магнайн дээр малгай хүнд, хоёулаа явбал хоймор суух ахмад нь хүнд" гэдэг. Одоо би ганцаараа явж байна. Тэгээд малгайндаа ёсолж байна. Бас их ноён ирлээ гэж сонслоо. Тэгээд эртнээс ёс суртал сурч байна" гэжээ. Эзэн сонсоод гайхаж дагуулж хариад гэрэл баригч Бөрт үжинд "Энэ өдөр авд гараад сайн хүү оллоо. Сайхан асар" гэж дотоод ордонд явуулжээ. Өөлэй өндөр болоод ирэхэд монгол овог хайрлаж ордны хонгирад овогт охинтой гэрлүүлжээ. Цагаан нэг удаа хээр явж байгаад нойр хүрч гутлаа тайлж өвс ивж түшээд унтаж байтал хажууд нь ууль дуугарчээ. Цагаан жигшиж гутлаа аваад шидсэн чинь дотроос нь могой унаж иржээ. Хариад тэр учраа хэлэхүл, эзэн "Тэр шувуунаас хүн жигшдэг юм. Чамд харин ивээлтэй сахиус болжээ. Хожим үр ач нартаа тэр шувууг алахыг цээрлэ!" гэжээ. 

	 

	(б. хувилбар)

	Тэмүжин нэг өдөр авлахаар одвоос хонь адуулагч нэг өчүүхэн хөвгүүн хөрөнгөө газар хатгаж дээр нь малгайгаа өмсгөөд өөрөө түүнд сөгдөн мөргөж байж босоод өмнө нь дуулан бүжиглэнэ. Тэмүжин үзээд дуудаж учрыг асуувал тэр хөвгүүн өчив. "Миний нэр Сагаан гэдэг билээ. Хоёул байваас насны ахаар хүндэлнэ. Ганцаар аваас малгай ах болох тул би ийнхүү хүндэллээ. Тэгээд хамгийн эзнийг энд ойр буй хэмээн сонсоод төр ёсыг урьдаас сурч байна би" гэсэнд Тэмүжин түүнийг гайхаад авчирч Бөртгөлжин хатанд өгүүлэв. "Би энэ өдрийн авд нэгэн сайн хүүхдийг олов" хэмээв. Түүнийг чи сайтар өсгөсний хойно нэг сайн охиныг гэргий болгон өгөв. Хойно Сагааны баатар хүчин нь бусдаас үлэмж болов. 

	Сагаан нэг өдөр хээр гутлаа тайлж унтсанд нэг ууль шувуу дэргэд нь ирж донгодохыг Сагаан зэвүүрхэж гутлаа аван цохитол гутлын дотроос нэгэн хорт могой унав. Төдий гэртээ ирээд Тэмүжинд мэдүүлбээс Тэмүжин өгүүлэв. "Уулийг хамгаар жигшин бөгөөтөл чамд нэгэн баясгалант ёр заажээ. Чи хойч ач үрдээ сайтар захиж уулийг бүү алуул" гэв. Түүнээс шалтгаалж могойг гаргав гэсэн байна. 

	 

	23. Ялтайхүү 

	(а. хувилбар)

	Чингис хаан нэг шөнө найрлан сууж гэнэ. Тэр хооронд нэг хүн зүс бууруулж ирээд эхтэйгээ ор нэгтгэжээ. Эх нь тэр гэм үйлдсэн хүний нуруунд хөө түрхэж тавьжээ. Маргааш өглөө нь тэр хөөгөөр гэмтэй хүнийг олж аваад Чингис хаан түүнийг говьд цөлд явуулжээ. Тэр хүү явахдаа айргийн бүлүүрийг нууж аваад явжээ. Тэгээд Монголын хишиг буян нь тэр бүлүүртэй цуг автаж явжээ. Говьд нэг гол дээр хүрч ирээд голын хөвөөнөөс мэгж олж авчээ. Тэгээд тэр мэгжтэйгээ сууж хүүхэдтэй болж тэднээс нь хиргис (киргиз) хүн үржжээ. Хиргис эд малаар баян байдаг нь Монголын айргийн бүлүүрийг авснаас тэгсэн юм. 

	 

	(б. хувилбар)

	Өрлөг хаан Чингист олон хатан байжээ. Залуу бүсгүйчүүдийн цогийг нь авах бол Чингис хааны хатан чанарт тохирсон цэнгэл болно. Чингис олон хатны дотроос онц нэгнийг нь хайрладаг байжээ. Тэр хатныг дөнгөж насанд хүрэв үү үгүй юу нэг хүүтэй болжээ. 

	Тэр хүү нь өөлэй болж өөрийн эхдээ ороод хүүтэй болчихжээ. Тэр нүгэлт үйлэнд Чингис хаан хилэгнэж эх хүү хоёрыг эвээлгүй тэр зулзагатай нь алс баруун зүгт цөлжээ. Тэгэхдээ бүр борвитой нь огтолж, эр хоёр хүнийг нь гэмгүй хүнээс ялгана гэж бэлгийн тугтуйг нь хөндөж явуулжээ. 

	Энэ цөлөгдсөн хүмүүс тэр шашин шүтэж огтлуулсан борвио халхална гэж өндөр борвитой гутал өмсөх болжээ. Тэдний удам угсаанд хиргис хүн болж бэлгээ хөндөж өндөр борвитой гутал өмсөж явж байна. 

	 

	24. Ун тас хаан

	Гэрэлдэр хаан Энэтхэг орноос мэндэлж хар хятадын Шинфу хотод очжээ. Тэндээс хааны алтан тамга олж хаан суув. Хар хятадад хаан ноён үгүй байжээ. Хожим нь энэ хааны удам угсаа тэднийг захирч явжээ. Тэр угсааны нэг нь Наран хаан гэдэг. Наран хаан гучин хүүхэдтэй. Ахмад хүү нь Тэнгмэн хаан бас олон хүүхэдтэй. Тэнгмэн хааны нэг хүү нь Ун тас хаан гэдэг. 

	Ун тас халуун зуураа эвдрэлцэж есөн нөхдөө дагуулж уг нутгаасаа гарч алс холын нагац аав Гүлмин хааныд түшиж очжээ. Гүлмин хаан Ун тасд олон албат өгч захируулжээ. 

	Ун тас тэндээ сууж хожим нь Монгол хүний дунд очиж Чингис хааны дор оров. Чингис хаан Ум тасд охиноо инж албатай өгч түүнийг Бэх мөрөнд суулгажээ. 

	 

	25. Шүдний өвчин

	Чингис хаан цэргээ дагуулж Бээжин хотод тулж ирээд хотыг өдөр шөнөгүй хааж галджээ. Тэр үед монголын нэг салаа цэрэг нь хятадын иргэнээс хэдэн түмэн хонь мал булааж аваад хүнийг нь ч нэн арвин олзолжээ. Чингээд цэргийн ноён нь Чингис хаанаас "Олзоо бид яана вэ?" гэж асуужээ. Чингис хаан хариуд нь "Малыг нь цэрэгтээ хувааж өгөөд хүнийг нь бүр ал" гэж зарлиг болжээ. Тэр зарлигаар хятадын иргэнийг ална гэж байтал Чингис хааны шүд нь гэнэт өвдчихөөд газар газар хүн томилж эмч эрүүлжээ. Гэтэл тийм их Бээжин хотод хааны шүдийг засаж чадна гэж аймшиггүй хэлэх эмч нэг ч үгүй байжээ. Тэгээд эмч эрэхээр явсан улсууд эмч олохгүй буцаж ирцгээж байхул баригдсан иргэний дотроос нэг эмч хааны өвчнийг засаж өгье гэж гарч иржээ. Гэхдээ заслага хийхээсээ урьдаар заавал нэг удаа хаантай уулзуулбал сая болно гэжээ. Чингис хаан тэр үгийг нь зөвшөөрч энэ эмчтэй уулзжээ. 

	Тэгээд энэ эмч хэлжээ. "Хаантаан, Та ганцхан шүд чинь өвдөхөөр ингэж зовж ёолж байна. Бид танд олзлогдоод шархтай нь шархтай, эд хөрөнгө, эм үрээсээ салах нь салж тэр зовж байхыг бол яана? Бид энэ зовлонг тэсэх амаргүй шүү. Та нэг гэгээндээ үз ээ!" гэжээ. 

	Чингис хаан тэр эмчээр шүдээ засуулж оронд нь баригдсан иргэнийг уучилна гэж хэлэлцэж тогтжээ. Шүд өвдөх нь эмчийн эрдмээр нам зогсжээ. Чингис хаан хятадын иргэнийг бүгдийг тавьж булаагдсан эд хөрөнгийг нь буцааж өгчээ. Чингис хаан эрүүл болж Бээжингээс ухарч гараад өмнө зүг цэрэг орж газар нутаг эвдэж эд ашиг олж их баян санг эзэлжээ. 

	 

	26. Таван сар

	Чингис хааны үед хажуугийн нэг улс нь Чингистэй муудалцаад зодолдъё гэж өдөр сар хэлэлцүүлэхээр элч явуулжээ. Чингис "За тэгж зодолдъё, гэж загатнасан бол зодолдоно биз. Таван сард зодолдъё'" гэжээ. Чингээд цагаан сар өнгөрч хоёр сар болоход Чингис цэрэг морио дагуулаад тэр улсад хүрчээ. Тэр улсын хаан "Чингис ээ, чамайг бас нэг эр хүн юм уу гэж бодсон чинь чи үгэндээ хүрдэггүй хүн байсан юм байна шүү дээ. Таван сард гэж хэлэлцээд юунд хоёр сард тавиад ирчихдэг юм" гэвэл Чингис "Би харин чамайг мэддэг гэж бодсон юм. Чи мэддэггүй байсан юм байна шүү дээ. Манай монгол хүн сар тоолохдоо цагаан сар, таван сар, зургаан сар, долоон сар, найман сар, есөн сар, арван сар гэж тоолдог юм" гэжээ. Нөгөө хаан "Уухай тэгээд? Арван нэгэн сар, арван хоёр сар, арван гурван сар гэж тоолдог юм уу?" гэжээ. Чингис "Мөн тэгж тоолдог ч үгүй. Арван сар гэчхээд! Цаашаа их хөөлүүр, бага хөөлүүр, хувь сар, хучар сар, өөлжин сар гэж тоолдог юм аа" гэсэнд тэр хаан хэлэх үггүй болжээ. Ингээд Чингис хотыг нь хоморголж аваад зоджээ. Тэр улс таван сард зодолдоно гэж бодоод бэлтгэлгүй байсан болохоор чухам муугаар автаж гэнэ. Түүнээс хойш монголчууд цагаан сар барвал таван сар гэж тоолдог болжээ. тэр тооллого ордост одоо болтол үлдэж байдаг нь тийм учиртай гэнэ. 

	 

	27. Барс сар

	Тайзу (Чингис) тавин таван насны улаан хулгана жил, төвөд минагт цэрэг мордож түүний есдүгээр хаан Дорбал хэмээх тожийг, монголын хэлээр Шударга хаан хэмээгчийг алж түүний хүн аймаг бүгдийг эрхэндээ хураагаад баяр хурим үйлдсэн тэр барс сарыг монголын он эхлэгч анх сар болгожээ.

	 

	28. Шивэг засал

	Урьд цаг Тэмүжин хааны үед бэр авахдаа булааж авчирч байжээ. Гэтэл булааж авчирсан бүсгүйчүүд нь дутаагаад болж өгөхгүй байжээ. Тэгээд хаан зарлиг болж "Бүсгүйчүүдийн гэзэгнээс нэг нэг унь чирүүл! Тэр унийг хэн ч салгаж болохгүй" гэж хууль тогтоожээ. Тэр унь нь яваандаа шивэг гэдэг засал болжээ. Түүнээс "Хятад дутаагаад байхул хөлийг нь боосон, монгол оргоод байхул мод чирүүлсэн" гэдэг үг дэлгэрчээ. 

	 

	29. Сүүний хишиг

	Сүү цагаа өрмийг газар асгаж болохгүй гэнэ. Асгачихвал асгасан сүүнд хуруугаа дүрж аваад баруун мөрөн дээрээ зүлгэхгүй бол болохгүй. Яагаад юм гэвэл энэ гурван юманд Чингис хааны үлдээсэн хишиг нь тогтсон юм гэнэ. 

	 

	30. Нагацын шар нохой

	Чингис хаанд Барс зайсан цолтой нэг шар нохой байжээ. Жалам тэр нохойг чононцор барьж чадахгүй гэхүл Богд Чингис уурлаж мэлзээ тавьжээ. Тэгээд Жалам мэлзээ олжээ. Богд Чингис "Би чамайг юу хүссэнээ ав гэж мэлзээ тавьсан болохоор одоо чи аль дурласнаа ав!" гэж зарлиг болжээ. 

	Жалам сөгдөөд "Би Богдын алтан үрийг хүртэхийг хүсэж байна" гэж айлтгахул хүссэн ёсоор нь авхайгаа буулгаж өгчээ. Хойно эх хөвгүүн нь хурим барихаар ирсэнд Богд зарлиг болжээ. "Барс зайсангийн шалтгаанаар энэ хурим бүтжээ. Одоо Барс зайсанг хуримын зэрэгт оруулж зээ хөвгүүнээс дээгүүр болготугай" гэжээ. Түүнээс хойш нагацын шар нохой ах гэдэг үг гарчээ. Үүнээс эхэлж Жаламын үр тавнан болж гэнэ. 

	 

	31. Архины үүсэл

	Чингис хаанаас өөр хүн архи гэдэг юмыг мэдэхгүй байжээ. Чингис хаан үй түмэн малтай сүү сааль элбэгтэй байсан болохоор илүү гарсан сүү саалиа яах аргагүй зовдог байжээ. Тэгээд бүрхээр хийж архи нэрээд өрлөг ноёдоо залж архины найр хийжээ. Чингис хаан өрлөг ноёдтойгоо бүгд согтжээ. Хааны ордны тулгуур багана нь улаан өнгөтэй болохоор Чингис хаан согтоод улаан баганыг тэвэрч аваад хатнаа гэж андуурч үнсжээ. Хатан нь ердөө улаан торго өмсөөд байдаг болохоор тэгж андуурчээ. 

	Маргааш нь шадар түшмэл нь тэр учрыг нь хаанд хэлжээ. Чингис хаан сонсоод "Энэ чинь хор байна. Хаан хүн байгаад ийм юмыг хийвэл маргааш манай сайд түшмэлүүд юу үйлдэхийг мэдэхгүй!" гээд архи нэрэх бүрхээрийг төгрөг хавхагтай нь голд урсгаж хаяжээ. 

	Тэгээд Чингис хаан суусан газраасаа голын эхэнд буугаад шинэ газар ордоо босгож доорх улс нь усанд явжээ. Гол дээр хүрсэн чинь урсгалын доод талд хаясан төгрөг хавхаг нь харин урсгал өөд өгсөж ирээд усан дээр хөвс хөвс гэж байжээ. Чингис хаан үүнийг үзээд "Би энэ архийг хийсэн чинь тэнгэрийн таалалд нийцсэн юм байна" гэж доорх хүнийхээ архи нэрэхийг зөвшөөрөөд дээр нь согттол ууж болохгүй гэж зарлиг болжээ. Тэгээд Чингис хааныг амьд байхад улсууд нь архинд хэмжээтэй байсан боловч хааныг нас барснаас хойш бүр хэмжээ хязгааргүй ууж доройтжээ. 

	 

	32. Хар тогоо хотгор

	Ахь голын сүмийн орчим Даян дээрхийн гэдэг чулуун хөрөг байна. Хажууд нь хар тогоо гэдэг хотгор байна. Тэр хотгорыг холоос үзвэл харлаж үзэгддэг. Хотгорт ой мод багларч ургаад дотор нь хоёр толгой жижиг уул байдаг. Нэг нь арз нэрэх бүрхээрийн хавхаг адил болохоор бүрхээс гэж, нөгөөдөх нэрдэс гоожуулах сав адил болохоор тосгуур гэж нэрлэдэг. Тосгууртай дөрвөлжин хад нь нэрмэлийн цорго адил байдгаар нь цорго хад гэдэг. Энэ нэрсийг бүр Чингис хаан өөрөө өгсөн юм. Тэнд бас нэг багана байдаг. Түүнийг Чингисийн морины шон гэдэг. Тэр шонд нь цулбуурын ор байдаг. 

	 

	33. Архины цээр 

	(а. хувилбар) 

	Богд Чингис хааны цагт энэ архи гэдэг идээг хаан хорьж цаазалсан юм гэнэ. Нэг удаа богд Чингис хаан түшмэлүүдээ дагуулаад ан гөрөөс хөөгөөд нутаг усаа эргээд явж байгаад нэг уулын орой дээр гараад орчин тойрноо болгоогоод ажиглахул нь их олон салаа бэл дотроос нэг салааны өвс ус нь тийм сайхан үзэгдэж гэнэ. Тэгээд Чингис хаан тэнд очоод үзвэл нэг жолом гэртэй эмгэн өвгөн хоёр архи нэрэн сууж байжээ. Тэр өвгөн эмгэн хоёр Чингис хааныг таньдаггүй байжээ. Тэгээд мэнд ханд болоод гэрт нь орвол түрүүлээд цайгаа өгч ард нь саалийн архинаасаа өгдөг байжээ. Чингис хаан тэр архи нэрдэг хайс цоргыг үзээд их л биширч суусан аж. Өвгөн нэрсэн архиныхаа хавхгийг нь аваад архи хийх болохоороо түрүүлээд архинаасаа тотго дээрээ нэг дусаагаад дахин галдаа хийгээд гадаа жүлүг? өргөөд тэгчхээд галдаа архи хийхээрээ "Чингис хааны чанар ихэд итгэн Чингисийн дээж" гэж ерөөгөөд баахан архи дусаадаг юм байна. Дахиад гадаа жүлүг? өргөхөөрөө

	 

	“Хаан газар усан минь ээ!

	Хамаг олон савдаг шивдэг минь ээ 

	Алтан хангайн дэвсгэр дээр байсан 

	Амьтан хамаг бүхнийг

	Амгаланг эдлүүлж хайрлагтун 

	 

	гэж хэлээд нэг багахан архи цацаад жүлүг? өргөдөг юм байна. Тэгээд тотго талдаа цацал цацахлаараа:

	 

	Эй хайрхан, 

	Алтан тотго, мөнгөн тотго минь 

	Орохыг оруулж хайрлагтун! 

	Гарахыг боож зогсоогтун 

	Агтын сайныг баганаас битгий хуйхлагтун 

	Амрагийн сайныг гэрээс битгий хуйхлагтун 

	Эгэмтэй далтай хүнийг өргөөгөөр дүүрэн болгож 

	Эмээлтэй хазаартай морийг үүдээр дүүрэн болгож 

	Үртэй сад (садан)-тай гэртэй малтай болгож 

	Урт настай удаан жаргалтай болгож

	Амар амгаланг эдлүүлж хайрлагтун" 

	 

	гэж хэлээд тотго талаа цацал өргөжээ. 

	Дахиад бас тэр дараа дэрийн? Суурь талаа цацал өргөхөөрөө: 

	 

	Аав ээжийн заяа сахиус минь ээ

	Аньснаа халиагтун 

	Атгаснаа тавигтун 

	Нааш халиаж

	Хишиг буянаа хайрлагтун

	Цааш халиаж бурхны хутаг ологтун

	Ач жич үр садандаа 

	Урт насаа хайрлагтун 

	Удаан жаргалаа хайрлагтун

	Хаанд халгүй хамаг амьтанд хоргүй болгож хайрлагтун 

	 

	гэж хэлээд ерөөдөг байжээ. 

	Тэгээд ард нь өрх тал (зүг) өөдөө (дээшээ) халиаж цацал цацахаараа

	 

	“Хөх мөнгөн огторгуй минь 

	Хөрст алтан дэлхий минь 

	Амьтан хамаг бүгдийг 

	Таван зүйлийн тариа идээ 

	Таван зүсэн малаа дагаад 

	Идэх уух хүнстэй 

	Сууж орших буурьтай 

	Хаг гэдэг ханиад? үгүй 

	Тор гэдэг томуу үгүй 

	Тоо бүрэн толгой мэнд байлгаж хайрлагтун" 

	 

	гэж хэлээд өөдөө цацал цацаад, тэгчхээд тэр ирсэн олон ахан дүүд бүгдэд нь архинаасаа хийгээд суудаг юм байна. Тэгээд цугаараа архинаасаа уугаад суухул Чингис хаан их баясаад "Архи гэдэг юмыг бүр уусангүй гэж болшгүй. Харин айл болгон архиа нэрээд хэмжээтэйхэн уутугай" гэж анхааруулсан гэнэ. Түүнээс эхлээд архи гэдэг юм нь улам уламжлагдаад манай өнөөдөрт хүрч ирсэн гэнэ. Мөн тэр цагаас эхлээд архиа өргөөд, цацлаа цацаад, ерөөл тавьдаг заншил үүссэн ажээ. 

	Тэр газрын тийм сайхан үзэмжтэй байсны шалтгаан болбол энэ өвгөн эмгэн хоёрын ерөөлд газар усны савдаг шивдэг их баясаад тийм болсон гэдэг. Үнэхээр ч өвлийн гурван сарын хараалыг зуны гурван сарын ерөөл дийлнэ гэдэг үг байдаг. Тиймээс манай монголчууд ердөө хараал тавихыг муушааж, харин газар болгонд үргэлж ерөөл хэлээд, ёр дэмбэрэл оршихыг боддог болсон гэнэ. Тэр цагаас эхлээд хүмүүс дэмбэрэл халиахыг их анхаардаг болсон ажээ. 

	 

	(б. хувилбар)

	Эрт цагт Өүлүн эх Чингис хаанд "Манай дээд удмаас гурван үе архинд гэмтсэн юм. Архины цаазыг чангатга" гэж зарлиг болж гэнэ. Чингис хаан хэдий баатар боловч эхийнхээ зарлигаас зөрчдөггүй учраас тэр ёсоор архийг чанга цаазалж гэнэ. Гэтэл тэр цаазаас болж улсын дотор бороо хургүй, ган зуд болж гэнэ. Үүнд Чингис нэг өдөр уулын оройд гараад алсыг бараалбал хойд зүгт нэг айл өвс устай, элбэг малтай сууж байж гэнэ. Тэр айлд очихул нэг цул цагаан сахалтай өтгөс настан гарч ирээд Чингисийг угтаж гэртээ буулгажээ. Тэгээд саалийн архи барьж "Богд Чингисийн зохиосон бүх монголын жам" гэсэн дууг дуулсан юм гэнэ. Чингис хаан цагаан өвгөнд хариу бариад "Эртний цагаан буяны үрнээс болсон, энэ цагmаа чандмань эрдэнэ, чандмань эрдэнийн чанараас болсон, тан лугаа учирсан юутай хувь бэ? хар цагаан хоёрыг өнгөөр нь таних, хатуу зөөлөн хоёрыг шинжлэн байж мэдэх, шатаамал ч гэрэлтэй нарны туяа түүнд, шавар дундаа ургасан лянхуа цэцэг нэг буй. Жиг бачир хоёр бол нэг үндсэнд барилдаж, жаргал зовлон хоёр бол эртний үйлээс болох юм. Дөтийн мөрийг олж, дөрвөн үйлсийг бүтээж хамаг амьтан энэ мэт жаргатугай!" гэж дуу өргөж их найрыг бадруулсан юм гэнэ. 

	Чингээд Чингис хаан өвгөнөөс асуужээ. "Манай улсын хэмжээнд ган зуд болж хүн малд өвчин зовлон арвидаж хүчиртэй болж байхул танай энд яагаад ийм бороо хур элбэг, өвс ногоо сайн юм бэ?" гэвэл цагаан өвгөн "Цааз дээгүүр юм аа, манай газар бага болхул эзний зарлиг чанга боловч бид энэ дотроо архи нэрж найр хийж дуу ерөөл өргөж дуулдаг учраас монгол хүн бэлгээр гэж бэлгийн учир дэлгэрснээс тэнгэр лусын эзэд баясаж хур бороо элбэг, хүн малд гамшиг үгүй сайхан байх юм. Эдүгээ үүнийг санаандгүй танд мэдэгдчихлээ" гэж хэлж гэнэ. Ингээд Чингис хаан гэртээ харьж ирээд Өүлүн эхдээ энэ учрыг хэлж "Балайртал уувал мунхаг, багахан уувал жаргал" гэж хэмжээтэй цааз тогтоож архийг тавьж найрыг эхэлж их зудаас зайлсан юм гэдэг. 

	Цагаан өвгөн гэж Саран амраг (?) гэж зургаан урт (?) настай өвгөн бурхан байдаг. Чингистэй уулзсан тэр өвгөн мөнхрөөд хожим нь бурхан болсон юм гэдэг домогтой. 

	 

	
34. Үрс гаргах ёс

	Дээр үед монгол оронд дэлгэр зун болох бүр дэлэнт гүүний үрс гаргах дэлгэрэнгүй их найр хийж дэлхий лусын эздийг тахидаг байжээ. Бас "Үрсийн судар" гэдэг тахилгын судрыг богд эзний найман цагаан ордонд нандигнан хадгалж байсан гэдэг. 

	Энэ ёс анх үүссэнийг хэлбэл Тэмүжин Чингис хаан тэнхэрч мандахынхаа өмнө Бурхан халдун уулын энгэрт байх Байгал нэрт мөрний хөвөөнд хорин газрын их дэвсэг дээр хүн олноо хөгжөөж, хүчин сүлд бадруулж халдун Хайрханд сацал өргөн тахил дусааж? Газар лусыг шүтэх журам үйлийг дэлгэрүүлсэн юм байжээ. 

	Хойно нэг цагт төр улсаа байгуулж төвшин бат жаргасныхаа түшээ, сайд түшмэдээсээ томилж тэнгэр лусын эздийг тахих их найр сөгнөх сайн газрыг эрж сурвалжлуулж гэнэ. Муна уулыг үзүүлжээ. Муруй хазгай гэж иржээ. Зээрдийн жимстийг үзүүлжээ. Зайр чулуу ихтэй гэж иржээ. Алтай хангайг үзүүлжээ. Ариун сайхан гэж ирэв гэнэ. Чингээд Богд эзэн Чингис хаан өөрөө түрүүлэн алтай, хангайд морилон хүрч ирээд олноо цуглуулж арван түмэн адуугаа хураав гэнэ. Хандгай бугын сураар зэл татаж, аргил шар хусаар гадас хийв. Харгана модоор муна хийж нугас шувууны өдөөр ногт томов. Зүрчидийн Чуу мэргэн унага уургалав. Урианханы Зэлмэ унага ногтлов. Наян нэгэн цагаан гүүгээ залж ариун хөнөгтөө цэгээ гаргаж, аргил шар хусаар бүлүүр хийгээд угалзын эврээр утгуур хийжээ. Чингээд дархан сархдаа хас эрдэнийн савандаа дүүргэж есөн бэлгэт сацлаар дээд ерэн есөн тэнгэр дор далан долоон этүгэн эх, алтан дэлхийн эзэд бүхэндээ дээж цацал есөн ес наян нэг сацал өргөж дэвшүүлсэн юм гэнэ. Түүнээс хойш бүгд монголд гүүний үрс гаргах зан үйл уламжлах болсон гэнэ. 

	(Үзэмчин домгууд номоос авав)

	 

	35. Айргийн хөрөнгө

	(а. хувилбар)

	Хаан эзэн Чингис хамаг монголоо захирч, Бор тохойн газарт бум их ав хийж байхын цагт нэгэн өдөр хан хурмаст тэнгэрт одож айргийн хөрөнгө гуйж гэнэ. Тэнгэрийн орны адуучин саальчин нар нь: "Хөрөнгө авна гэх юм бол хөрст дэлхийдээ харь. Айраг ууя гэвэл харин аман хишиг тань бадар" гэж хэлээд айргийн хөрөнгө өгөхгүй байж гэнэ. Чингис хаан чингээд "Хөх мөнх тэнгэр минь хөвгүүн үр чинь ирлээ. Аман хишиг минь бадар, айргийг тань ууя" хэмээн өчвөөс Чингис хаанд тэнгэрийн тэр орныхон далай их будан юугаа нээж, даллагын их аяганд айргаа хийгээд өгч гэнэ. Чингис хаан айргийг нь сайн уугаад, бас сэмээр сахалдаа наалдуулж авч гэнэ. Бор тохой нутагтаа буцаж ирсний хойно шил газрыг шилээд ургасан шинэ ногоон агиар, тана газарт тарлаад ургасан тансаг шимтэй агиар сахалд наалдсан тэнгэрийн орны айргаа арчиж авч гэнэ. Энэ цагаас хойш агь өвсөөр айргийн хөрөнгө хийдэг болж гэнэ. Иймээс Бор тохойноос өөр газар сүү айрагшдаггүй гэсэн яриа дэлгэрчээ. 

	 

	(б. хувилбар)

	Эрт нэгэн цагт монгол нутаг дайнд цөлбөгдөөд хэдхэн монгол балар шугуйд шургаж амь гараад амьдарч байж гэнэ. Тэд тэр үймээнд айргийн хөрөнгөө автаж алдсанаас муу ёр эзэлж мал оловч тогтохгүй, сүү тавивч өрөмгүй шүншиг нь зайлчихсан юм гэнэ. Ингэж байтал Чингис хаан монголын дунд илрээд мөхөхөд тулсан монголоо мөрөн дээрээ өргөж мандаж гэнэ ээ. Гэвч энэ үед монголчууд айргийн хөрөнгөө олоогүй, аль зүгт ямар оронд аваачсаныг нь мэдэхгүй байжээ. Тэгээд сурахын сайнаар сургийг нь олж "айраг улс"-д аваачсаныг нь мэдэж гэнэ. Чингис хаан их мэргэн, бүхний ухаант хоёр түшмэлээ явуулаад айргийн хөрөнгөө буцаан авчирч чадсангүй болхул өөрөө айраг улсад морилж хүрээд монгол газрын өтгөс адуучин би алдсан гүүгээ эрж танай улсад ирлээ гэжээ. Тэгээд тэндэх орны улс Чингис хааныг зүгээр эрлийн хүн байна гээд гэртээ буулгаж гэнэ. Чингис хаан хөнөгтэй тавьж өгсөн цэгээг нь хүндрүүлж бүгдийг уугаад сахал, магал (нагал: доод уруул доорх сахал) хоёроо цайтал норгож аваад харьж ирж гэнэ. Тэгээд сая саасан бүлээн халуун сүүндээ сахлаа дүрж шувтархул харж байтал түүхий сүү нь ээдэж исээд тун цагаан цэгээ болж гэнэ. Тэгээд монголчууд алдсан айргийн хөрөнгөө олж бууж нүүвч алдалгүй аваачаад... нэмж хөрөнгөндөө үнээ сааж, хөрөнгөө хүнд өгөхгүй болж гэнэ. 

	 

	36. Тулганы чулуу

	Чингис хаан тэнгэрийн айргийн хөрөнгийг авчирсныг дээд тэнгэр мэдээд хилэгнэж тэнгэрийн нохдоо буулгаж мал сүргийг нь бариулжээ. Тэгэхүл Чингис хаан ав хийж тэнгэрийн нохойг алжээ. Алсаар байтал ганцхан нохой үлдэж дутаагаад аянчны хээр тогоо тулсан гурван чулуунд орж нуугдаад амь гарчээ. Тэр нохой хээлтэй өлөгчин байсан болохоор тэнгэрийн нохойн үндэс нь тасарсангүй дахиад үржиж гэнэ. Үүнээс аваад хүн хээр гадаа тогоолвол тулсан гурван чулуугаа заавал хэвтүүлж салгаж тавьдаг болж гэнэ. 

	 

	37. Аман чихэр 

	(а. хувилбар)

	Эрт урьдын цагт Чингис хаан үзэмчин нутагт сууж байхдаа нэг худаг дээр морь усалж байгаад амандаа шимж байсан чихрээ тэр худагт ойчуулчхаж гэнэ. Тэгээд "Олны тэжээл болог!" гэж аман ерөөл хайрласан байжээ. Тэр цагаас энэ худгийн ус нь амсраараа оргилон гарсаар одоогийн "Ээж далай" болсон гэдэг. Ээж нуурын гол дунд байх нэг давс шүүгүй тунгалаг устай худгийг Чингис хааны чихрээ унагаасан худаг гэдэг. Тэр худаг одоо болтол хэвээрээ байна. 

	 

	(б. хувилбар)

	Зүүн үзэмчний Ээж нуурын жинхэнэ нэр нь "Хичрийн цонгор ээж нуур" гэдэг байжээ. Үүний анх үүсэл нь Монголын сүлд тэнгэр Чингис хаан өглөө нь Ар хангайгаас мордож Өвөр хангайд морилоод орой буцаж харьдаг гэнэ. Ингэж заларч явахдаа Ээж нуурт хөлөг морио усалж гардаг байжээ. Нэг өдөр амны чихрээ энэ нуурт тавьж сумныхаа хичрээр хатгаж "Энэ чихрийн хүчээр, энэ нуур хожим манай монголын үрс бүхэнд сайн цагт эрдэнэ, самуун цагт тэжээл болтугай" гэж зарлиг болж нумын хичрээрээ хатгаж ерөөснөөр энэ нуур "Хичрийн цонгор ээж нуур" гэж алдаршжээ. 

	 

	38. Алтан гадас

	(а. хувилбар)

	Чингис хаан ав дайнд явахад хаана сайн өвстэй газар байвал тэндээ бууж шөнө хонохдоо морио чөдөрлөөд тавьдаггүй, газар луу алтан гадас шааж тавиад, гадасны сэнжнээс урт аргамжин үзүүрийг уяад морио тавьж идүүлдэг. Тэр гадсыг нэг муу санаатай хүн мэдээд нэг шөнө ирж хулгай хийж аваад дутаагаад явтал хойноос нь нэхэж авчраад аргамжны үзүүрийг тэр хүний биеэс уяад алтан гадасны оронд морио уяжээ. Тэндээс хойшоо жил бүрийн зургаан сарын хорин нэгэнд эзний зулаг (Чингисийн онгоны тахилга) зуллахад сайх гадас хулгай хийдэг нэг хүний удмаас нэг хүнийг газарт нүх малтаж тавиад хоёр хөлийг нь зогсоогоод дээгүүр нь шороогоор бүтээж тавиад дээр нь бичиг бичиж тавьдаг журамтай болжээ. Жил бүр алтан гадас болдог хүний хошуу нутаг болбол ордосын отог хошуу. 

	 

	(б. хувилбар)

	Чингис хааны морь уядаг шижир алтан гадсыг нь нэг шадар цэрэг нь хулгай хийж шөнөөр дутааж гэнэ. Өглөө нь Чингис хаан тэр хулгайчийг нэхүүлж барьж авчраад хулгайчийн урьдын гавьяаг санаж алсангүй. Миний "Алтан гадас"-ыг бузартуулжээ гэж үрийн үрээр "Алтан гадас“-ны оронд миний морины уяа болж зогс гэж зарлиг хайрлаж гэнэ. Ингээд хүн алтан гадасны оронд морины уяа болж зогсож гэнэ. 

	 

	(в. хувилбар)

	Эрт урьд цагт Богд Чингис хурмаст тэнгэрт цагаан сацлын тахилга хийж тэнгэрийн хүлэг өндгөн цагаан морио "Тэнгэрийн гадас" гэдэг алтаар хийсэн эрдэнийн гадаснаас уяж байжээ. Ингэж байтал нэг ойр дагасан хүн нь энэ гадсыг нь хулгайлжээ. Чингис хаан тэнгэрт сацал өргөх болж гадсаа үгүйлээд сүрхий эрэл болж доорх улсаа шүүж шалгааж байжээ. Тэгэхэд тэр гадас хулгай хийсэн хүн нь миний уршгаар өдий амьтан зовлон амсах хөөрхий байна гэж зовоод Чингис хаанд бараалхаж "Алтан гадас"-ыг би хулгай хийжээ гэж үнэнээ хэлж намайг яаж цаазалбал цаазал гэхүл Чингис хаан "Чиний муу утсан амь миний тэнгэрийн гадсыг төлмөөр юм биш. Чи тэнгэрийн гадсыг үгүй хийсэн юм чинь оронд нь чамайг үрийн үрээр тэнгэр тахих морины уяа болгоё. Чи тэнгэрийн гадсыг үгүй болгосон чинь эцэг эхээ алдсантай адил. Иймээс чи тэнгэр тахих үед гомдол (бэлэвсрэл)-ын цагаан хувцас өмсөж өндгөн цагааныг хөтөлж зогс" гэж зарлиг болж гэнэ. 

	 

	39. Андын ёс

	Ябаган (Жамух), хаан хоёр өчүүхэн явах цагтаа алтан шагайгаар анд болов. Түүнээс ихээхэн болохдоо алангир нумаар анд болов. Түүнээс ихээхэн болохдоо аргамаг товцгоор анд боллоо. Гурван үе алдад анд болох ёс суут богд Чингис хаанаас болсон билээ. 

	 

	40. Алт дарсан агуй

	Эрт урьд арилжаачин нар арван тэмээ ачаатай алт ачиж Чингис хаанд хүргэж өгөхөөр явжээ. Гэтэл замдаа хижиг өвчинд хүртэж бүгдээрээ үхчихжээ. Арилжаачин нар үхэхийнхээ үед алтаа хүний гарт оруулахгүй гэж агуй олж нуугаад амсар дээр нь чулуу зэргэлж тавьжээ. 

	Тэр агуйг одоо эрж оловч амсрыг нь нээж чаддаггүй гэнэ. Өвгөн настны хэлэхээр тэр алтыг увдисаар битүүлж тавьсан болохоор алтыг авна гэвэл заавал хүүхдийн амьд цусыг агуйд цутгахгүй бол нээгдэхгүй гэнэ. Нэг буриад тэр агуйг эрж олоод амсрын чулууг нь зайлуулсан боловч ганцхан хүн хаана нь ч болохгүй нар унах болжээ. Ганцаараа агуйд хонохоосоо айж гэртээ хариад амьд явж байвал дахиад очно гэсэн боловч очих тохиол яг гарсангүй нас нөгчих болжээ. Нүд анихынхаа үед охиноо дэрийн үзүүртээ дуудаж агуй хаана байх, яаж очихыг хэлж өгнө гэсэн боловч дуустал хэлж дийлсэнгүй амьсгаа хураажээ. Тэгээд энэ агуйг одоо мэдэх хүн үгүй болжээ. 

	 

	41. Үхэр чулуу 

	(а. хувилбар)

	Гашуун нуурын хойгуур хоёр хадтай Харсигут уул гэж байна. Хоёр хадных нь нэг нь мохолцог нь бол Чингис богд цавчиж авсан юм гэнэ. Урьд Гашуун нуурт шуламс оршоод хүн малыг хөнөөж нуурын усанд хор хаяж байжээ. Харсигут ууланд сууж байсан Чингис богд үүнийг үзээд хоёр хадны нэгийг нь цавчиж авч шидээд шуламсыг няц цохиж алжээ. Нуурт шуламсын хор их орсонгүй болохоор усыг нь хүн уувал гэдэс өвдөвч мал уухад айлтгүй гэнэ. Чингисийн шүтсэн тэр хад одоо нуурын хойно манханд байна. Улсууд тэр хадыг үхэр чулуу гэдэг байна. 

	 

	(б. хувилбар)

	Эрт урьд нэг шуламс Чингисээс айн дутааж явж байгаад Эзний хошууны Гашуун нуурт ирж шээсээ сарьж нуурыг бузарлаад дахиж Совнуурыг бузарлахаар цааш гүйжээ. Энэ үед Чингис ноён Богдын орой дээрээс шуламсыг олж үзээд уулын оройгоос үхэр чулуу ховхолж шуламсыг шидээд Совнуурт хүрэхээс урьдаар дарж алжээ. Тэр үхэр чулуу нь одоо Совнуурын хөвөөнд байна. 

	 

	42. Олон хөөвөр

	Баян хөөвөр сумын нутагт байх олон хөөврийг бас жаран булаг гэдэг. Чингис хааны жаран гал буусан бууцных нь зуухан нүхнээс булаг оргилж гарснаас ингэж нэрлэсэн гэдэг. 

	Урьд Чингис хаан энд буудаллаж Богд уул зүг ав хоморго тавьдаг байсан юм гэнэ. Олон хөөврийн өр голд нэг хэсэг бутыг хотын чинээ газраас малтаж аваад нөгөө хэсэг бутан дээр нь тавьсан юм шиг өндөр дош байдгийг "Цагаан нохойт" гэдэг. Үүнийг Чингисийн нохойны үүр гэдэг. Энэ нь нохдын дотроос нэг доголон цагаан тайга энд үүрээ сахиж хоцорсноос тэгж нэршсэн гэх юм. Чингис хаан энд саатаж байхдаа Хонгор овоо, Өндөр овоо хоёрт зэл татаад унагаа зэллэн гүү сааж цэгээ айраглан ууж баяр найр хийж байсан юм гэнэ. Тиймээс эзний архины ерөөл анх үүссэн нутаг - олон хөөврийн усыг ууж хөрсөнд нь хөрөвжсөн хүн нь бөх төрж, хүлэг нь давхиатай байдаг нь тэр гэнэ.

	 

	43. Саадгийн уул

	Шулуун хөхийн цагаан гэртэй өртөөнөөс зүүн тийш арван газрын зайтай Саадгийн уул гэж байна. Эрт цагт эзэн Чингис энэ уулан дээр амраад босоход саадаг нь саарсан байжээ. Тэгээд "Саадаг саарсан уул, саатмаар сайхан газар" гэж магтжээ. Түүнээс аваад Саадгийн уул гэж овоо босгон тахижээ. 

	 

	44. Хөрөө хад

	Үзэмчиний өнт сумын нутагт зүүн баруун хоёр хөрөө хад гэж байдаг. Урьд эзэн Чингис хааны эрмэг цагаан гүүнээс төрсөн эрдэнийн хоёр загал нь Хэнтий хайрхнаас явсаар энд ирсэн байжээ. Тэгээд их загал нь эзний эрдэнийн сүргээ санаж эргэж буцахаар дүүгээ дагуулан явж байхад дүү нь "Олгойн гурван голын ус нь яасан тунгалаг вэ, Уухайн гурван цавчирын өвс нь яасан соргог вэ?" гээд цаашаа явахаа больсонд их загал нь эргэж харсан тэр чигтээ дүүгээ хүлээж зогссоноороо хад болчихсон юм гэдэг. Зүүн хад нь баруун хойш эргэж бас хоёулаа зайтай байгаа нь тэр юм гэнэ. Тэгээд энэ хоёр хад хэрээтэй морь шиг харагддагаар нь хэрээ хад гэж нэрлэлээ гэлцдэг. 

	 

	45. Загалын овоо

	Эрт үед эзэн Чингис хааны эрмэг цагаагч гүүнээс ихэр хоёр загал унага унагалаад Загалын нуруунд тоглож байжээ. Хожим нь энэ нуруунд овоо босгож дурсгаж тахиснаар "Загалын овоо" гэдэг болжээ. Загалын овоо бол бага шиг сайхан уул юм. 

	Хоёр загалын овооны орчим эрт үед тэмээтэй, морьтой хүн ороод үзэгдэхгүй түн дэрстэй горхи байжээ. Ихэр хоёр загал энд ирж ус цавчилж уудаг байжээ. Тэгээд түүнийг "Цавчир гол" гэжээ. 

	Энд бас "Шаргын нуруу" гэж намгар нуруу байна. Чингис энд үр ач нарынхаа унадаг гучин гурван шарга морьдоо бэлчээж тарга авхуулснаас тэгж нэрлэжээ. Энд бас бараа бараагаа харалцсан хоёр бондгор орой байна. Чингис хаан баруунш дайнд явахдаа энэ нутагт Цэвдэн гэдэг алдартай дархан байхыг сонсоод хуяг дуулгаа засуулж шинэтгэсэн юм гэнэ. Тэгээд тэр хоёр оройг "Хуяг дуулга" гэж нэрлэжээ. 

	Энэ газрууд одоо бүр Урадын өмнөд хошууны Цог өндөр нэгдэлд байна. 

	 

	46. Шаргын нуур

	Найман хошуунд "Гүйлсэн бэрх”, "Шаргын нуур" гэсэн домогтой газар байна. Эрт урьд цагт эзэн богд Чингис үүгээр дайрч гарахад эзний "найман шарга" нь хэмнэчхээд арга мухардаж байжээ. Гэтэл нэг нуур таарч найман шаргаа энэ нуурт усалсанд хэмнээд байсан морьд агшин зуурт эрүүл болоод хамаа хайдаггүй янцгааж явсан юм гэнэ. Тэгээд Чингис хаан зарлиг болж энэ нуурыг "Шаргын нуур гэж дууд" гэжээ. 

	Чингис хаан цэрэгтэйгээ "Шаргын нуур"-ын хөвөөнд найр хийж байтал гэнэт салхи салхилж элсэн манх нуурын усанд буужээ. Үзвэл ар талын элс нь хожим нүүж ирээд нуурыг дарах аюултай байжээ. Тэгээд тэр элсийг тогтоох гэж олон цэрэгтээ зарлиг буулгаж манхан дээр гүйлс мод тариулжээ. Тэр үеэс эхэлж энд гүйлс мод ургаж одоогийн "Гүйлсэн бэрх" болсон гэнэ. 

	 

	47. Хурган малгай

	Чингис хааны өмсдөг цагаан хурган малгайн өргөн их өмнө саравч нь Алтан улсын цагаан хэрмийг дүрсэлж зүүн баруун хоёр чих нь энэтхэг, төвөдийн баруун орон болон эн өргөн зүүн далайн орныг дуурайжээ. Хойшоо унжийсан урт их шил нь умард мөсөн далай, ас их хонхор нь Бэ да улсын газар нутаг, баруун зүүн хоёр бүч нь Ганга мөрөн, Хатан мөрөн хоёрын дүрс юм гэнэ. 

	Монголын удам чанарын бэлгэдэл гэж цагаан хургаар хийж, бурхан шашныг хүндэлж шүтнэ гэж шар өнгөөр гадарлаж тэнгэрлэг язгуураа илэрхийлнэ гэж хөх тав хадаж гучин хоёр тэнгэрийн орныг төлөөлүүлж гучин хоёр салаатай залаа хийсэн гэдэг аж. 

	Бас Чингис хаан тэнгэр язгуурт биеэ өнө үүрд дэлхий дахины их хаан гэж өргөмжлүүлэхийн учирт улаан нар, хөх далай, шар дэлхийн бэлгэ шинжтэй цагаан хурган малгай өмсөж шинэ жилийн шинийн нэгний цагаалах өглөө дөрвөн зүг найман зовхист засаг төрөө тунхаглаж хаан ширээнд суусан юм гэнэ. 

	 

	48. Тоосон газар

	(а. хувилбар)

	Монголд Бурхан халдун гэдэг уул байна. Энэ уулын энгэр тохойгоор хэд хэдэн гол урсаж байна. Голын эрэгт ой модтой. Тайчууд тэр модонд сууж байжээ. Чингис хаан тэр газрыг тоож ясаа тавина хэмээн сонгож:

	“Манай ургийн онгоны газар бүр энд байна" гэж зарлиг болжээ. Чингис хааны зуслан, өвөлжөө энэ хавьд байжээ. Чингис Бурхан халдунаас зургаан өдрийн газар зайтай байх Онон мөрний дор байх Булаг болдогт төржээ. Тэнд нохой овгийн мянган ойрд сууж тэр газрыг сахиж байна. 

	Тэгээд нэг өдөр Чингис авд мордоод ганц модтой нэг газар иржээ. Чингис модон дор мориноосоо буугаад сэтгэл баяртай болж "Энэ газар ясаа тавьж болно. Энд тэмдэг үлдээе" гэжээ. Чингис нас барсанд тэр үгээр нь энэ газар оршуулжээ. Оршуулсан тэр жилд нь тэнд өвс мод ургаад, одоо шургахын аргагүй балар түнг болж анхны тэр ганц мод болон онголсон газар танигдахгүй болжээ. Түүнийг сахьсан сахиул улс ч онгонд нэвтрэх замыг олохгүй болжээ. 

	 

	(б. хувилбар)

	Эзэн Хорго хошууны цагаан тойром сумын зүүн урд биед эн чацуу гурван шовгор уул байна. Аль эртэд Чингис хаан цэрэг дагуулж үүгээр өнгөрөхдөө "Эвдэрхий төрд хоргололтой, энх төрд нутаглалтай, өл буга өтөглөлтэй, өвгөн хүн амралтай" сайн нутаг байна гэж магтаж энд хоног буужээ. Ингээд тулга тулж тогоо тавиад үхэр хонь алж цав манз төхөөрчээ. Хожим нь энэ тогоо тулсан гурван хад нь гурван их уул болж, гээгдмэл хаягдмал дээр нь үнэг арвин цуглардгаас энэ газрыг "Сайн үнэгт" гэдэг болжээ. 

	 

	49. Сахиул дархад

	Чингис хааныг тэнгэр болсон цагт шарилыг үзвэл солонго мэт мяралзаад нэг тохой хэртэй болсныг бүгдээр үзэж гайхалдаад олон түшмэд ба хатад хүүхэн зөвлөлдөн хэлэлцэж алтан хайрцаг дотор залаад тэнгэрийн орд харшийн байдалтай Цомцог хэмээх ордонд оршуулж тахив. Тэндээс шарилыг үүрд тахих хичээлтэй түшмэдийг сонгон хэлэлцэхэд Хөлөг Боорч ноён өгүүлэв. "Богд эзэнтэй би багаасаа ханилан хатуу зөөлөн үйлэнд зүтгэж явлаа. Хааны гэгээн сэтгэл далд болсон боловч эрдэнэ мэт шарилыг нь би тахихыг хүснэ" гэсэнд бүгдээр зөвшөөрч Боорч ноёнд тушааж тахиулав. Тэдний удам эдүгээ Ордосын хошуунд дархадчууд гэх нэг хэсэг улс, тэргүүлэгч нь тайш, зайсан цолтой улс байдаг тэр мөн бололтой. 

	 

	50. Муу хөөвөр

	Эрт урьд цагт Чингис хаан тангад улсыг дараад монгол орондоо буцах замдаа тэнгэрт хальжээ. Жанжин түшмэд нь эзнийхээ гэрээс ёсоор шарилыг нь хасаг тэргэнд тээж Сөнөд нутгаар дамжиж хойшоо гарчээ. Тэгээд замд эзний гашуудлын зарыг нийтэлсэн газрыг "Зари" гэжээ. Нэг худаг дээр буутал ус нь их сайн байжээ. Тэр худгийг "рашаан ус" гэжээ. Цааш явтал элс тээглэж хасаг тэргийг хэрвэл "хэрс" гэжээ. Элсийг гарвал зам нь хатуурч тэрэг амархан явах болохоор "Баян өлзий” гэжээ. Нэг уулын энгэрийн худаг дээр түр амсхийж байвал эзэн их таалж "Энд түр бай" гэж зарлиг болжээ. Энэ газрыг "Байн уул" гэжээ. Цааш явж байтал тэрэгний дугуй нь тэнхлэгтээ хүртэл шаварт шигдэж дөчин таван хүлгээр татуулаад хөдөлгөж дийлэхгүй зовжээ. Үүнд Сөнөдийн Гилгүдэй баатар сөгдөж ингэж гуйжээ. 

	 

	"Богд эзэн минь!

	Удирдан байгуулсан төр чинь

	Учирсан хатад хөвгүүн чинь

	Ураг элгэн монгол чинь

	Унасан Дэлүүн болдог чинь хойно байна. 

	Харгана уулыг дулаан гэж

	Харь тангадыг олон гэж

	Хатад охидыг нь гоо гэж

	Хамаг монголоо мартав уу?

	Халуун амийг чинь алдавч

	Хас эрдэнэ мэт хүүрийг чинь

	Хамгаалан авч харья

	Хатан Бөртгөлжинд чинь үзүүлье

	Хамаг улсад чинь хүргэе" 

	 

	гэжээ. 

	Тэгэхүл хаан эзэн соёрхож хасаг тэрэг шавраас гарч хамаг олон баясаж Сөнөдийн Гилгүдэй баатрыг "муугаас хөөв" гэж магтаж гэнэ. Үүнээс хойш тэр газрыг "Муугийн хөөвөр" гэж нэрлэжээ. 

	Муугийн хөөврөөс цааш явж энгэр, сайн өндөрт хүрч хүрээ бууж дундаа өндөр чулуу босгож хааны морийг уяжээ. Энд Чингисийн морины уяа гэдэг дөрвөн өндөр хөшөө чулуу зогсож байна. Энгэрээс нүүж хөдлөөд "Энгэр хөөвөр" гэх болжээ. 

	Цааш явтал их бороо орж уулын ус үерлэж хасаг тэрэг хашигдсанд олон хүн голын усыг хашиж гэтэлж гарчээ. Тэгээд эндэхийг "Голын хашаат" гэжээ. Бас шарилын тэрэг их буудал буусан газар тэмдэг хийж гурвалжин цагаан хад гурав босгож тавьжээ. Үүнийг одоо "Чингисийн тулга" гэж нэрлэж байна. Энэ газрууд одоо зүүн Сөнөд хошуунд байна. 

	Хааны шарилын тэрэг тэгээд халх нутагт хүрч "Хан их уул”-ын энгэрт шарилыг оршуулжээ. 

	 

	51. Муу сахиус

	Чингис хаан бол муу сахиус байжээ. Эзний онгоны дээгүүр ниссэн шувуу үхээд газар унаж ирдэг. Морьтой хүн хажуугаар нь гарвал мориных нь хамар амнаас цус гарч, унасан эзэн нь үхчихдэг байжээ. Тэгээд урьд Банчин богд Бээжингээс Төвөддөө харих зам зуураа Чингисийн онгоноор гарах үед Ордос улсууд муу сахиусыг дараад өг гэж Банчин богдод айлтгажээ. Тэгэхэд Банчин богд ордос улсуудыг бүр зайлуулаад Чингисийн авсыг нээж арьс яс л болоод байсан Чингисийн биед улаан орхимж өмсгөж, улаан бүс бүслүүлж ном уншаад "Та одоо өршөөл хайрлаж амьтны амийг битгий хороогтун. Тахилгад чинь хүний хойлго өгөхгүй, морь алж өгье" гэж айлджээ. Банчин богд тэгж хэлээд авсыг хааж гурван цоожоор цоожилж тавьжээ. Тэр гурван цоож нь одоо бас авсанд нь байсаар байна. Цоожны түлхүүрийг нь Банчин богд Төвөддөө аваад явчихсан юм гэнэ. 

	Гэтэл тэр авсанд одоо юу байхыг ордосын улсууд хэн ч мэдэхгүй. Хулгайч хүн тэр авсанд ойртсоор нүд нь бүлтэрчихнэ гэдэг юм. Хотонгийн урвалгааны үед нэг бүлэг дээрэм ирж онгоныг уудална гэсэн боловч ойртож ирээд хамгийн түрүүнд явж байсан дээрмийн хоёр нүд нь ухархайнаасаа бүлт үсрээд гарчихсан гэнэ. 

	 

	52. Амилж ирэх 

	(а. хувилбар)

	Эзэн богд нойрсох цагтаа Хубилай гэгч ачдаа шилдэг цэрэг өгөөд: "Миний хүрээг минь ариун сайн хадгал" гэж ачдаа захиад зарлиг болсон нь: "Дахиж намайг сэрээд хаан ширээгээ тэтгэх цагт монголын хааны хүссэн хүслийг нь хангаж төр шашин хоёр бадарч жаргах хувь байна. Тэр цагт эр хүн бүсээ тайлж, эр морины шүлс ханцуйн гуурын? чинээ болно. Цагаан малгайг нүдэнд үзэгдэшгүй газарт хөөж явуулна би" гэжээ. Чингисийн алтан бүсийг хаадад найман өрөө гэрт хүрэн, ховол зургаан хошууд монгол хадгалсан байна. 

	 

	(б. хувилбар)

	Чингис хааны шарилыг ордосын өмнө бие, Жиюн вангийн хошууны Давс нуураас урьдтай тавин газрын үзүүрт нэг сүмд тахиж байна. Чингисийн шарилыг мөнгөн авс, модон авс хоёрт хувааж авслаад сүмийн гол дуганд шар торгон майханд тавьж байна. Бас австай нь цуг Чингисийн илд, нум сумыг нь хадгалж байна. Энэ сүмээс хоёр газар зайтай бас нэг бага сүм байна. Тэнд эзэн богдын хорин тугийг онголж тавьжээ. 

	Чингис хаан үхэхийнхээ үзүүр шадар түшмэдээ дуудаж цуглуулаад "Би үхвэл удаандаа нэг мянга, хурдандаа найман зуун он болбол дахиж сэргэж ирэх юм" гэж хэлээд нүдээ аньжээ. Чингис хаан одоо ертөнцийн хүнд үзэгдэхгүй боловч унтаж байх адил авсандаа хэвтэж байна. Орой хонины мах, морины мах чанаад авсанд нь тавиглавал сайхан идэцгээгээд байдаг юм байна. 

	 

	(в. хувилбар)

	Чингис хаан халиад зургаан зуун тавин жил болж байна. Одоо 150 жил юм уу, гурван зуун тавин жил болбол Чингис хаан амилж сэргээд монголд илэрнэ. Тэр үед Хятад оронд бас нэг баатар амилж босоод Чингистэй дайн хийнэ гэнэ. Тэгээд Чингис тэр баатрыг дийлээд ардаа ордосоос монголын уг нутаг халхад дагуулж аваачна. 

	 

	53. Хатны онгон

	Чингис бол тайж, тайбу гэдэг аймгуудын хаан нь байжээ. Энэ тайж, тайбу хоёр аймаг Хатан гол болоод алшаагийн зүүн зүгт сууж байжээ. Тэд наян жилийн сүүлээр (1880 оноос бодоод) Чингис хаан ертөнцөд мэндэлнэ гэж итгэдэг. Тэгээд тэд монгол газруудаар тойрч өргөл барьц бадарлаж байжээ. Тэгэхэд эгэл ард юу ч өгсөн үгүй боловч биеэ Чингисийн үрдэс гэдэг ван гүнгүүд их халуунтай юм өргөжээ. Гэтэл ван гүнгүүдийн хатан нугууд нь бадрын улсыг төдийлөн таалахгүй байжээ. 

	Жанжин мэргэн вангийн хошуунд Эргүүл гэдэг газар байжээ. Энэ нь дөрвөн талаас нь намхан уул хүрээлсэн дөрвөлжин хотгор газар байжээ. Энд айл суусан улс уулыг сэндэлж ухаж байгаад таван төмөр цагаригаар боосон цагаан зандан өвс олж авчээ. Өвсийг гаргаад нээж үзсэн чинь дотор нь нэг бүдүүн толгойтой хатан хүний хүүр байжээ. Хатны арван хуруунд арван бөлзөгтэй, хоёр гарт нь бугуйвчтай, чихэнд нь алтан ээмэгтэй байжээ. Энэ нь харин Чингисийн хатны онгон нь таарсан байжээ. Улсууд тэгээд тэр ховор эрдэнэтэй авсыг уг ёсоор нь онгоцонд нь оршуулж тавиад сахиулын хүн гаргаж сахиулжээ. Авсыг нээхлээр хатны өмссөн торгон хувцаснууд нь бүр задарч сүйрээд явчихжээ. Энэ онгонтой цуг бас арван найман хүүр малтагдсан байжээ. 

	 

	54. Зөнгийн үг 

	(а. хүвилбар)

	Чингисийн үлдээсэн үг, хасаг (тэрэг)-ын мөр ханан эрээн болоход, лам зогсоогоор шээхэд, нохой тэмээ шинжтэй хэвтэхэд, хар шаазангийн хагархай бор тохой дүүрэхэд би тусалж ирье гэсэн үг байна. 

	 

	(б. хувилбар)

	Хасгийн мөр ханан эрээн болоход, хонь хорголгүй болоход, хятадын хүү ноён суухад, хирсийн сүүл залаа болоход, шаазангийн хагархай тал дүүрэхэд, олгой гэрт суухад, гурван толгойтой ад маллах цагт Чингис морилж ирнэ. 

	 

	Чингис хааны дуулсан дуу

	Монголын модон нь

	Могой шургашгүй дээ

	Монгол хүний зориг нь 

	Морин туурайн цохилготой доо

	 

	Долоон начин шонхортой 

	Далан хошууч бүргэдтэй 

	Даяар олонтойгоо ангуучилж 

	Тал шугуйгаар аяллаа би. 

	 

	Атан тэмээний бөхөн дээр

	Агт хөлгийн саарь дээр 

	Аян дайнд явалцаад 

	Алтан дэлхийг донсолголоо би

	 

	Тэнгэр уулыг давлаа би 

	Тэнгис далай нугуудыг гаталлаа би 

	Тэнгэрийн оронд толгойлсон 

	Тойд дайсан нугуудыг дураар цохилоо би. 

	 

	55. Жансан боорцог

	Эрт урьдын цагт эзэн богд Чингис хаан Анду төвөдийг чиглэн Тангад улсыг дайлахаар баруунш мордох замдаа Хатан голыг гэтэлж дийлэхгүй бэрхдэж байж гэнэ. 

	Чингисийг дагасан их жанжин нь гурван өдрийн дотор заавал гурван замаар гол гэтлэх хэрэгтэй гэж хүнд зарлиг захиж гэнэ. Захилаа гэсээр захиа хүнд гэнэ. Цохилоо гэсээр чулуу хүнд гэнэ. Эн тэргүүнд мордож ирсэн эр цэргийн хошууч нар нь унасан морьдоо олом дээр уяад, гунан үхрийг гурвантаа цуглуулж дөнөн үхрийг дөрвөнтөө гаргаж хүн бүр хошоод үхрийн гүзээ тулмыг тэвэрч голыг гэтэлж гэнэ. 

	Их жанжин нь Мони уулын модоор жансан хүлгэ сүлжиж боогоод үхрээр татуулж авчраад зуут, мянгат, түмтийн цэргийн морьдыг жансан хүлэгт тээж их голын олмыг амар төвшин туулжээ. 

	Их цэргийн хойноос ирэх дайсныг сэргийлж явдаг хорч цэрэг нь жансан хөлгөөс хоцорсон болохоор аргагүй. Агт морьдынхоо амгай хазаарыг чангалж мориныхоо дэл сүүлийг шүүрч чангаагаад голыг умбаж гарч ирсэн гэнэ. Иймээс Ордост үүнийг дурсаж цагаан сард заавал "жансан боорцог" буцалгаж зочин дайлдаг заншилтай болжээ. Бас уралдаанд гүйлгэсэн морьдоо усанд тавихдаа амгайтай нь оруулж дараа нь сая амгайгаа аажмаар мулталж авдаг байна. 

	 

	Европт уламжлагдсан Чингисийн домог

	Нэг. 

	Татар улсын Сарай хотод нэг хаан байна. Энэ хааны нэрийг Чингис гэдэг. Энэ хааны Айрхид хатнаас хоёр хүү нэг охинтой. Ууган хүү нь Аргаших, дундах нь Чинбар, хамгийн бага нь охин Хиягначин гэдэг. Энэ охины үзэсгэлэн гоог хэлээд гаргачихмаар хэл надад заяасангүй. Миний бичиг муу, уран найргийн дэмийг олсон хэлний аварга хүн л тэр гүнжийн өнгө зүсийг бичиж чадна. 

	Чингис хаан төр барьж хорин жил болоод, төрсөн өдөр гурван сарын арван таван гэж Сарай хотод тунхаг тавьжээ. Тэгээд нар бурхан нийлж мандаад тэнгэр зохирч огторгуй цэлийсэн өдөр Чингис хаан төрийн дээл, ёсны малгайгаа өмсөөд ордондоо залраад насан баяр хийв. Тэгээд ногоо, зууш гурав эргэж дуу үүсгэж барих үед гэнэт нэг гуулин морь унасан баатар гартаа болор толь атгаж, хуруундаа алтан бөгж зүүж, ташаандаа мөнгөн сэлэм гялалзуулж үүдээр орж ирэв. Тэгээд ширээн суудалд хүрч иртэл бүгдээрээ мэл гайхав. 

	Нүд гялбам хуяг дуулгатай энэ баатар хаан хатанд хавлаг ёсолж өрлөг сайдуудтай нь эвлэг мэндлээд "За, эзэн богд минь Араб, Энэтхэгийн хаан намайг зарж эрхэм танд өнөөдөр баяр хүргэж байна. Тэгээд энэ морийг танд бэлэглэлээ. Энэ морь бол өдөр шөнөгүй давхидаг, өндөр огторгуйд ч дүүлдэг. Нүд ирмэх зуур зорьсон газарт чинь хүргээд ирдэг. Гэвч догшин долгин үгүй. Дээр нь унтаад явавч хамаагүй. Увдис ихтэй уран дархан энэ морийг одоо гарагийн орчил эргэлийг шинжиж байж үйлдсэн юм" гэжээ. 

	Бас "Энэ болор толь бээр хол ойрыг бүр тольдож хүний хүний бодол янагийн сэтгэлийг хүсэлтэй санаатай нь үзэж чадна. Энэ толийг энэ бөгжтэй нь эелдэг зөөлөн Хияхначин гүнжид бэлэглэв. Энэ бөгжийг зүүвэл жигүүртэн шувуутай ярьж, зүйлийн өвс үндсээр өвчнийг засаж чадна" гэжээ. 

	Бас "Энэ мөнгөн сэлмээр цавчвал нэвтлэхгүй юм гэж үгүй. Энэ сэлмэнд шархадвал эдгэх ёсгүй. Гэвч цавчигдсан хүнээ уучилъя гэвэл хяраар нь илбэл шарх оргүй анина" гэжээ. 

	Баатар тэгээд бэлгээ бүгдийг тушаав. Олон хүн зүг зүгээс морийг шинжиж, ам амандаа толийг гайхаж эрт эдүгээгийн эрдэнэтэй адилтгаж их яриа хөөрөөн болов. 

	Чингис хаан гуулин морины унах аргыг асуув. "Энэ чихний жэгүүг мушгивал зорьсон зүгт чинь дүүлээд, нөгөө чихний жэгүүг мушгивал огторгуйгаас бууж ирнэ. Энэ нэг жэгүүг нь мушгивал энэ морь үзэгдэхгүй болчихно" гэжээ. Чингис хаан их баярлаж гуулин морио хүнээс далд хураагаад хуримын ширээндээ буцаж суужээ. 

	 

	Хоёр. 

	Хияхначин гүнж тэр бөгжийг зүүгээд өглөө модонд зугаацаж явав. Тэгэхэд нэг цагаан шонхор модон дээр суугаад өдөө зулгааж, биеэ тамлаж байжээ. Хияхначин гүнж шувууны хэлээр учрыг нь асуувал, цагаан шонхор зовлонгоо хэлж өгчээ. "Би бол хаданд өссөн охин шонхор байсан юм. Нэг эрэгчин шонхор миний саахалт сууснаас хойш би түүнийг тоож янаг болж амьдрав. Гэтэл хоёр жил болоод хувь заяа манийг салгав. Тэр шонхор жигүүр нь сайхан боловч зүрх нь буруу байжээ. Нэг өдөр агаарт ниссэн эм элээг үзээд намайг мартаж явлаа" гэжээ. 

	Хияхначин гүнж шонхрын хэлснийг сонсоод уяран уйлж, шонхрын шархыг өвсний үндсээр засаад ордондоо аваачиж тэжээв. 

	За одоо Хияхначин гүнж шонхроо асраад сууж байг. Хожим тэр шонхор ханьтайгаа дахиж уулзахыг нь хүлээе. Тэр хоёрыг харин Чинбар тайж эвсүүллээ гэдэг юм. Одоо би Чингис хааны хот эвдсэн гайхалтай үлгэрийг ярья. Аргаших яаж Шуудалтай хуримласан, гуулин морины хүчээр аюулаас яаж мултарсан, Чинбар ах дүү хоёр Хияхначиныг булаалдсан, энэ энийг ярьж бараад сая шонхрын үлгэрээ төгсгөе. 

	Төгсжаргал "Чингис хааны домгууд" Хөх хот 1997. номоос авав. 

	 

	 

	4. Чингис хааны түүхэнд холбогдолтой дурсгал, домог бүхий газрууд
(номд орсон домгууд)

	1. Дову мэргэний хөшөө

	Эрт цагт Добу мэргэн ах Дува сохрын хамт Бурхан халдун ууланд ан хийж явтал Дува сохор ах нь модтой уулнаас бууж Түнхэлэг горхи руу нэгэн овог хүмүүс нүүж явааг харж түрүүнд нь яваа мухлаг тэргэнд нэгэн гоо бүсгүй сууж явна. Түүнийг дүү чамд гуйж өгье гээд явж очвол мухлаг тэргэнд үнэхээр үзэсгэлэнтэй охин байжээ. Ах нь дүүдээ гуйж авч өгсөн гэдэг. Добу мэргэн Алунгоог авч Түнхэлэг горхи Онон голоор нутаглах болжээ. Добу мэргэний булш хэмээн Түнхэлэгийн хойд дэнж дээр байгаа босоо чулуун хөшөөг нэрлэдэг. 

	 

	2. Бодончирын жалга

	Эрт цагт Бодончар мэргэн бага залуу насандаа хоосон ядуу байсан тул чононд хөөгдөж жалганд орсон гөрөөсийг харван агнаж байсан жалга Тугын овооны зүүн өмнө байдаг байжээ. Одоо битүү мод ургаж мэдэгдэхгүй болжээ. 1930-аад онд гүнзгий жалга байсныг олон удаа үзсэнээ халх голын дайчин А. Аюурзана ярьдаг байсан. 

	Одоо энх тунх байгаа өндөр настан ахмад дайчин Д. Цэрэн гуай залуудаа ан хийж явахад урт жалга байдаг байсан. Одоо битүү мод ургасан гэж ярьж байлаа. 

	 

	3. Тогоцог өндөр

	Бөртийн өндрийн урд талын битүү модтой уулыг Тогоцог өндөр гэнэ. Тэнд нэг анчин гөрөөлж яваад авласан ангийнхаа махыг шарж суугаа хүнтэй таарч ангийн хишиг хүртсэн юм санжээ. Түүнээс хойш баян хангайн хишгийг олуулаа хувааж авдаг болсон гэдэг. Энэ уул Бодончар мэргэний гөрөөлж явсан Тогоцог өндөр байж болох юм. 

	 

	4. Балжийн арал

	Тэнгэлэг горхины адаг Балж голын нэгэн тохойг Балжийн арал гэдэг. Одоо тэнгэлэг горхины адгийн голдирол өөрчлөгдсөн нуур мэт их хар ус болжээ. Балж голын нэгэн салаа ч гэж хэлж болохоор бургасан шугуйгаар бүрхэгджээ. Энд боржигин овгийн дээд өвөг Бодончар богд өвсөн эмбүүл босгон аж төрж байсан түүхтэй. 1996 оны Сувдан сондор-3 аяллынхан энэ газрыг Бодончар богдын өвсөн эмбүүл байсан түүхт газар мөн гэж тогтоосон байна. 

	Балжийн арлаас урагш арваад километрт нэгэн гүнзгий ангал жалга байдаг юм санж. Түүнийг эртнээс Бодончарын жалга гэдэг байв. Бодончар ан авд явахдаа гөрөөс үргээж тэр жалганд шахаад харвадаг байснаас ингэж нэрлэгдсэн гэдэг. Гуч дөчөөд онд тэр жалга ил байсныг олон хүн үзэж хардаг байжээ. Одоо битүү мод ургаад бараг мэдэгдэхгүй болжээ. 

	 

	5. Хөхөчү бөөгийн агуй

	Чингис хааны үеэл Хөхөчү бөө морьтойгоо байрладаг урт хавцал бүхий том агуй байжээ. Агуйн дээрээс Болдгийн гурван нуур, Сант хаан, Бурхан халдун, Алхан уул харагддаг. Ононы нөгөө талд байгаа бага агуйг мөн Хөхөчү бөөгийн агуй гэж нэрлэнэ. Хөхөчү бөөгийн агуйн орчмын чулуу 1940-өөд онд хүчтэй дуугаран нурж хавцал хонгилыг дарж зөвхөн агуйн амны хэсэг хонгил үлдсэн гэж өндөр настан Раднаа гуай хуучилсан юм. 

	 

	6. Бэгтэрийн мод

	Тэмүжин, Хасар хоёр харваж, амь насыг нь хөнөөсөн Бэгтэр барьж байсан уурга модоо тулж босоод хөсөр унасан гэдэг. Бэгтэрийг нутаглуулсан газрыг Бэгтэр мод гэж нэрлэх болжээ. 

	 

	7. Хошуу бургас

	Чингис хаан мод бүхнээс түрүүнд гөлөглөн навчилдаг бургас модыг дээдэлдэг байсан гэдэг. Ийм учраас Хэрлэн голын эрэгт байгаа олон салаа үндэстэй бургасыг шүтэх болсон. Сүм хийдийн лам нар сүүлийн үед тахидаг болж, хүмүүс идээ будааныхаа дээжийг тавьж шүтдэг болсон домогтой. 

	 

	8. Бурхант буюу Бурхан халдун

	Одоогийн Хэнтий аймгийн Дадал сум буюу Чингис хаан Тэмүүжиний мэндэлсэн Дэлүүн болдгоос баруун хойш хорь гаруй км-т Баянхаан хэмээх ой мод, асга хадаар битүү бүрхэгдсэн үзэсгэлэнт сайхан уул бий. Энэ уулын ар хормой төрөл бүрийн жимсний цэцэрлэг гэлтэй. Бас хандгай буга, баавгай, хүдэр зэрэг зүсэн зүйлийн араатан жигүүртний орон юм. 

	Баянхаан уул Бурхант, Шургадай, Оргойт гэсэн гурван оргилтой (гурван уулаас бүрдэнэ). Бурхант нь эрт дээр цагт босгосон бурхантай байсан гэлцэнэ. Зүүн талын Шургадай нь Тэмүүжин дайснаас зугтаж нуугдсан уул тул ийнхүү нэрлэгдсэн гэдэг. 

	Урд талын Оргайт нь эрт цагийн нэгэн том бөөгийн оргойг (бөөгийн эдлэл хэрэглэл) нууцалсан тул ингэж нэрлэгдсэн домогтой. 

	Бурхант уулыг одоогоос жар далаад жилийн өмнө Бурхан Халдун гэдэг байсан юм гэж хөгшид ярилцана. Тогтоц нь маш өвөрмөц сонин, хэнбугайн ч сэтгэлийг хөдөлгөмөөр үзэсгэлэн төгс уул, дээхэн үед Угтамын хийдийн гэгээн энэ нутагт ирж бэлд нь овоо босгон гурван жил тутам тахидаг болгожээ. Тэгээд Баянхаан гэж нэрлүүлсэн гэнэ. Урьд нь энэ уулыг Шурагдайгаар нь ерөнхийлөн нэрлэдэг байсан ажээ. 

	 

	9. Тэнгэлэг горхи

	Дэлүүн болдгоос баруун тийш арваад км-т өвс бэлчээр сайхантай урт уужим хөндийгөөр Тэнгэлэг гэдэг намаг шавартай нарийхан горхи урсаж Балж голд цутгадаг. Энэ горхины хөндийд эртний хэсэг хөшөө чулуу бий. Эндээс хойш 20-иод км-т орших Бурхант уулын оройгоос Тэнгэлэгийн хөндий тодхон үзэгдэнэ. Нутгийнхан Тэнгэлэг горхи бол эртний Түнхэлэг горхин мөн гэлцэнэ. 1960-аад онд археологич эрдэмтэн Ц. Доржсүрэн зориут судлаад энэ бол эртний Түнхэлэг горхин лав мөн гэж бичсэн байдаг. 

	 

	10. Бөртийн өндөр

	Дэлүүн болдгоос хойш хориод километрт Гилбэрийн хийдийн туурийн урд талд Бөртийн өндөр гэдэг ой модоор битүү бүрхэгдсэн ан гөрөөс элбэгтэй үзэсгэлэнт нэгэн уул бий. Түүнийг эрт дээр цагт Бөрт гэдэг баатар хүн нутаглан аж төрж байсан уул тул түүний нэрээр нэршсэн гэнэ. Энэ уулын өврийн жалгыг мөн л Бөртийн ам гэлцэнэ. Нутгийнхан тэр хавийн газрыг онгон дагшин хэмээн хүндэтгэдэг болохоор айл амьтан нутагладаггүй, өвс хадлан ч хаддаггүй өдий хүрчээ. Сүүлийн үед Сүмийн өндөр гэж нэрлэх болсон тал бий. Бөрт хатны нэртэй энэ уул холбоотой байж магадгүй юм. 

	 

	11. Марааны тал

	Дэлүүн болдгоос хойш Балж голын зүүн, хойд биеэр урт уужим хөндий бий. Тэнд өвс ургамал нь шимтэй, малын хараа сайтай цэлгэр тул олон үеийн айл мал идээшин дассан нутаг. 

	Эрт цагт Бөрт баатар насан өөд болсноос хойш хатан Марал нь энэ сайхан нутагт аж төрж, мал сүргээ бэлчээн адуулдаг байсан тул Маралын буюу Марааны тал гэж нэрлэгдэх болсон гэдэг. Марал гэдэг үг он жилийн уртад сунжирсаар Марааны тал гэж хэлэгдэх болжээ. 

	 

	12. Хөшөөтийн өндөр

	Марааны талаас дээш арваад километрт Гилбэрийн Баян голын хөндийд эртний хөшөөт булш бий. Тэр булшны хажуугийн уулыг Хөшөөтийн өндөр гэнэ. Булшны хавиар бага насны хүүхдийг явуулдаггүй, Хөшөөтийн өндрийн оройд хүн гардаггүй уламжлалтай байв. Учир нь уг хөшөө булш Бөрт баатрынх гэж нутгийн зон олон хүндэтгэн ариун дагшин байлгадаг юм санжээ. 

	 

	13. Бөх хүний гол

	Баянхаан уулын ард Хүрхрээ гэж маш тунгалаг устай нуур бий. Тэнд загас чухам л үсчиж язганаж байдаг ажээ. Энэ нуураас холгүй Бөх хүний гол урсана. Эрт дээр цагт энэ голын нэгэн тохойд Бөхнүдэн гэгч их баян айл нутагладаг байсан гэнэ. Тэднийх эхний үед ядуу тарчиг амь зуулгатай айл байжээ. Нэг зун Хүрхрээ нуураас усны хөх бух гарч үхэртэй нь нийлснээс хойш мал нь түргэн өсөж олон хөх үхэртэй болж ихэд баяжсан юм санж. Намар бух хөдөөлөх үеэр нуураас ямар нэгэн хүчтэй хүрхрэх чимээ гардаг байснаас Хүрхрээ нэртэй болжээ. Мөнөөх олон хөх үхэртэй Бөхнүдэн баян бол Чингис хааны дээд удмын хүн байсан бөгөөд нутаглаж асан тэр гол нь ч тэр хүний нэрээр нэршсэн домогтой. Үүнээс үзвэл тэр Бөхнүдэн гэгч хүн Монголын нууц товчоонд тэмдэглэгдсэн Саль-Хачаугийн хөвүүн Их нүдэн байсан байж болох юм. 

	 

	14. Тэмүүжин тэнгэр язгууртай хүн

	Өүлүн хатан нярайлж Тэмүүжин мэндлэхэд тэнгэр дуугарч, их гэрийн тооноор гэрэл цацран улмаар солонго татсан гэнэ. Тэнгэр язгууртай хүмүүн төрөхөд гэрэл гарч, солонго татдаг гэлцэнэ. Тэмүүжин төрөхдөө зүүн хөлөө жийж, баруун гараа атгасан байжээ. Тэр атгад нь шагайн чинээ нөж байсан ба нэг нүдээ нээж том дуу хадаан чарласан байна. Энэ нь баатар хүний шинж ажээ. 

	 

	15. Чингисийн тоонто (голомт)

	Тэмүүжиний мэндэлсэн гэрийн буурь байсан болдог толгойн эргэн тойрон газар нь хотойж ус тогтож эхэлсэн гэнэ. Дэлүүн болдгийн өвөрт нөмөр нөөлөг тул хүмүүс өвөл адуу манадаг, бас зуны халуунд тэмээ хөрвөөхөд наанги саарал шороо бужигнадаг байжээ. Өвөл газар хөлдөхөд болдог толгой хагарч цантдаг байжээ. Тийм болохоор дээр үеэс болдог дээр гарсан ан цав руу нь мод, чулуу шургуулахыг цээрлэдэг юм санж. Энэ нь Чингис хааны тоонто (голомт)-ыг ариун дагшин байлгах гэсэн хүндэтгэл бишрэл ажээ. Болдог дээр мод чулуугаар овоо босгохыг ч цээрлэж нар зөв тойрон явж хойд дэнж дээрх намхан бүдүүн нарсанд адууны дэл хялгас, торго, даавууны өөдөс уяж, хонины дал тэргүүтнийг өргөн ёслол үйлддэг байв. Он цагийн уртад Болдог толгой доош суусаар эргэн тойрны нь ус улам ихэссээр том нуур болжээ. 1970-аад он хүртэл нуурын дунд жижиг арал байв. Тэр арал дээр амрагчид сэрүүцэх, зугаацах сүүдрэвчүүдийг барьсан юм. Уг арлыг Чингисийн мэндэлсэн гэрийн буурь буюу Дэлүүн болдог гэж ярилцдаг байлаа. Одоо тэр жижиг арал усанд автагдан алга болжээ. 

	1991 оны 1 сарын 12-ны бямба гарагийн 8.50 минутаас 9.15 минутын хооронд зүүн нуурын мөсөн дээрээс баруун нуурын баруун эрэг хүртэл дугуй солонго татахыг Гурван нуурын амралтын дарга Даржаа, орлогч Пүрвээ, ажилчин Мөнхбаяр, Янжин нарын арваад хүн нүдээр үзэж ихэд гайхжээ. Дүн өвлийн энэ онцгой сонин үзэгдлийг үзсэн хүмүүсийн олонх нь одоо энх тунх явж байна. 

	 

	16. Хажуу булаг

	Дэлүүн болдгоос баруун хойш холгүй Баян овоо уулын зүүн суганаас шүд хага ташим хүйтэн булаг бургилж байдаг. Түүнийг Хажуу булаг гэнэ. Тэмүүжин мэндлээд гурав хоносны дараа энэ булгийн усаар биеийг нь угаасан гэдэг. Өүлүн хатны цай ундыг ч энэ булгийн усаар чанаж өгдөг байсан домогтой. Үүнээс улбаалан одоо хүртэл энэ булгийг Чингисийн ундны ус гэж нэрлэсээр иржээ. 

	Одоо ч ходоодны хүчил багатай хүмүүс энэ булгийн ус ууж, цай хоолондоо хэрэглэхэд тун тохиромжтой. Бас мотоциклийн аккумлятор цэнэглэхэд нэрмэл ус орлодог юм. 

	 

	17. Дөрөө

	Онон, Балж хоёр голын уулзвараас хойхно Дөрөө гэдэг нутаг бий. Чухам тэнд Тэмүүжин анх хүлгийн дөрөөнд хөл тавьж, улмаар морь унаж сурсан домогтой. Тийм учраас Дөрөө хэмээн нэрлэгджээ. 

	 

	18. Мэргэн хөтөл

	Дэлүүн болдгийн баруун талын уулын баруун хөтөл дээр Тэмүүжин арван гурван настайдаа анх яргуйн гөрөөс харваж агнасан гэдэг. Тэгтэл дүү нар нь "ёстой мэргэн харвалаа" гэж бөөн баяр хөөр болжээ. Түүнээс хойш энэ хөтлийг Мэргэн хөтөл гэж нэрлэжээ. Урьд энэ хөтлөөр хүмүүс давахдаа мориноосоо буудаг байв. Даншгийн мэргэн харваач Шагдар мэргэн Мэргэн хөтлийг давахдаа мориноосоо бууж хэт хутгаа буулган Баян-Овоо буюу Тугийн овоо өөд байна байн харж залбирч явсныг хамт явсан нутгийн өвгөд сая болтол ярьдаг байв. 

	 

	19. Бөгтөр мод

	Боголын гацаанаас доош Бөгтөр мод гэдэг газар бий. Тэнд хонио хариулж явсан Бэгтөрийг Тэмүүжин, Хасар хоёр харвасан гэдэг. Бэгтөр барьж явсан шилбүүр модоо тулж босоод хөсөр унажээ. Бэгтөрийг нутаглуулснаас хойш барьж явсан мод нь удаан хугацаанд хэвтдэг байснаас тэр газрыг Бэгтөрийн мод гэж нэрлэх болжээ. Бэгтөр гэдэг үг сунжирч одоо Бөгтөр мод гэж нэрлэгдэх болсон бололтой. 

	Бөгтөрийн харвагдсан гэх тэрүүхэн тэгш дов дээр одоо хүртэл нэг ч айл өвөлжөө бууц төхөөрдөггүй, зөвхөн өвсийг нь хадаж авдаг гэнэ. 

	 

	20. Тугийн овоо

	Энгэр хормой дээр нь Дадал сум төвлөрдөг битүү модтой уулыг Чингисийн тугийн овоо гэж нэрлэдэг байжээ. Чингис хаан аян дайнд мордохын өмнө их хар тугаа энэ уулын оройд залаад эзэн тэнгэр сүлдээ дуудан мөргөж ёслоод овоогоо нар зөв тойруулан их цэргээ хөдөлгөдөг байсан гэнэ. Хожим Угтамын хийдийн Довчин гэгээн ирэхдээ энэ уулыг хонин шүүстэй тахидаг болгож Баян-Овоо хэмээн нэрлэгтүн гэж айлджээ. Гэвч тугийн овоо нэр нь одоо хүртэл мартагдаагүй байна

	 

	21. Барч овоо

	Тэмүүжин дайснаа дарж их ялалт байгуулан олон овог аймгийг нэгтгэн захирах болов гэнэ. Хаан ширээнд ч өргөмжлөгдөх болж. Тэгээд төрсөн нутаг, Онон голын хойд биеийн нэгэн сайхан дэнжийг сонгожээ. Тэнд агссан нум саадгаа буулган тавих гэтэл тавиур байсангүй гэнэ. Тэгтэл Билэгт гэдэг бөх Ононы ёл хадны бага цохиог хөшиж ховхлоод авчирчээ. Тэмүүжин тэр хадан дээр нь нум саадгаа тавьжээ. Тэгээд Тэмүүжинийг цагаан эсгий дээр залж суулган хамаг монголын хаанаар өргөмжлөх их найр ёслол үйлдсэн гэнэ. Түүнээс хойш Тэмүүжиний нум саадгаа тавьсан тэр цохио хадыг Барч овоо гэж нэрлэн тахиж наадам хийдэг болжээ. Барч Овоо Дэлүүн болдгоос баруун урагш гучаад километрт байдаг юм. 

	 

	22. Сангийн тавиур

	Тэмүүжинийг хаан ширээнд өргөмжлөх их ёслолын үеэр Онон голын нөгөө эрэг дэх толгой дээр агь ганга, далийн цэцэг, арц зэрэг анхилам үнэртэй ургамал шатааж их сан тавьжээ. Түүнээс хойш тэр толгойг Сангийн тавиур хэмээн нэрлэх болсон гэнэ. 

	 

	23. Тамгын чулуу

	Дэлүүн болдгоос хойш арваад километрт Балж голын хойд бие, уулын энгэрт нэгэн том хүрэн хад бий. Тэмүүжин хаан ширээнд өргөмжлөгдөх тэр үеэр гурван өглөө нар мандах цагаар нэгэн цагаан шувуу тэр чулуун дээр сууж "Чингис Чингис Чингис" гэж донгоджээ. 

	Нэг баатар тэр чулууг хага харвасанд шар гэрэл цацарч, дараа нь цагаан гэрэл дээшээ цацарчээ. Хоёр хэсэг болон хагарсан чулуунаас Хас Эрдэнийн чулууг сийлсэн алтан бариултай тамга гарсан байна. Тэгээд Тэмүүжинд Чингис хаан нэр өргөмжилж, чулууг Тамгын чулуу гэж нэрлэсэн домогтой. Тамгын чулууны орчим ямар ч зудтай жил цас тогтдоггүй нь тун сонин. 

	 

	24. Сантхаан овоо

	Тамгын чулуунаас зүүн тийш хориод километрт Онон голын хойд биед Сантхаан гэж тахилгатай уул бий. Түүний өвөрт Чингис хааны адуун сүргийн эрмэг цагаагч гүүнээс эр хоёр загал хүлэг төрсөн домогтой. Сантхааны өвөрт гүү унагалуулахад хурдан морь гардаг гэсэн яриа байдаг юм. Дээр үеэс Сантхааныг тахих үеэр Боржигон сэцэн вангийн хошуу болон Хэрлэн голын урд талын нутгуудаас хүмүүс гүүгээ хөтлөн ирж тахилгын сангаар утаж, овоог тойроод буцдаг байжээ. Хурдны морьдыг ч уяхын өмнө Сантхааны тахилгад аваачин сан тавиулдаг уламжлал одоо ч бий. Сантхааны тахилгын үеэр Хэрлэнгийн урд талаас хүмүүс гүү морьдоо авчирч сан тавиулдаг байснаас хурдан хүлэг олноор гардаг болсон гэдэг яриа ч байдаг юм. Одоо ч хүмүүс Сантхааны орчимд адуугаа бэлчээж, гүүгээ унагалуулах сонирхолтой байдаг гэнэ. 

	 

	25. Бөөр булаг

	Дэлүүн болдгийн баруухантай Бөөр булаг гэж өвөл зунгүй бургилж байдаг булаг бий. Энэ булгийн зүүн дэнжид Чингисийн дархны газар байсан гэнэ. Тэндхийн хөөрөг буурын ширээр хийгдсэн байжээ. Тэгээд энэ булгийг Буур булаг гэж нэрлэсэн нь сунжирсаар Бөөр булаг гэгдэх болжээ. 

	 

	26. Чингисийн сүлд

	Чингис хаан аян дайнд явахдаа тэмдэггүй хун цагаан азаргыг их хар тугийнхаа дэргэд авч явдаг байжээ. Тэр азарга нь нуруундаа эмээл тохуулж үзээгүй эмнэг хангал адуу юм санж. Чингисийн адуун сүргийн эрмэг цагаагч гүү гурван жил хээлтэй явж байгаад унагалахад нь мөнгөн цагаан унага дөрвөн хөл дээрээ босоо төрсөн байна. Тэгээд ч тэмдэггүй цагаан адуу маш ховор байдгаас түүнийг онгон сүлд болгожээ. Төрийн сүлдэнд морь дүрсэлдэг нь үүнээс улбаатай гэж өвгөд хөгшид хэлэлцдэг билээ. 

	 

	27. Эрдэнэ толгой

	Баянхаан уулын өөдөөс харсан нэгэн толгойг Эрдэнэ гэнэ. Чингис хааны онгоныг харж хамгаалуулахаар Эрдэнэбаатар гэгчийг тэр толгойн орой дээр суулгасан домогтой ажээ. Гэр нь ердөө л толгойнхоо өвөр хормой дээр байдаг байж. Энэ толгой ч тэр баатрын нэрээр Эрдэнэ нэртэй болжээ. 1924 он хүртэл энэ толгой дээр байнгын харуул суудаг байсан яриа бий. Толгойн урд талаас дээшээ гардаг жим, оройд нь гэрийн буурь бий гаж анчид одоо ч ярьдаг. Жижиг зандан авдартай Чингис хааны хураангуй түүх, Эрдэнэ уулын тахилгын сан гэдэг хоёр ном, тэнд байнга нутагладаг Өлзий бичээч гэгчид байжээ. Өлзий бичээч 1933 онд мориндоо чиргүүлдэн нас барсан ажээ. Тэр бээр харанхуй бүрэнхийгээр гэртээ давхин иртэл эсгий үүд сөхөгдөн гэрэл гарч, морь нь үргэж давхиснаас ийм явдал болжээ. Түүнээс хойш зандан авдартай хоёр номын сураг тасарсан байна. 

	 

	28. Сэлбэгийн дэв

	Дэлүүн болдгоос баруун хойш хориод километрт Сэлбэгийн дэв хэмээх газар бий. Тэнд Чингис хааны цэргийн зэр зэвсэг, тэрэг тоногийг засаж сэлбэдэг дархны газар байжээ. Энэ газар уламжлагдан хожуу үе хүртэл мод бэлтгэдэг, модоор тэрэг чарга, янз бүрийн эдлэл хийдэг газар байсан гэдэг. Тэгээд Сэлбэгийн дэв нэртэй болжээ. 

	 

	29. Чингисийн морины уяа

	Болдгийн дунд нуурын баруун хойд дэнж дээр тав зургаан талтай босоо чулуу байжээ. Түүнийг Чингисийн морины уяа гэж нэрлэдэг байв. Тэр чулуу 1930-аад оны үед үгүй болжээ. 1940-өөд онд хоёр нуурын хооронд модон шон босгосон байна. 

	 

	30. Чингисийн хүйн чулуу

	Олон жилийн өмнө дунд нуурын дундах болдгийн урд хэсэгт нэгэн том хар чулуу байдаг байжээ. Хүмүүс тэр чулуунаас эмтэлж аваад хойшоо Оросын хил давуулж урагшаа Хэрлэн гаргаж Чингисийн хүй дарсан чулуу, халуурсан бүлээрсэн хүүхдэд ээлтэй гэж худалддаг байжээ. Айлууд ч төвөггүй авдаг юм санж. Тэр чулуу 1920 хэдэн оны үед нуурынхаа усанд автаж үзэгдэхгүй болсон гэж настнууд ярьдаг байв. 

	 

	31. Дэгэн Жигэн

	Эрт урьд цагт энэ нутагт их баян Дэгэн гэдэг ноён Жигэн гэдэг хатантай байжээ. Нэгэн удаа Дэгэн ноёных Онон голын хавцлаар олон тэмээн хөсөгтэй нүүж явжээ. Тэгтэл сүүлчийн тэмээ туйлж бүх ачаа хөсөгтэйгөө Дэгэн ноён Жигэн хатан хоёр хавцал руу нисэж Ононы  усанд үйгджээ. 

	Нисэж явахдаа ноён хатан хоёр Жигээн, Дэгээн гэж бие биеэ дуудсаар байжээ. Түүнээс хойш Ононы  энэ сүрлэг хавцлыг Дэгэн Жигэний хавцал гэх болжээ. 

	Нэгэн удаа Тэмүүжин хүч тэнцвэргүй тулалдаанд түрэгдэн ухарсаар Дэгэн Жигэний хавцалд орж аврагдсан домог яригддаг. Энэ бол эртний Зээрэн хавцал мөн гэж настай хүмүүс ярилцдаг юм. Ийм цуутай хавцал Ононд өөр байхгүй. 

	 

	32. Билгүүт Хэнгэрэгт

	Дадал сумын нутгийн хойд зах Монгол-Оросын хилийн заагаар Билгүүт Хэнгэрэгт гэдэг газар бий. Чингис хаан нутгийнхаа зүүн хойд хэсгийг хамгаалуулахаар түмт бүрээс арван цэрэг татан авч мянга болгоод Билгүүтэй баатарт захируулжээ. Түүнээс хойш Чингис хаан их цэргээ авч баруун зүг аян дайнд явах болоод Билгүүтэй баатрыг дуудуулжээ. Билгүүтэй баатар цэргүүдээ байлдааны туг, их бүрээтэйгээ авч, зуун цэргийг дохионы хэнгэргийн хамт үлдээгээд явсан байна. Алтай хангайн арван гурван уулыг давж байлдсан тэр аян дайнаас Билгүүтэй баатар эргэж ирсэнгүй гэнэ. Тэгээд мянган цэрэг захирч байсан нутгийг нь Билгүүт, дохионы хэнгэрэг байсан газрыг нь Хэнгэрэгт гэж нэрлэх болжээ. Бүр хожуу хэнгэрэг нь Оросын буриад нутаг дахь Бэрсийн дацанд залагдаад сүүлдээ сураг тасарчээ. 

	Билгүүтэй баатар баруун зүг аян дайнд мордохдоо үлдээсэн зуун цэрэг байрлаж, хүн тус бүр нэг мод босгон туг хийсгэж, шөнө нь олон гал асааж байсан тэр газрыг Зуунмод хэмээн нэрлэдэг болсон байна. 

	 

	33. Угалзар гол

	Чингис хаан аян дайн хийхээр хөдлөхдөө Онон голын хойхнуур урсах жижиг голын өндөрлөг дэнжид их цэргээ жагсааж шадар жанжин баатруудтайгаа уулзаж биечлэн ярилцаж зөвлөлддөг байжээ. Тэр газрыг уулзахын буюу Угалзарын гол гэж нэрлэдэг болжээ. 

	Бүр хожуу үед Галданбошигт хаан Угалзарын голд ирж зүүн монголын ноёдтой уулзан ярилцаж байсан гэдэг. 

	 

	34. Хөхчү бөөгийн агуй

	Чингис хааны үед Хөхчү бөө морьтойгоо байрладаг урт хавцал бүхий том агуй Дэлүүн болдгоос урагш хориод км-т Ононы  ууланд байжээ. Агуйн дээрээс Болдгийн гурван нуур, Баянхаан, Сантхаан уул харагддаг гэнэ. 1940-өөд онд Хөхчү бөөгийн агуй орчмын чулуу хүчтэй дуугарч нурсан байна. Тэгээд хавцал хонгил нь дарагдан агуйн эхний хэсэгхэн хонгил үлдсэн гэж нутгийн өвгөд ярьдаг юм. 

	 

	35. Хёрхон гол

	Баянхаан уулын араар урсаж зүүн сугаар нь ороон Балж голд цутгадаг хүчтэй ширүүн урсгалтай үзэсгэлэнтэй сайхан уулын голыг Хёрхон гэнэ. Жар, далаад жилийн өмнө 1940 хэдэн онд энэ голыг Хорхоног хөндийгөөр нь нутагладаг айл хүмүүсийг Хорхоногийхон гэдэг байлаа. Тэр нутгийнхныг хочилж шоглохдоо Хорхоногийнхон, Хорхоног гүзээнийхэн гэдэг байжээ. 

	Сүүлдээ Хёрхон гол, хёрхоныхон гэж ярих болсон байна. Үүнээс үзвэл энэ гол эртний Хорхоног Жубурын гол мөн гэж нутгийнхан ярилцдаг домог бий. 

	Эрт цагт Хотол баатрыг хаан ширээнд өргөмжилж Хорхоног голын дэнж дээр их хуралдай хийжээ. Тэгээд тэр газартаа том цохио чулуугаар овоо босгон их найр наадам хийсэн байна. Тэр чулуу одоо хүртэл гэр чулуу гэж нэрлэгддэг ажээ. 

	Хэдэн зуун жилийн өмнө гэр чулуунаас хойш монгол, оросын хилийн зааг газарт хилийн билэг тэмдэг болгон том овоо босгож Хорхоногийн их овоо гэж нэрлэжээ. Сүүлийн үед энэ овоо хилийн цаана гарсан тул наад хөтөл дээр нь жижиг овоо босгон Хорхоногийн овоо гэж нэрлэсэн байна. 

	 

	36. Дэлүүн болдог

	Тэрэнги л модон шэмэдхэлтэй 

	Тэмүүжин түрэhэн Дэлюүн болдог 

	Тэсэшэгүй тэмэсэлэй эсэстэ 

	Тэнигэрхэн Монголной дэгжэжэ байна 

	 

	Шэлбээhэн модон шэмэдхэлтэй 

	Шэнгэстэй түрэhэн Дэлюүн болдог 

	Шэрүүхэн тэмэсэлэй эсэстэ 

	Шинэхэн Монголной дэгжэжэ байна

	 

	Чухам хэдий үед зохиогдсоныг бүү мэд, ийм нэгэн ая хэмнэл сайхантай буриад ардын дуу олон үед дуулагдсаар өдий хүрчээ. 

	 

	5. Монголын Убаши хунтайжийн тууж

	Монголын Убаши хунтайж уулын хар барс болсон урианхай сайн Мажиг хоёулаа хангайн хар булгаас харь Дөрвөн Ойрадыг дайлъя гэж найман түмэн цэрэг мордож ирэхдээ Налах үхрийн даваа давж Нал Хар Бөрөгт найман түмэн цэрэг хүрч ирж Дөрвөн Ойрадын нутагт дөрвөн анги туршуул тавьж олж ядаад монголын Убаши хунтайж, сайн, муу, дунд гурвуулаа чуулаад Урианхайн сайн Мажиг эхлэн олон сайдуудад Убаши хунтайж зарлиг болов. За, залуус сонсогтун. Дөрвөн Ойрадын зан нь нутагтаа ирсэн дайсанд холч морь, хоточ нохой мэт тарамдаж үл олддог биш үү. Дөрвөн Ойрадад хэлүүлээд харивал ямар вэ. Тэр залуус чинь санасан санаа энэ байна. Үүнийг зөвшөөрвөл харья, буруушаавал явъя гэж хэлэв. 

	Убаши хунтайжийн энэ зарлигийн хариуг уулын хар барс болсон Урианхайн сайн Мажиг урагшлан суугаад Убаши хунтайжид мэдүүлжээ. Ноёдын зарлиг зөв боловч Монголын Убаши, Урианхайн Мажиг хоёул хангайн хар булгаас харь Дөрвөн Ойрадыг үзье гэж цэрэг мордож ирэв гэхийг Харь халуун ойр хол цөм сонссон билээ. Одоо малын барааг үзээд иж зул (дутааж) харивал үрийн үрд муу нэр сонстох буй за ноёд гэв. Монголын сайн, муу, дунд гурвуул үүнийг зөвшөөгөөд Убаши хунтайж зарлиг болов. Дөрвөн Ойрадын нутаг өмнө ч байна, хойно ч байна хаа гэж явна та, гэв. Урианхайн сайн Мажиг ноёдын зарлиг зөв Дөрвөн Ойрадын нутаг их боловч нэг тивд хамт байдаг найман хоногоор болзъё. Нарийнаар хайлгая нааш цааш явах газрыг нь би заая гэв. Найман түмэн хүнээс даяар мэддэг хоёр зуун залууг гаргая. Бум зургаан түм агтаас дөрвөн зуун морь гаргая. Миний заасан газраар явж хайтугай. Оловч эс оловч найман хоногт иртүгэй гэв. Цөмөөр үүнийг зөвшөөрөөд хоёр зуун туршуулыг уулын хар барс болсон Урианхайн сайн Мажиг дагуулж гаргаад цэргийн захад Хар уулын оргил дээр гарч хоёр зуун туршуулдаа Дөрвөн Ойрадын нутгийн зүгийг зааж өгөөд энэ зүгт явагтун өмнө чинь Эрчис гэдэг мөрөн харгана (дайралдана). Эрчисийг уруудагтун. Дээд бие нь хар мод, доод бие нь шар хулс. Тэр хоёрын завсарт Мааньт гатлага буй. Түүгээр гатлагтун. Тэр талаар нь өөд уруу хайгтун. Түүнд юм эс олдмогц түүнээс өөдөлс гээд эгцдээ гарагтун. Маргааш асгандаа (орой нь) ус ууж амрагтун. Эмээлийн адаг шар хулс гэдэг намаг булагтай хар уул болно. Түүгээр явж хайгтун. Түүнд юм эс олдмогц тэр ууланд тасардаг Бажи Гинжил хоёр голын эхэн ирдэг. Түүгээр хайгтун. Энэ гурвуулд юм эс олдвол харьж ирэгтүн. Чадвал та хэл (хүн) барьж ирэгтүн. Ядвал та үзэж ирэгтүн. Оловч эс оловч найман хоногт чангад явж цааш нааш ирж зангаа (мэдээгээ) өгөгтүн. За залуус та ч үйлээ бүтээж мэнд ирэгтүн. Би ч цэрэгтэй харья гээд харив. 

	Тэгээд сайн Мажигийн захисан ёсоор монголын туршуул Эрчисийн маань гатлахаар гатлаад тэр талаар нь өөд уруу хайж юм эс олов. Эмээлийн адаг шар хулсаар хайвч нутаг эс олдов. Бажигинжилийн эхээр хайж явтал хэв бүстэй хилэн оймстой 7 настай гунан халтар морьтой хөвгүүн харгалдав. Тэр хөвгүүнийг өрүүн (өглөө) хөөгөөд асхан (үдэш) гүйцэж барив. Хоёр зуун туршуул дундаа авч суулгаад зангийн сурав (учрыг асуув). Хэний хөвгүүн бэ чи, юу хийж явав, чи хэл хөвгүүн гэв. Би Байбагасханы албат билээ, есөн цагаан тэмээ хайж явлаа гэв. 

	Дөрвөн Ойрад цэрэгтэй юу, цэрэггүй юу нутаг нь хаа байна гэв. Хөвгүүн хэлэв. Таныг сурч ирэгсэд биш барьж ир гэсэн биш үү. Үгийг ахмадад нь хэлдэг, дээлийг захаар нь өмсдөг биш үү, амьд хүргэгтүн намайг амаараа ирч мэдүүлье гэв. 

	Хөвгүүний үг энэ. Засаж дуу гаргаж ядаад, зандаж үг сурч ядаад, айлгаж ч ядаад, аргадаж ч ядаад зөвшилдөв. Маныг сурч ир гэсэн биш барьж ир гэсэн билээ. Үүнийг амьд хүргэе гээд аваад харив. Дөрвөн Ойрадын занг мэдүүл гэж хоёр хүн урьдаар илгээв. Дөрвөн Ойрадын захаас долоон настай хөвгүүнийг барив. Занги нь энэ гэв. Монголын Убаши хунтайж эхлэн олон сайн, муу, дунд гурвуулд үүнийг хэлж байтал, долоон настай хөвгүүнийг авч ирэв. Хөвгүүнийг хатуу үгтэй хөвгүүн гэхийг сонсоод найман хөлтэй зандан ширээн дээр илд сугалаад тавив. Убаши хунтайж найман тэрэмтэй (ханатай) хар цоохор барсын арьсаар бүрсэн хош (илүү) өргөөнд долоон настай хөвгүүнийг авч ирэв. Найман хөлтэй зандан ширээн доор сөгдүүлж суулгаад хоёр гарыг нь ард нь хүлж баруун өвдгийг нь уулын хар барс болсон Урианхайн сайн Мажиг дарж, зүүн өвдгийг нь Баахан цэцэн дарж суув. Убаши хунтайж хөвгүүний үгийг сурахдаа, За исал хөвгүүн үгээ хэл гэв. Дөрвөн Ойрад цэрэгтэй юу, цэрэггүй юу, тэд юу хийж байна, хэл гэв. Тэгмэгц хөвгүүн Убаши хунтайжид мэдүүлжээ. Ноёд айлгалгүй сурагтун, алдалгүй мэдүүлье. Хохимнолгүй (яаралгүй) асуугтун, хоцролгүй мэдүүлье. Дөрвөн Ойрад зарааны үс, хөрөөний шүд болж, бат дөрвөлжин болж, байнга цуг байдаг. Мэдсэнээ мэдүүлье. Үл мэдсэнийг мэдүүлж болохгүй гэв. Убаши хунтайж, хөвгүүний тэр үгэнд боогдоод, Ойрадын наад захад хэн байна. Цэрэг нутаг алиныг ч хэл гэв. 

	Хөвгүүн мэдүүлнэ. Ойрадын наад захад тож мөнгөн дуулгатай, товруут улаан хуягтай, торгон сайхан улбаатай (хүрэмтэй) толботой цоохор морьтой мангадын хөвгүүн сайн Сэртэнг хоёр мянган залуугаа дагуулж 2000 жадаа хатгаж 2000 морио сойж, дайрах гөрөөс хаа байна, дайлалдах дайсан хаа байна гэж шүдээ хавирч шүлсээ залгиж сууна. Ноёд түүнд дур чинь хаа байна гэв. 

	Исал тэр чинь гайгүй, түүний цаана хэн байдаг вэ, хэл гэв. Олон сүрэг хонинд довтолсон, оготор хөх чонын хэвтэй, дүртэй өнжин юм идээгүй, өлөн бүргэдийн нүдтэй, зүүнгар Хотгойдын ноён Хар хул зургаан мянган хүнтэй, тэр хэвээр байдаг. Ноёд түүнд дур чинь ямар байна. 

	Исал тэр чинь гайгүй. Түүнээс цаана хэн байдаг вэ хэл гэв. Нарийн голын эхэнд, нарийхан шарга морьтой найман мянган цэрэгтэй Урт голын бэлчирт Ойрадын сайн Тамана баатар тэр хэвээр байдаг. Ноёд түүнд дур чинь ямар вэ гэв. 

	Исал тэр чинь гайгүй, түүний цаана хэн байдаг вэ, хэл гэв. 

	Алах булахдаа дуртай, арван барсын дуутай айхавтар таван барсын ах хошууд Байдагас хан түм зургаан мянган залуугаа дагуулж, арван таван тэрэмтэй алаг байван ордондоо, Дөрвөн Ойрадын төрт шашин хоёрыг хүүрнэж дөрвөн зүгт надтай адилхан нэгэн чинээ хүнгүй буй за гэж амаа ангайн, алгаа сарвайж сууна гэдэг. Бие минь хүний хөвгүүн би, нас минь долоон настай. Дөрвөн Ойрадыг эргэсэнгүй би. Ойрадын хөвгүүд дөрвөн зүгт буй. Миний занги энэ гэв. Тэгээд Убаши хунтайж тэр хөвгүүнийг авч гарч туг тай гэв. Хоёр хүн авч гартал ноёнд үг мэдүүлье би гэв. Дахиж суулгаад исал хөвүүн үгээ хэл гэв хөвүүн хэлнэ. Монголын сайн Лайхуур хан Дөрвөн Ойрадын сайн ноёд хоёр эмээлийн адаг Шар хулсанд байр хийгээд эвлэж эелдээд харихдаа хүүрнэлдэв гэж эс бил үү (хэл барьсан хүнийг хэлүүлэн байж алдаг болж гэм ээ нь хэл тасарч хоцоръё гэж андгайлалдсангүй бил үү хэлсэн сайн үгээ мартаж хийсэн сайн андгайгаа зөрчиж намайг юунд үхүүлнэ та. Нас минь долоон настай муу хүний хөвүүн билээ би амийг минь хайрлагтун ноёд оо гэв. Убаши хунтайж хариу зарлиг эс болж басам хөвгүүнийг хоёр хүн авч гартал Ойрадын занги мэдүүлнэ би, хэл хөвүүн гэв. Алах булахад дуртай арван барсын дуутай айхавтар баван барсын ах Хошууд Байбагас хан хэлнэ гэдэг билээ. Убаши хунтайжийн харцага ясыг дэрлүүлж хар цусыг нь асгаруулж хар тугийг нь хамгийн өмнө хугачиж орхиод хайрладаг Дар хатантай нь нийлж цусан улаан хацрыг нь үнсэж цуутай цагаан биеийг нь тэвэрч ардай цагаан арвинд (харвинд нь) арван хар савраа хүргэж будмал улаан хацарт нь буянт сахлаа хүргэж буян хишиг хоёрыг нь эзлэв гэж эрт Бамбадаас авсан гянт болд илдээрээ хатааж хийсэн хар болд дуулгаа гал гартал цавчив гэдэг тэр үгийг та санахгүй байна уу гэв. Тэгээд хөвгүүнийг авч гараад туг тайх болов, монголын дотроос туг ерөөх хүн эс гарч тугийн эзэн би болов. Би ерөөвөл ямар гэж хөвүүн хэлэв. Хөвүүн сайтар ерөө, би ч сайтар ерөөе, та ч сайтар сонсогтун гэв. Хайрхан дайчин тэнгэр идэж уугтун Убаши хунтайжийн хар цусыг нь асгаруулав, харцага ясыг нь дэрлүүлэв, хар тугийг хамгийн хаалшанд (замд) хугачиж хаяв. Хайрладаг Дар хатныг нь хамгийн эзэн Байбагас авав. Урт хар туг нь Ойрадын хөлд хугаран хоцров. Унадаг орог саарал морь нь улаан торгон цулбуураа унжуулаад явсныг Ойрадын нэгэн хөвүүн жолооноос жадаараа өлгөж аваад унаж явах болтугай. Баажий голд балбартал цохиулаад хөдөө талд хөмөртөл чичүүлэгтүн. Эмээлийн олон долоодойд элэг бөөрөө авагтун, хадтай голын эхэнд хиар яйр цохиулагтун, булагт хөндийн адагт бут няц чичүүлэгтүн буян хишиг хоёрыг чинь Ойрадын хөвгүүд авах болтугай өндөр ууланд хүрээд өнхөрч унах болтугай гээд хөвгүүний амь тасрав. 

	Тэгээд монголын цэрэг нийтээрээ, тумагч (өлгөгдөгч) тэр хөвүүний үг үнэн худал ямар боловч муу ёр болов гэж энэ юу болов гэж их зовов. Тэгэвч монголын сайн Убаши хунтайж дайнаас зулж халив гэж нэр сонсохын оронд сайдах муудах ямар боловч яван байж хэрээ мэдье гээд явав. Эрчис голыг гатлаад эмээлийн адаг Шар хулсаар яваад Баажий гинжилийн эхэнд очиж, тэнд найман түмэн цэрэг бууж байгаад арван гуравтайгаасаа нааш 37 нас хүртлээ дайны хөлд эндүүрч үзээгүй Баахан Балбасунг начин халтар морьтой нь Дөрвөн Ойрадад хоёр хоногоор болзоод туршуул тавив. 

	Убаши хунтайж, хош ачсан хотон цагаан тэмээгээ үхүүлээд залуусаа ирүүлээд магтаалын үг хэлж өгөв. За усанд ордог сэрхийн эвэр болсон уулгалан дайрдаг, улаан морины минь чих болсон залуус минь сонсогтун. Хар мөртэй хөвүүний хараал тэр биш үү, харь Дөрвөн Ойрадын занги тэр биш үү хар хөлсөө бүү хайлагтун гэв. Залуус ноёндоо мэдүүлэв. Хэзээ ч асгах цус нэг, хээр хэвтэх яс нэг, ноёдын үйлээс урвахгүй гэж хүржигнэсээр гарч одов. 

	Тэгээд Баахан Балбасун ирээд Ойрадын зангийг Убаши хунтайжид мэдүүлжээ. Дөрвөн Ойрад зарааны үс болж, хөрөөний шүд болж (дөрвөлжлөн) хамт байна. Маныг айсуй гэж саглаж (сэргийлж) байхыг ч мэдсэнгүй, би ерөөс сагтай (сэргийлэлтэй) байдгийг ч мэдсэнгүй би. Ойрадын занги ингэв. Убаши хунтайж зарлиг болгов. Дөрвөн түмээр уулгач хийлгээд, дөрвөн түмээр их хийгээд Ойрад руу явбал ямар вэ за гэнэ ээ чи гэв. Баахан Балбасун мэдүүлэв. Дөрвөн Ойрадтай байлдаад өрүүн зулбал (дутаавал) хөл гарах бид, асхан зулбал толгой тасрах бид гэсэнд Убаши хунтайж цухалдаад гэн худал боловч чи хайран залуусын минь зүрхийг шантруулах үгийг хэлэв гэж урьдах хөвүүний ёсоор болго гэв. Баахан Балбасун начин халтар мориороо арайхан зулж гарав. 

	Тэгээд Убаши хунтайж, Урианхайн сайн Мажиг хоёр хойд нэрийн тул явахыг зөвшөөгөөд уулгыг өглөө тавья гэж байгаад Убаши хунтайж уулгын хүмүүсийг урьдаар тавьж явуулав. Урианхайн сайн Мажиг түүнд нь зэвүүцэж Убаши хунтайжид очиж мэдүүлэв. 

	Гэрээс гарч явснаас нааш та олон буруу хэргийг хийв, одоо энэ бурууг чинь даах биш би. Хэл барьсан хөвүүний хэлэх үгийг сонсоод үхүүлсэн нэг муу ёр чинь тэр. 

	Найман хөлтэй зандан ширээнийхээ хөлийг хугачиж хаясан хоёр муу ёр чинь тэр. 

	Хотон цагаан тэмээгээ түлшний тайлгад идүүлсэн гурван муу ёр чинь тэр. Одоо надаас дайсны мал харамлаад уулгын хүмүүсийг урьдаар явуулсан дөрвөн муу ёр чинь энэ. 

	Хөтөч явсан сайн нөхдөөсөө дайсны мал харамласан учир чинь хар нохойн цус харамласнаас ялгалгүй байна. Харина би гээд түм таван мянган уулгачаа аваад харив. 

	Убаши хунтайж Дөрвөн Ойрадыг зорин явав. Урианхайн сайн Мажиг хүн бүр дөрвөн морьтой 2000 мянган хүнийг тавьж Баахан Балбасунд захиж бөөрөөр хүрч довтлоод хэлтгийгээр харьж ир. Хэл барьж Дөрвөн Ойрадад занга оруул. Нутаг минь хангайн Хар булагт байна. Харь Дөрвөн Ойрад таныг үзье гэж ирлээ бид. Одоо дөрвөн түмэн хүнээ аваад харив би. Наанаас чинь Убаши хунтайж цувсан сүрэг мэт одов. Түүнийг яахаа өөрөө мэдтүгэй гэж хэл оруул гээд илгээв. 

	Сайн Мажигийн захисан ёсоор Баахан Балбасун урьдчилан хүрээд урт хөлт (тэмээ)-ийг олзолж аваад ардаа хэл оруулжээ. 

	Убаши хунтайжийн уулгач, үхэр, хонь, олзлоод зогсжээ. Тэгээд Дөрвөн Ойрадын цэрэг цуглаж ирээд Убаши хунтайжийг гэдрэг гаргалгүй, урагш явуулалгүй, мөн доор нь буулгаад гурван хоног дайлав. Монголын цэрэг нийтээр муудаж ирэхлээр нь Убаши хунтайж хар тугаа чирээд хайрладаг залуусаа аваад гарч явтал, Ойрадын сайн Сэртэнг, олон цэргээс онцлон ороод, Убаши хунтайжид жад өргөхдөө мэдүүлсэн үг нь, За ноёд оо! Заарт хувцаснаас чинь өмсөж явлаа би. Давст шүүснээс чинь хүртэж явлаа би. Тэгэвч одоо харь Дөрвөн Ойрадын нэрийн төлөө, бор бөөрөнд чинь болд жад өргөе. Хажуу сүвээнд чинь хатан илд өргөе. Ноёд оо, толгой минь тэр гээд чичив. 

	Тэгээд Убаши хунтайж тэр шархандаа өөд болохын урьд орог саарлыг минь тавигтун, нутагт занги оруултугай. Залуус та нар ч харихгүй буй за. Хайран нэрээ санаж, халшралгүй байлдаж, харьж няцалгүй нэг нэгийгээ дэрлэн орогтун гээд орог саарлын буруу биеэр хийсэн одов. Убаши хунтайжийн хайрладаг залуус ноёныхоо ясан дээр мориныхоо мордох талын дөрөөний сурыг огтолж дөрвөн ойрадын цэргүүдтэй мөн тэнд цавчилдан байж үхсэн билээ. Дөрвөн ойрад монголыг дарсан тууж энэ. 

	Ойрадын сахиусан долоон настай хөвүүнд хувилж, Монголд цэлиг орхисон нь тэр болно. Энэ дайн гахай жил болов. 

	Эртний домог туужис. Монгол бичгээс буулгасан Д. Ёндон УБ., 1992. 37-45-р тал

	 

	6. Өөлдийн шар баатар

	Тэр нэгэн үед өөлдийн шар баатрын цэрэгт мянга гаруй адуу туусан халхын гурван хүний нэгдэх нь өндөр настай өвгөн, хоёрдох нь тэр өвгөний ач охин бөгөөд 18-19 орчим настай, халх монголын хөдөөгийн охидын сайн сайхан бүгдийг шингээж төрсөн байлаа. Гурав дахь нь тэр мянгаад адууг малладаг адуучин хүү байжээ. Адуучин хүү, охин хоёр халх нутагтаа байхдаа далдуур танилцаж ханилсан юм байжээ. Тэгээд тэр бүсгүй жирэмсэн болсон байв. Өөлдийн шар баатар үзэсгэлэн гуа охиныг хүчээр хатан болгож аваад түүнийг халх нутаг руу оргуулж болзошгүй гэж айсандаа өвөг эцгийг нь өрлөж алсан байна. Харин адуучин залуу араараа ч гарсан урдуураа ч гарсан адууг алдалгүй сайхан цаламддаг учир адуучин хэвээр нь үлдээжээ. 

	Ингэж тэр бүсгүй өвөг эцгийгээ өрлөж алуулаад хүчинд автагдаж Өөлдийн шар баатрын хатан болон суужээ. Өөлдийн шар баатар ан гөрөө, аян дайнд үргэлж цэрэгтэйгээ хамт явдаг байсан учир эзгүй хойгуур нь хайрт далдын амраг хар хүүтэйгээ үргэлж харанхуй шөнөөр уулзаж учирдаг байжээ. Гэтэл өөлдүүд тэр хоёрыг халх нутаг руугаа оргохоор хуйвалдаж байна гэж Өөлдийн шар баатарт хэлжээ. Үүний улмаас адуучин залуу баригдаж өдөр нь эрүү шүүлтэд тулгагдаж, шөнө нь мөглөнд хадгалагдаж эхэлжээ. Өөлдийн шар баатрын эзгүй хойгуур амраг бүсгүй нь адуучин залуудаа далдуур идэх уух юм зөөж аваачиж өгөөд толгойг нь тэвэрч баахан уйлж байгаад л буцдаг ажээ. Эрүү шүүлтэд ядарсан залуу тэр нэг шөнө ирэхэд нь хэлжээ:

	— За чи маргааш шөнө заавал над дээр ирээрэй. Би өдөр нь эрүү шүүлтэд, шөнө нь авдар мөглөнд зовж тарчилж амь бие гүйцэхгүйд хүрч байна. Би маргааш нөгөөдрөөс хэтрэхгүй үхэх байх. Харин чамтай ярьж зөвлөх юм байна гэж гэнэ. Тэгээд маргааш шөнө нь бүсгүйг очиход хэлжээ. 

	— Чи минь ашгүй ирэв үү. Чиний хэвлийд байгаа хүүхэд бол аргагүй чи бид хоёрын хүүхэд шүү дээ. Охин төрөх юм бол амь насанд нь аюулгүй, хэрэв хүү төрөх юм бол Өөлдийн шар баатар өөртэйгөө адилхан гарсангүй гэж хөнөөж мэднэ шүү дээ. Иймд охин гарвал айлтгүй, харин хүү гарвал хүүгийнхээ амийг өөрийнхөө амиар ч гэсэн хамгаалж хүн хийхийг бодоорой. Хэрэв ухаантай сэцэн сэргэлэн, цовоо хүү болж чадвал найм, есөн нас хүрснээс хойш тод монгол бичиг мэдэх хүнд шавь оруулж тод монгол бичиг заалгуулаарай. Арван дөрвөн нас хүрсэн хойно нь миний захиж үлдээсэн зүйлийг өгөөрэй гэж хэлээд энэ мөглөн доогуур нэг боодолтой юм бий, чи түүнийг аваарай гэж хүүхэнд хэлжээ. 

	Хүүхэн тэр доогуур гар сарвайж ухаж маажтал ямар нэгэн хүнд жинтэй боодолтой юм байжээ. Залуу тэр боодолтой юмаа өгч "За чи минь хүүтэйгээ амар мэнд яваарай, намайгаа битгий мартаарай, би ч маргааш гэхэд үхчихсэн байх вий гэхэд бүсгүй тэсгэлгүй уйлж, залуу ч бас уйлжээ. Ингэж энэ хоёр уйлаан болж хагацжээ. Ингээд маргааш нь адуучин хүү авдар мөглөнд үхсэн сураг дуулахад бүсгүй маш их гашуудан уйлжээ. Үүнээс хойш бүсгүйн гэдсэнд байсан хүүхэд хүний бойжилтын томролтоор аяндаа томорч хэдэн сарын дараа мэдэгдэхтэй зэрэг Өөлдийн шар баатар:

	За хө, халх нутгаасаа хүүхэд олж ирсэн үү, эсвэл хар өөлд надтай хүүхэдтэй болов уу гэж хардаж сэрдсэн байдалтай асуухад нь: — Би халх нутгаас юун хүүхэдтэй ирэх билээ, таны хатан ширээнд сууснаас хойш хүүхэд олсон гэж хариу хэлжээ. - Үнэн худлыг гарсан төрсөн цагт нь мэднэ дээ гэж Өөлдийн шар баатар занан өчив. Үүнээс хойш цаг хугацаа гүйцэж Өөлдийн шар баатрын аян дайнд явсан хойгуур нь хатан хүүхэд төрүүлсэн байжээ. Зовж зүдэрч байж гаргасан хүүхэд нь жигтэйхэн том, нас барсан адуучин залуутай яах аргагүй зүс царайгаар адилхан байжээ. Эх хүүтэй болсондоо баярлавч Өөлдийн шар баатар өөртэйгөө адилгүй гээд алчих байх гэж айж байжээ. Орой нар жаргах үед Өөлдийн шар баатар олон цэргүүдтэйгээ тоос манаруулсаар ирж явахад нь орд өргөөнд нь байсан хиа нар үрийн баяр сонсгож дуулгана гэж урдаас нь очжээ. 

	— Үрийн баяр, үрийн баяр их баатар жанжин минь гэж очиход:

	— Үр ч үр л байж, хүү юу, хүүхэн үү гэж очсон хиагаас асуужээ. 

	— Хүүтэй болсон гэжээ. 

	— Хүү нь ч хүү байж. Хүний өөрийн алин болохыг очиж байж шалгана даа гэж Өөлдийн шар баатар гаднаа хүрч ирэхтэйгээ зэрэг:

	За за, миний үр юм бол над аль! гэж аваад би анх хүүгээ дуудахдаа халхын хув харуудын нэг гэж дуудсанаараа Хув Нагварал нэр өгье гэжээ. 

	Ингээд Хув Нагварал хүү өсөж өндийсөөр яваад 7-8 нас хүрэхдээ жигтэйхэн цовоо сэргэлэн, арав гаруй насны хүүхэд шиг бие бялдар байдалтай болж байжээ. Энэ үед нь түүнийг Өөлдийн хошууны өвгөн ноён түшмэл гэдэг бичиг мэдэх хүнд шавь болгон өгч тэр үеийн тод, монгол бичгийг заалгаж эхэлсэн байв. Ингээд 11-12 нас хүрснээс хойш хүү эхийгээ хүн гэж үзэхээ байжээ. Бичиг үзэхийн хувьд гэвэл хэрэв бусад хүүхэд өдөрт нэг хуудас тогтоовол тэр хүү хоёр хуудас тогтооно, хоёрыг бичвэл тэр дөрвийг бичдэг цэцэн цэлмэг хүүхэд байв. Тэр хүү Өөлдийн шар баатар эцэгтээ жигтэйхэн энхрий хайртай, ан гөрөө, аян дайнаас бууж ирж явахад нь аавыгаа угтана гэж морьтой явган гүйдэг атлаа, эхийгээ үг хэлэхэд нь ердөө тоохгүй, миний ачит эх ч гэж ойшоохгүй байхад нь эх нь дотроо их л гомддог байжээ. Ингэсээр хүү 14 нас хүрэхэд 15-16-тай хүүгийн дайтай болжээ. 14 нас хүрээд байхад нь Өөлдийн шар баатар нэг өдөр ан гөрөөнд явах гэж хамаг олон баатар цэргээ жагсааж байтал нь хатан нь гадаа сууж байжээ. Гэтэл хүү нь:

	Ааваа анд ганзагатай, аянд олзтой яваарай гээд эхийнхээ толгой дээгүүр харайж гараад цаад талд нь буухдаа түлхэж унагажээ. Тэгэхэд нь Өөлдийн шар баатар:

	Ёстой зөв миний хүү халх шивэгчин эмийг ингэж л байхгүй бол эцэг хүү хоёрыг толгой дараална гэж хэлээд олон цэрэгтэйгээ ан гөрөөнд явжээ. Ингэсэн хойно гэртээ орж ирэхэд эх нь хүүдээ гомдож ийм үг хэлжээ:

	Чи намайг өөлдүүдтэй нийлж их дарлана гэнэ ээ, чи өөрийгөө Өөлдийн шар баатрын хүү гэж бодно уу, өвөг эцэг чинь Өөлдийн шар баатарт өрлөгдөж алагдсан, өөрийн чинь эцэг мөглөнд үхсэн, чи бид хоёр өнчирсөн эх үр хоёр байна, чи тэгэхэд харь өөлдөд ирээд намайг төрсөн эхээ гэж санахгүй дарлана гэнэ ээ, чи намайг ингэж дарлахаар шууд ал! гэж уйлж унажээ. Гэтэл хүү:

	— Ээж минь бүгдийг мэдэж байна, битгий уйл гэжээ. 

	Чи мэдсэндээ тэгж эхийгээ дарлаж байдаг юм уу гэж эх нь уцаарлахад:

	Тэгж болохгүй, та сонс л доо. Би танд бүх учрыг хэлж өгье, өвгөн багш надаас арван нас хүрч байхад ингэж асууж билээ. 

	Чи өөрийгөө хэний хүү гэж санаж байна гэхэд нь би:

	— Та намайг хоноцын хүү гээ юу, би Өөлдийн шар баатар гэдэг алдарт жанжны ганц хүү байна гэхэд өвгөн багш:

	Эхийнхээ далавчинд хоргодож болжмор шиг амиа хамгаалж хүний зэрэгтэй бойжиж байна. Чи бол Өөлдийн шар баатрын хүү биш, харин эхтэй чинь халх нутаг руу хамт оргох гэсэн, хардагдаж мөглөнд хатаж үхсэн халхын адуучин залуугийн хүү мөн. Чи хүний зэрэгт хүрч чадах юм бол алагдсан эцэг, аавынхаа өшөөг авах ёстой хүү юм шүү. Энэ үгийг би чамд хэлэхгүй байвал зохих байсан юм. Миний сэтгэл ийм зөөлөн байдаг нь би халх эхнэртэй өөлд хүн учир халхчуудад арай дотно байдаг учраас чамд хэлж байна, харин үүнийг хэнд ч битгий хэлээрэй гэж надад хэлж захисан юм сан. 

	Тэгээд би учрыг ойлгож өөлд эцэгтээ илүү хайртай, танд муу юм шиг байдаг нь эцгийн хайрыг булааж харгүй сайн сайхнаар бойжоосой гэсэн миний санаа энэ юм гэж эхдээ хэлжээ. Эх ч энэ үгийг дуулсан хойноо:

	За тэгвэл миний хүү энэ учрыг ойлгосон байжээ, ээж нь яаж далдаас тааж мэдэх вэ бүх учрыг одоо ойлголоо. Тэгэхээр чи яах вэ Өөлдийн шар баатрын нүдэн дээр ээжийгээ яаж дарладаг, яаж давшилдаг сан бэ дотроо чиний санаа сэтгэл иймийг мэдсэн хойно ээж нь баярлаж байх нь тэр. Миний хүү 14 нас хүрч ухаан суужээ. Муу талийгаач эцэг чинь авдар мөглөнд үхэхийнхээ өмнө намайг заавал ирж уулзана уу гэхэд нь намайг очиж уулзахад өгсөн нэгэн зүйл хадгалсан бий, чамд би гаргаж өгье гэж нөгөө далдалж нуусан хүнд жинтэй юмыг задалж гаргатал тугалган дээр зурсан тэр үеийн тод монгол бичиг байжээ. Энэ бичгийг өгөхөд нь хүү уншиж үзээд: Миний эцэг хэдийгээр харц ядуу адуучин ч гэсэн хаад ноёдын дотор ч байхгүй ухаантай хүн байж дээ, хөөрхий минь, миний явахыг цөмийг нь заажээ гэж хэлэхэд эх нь:

	Юу гэж бичсэн юм бол хүү минь, ээждээ уншиж аль гэжээ. 

	 

	Зээрэн чихтэй зээрдийг

	Зэгсэн дотор зэгс хулс шиг сойгоорой 

	Хулан чихтэй хулыг хулсан дотор 

	Хулс зэгс шиг болтол сойгоорой 

	Хүүг минь 15 насанд нь Ар халх нутагт нь 

	Өдөр боловч шөнө саруул

	15-ны шөнө илгээтүгэй гэж бичсэн байна. 

	 

	Тэгээд хүү энэ үгийг эхдээ тайлж өгөхдөө тэр нас барсан адуучин залууг адуу маллаж байх жил, хүүг эхийн гэдсэнд байх жил маллаж байсан адуунд нь босоо төрсөн зээр, хул хоёр унага байсан гэдгээ Монголчууд энэ босоо төрсөн унагыг гүйцэгдэшгүй хөлөг болно гэж ярилцдаг байсан учраас эцэг нь энэ хоёр унага 15 нас хүрсэн хүлэг морьд болно, миний хүү ч 15 нас хүрсэн эр болно гэж захисан үг байгаа юм. Өдөр боловч шөнө саруул гэдэг нь шөнө яв гэсэн үг байна. Энэ учрыг ойлгож мэдсэн ээж нь баярлаж, хүү нь ч мордон хааны адуун дээр очиж адуун дотор хулан согоо хоёр шиг хурдан хүлэг байхыг ажиглаж мэдээд адуучин олон хүнд

	— Энэ хоёрыг миний хүлэг болгож аль гэж Хув Нагварал хүүгийн шаардсанаар хаан хүүгийн хөлөг гэж адуучин олон морь биеэ шавхаж байж эмээллэж мордуулжээ. Үүнээс хойш Хув Нагварал хүү ирээдүйд эрт орой хэзээ нэгэн цагт эжийдээ нэгийг нь унуулна, өөрөө нэгийг нь унана гэж бодсондоо баруун зүүн, буруу солгойгүй болтол номхруулсан гэнэ. Үүнээс хойш Хув Нагварал хүү өсөн өндийсөөр 15 нас хүрэхдээ 17-18 нас хүрсэн эр шиг болжээ. Энэ үед зуны дунд сар гарч нэг өдөр Өөлдийн шар баатар хамаг олон цэргээ жагсааж харийн хол зорих гэж байхад нь Хув Нагварал хүү сөгдөж:

	Ааваа би ордонд төрөөд 15 нас хүрлээ. Миний эцэг Өөлдийн шар баатар гэсэн дурсгалт их нэр олсноос хойш 15 жил боллоо. Нэг ч удаа би аавыгаа хаан ширээний найр, наадамд ганц хүүтэй болсны баяр гэж байсныг үзсэнгүй. Би ийм хувьгүй төр өө юу гэж хэлэхэд Өөлдийн шар баатар:

	— Миний хүү нас балчир гэхэд надаас илүү зөв санаж. Цэрэг морь буулга 3 хоногийн их найр зарла гэж дор нь их найр бэлтгэж эхэлжээ. Энэ найр бэлдэж эхэлсэн өдрөөс Хув Нагварал хүү хулан согоо шиг хоёр хүлгээ сойж эхэлжээ. Найрын өдөр эхэлмэгц айраг сархад, цэгээ цагаагаа бэлдэж Хув Нагварал хүүгийн эцэг Өөлдийн шар баатрын халзтай их асар цацар өргөө хоёрт нь их найрыг бэлтгэхэд:

	Нэгдэж миний эцгийн Өөлдийн шар баатар гэж их гавьяа байгуулсан их баяр, хоёрдож 15 нас хүрсэн Өөлдийн шар баатрын хүүгийн баяр гэж хоёр гартаа сархад бол сархад айраг цэгээ бол айраг цэгээ аль тохиолдсон бүгдийг шахаж эхэлжээ. 

	Ингэж шахагдсан олон хүн Хув Нагваралын шахалтаас айсандаа ч юм уу, хундага хулаа буцаахгүй тогтоон байжээ. Ингэж тогтоож байсаар өглөөний нарнаас оройны наран шингэх үед үзэхэд бүх олон баатар цэргүүд нь ундуй сундуй унаж, Өөлдийн шар баатар арай ганцаараа унаагүй байхад зуны дунд сарын 15-ны нар сар хоёр биесээ үзэлцсэн өдөр сар яг гарсны дараа сойж уясан хоёр морины нэгийг ээждээ эмээллэж өгөөд нөгөөг нь өөрөө унаад Өөлдийн шар баатрын тамганы өргөө гэсэн улаан халзтай өргөө гэрт нь ирж баатрын хуяг дуулга, нум саадаг агсаж хувцаслаж аваад ээжийгээ зүүн замаар явж байгаарай гэж явуулаад өөрөө асрын өмнө ирж саран зэвтэй сумаар цацарт асрын үүдийг нээсэн хойно харахад олон баатрууд нь тал тал тийшээ ундуй сундуй согтож унасан, Өөлдийн шар баатар түшилгэн дээрээсээ арай ойчин алдаж гуйвж байжээ. 

	Хув Нагварал хүү:

	 

	Ай, Өөлдийн шар баатар аа!

	Сайхан хүрэн морин дээр сайн эр мордоод 

	Саран зэвтэй сумыг сарвайтал нь татахад 

	Санаа муу өөлд чамд сарвайх чадал байна уу 

	Хөлөг сайхан морин дээр хүний хүү мордоод 

	Хүчит сайхан нум сумыг хүчлэн татахад 

	Хүйтэн санаат өөлд чамд хүрч ирэх чадал байна уу 

	Өрлөгдсөн өвгийн өшөөг авахуй 

	Өнчирсөн эхийн бахыг хангахуй 

	Өөрийнхөө эцгийн харуйг тайлахуй

	Халхын хүү харилаа 

	Хар санаат өөлд чи хаягдлаа 

	 

	гэж хэлээд мориндоо ташуур өгсөн гэдэг ээ. Энэ хүүг ингэж явсан хойно Өөлдийн шар баатар сая сэхээ авч:

	— Хөөе баатрууд, хөөе сайдууд гэхэд хүн бүрий согтож унасан аан уун гэж янцагласан олон согтуу хүн хэвтэхэд

	— Ээ чааваас, халаг минь! Тэр ингэж толгой цусдах хүн байсан юм, хүй нь цөглөж хүйс нь хатаагүй байхад хага харвасан бол хаанаас ийм хэрэг гарах вэ гэж амаа барьж гасалж хоцорсон гэдэг. 

	Тэндээс мордсон Хув Нагварал хүү эхийнхээ хойноос ирж өдөр боловч шөнө саруул гэсэн эцгийн гэрээс ёсоор шөнөжингөө довтлон довтолсоор алсын ууланд гарч хоножээ. Маргааш өглөө нь тэр хоёрыг харахад хойноос нь үүрээ эвдүүлсэн ойн шоргоолж шиг бүрхсэн олон цэрэг хөөж тал тал тийшээ нэгживч арай олохгүйгээр эргэж буцаж их талд хоноглож байсан гэдэг ээ. Мөн өдөр өнгөрч шөнө болохоор нь тэр хоёр халх нутаг руугаа яван явсаар хойноосоо 3 өдөр хөөгдөн хөөгдсөөр дөрөв дэх өдрийн биед өөлдийн Шар баатрын цэрэг буцсан гэдэг ээ. Энэ хоёр наашаа яван явсаар одоогийн ар гурван Тамир гэдэг газар нэг айлд иржээ. Тэр хоёр зугтсанаасаа хойш айлын бараа хараагүй байжээ. Өөлдүүд ч гэсэн гэртэй, халхууд ч гэсэн гэртэй чухам ямар айл болохыг мэдэхгүй, халх өөлдийг ч ялгахгүйгээр юутай ч хоёулаа гадаа нь очиж монгол хүний заншлаар 

	— Нохой хорь оо! гэхэд нохойгоо хорьсон хүн нь өөлд, халх хоёр алин болохоор ялгаж мэдье гэж хоёулаа ярилцаж гэрийн гадаа ирж эх хүү хоёр:

	— Нохой хорь оо, гэж дуудтал хуучивтар ногоон торгон дээлтэй залуухан халх бүсгүй хүн инээмсэглэсээр гарч ирээд нохойгоо зандрахад нь их баясаж бодсон нь ерөөсөө монголчууд эртнээс нааш зочдыг их талархалтайгаар угтаж гарч ирдэг юм. Тэр заншлаар энэ хүүхэн гарч ирсэн байна. Ингээд хүүгийн эх хувцас хунар, төрх байдал нь халх хүн байна. Гэвч хэл аялгуу нь чухам юу бол гэж хардсаар нохой хориод сууж байгаа хүүхний дэргэд ирж мэнд усаа солилцсон хойноо:

	— Охин минь, би чамайг нэг таних юм шиг санагдана. Чиний нэр хэн билээ гэж асуухад:

	— Миний нэр Уламнэмэх гэдэг ээ гэж цаад хүүхэн хэлжээ. 

	— Яасан сайхан бэлгэшээлтэй нэр вэ. Миний муу хүүгийн үйл явдал нь улам нэмж дээшилж явах болтугай гэсэнтэй адил утга төгөлдөр, зөн бэлгэтэй үг байна гэж эх нь баясаж гэрт нь оржээ. Тэр гэрт орж иртэл хоймрыг нь эзэлсэн хөнхөрхөн духтай хөнхийсөн хөх өвгөн суужээ. Энэ бол халхын хилийн харуулын занги хэрсүү Зэвэг гэдэг хүн ажээ. Энэ хэрсүү Зэвэг монгол үлгэр домогт гардаг үг заншлын дагуу:

	— За хө, нүүрэндээ галтай, нүдэндээ цогтой баатар хар хүү хэт нутаг хаана вэ гэж асуутал:

	— Өнгөрсөн нутаг өөлдийн Шар баатрын нутаг, өнөөгийн нутаг ар гурван Тамир гэж хэлжээ. 

	Нэгэн үе хоёр нутаг хосолж явах нь юу билээ гэж асуун шалгатал хүү яаж эхийн гэдсэнд очсон, энэ завсар ямар ямар зовлон зүдүүр үзсэн, эхийнхээ бүх түүхт явдлыг ярьсан байх юм. Ингэж Хув Нагварал хүү анх халх нутагтаа ирсэн түүх домогтой юм санжээ. Ингээд хилийн харуулын хэрсүү Зэвгийнд ирээд сууж байхад ард нь байсан өлгийтэй хүүхэд уйлахад нь хэрсүү Зэвэг хойдох хүүхдээ саатуулаарай хүү минь гэхэд Хув Нагварал хүү тэр хүүхдийг өвөр дээрээ аваад Бүүвэй бүүвэй, бөөвөнхөн бөөвөнхөн гэж уянгалуулан энхрийлсэн энэ үгийг сонссон хэрсүү Зэвэг эхийн энхрийллээс илүү эгшигтэй сайхан бүүвэй гэж дуудсан яасан сайхан аялгуу вэ? Яасан сайхан энхрийлэл вэ? Хув Нагварал гэж харь өөлдөөс өгсөн хоч муухай нэрийг чинь халж би Хатан Бүүвэй баатар гэж нэр өгье. Бас харийн их дайнд Халхын ард түмний төлөө явж амь үрэгдсэн өөрийн хүүгийн үр өнчин ач хүүдээ Хас бүүвэй гэж нэр өгье. Үүнээс хойш үеийн үе үрийн үрд эхийн энхрий дуудлагаар үр хүүхдээ бүүвэйлэн дуудаж чиний нэрээр дурсан санаж яваг гэж нэр өгсөн домог үүнээс гарсан гэдэг. 

	Хув Нагварал гэж эхлэвч бүүвэй гэж холилдсон анхны үүсэл үүнээс эхэлдэг. Ингээд хилийн харуулын занги хэрсүү Зэвэг Манжийн Энх-Амгалан хаанд захирагдаж байсан Монголын эрх баригчдад бичиг явуулж ийм нэгэн гарал үүсэлтэй нүдэндээ галтай, нүүрэндээ цогтой хүү ирлээ гэхэд хариуд нь мөн байвал бариад ир, биш байвал алаад ир гэж Хэцүү, Хэрсүү хоёр баатраа хорин таван цэрэгтэй явуулжээ. 

	Энэ хооронд хойноос нь хөөж ирсэн өөлдийн Шар баатрын цэрэг Орхонд тулж ирж байсан байна. Орхонд тулж ирж байхад наанаас өрлөгдсөн өвгийн өшөөг авна, өнчирсөн эхийн бахыг тайлъя, өөрийнхөө халх үндэстний хариуг авна гэсэн Хув Нагварал буюу Бүүвэй хүү тарвагачин, зурамчнаас эхэлж Халх монголчуудаас дайчилсан олон мянган цэрэг ч нэгэн дор цугларч байжээ. Энэ үед өөлдийн Шар баатрын цэргийн нэгэн хагас нь Орхоныг гаталж байсан байжээ. Гэтэл ер бусын гайхамшгаар биш цаг байгалийн тохиолдлоор гурван өдөр, гурван шөнө аймшигтай аадар хур бороо орсны улмаас Орхон гол үерлэж савандаа багтахгүй болтол оволзон хальж байсан гэдэг ээ. Хув Нагварал хүү энэ усны аюул сааталд дайсны хүчин тасарсныг ашиглаж өөрийн хуралдуулсан цэргийн хүчээр усны наад талд гарсан дайсныг дайран довтолж Орхон руу шахаж алсан гэдэг. Үүний улмаас дайсан гол хүчнээсээ таслагдсан учир хүн морь хоёрынхоо хүүрээр гүүр хийх шахуу гарсан гэдэг домог үүнээс гарсан байдаг. Гэтэл сүүлийн үед лам нар үүнийг ашиглахдаа Туркийн хааны үеийн Орхоны хөвөөн дэх бичигт чулуун булшийг Орхоны Гомбо гүр бурхан юм, энэ Гомбо гүр бурхны нүдэн доторх эрдэнийг өөлдийн цэргүүд сэлмээр ухтал ууд-аад гэж их бархирсан, ингээд өөлдүүд усанд унаж үхсэн. Үүнээс болж өөлд хүн Орхоныг гатлахдаа Орхон гэж нэрлэдэггүй гэдэг худал оргүй цуурхал үүнээс гарсан байна. 

	Ингэж өөлдүүдийг Орхон руу үйхийг нь үйж, өөрөө хядахыг нь хядаж өрлөгдсөн өвгөний өшөөг авч, өөрийн эхийн бахыг хангаж, өөрийн эцгийн хариуг авсан Хув Нагварал хүү ч гэдэг, Хатан Бүүвэй баатар ч гэдэг домогт үлгэрийн бага насны бүлэг дуусах нь энэ ээ. 

	 

	7. Амарсанаагийн тухай нэгэн дууны домог

	Манай улсын нутгаар дэлгэрсэн Ховд, Увс орчмоор дуулагддаг Амарсанаагийн тухай дууны нэг нь "Тэр уулын орой" гэдэг билээ. Уул дууны домгийг өгүүлбэл:

	Амарсанаа манжийн түрэмгийлэгчдийн дарлал зовлонд олон жил нухлагдсан ард түмэндээ эрх чөлөө олгохын төлөө тэмцэж явсаар хамгийн сүүлд Хатуугийн уулын Мөнгөт цахиурын агуйд (9) ирж бүгсэн гэдэг. Манж хятадын түрэмгийлэгчидтэй олон хоног тулалдан явсан тул энэ морь нь эцжээ. 

	Ингээд дээрх агуйд орогнож байхдаа өөрийнхөө нэг цэрэгт буу, чөдөр, хөө хуяг гурвыг өгөөд Нарийн голд амьдардаг байсан нагац ахынх руугаа надад хөл залгах нэг морь аваад ирээч гэж хэлээд явуулжээ. Амарсанаагийн явуулсан цэрэг нь уг байдлыг нагац ахад нь хэлэхэд адуун дотроосоо багахан намхан биетэй дөнөн шарга морь зааж энэ л хүрэх гэсэн газар нь хүргэх байх гэж хэлээд барьж өгчээ. Амарсанаа ингэж морио солиод манжийн цэргийн бүслэлтээс сэм оргон гарч Нууртын сээр харгайн эхэн гэдэг газар ирээд морь биеэ амрааж байтал хойноос нь манжийн цэргүүд хөөгөөд ирэхээр сандарсандаа цахиур бууныхаа цахиурыг хаяад мордохдоо цахиур ихт бол гэж хэлээд зугтжээ. Тэгээд зуун мод хэмээх газар ирж морио түр амраан улмаар цааш Далтын даваагаар даван зугтаж явтал дөрвөдийн Онгийн хошууны Авж ноён ямаан халтар гэдэг морьтой гүйцэж ирээд баруун хормойг нь цоо бүлэхэд Амарсанаа: 

	 

	Хартай хэцүү ноён санж 

	Хойд үргүй болох ч

	Хахир хатуу газар санж

	Мөнх цасан тогтох ч 

	 

	гэж хэлчхээд нэг юм зажилж тургичхаад оросын хил рүү баригдахгүй орсон гэдэг. Амарсанаа баатрыг оросын хил рүү орсны дараахан удалгүй их хур бороо орж салхи шуурга болон улмаар Хархираа, Цагаан шувуутын оройд мөнх цас тогтсон түүхтэй гэнэ билээ. 

	Б. Катуу "Монгол хуримын ба домогт дуу”, 1995. 32-33-р хуудас 

	 

	Мөр мод

	Сагил сумын төвөөс баруун зүгт 16 орчим км зайтай "Далтын давааны" урдах уулын ар ташлангийн налууг дамжиж хярлан одсон, гурван км орчим урттай алсаас харахад үнэхээр нойтон шавар дээр гишгэчихсэн морины мөр шиг үзэгдэх цувраа модыг Увсынхан "Амарсанаагийн мөр буюу мөр мод" гэж хүндэлнэ. Баруун Монголын домогт баатар Амарсанаа манжуудтай дайтаж явахдаа чигээр зам буруулан дөтөлж давсан гэдэг. Шударга ариун хэрэг үйлийн төлөө явсан сайн үйлстний мөрөөр нь "Байгаль ээж" хүртэл цэцгээ дэлгэж модоо ургуулж мөнхөлдөг ажээ. 

	Үнэн (сонин) 2004 №88-д Л. Сэлээд хэвлүүлжээ

	 

	8. Балжин хатны домог доторх Шилдэй зангийн тухай домог

	... Тийн байтал оросын баатар цагаан хаан монголын богд хаан эв зөв баталж эгнэгт хоорондоо овоо хил тавих болж гүн Савва граф ноён зүүн Сибирь морилоод хил тавилцахын тулд 11 эцгийн хорь буриад нараас хүнийг сонгож Галзуд омгийн Болдригийн Шитийг депутат авав. 11 эцгээс анхан цагт Бүүвэй бэйл хаанд тасарч үлдсэн Шилдэй занги хэмээх ах дүүдээ зоригуудыг илгээж "овоо хил тавигднам та нар нүүж ирэх үү" гэв. Шилдэй занги очсон зоригуудаар засуул Болдригийн Шитит захисан нь, унахуй санаваас жороо хар морь, тохохуй санаваас алтан эмээлийг авцгаагтун! гэв. Шод засуул сонсоод тааварлан ухалгүй, харин бидэнд баярхан хэлэв ээ гэж санаад овоо хил тавилцав. Шилдэй занги нь миний захиснаар эс болов за хэмээн ах дүү нараар нийлэлдэх гэж нүүдлээр нутгаас хөдлөөд явсаар хил тавигсаныг давж ар газраа буув. Хойноос нь нэхүүлч нар илч цэргээр ирж гэдрэг аваачаад овоо хил тавьсан тул Шилдэй зангийн толгойг цаазад оруулав. Шилдэй зангийн ахисан жороо хар морь гэдэг нь Балж хэмээх тунгалаг Хар морьт хэмээх гол буй бөгөөд түүнтэй үргэлжилсэн Алтан эмээл хэмээх уултай нутгуудыг аван хил тавигтун. Би тэнд нутгийн зонтой хамтран ар тийшээ нийлэлдье хэмээсэн ямагт нууц таавар байсан аж. Түүний нь тааварлаж мэдсэнгүйгээс тэр нутгууд орхигдож, тэр хайран ах дүү нар маань алагдав хэмээн 11 эцгийн өвгөд эмгэд хэлэлцдэг байсан бөлгөө. 

	Овоо хил тавилцаж явалцсан тэр газрууд Болдригийн Шитийг энэ язгууртай хүн болов хэмээлдэж хорь 11 эцгийн ахлагч тайж ноён болгов. Тийн уламжлан улам бүр төвхнөн суусаар өнөржиж 14 отгууд хэмээн нэрийдэгдэх болов. Илэрхийлбээс галзууд, гаргана, хонууд, халбан, эдгээр арван нэгэн эцэг зон болой. Гаргана, Хүбдүүд, Хувцай гурван эцэг ялангуяа өсөж олон болсонд зүүн, баруун, хэмээн нэрлэгдсэнээс 14 отог болсон гэдэг. Эдгээр хамт ана хондуур хэмээх зургантай, нээн ахлагч тайш ноёнтой байсаар оны список (жагаасалт нэр) хэмээх ревизэд хорин тийн байтал нэг жил өвлийн үүц хийж арван таван байдсан гүү алаад, ойрхныг хадны чулууны хөндийд хадгалав. Тэр өвлөөс үүсгэж адууг нь чоно маш олныг идэв. Цагаадай баян үзэлжид үзүүлбээс "их ноён дагирсын сүм дотор түүхий мах цус оруулсны бузраас болов" гэв. 

	Бүх хүнийг залж хэрэг зарга хийвээс онго оруулж бөөлөхдөө, хар буурын хархираа бүү үзэгд, халзан нохойн улин хуцах бүү сонсогд, хан сууж ноён, хатан сууж алтан эх би билээ гэж бөглөв. Түүнээс хойш тэр зон олон бүгдээрээ арын арван гурван ноёд ойнхны олон ноёд хэмээн тайж тахиж бүх хүнээр мөргөл хийдэг болов. Тийн байтал тэндээс нүүж урагшаа Сэлэнгэ, Үд, Түгнэ, Хилуу Инэгтэй, Ага нутгаар зургаанд хэмжиж нэгэн зуун жаран эр саадаг улс, жаран жаран зэс мөнгө, дөрвөн мянга гаран дүүш эр хүн улс болсноо, Ингэтэй ба Ага нутгуудаар байрцсан зон Нерч городод (хот) мэдэлтэй болж Агад Мирская управа (иргэний захиргаа) зургаан байгуулж найман мянга гаран дүүш (хүмүүс) тасраад, хожим Агын степная дума нэг ахлагч тайш ноёнтон болов. Нөгөө арван зургаан мянга гаран дүүш нь анаа хийн степная думатай нэг ахлагч тайж ноёнтой, дээд Үдийн городод мэдэлтэй байв. 

	Ц. Дамдинсүрэн "Монгол уран зохиолын дээж зуун билэг оршив" УБ, 1959, 537-540-р тал

	 


9. Монголын Маньбадарын домог

	Уг домог багцаараа манай номын санд тусгай ном болон орсон тул эндээс татаж авч уншина уу.

	 


 

	10. Товуу захирагчийн домог

	Уг домог багцаараа манай номын санд тусгай ном болон орсон тул эндээс татаж авч уншина уу.

	 


11. Хуульч Сандагийн домог

	1. Хуульч Сандаг чоно цөлсөн нь

	Түшээт хан аймгийн Говь-Мэргэн вангийн хошууны Хуульч Сандаг Барс жилийн хаврын нэг урьхан өдөр ногоо их гарч байгаа цагаар нутгийн таньдаг гэлэн Гомбынд очжээ. Тэднийд ороход ловон Цэдэн тэргүүтэй хэсэг лам нар ном унших бололтой. Хэнгэрэг цан, хонх дамар бэлтгээд бас нэлээд хэдэн балин хийж хар улаанаар будаад тулганы хойно тавьжээ. 

	Хуульч Сандаг гэлэн Гомботой хэзээний танил учраас хоорондоо ёж үгээр тоглож нааддаг байжээ. Тэгээд гэрийн эзэн Гомбоос 

	— Танайх энэ лам нараар ямар тухай юу гэгч ном айлдуулах гэж байна даа? гэж асуужээ. Тэгэхэд нь манай үүгээр ойрын үед чоно даанч хэтэрхий ширүүсэж аргамжсан ботго, чөдөрлөж тавьсан морьдыг үлдээлгүй иддэг боллоо. Ловон багшаас асуусанд гүрэм хуруул гэсэн юм. Багшийг хэсэг шавь нартай нь авчраад уг гүрмийг уншуулах гэж байна гэжээ. Сандаг танайх ч баян айл тулдаа тэсэх байгаа даа, өлссөн чононд малаа идүүлж хохирох, олон ховдог лам нарыг хахир хатуу хавраар хооллох гэж хоёр хохирох, өргөл барьц өгч гурав хохирох ийм л сүрхий гай тохиолдсон хэрэг үү. Чоно ширүүслээ гээд гүрэм хийдэг байжээ гэж ёжлон инээж гүрмээс олон хувь давуу нэг л арга байна даа гэжээ. 

	Гомбо: — Сандаг минь чи тэр аргаа хэлж аль даа?

	Сандаг: — Гомбо гуай та эндэхийн залуучуудыг хүн бүр нэг бэлтрэг барь гэж хэлбэл тэд барьж чадна даа. Барьсан бэлтрэгийг сүүлний нь угаас ууцыг дагуулан мах арьс хоёрын завсраар үзүүрлэж бэлтгэсэн хавтгай хулс шааж үзүүрийг нь гавлын ясны ард нь тулгаж өмнө зүг чиглүүлэн тавивал чоно тун цөөн үлдэнэ дээ гэжээ. 

	Гэлэн Гомбо дүү уургач Дамдинд хэлж улмаар 13 залуутай ярилцан 5 хоногийн дотор 17 бэлтрэг барьж хуульч Сандагийн зөвлөснөөр нуруунд нь хулс шааж цөмийг өмнө зүг чиглүүлэн тавьснаас хойш чоно мэдэгдэм цөөрчээ. Үүний учрыг сүүлд нь Хуульч Сандагаас лавлан асуусанд

	— Тэдгээр хулс шаалттай бэлтрэгүүд анх хандуулан тавьсан зүгтээ огт хазайлтгүй цангаж үхтлээ гүйж алс хол очдог ба бэлтрэг тус бүрийн эцэг эх нь алс газар бараадан дагалдаад явчихдаг юм гэжээ. Тэр өвөл нь өмнө зүгт аянд явсан хүмүүсээс хэл ирсэн нь:

	— Өвөр монголын дархан бэйсийн хошуунд нуруундаа хулс шаалттай үхсэн бэлтрэг 2-3 удаа хүнд үзэгдэж магадлагдсан ба тэр нутагт чоно урьд үзэгдээгүй ширүүн болж гэжээ. 

	Дархан бэйсийн хошууны мэргэн Ванчигдорж гэдэг түшмэл Говь мэргэн вангийн хошуунаас зориуд зохион байгуулан ирүүлсэн чонын бэлтрэгийн тухай манж эзэн хаанд өргөх айлтгал, заргын бичиг зохиож хошуу ноёндоо уламжилж байсан юм гэдэг. 

	 

	Хуульч Сандаг хангайн ноёдыг уран үгээр давсан нь

	Хуульч Сандаг гэж олноо алдаршсан ёгт, хошин шүлэгч 1790-ээд оны үед одоогийн Дорноговь аймгийн Сайхандулаан сумын нутагт (тус сумнаас баруун хойш 30 орчим км)-т орших Тагтын хөх өвөлжөө нэртэй газар өвлийн сард төржээ. Сандагийг 1818 он хүртэл Түшээт хан аймгийн Мэргэн ван байсан Доржжав дэргэдээ аваачиж хиа болгосон байна. 

	Яруу найрагч Дулдуйтын Равжаа Чогчин сүмийг байгуулаад 1848 онд одоогийн Дорноговь аймгийн Хөвсгөл сумын нутаг Сувираад олон хүрээ буюу Ноёны захиргаа төвлөдөг хийдийг нүүлгэн авчирч суурьшуулснаас хойш тэр хийдийн өмнө орших ганц удган модны мөчрөөс Сандаг хөлөөрөө тээглүүлэн доош харж сарвалзан урьд энэ модноос олон лам боож үхсэн гэдэг. Өнөөдөр энэ мод намайг хөлөөр боож алах нь гэж алиалан хашхирч хүмүүсийг инээлгэж байсан гэдэг домог үлджээ. 

	Мөн ноёны бэлэвсэн бага хатан Сандагийг голж, дэргэдээ зугаацуулагчаараа Равжааг авах гэж дуудуулаад ирэхгүй болохоор нь хатан хорсож Равжаад хор бариулж хорлосон гэдэг домог үлджээ. Иймд Сандаг нь Равжааг нас барах үед ноёны хатны дэргэд хиа хэвээр байжээ. 

	Хошуу ноён бусад хошуудтай зарга хийхдээ Сандагийг авч яван заргаа авдаг байсан учраас Сандагийг хуульч гэж алдаршуулсан байна. Нэгэн удаа говийн хошуу Хангайн хошуутай зарга хийх болоход Сандаг очжээ. Хангайн заргачид:

	 

	Ургаа модгүй

	Урсгал усгүй

	Урд зүгийн Сандаг сайн уу? 

	 

	гэхэд Сандаг хариуд нь: 

	 

	Тасдах таанагүй 

	Тавхайлах тэмээгүй

	Та бүхэн сайн биз дээ? 

	 

	гэжээ. 

	 

	* * *

	 

	Сандагийг Богдын хүрээнд очиход хангай нутгийн хүмүүс нь ургаа модгүй, урсах усгүй урд говийн Сандаг гуай сайн байна уу? гэж мэндлэхэд таслах таана, хөмүүлгүй, таваглах тайлаг торомгүй та бүгд амгалан уу гэж мэндэлсэн гэдэг. Өөр хувилбар бас бий

	 

	* * *

	 

	Сандаг ноёнтойгоо цуг явж байтал нэг оготно нүхэндээ давхиад орохыг харсан ноён нь оготно юу гэж хэлээд нүхэндээ оров гэж Сандаг гуайгаас асуухад "Өргөө гэрийг минь эвдүүзэй! Өөрийн чинь морь бүдрүүзэй!" гээд нүхэндээ оров уу даа гэсэн гэдэг. 

	 

	3. Манжийн амбанд мэнд хүргэсэн нь

	Түргэн ухаарч аливааг онож хэлж чаддаг гоц авьяасыг нь ашиглаж Манжийн албанд мэнд хүргүүлэхээр нэг жил Сандагийг явуулжээ. 

	Мэнд хүргэж очсон түшмэлийг Манжийн хааныхан элдвээр сорьж хашрааж гүйцсэн байжээ. Сандагийг очмогц тусгай байранд оруулаад "Хаанд үдэш шөнө орж мэнд хүргэ" гэжээ. Тэгтэл үүдний бичээч дээр нэг бүсгүй хүн ирээд "Мэргэн вангийн түшмэлээс ганц нэг үг асууя" гэх дуулджээ. Тэгтэл нэг хүүхэн орж ирээд Сандагийн цай ууж байсан гангар шаазанг заагаад энэ аяганд хар цай уувал яах вэ? гэж асуухад Сандаг огт түгдрэлгүй Яйшин (хийд) мэднэ гэхэд хүүхэн гараад хаад ноёдтой харц хүн заргалдвал яах вэ? гэж асуусан чинь хээл хахууль мэднэ гэж байна. ёстой мэргэн түшмэл иржээ гэх сонсогджээ. Үдэш харанхуй болгоод Манжийн хааны өргөөний үүдэнд очиход буутай хоёр манаач зогсож байсны нэгийг тэмтэрч үзвэл цасаар хийсэн хүн байв гэнэ. Яваад орвол Манжийн амбаны суудал эзэнгүй өрөөсөн нүд нь аниатай 13 хятад байхаар 13 сохрын адгийн амрыг эрье гэхэд амбан ноён нь босож суудалдаа суугаад үүдний хоёр манаач юу гэж байна вэ? гэхэд өвөлжөөд хавар буцна гэж байна гэж хариулжээ. 

	Үүнээс хойш мэргэн вангийн хошууг манж амбаныд мэнд хүргэдгийг болиулсан юм гэдэг. 

	 

	Хуульч Сандагийн домгуудыг Г. Цэдэвдорж Цэцэгт хонд, Сайншанд., 1993. номоос авав. 

	 

	12. Бавж Барс баатрын домгууд

	1630-аад оны үед Хулдайн хүлэг морьдыг авч зугтахад араас хөөсөн 200 цэргийг уран арга хэрэглэн буцаасан тул тэр цэргүүдийн сүрдэж гэдрэг буцсан Ононы өмнөх толгойг Гэдрэг, Бавжийн хамгаалан байсан Ононы хойд талын уулыг Баатар гэх болсон домогтой. 

	 

	* * *

	Дорнод аймгийн Дашбалбар сумын нутагт буй Хөх уулын орой дээрх нүүдэл айлын хонины чинээ хонхор газрыг Бавж Баатрын суусан газар гэдэг. 

	 

	* * *

	XVI зууны үед Бавж улиад намиадын бүслэлтэд ороод шөнийн харанхуйгаар уулын баруун жалгаар мөлхөн гарахдаа нэг сумаар газрын хөрсийг харвасанд ус гарч ханатал уусан гэх Бавж жалгын домог бий. 

	 

	* * *

	Буриад Оросууд дайснаа дарж нутагтаа хүрээд анх танилцсан гурван орос нөхдөөсөө салах ёс гүйцэтгэж даваан дээр гарахад оросууд малгайгаа өргөн даллаж "мира, мира" гэж хашхиран явсан гэх Оросын Чита мужийн Ар Мирын давааны домогт өгүүлжээ. 

	 

	* * *

	Эрхт уулыг тахиж байсан монголчууд буриадын Бавж, Хонтоль нарыг манангаар халхлан аварсан гээд онгон тахилгаа зогсоосонд Бавж баатар Сэргэлэн Хараат уул гэж нэрийдэн магтан дуулсан гэдэг. 

	 

	* * *

	XVI зууны эхэн үед Манжийн хааны их цэрэг Нэлийн нарсан шугуйд тулан ирсэн ахуйд Бавж Барс баатар шөнийн цагт мод бүрийн тоогоор гал түлүүлэн, өдрийн цагт модны наад талаар хүмүүсээ сүлжүүлэн хэдэн өдрийн турш явуулсанд Бавжийн цэрэг олон хэмээн санаж хэрхэхийг мэдэхгүй алмайран байтал намар цагийн нутаг буцаж яваа хун шувууд Онон голд буухад их чимээ шуугиан гарсанд цэрэг нэмж ирэв хэмээн сандран шөнөдөө буцсан гэнэ. Үүнээс хойш зулзаган нарс модыг Цэрэг нарс гэж нэрлэсэн ба хун шувуу тус хүргэснээс болов хэмээн хун шувуун гарвал гэж хүндэтгэх болжээ. 

	 

	* * *

	Бавж, Хонтоль, Танхиана, Сөднө, Төднө нарын 9 хүн олонтоо байлдаан хийж улиад намиадтай тулалдсан боловч хөөж явсан адуугаа олон хоног нойр хоолгүйдээд ан гөрөө хийсэнд үргээлд суусан танхиана бор эрээн нохойг харваж алаад 7 хувь шарж идсэнээр өөр нохойн мах идсэн боохой хуацай гэсэн домогтой. 

	 

	* * *

	Бавж Барс баатар нэг унтаад 3 хоног сэрэлгүй байтал нутгийн залуу хөвгүүн сэрээж битүү манан дунд юм үл үзэгдэх ахуйд гурван нарсны үзүүр заан дайсан ирлээ гэхэд нум сумаа эрхийвчлэн татаад хартал модны үзүүр болохыг таньсан боловч нэгэнт татсан сумаа баатар хүн буулгадаггүй гээд харвасан гэнэ. Энэ нь Буриад нутагт одоо хэр буй үзүүргүй гурван нарс гэнэ. 

	 

	* * *

	Бавж баатрын үйл хэрэгт холбогдох бусад газруудын нэрсийг дурдвал адууны дэлийг авсан тул Дэл өндөр, үхэр алж идсэнийг Унагай, Даагай гэж нэрлэсэн байна. Дэлэнт гэдэг нь адуу хөөхөд багтарсан гүүний дэлэнг хутгаар зүсэж аван явдал дундаа идсэн домогтой холбоотой. 

	 

	* * *

	Бавж нас барахдаа миний зүрхний дотор бөөрөнхий чулуу бий. Түүнийг аваад тахиж хэрэглэвээс буриад зон баатар эрээр тасрахгүй гэж гэрээсэлсэн атал ач гуч нар нь аваагүй учир түүнээс хойш буриадад баатар эр төрөөгүй гэдэг домогтой. 

	 

	* * *

	Хүлэг буурал: Барга нутгийн өвгөн Цагаалиг ганц гүүнээсээ гарсан эр унагыг хоёр хүүдээ унуулан илгээсэнд тэд Бавжид бэлэг болгон өгчээ. Бавжийг нас өндөр болсон хойно уг морийг нь чоно идсэн бөгөөд үүнийг сонсоод Бавж, миний хүлэг морийг жирийн чоно идэх ёсгүй гэж хэлснээс үзвэл хүлэг буурлын хүч чадал ер бусын гэдэг нь харагдаж байна. 

	Хул хүлэг: Мөн Солоон, Шившин баргын ахлагч ноёнд сайн хүлэг морь байдаг сургаар Бавж Хонтолийг дагуулан очиж түүнийг хулгайлсан нь хул хүлэг юм. 

	Ухаа хонгор: Бавж Бүүвэй бэйлийн зүг Далай нуур, Буйр нууруудаар дайрч баруун Богд уулын өвөрт очиж тэндхийн хэсэг айлын морьдыг хөөх үедээ түүний хутганд өртөж үхсэн баатрын ухаа хонгор зүстэй сайн хүлэг морийг авсан байна. Ухаа хонгорыг ойр холын дайн тулаан ба ан гөрөөнд унаж хүлгийн чадлаар амиа аварч байжээ. 

	 

	* * *

	Бавж өвгөрөөд байхдаа өглөө эрт босож морио унаж Шивээтийн өндрийн оройд гарч "Дайсан хаанаас ирж байна" гэж хардаг байсан бөгөөд тэр үед түүний нитхө нь буусан байсан бөгөөд нэг манантай өдөр баруун тийш харахад "Баатар нь түрүүлээд ирж яваа дайсны цэрэг" мэт үзэгдсэн тул харвачихсан чинь дундуураа тас үсрээд хэсэг нь дээш ойгоод газарт хүрэхийн урьд дахин хоёр болтол харвасан гэдэг. 

	 

	Б. Энхжаргалын магистрын зэрэг горилж бичсэн Бабаж Барс баатрын домгийн гар бичмэл эх бичгийн судалгаа 2002 он, зохиолын хураангуйгаас авав. 

	 

	13. Сартагтай баатрын домог

	Одоогоос олон жилийн өмнө манай хошуунд Сартагтай баатар гэдэг хүн амьдарч байжээ. Тэрээр гаднын дээрэмчин тонуулчнаас нутаг усныхаа ард иргэдийг хамгаалан тэмцэлдэгч нэгэн байлаа. Нэг удаа өртөөний адуу хариулдаг байсан Норслой гэдэг булиа эр үл таних 3 дээрэмчинд адуугаа дээрэмдүүлэн хэдэн сараар эрж сураад ч газрын гаваар орсон мэт ор сураггүй болжээ. Өртөөний олон адуу алдаж өрөнд орсон залуу эр арга ядаад Сартагтай баатрын амьдардаг агуй руу 3 өдөр, 3 шөнө мацсаар хүрч болсон явдлыг хэлтэл Сартагтай баатрын царай хүрлийн харлаж:

	Миний нутгаас дээрэм хийдэг ямар зориг зүрхтэй хүмүүс байдаг билээ гэж хэлээд даруй морио эмээллэж дээрэмчдийг нэхэн оджээ. Баатар яваад нэг жилийн дараа эх нутагтаа эргэж иржээ. Тийнхүү явахдаа олон агтын туурайны мөр, унасан ус хөөвөр, харгана модонд үлдсэн сүүлний хялгасаар мөшгөсөөр Дунай нуурын цаад талд гарсан байхад нь гүйцэж очин гурван дээрэмчинтэй 3 сар тулалдан дийлж адууг нутагтаа буцаан авчирчээ. Ингэж ирэхдээ:

	Одоо манай нутагт халдах хоёр хөлтэй, хохимой толгойтой юм байхгүй гэж хэлээд агуйдаа бууснаас хойш эргэж нэг ч хүнд харагдаагүй гэдэг. Сартагтай баатар их том биетэй эр байсан ба тэр нутгийн энд тэнд тогтсон гуу жалга нүхийг баатар эрийн морины туурайн мөр гэцгээдэг ажээ. 

	 

	Баруун монголын домог, хууч яриа. УБ., 2003. 88-р хуудас

	 

	14. Домогт бүсгүй Хувцагаан

	1. Хувцагаан түйвээгчдийг буцаасан нь

	Эдүгээгийн Өвөрхангай аймгийн Баруун-Баяндулаан сумын нутагт дээр үед Онооны Хувцагаан гэж нүүрэмгий, хэлэмгий гэгддэг айхавтар бүсгүй байжээ. Нутгийн цулхир түүгчдийг өөр хошууныхан ирж сүрдүүлж түйвээгээд болдоггүй гэнэ. Хувцагаан хүүхэн "Би хамгийн захад цулхир түүе. Түйвээж цулхир булаагчдыг ирэхээр би аргалахыг бодъё" гэжээ. Тэгээд л цулхираа түүж байж гэнэ. Хувцагаан өөр хошууны түйвээгчдийн барааг хараад чармаа нүцгэлчхээд хэнэг ч үгүй зогсон цулхираа түүж байж гэнэ. Түйвээгчид ойртоод нүцгэн эмэгтэйг хараад шууд халдаж чадахгүй зогсоод гайхжээ. Гэтэл Хувцагаан "Наашаа хүрээд ир, тухтайхан уулзъя" гэж хэлээд даллаж байна гэнэ. Түйвээгчид чармай нүцгэн эмэгтэй болохоор айж ичсэн ч юм уу, галзуу өвчтөн байна гэж бодсон уу буцаад явчихжээ. Тэр намар нутгийнхан цулхираа тайван байж түүсэн гэдэг. 

	 

	2. Хувцагаан худалдаачдыг чадсан нь

	Манж, хятадын худалдаачид баахан бараа хөсөгтэй яваад майханд хоноглож байжээ. Худалдаачдын амь насыг хөнөөлгүй эд бараанаас нь яаж авах тухай залуус ярилцаж гэнэ. Хувцагаан хүүхэн: "Би тэднийг майхнаас нь зугтаалгая. Эрчүүд та нар эд юмыг нь ав" гэжээ. Үдэш худалдаачид майхандаа дэнгийн гэрэлд хоолоо идэн сууцгааж байжээ. Хувцагаан майханд ойртож ирээд нүцгэлэн бөгсөө хөөгөөр эрээлжилтэл буджээ. Тэгээд л бөгсөө майхны амаар цухуйлгаад хөдөлгөн өөрөө янз бүрээр дуугаран дэвхэцжээ. Худалдаачин данжаад айгаад, майхны хормойгоор шурган гараад ум хумгүй зугтаж гэнэ. Тэд холоо очиж суугаад майхны үүдээр цухуйсан чөтгөр юутай адилхан байсан тухай ярилцжээ. Нэг нь, — Хай алсын уулын хөтөл өө юм уу, гэж саналаа гэжээ. Хоёр дахь нь, — Хай аргаль, угалзны данхаа юм уу, гэж би бодлоо гэв. Нэлээд зоригтой ажигласан гурав дахь нь - Хай, бүсгүй хүний бөгсөө юм уу гэж би бодсон. Та хоёрыг зугтахаар би тогтож байж чадсангүй гэж ярилцаад айж суусаар майхандаа очтол ачаа бараа нь алга болсон байжээ. 

	 

	3. Хувцагаан бяртай эрийг ичээсэн нь

	Тэр нутагт Гүргэнгяв гэдэг бяртай эрийг эмэгтэй хүнтэй хавьтаж үзээгүй гэж ярьдаг байж. Гүргэнгяв Таацын Цагаан нуурын цээжинд явж байжээ. Хувцагаан түүнийг харчхаад тохуу хиймээр санагдаад очиж уулзаж гэнэ. Тэгээд л 

	— Хөөе, Гүргэнгяв аа хоёулаа сууя. Айл гэр болж амьдаръя гээд хүзүүгээр нь тэврэх гэжээ. Гэтэл хүч тэнхээтэй нөгөө эр чинь, 

	— Хүүе, хүүе болохгүй, болохгүй. Чи миний дүү Чойжавт үүнийгээ хэл гээд ухраад байсан гэдэг. 

	 

	4. Ядуу хүний зовлон

	Онооны Хувцагаантай ах дүү шаазгай Данзан, цулхирын Гомбо гэж бяртай хүчтэй эрчүүд байжээ. Сайн ноён ханы бөх Уудан хиа гэж байжээ. Зун даншиг наадмаар цулхирын Гомбо Уудан хиатай барилдаад уначихжээ. 

	— Чи бяргүй муугаа мэдэв үү? гэж Уудан хиа хэлжээ. Гэдэс цатгалан үе сэн бол чамайг би дийлэхээр юм. Чи ч их бяртай хүн биш юм гэж Гомбо хэлжээ. 

	— Чи хэзээ цадаж бяртай болдог хүн бэ?

	— Намрын дунд сарын сүүлчээр, цулхираа түүгээд хооллоод гэдэс цадахлаар бяр ордог юм. 

	— За тэгвэл тэр үед чинь очиж чамтай хүчээ үзнэ дээ гэжээ.

	Намар Уудан хиа цулхирын Гомбыг сураглаж очив. Гомбо цулхираа түүгээд гэдэс нь цадсан бололтой царай ороод махалсан байжээ. Барилдаад Уудан хиа Гомбыг дийлсэнгүй, бяр тэнхээ их дутуугаа мэджээ. Уудан хиа: 

	— Ядуу хүний зовлон гэж их гэдэг нь үнэн юм. За чи хонь мал худалдаж аваад гэдэс цатгалан өвөлжөөд хойтонгийн наадамд барилдаарай гээд тавин лангийн ембүү өгчээ. 

	 

	“Үнэн" сонины 2003 оны 071-д С. Товуудоржийн бичсэнээс авав.

	 

	15. Зураг шиг ван байсан

	Торгууд нар дээр үед Ван, Бэйс, Хоригсайр, Хошууд, Тайжууд гэж хуваагдаж байжээ. Ван ноёны ахалсан Торгууд нар дуу хуур найр наадам сайтай байжээ. Ван ноёны дүү Бэйс ноён гэж байж. Ховдод суугаа манжийн амбан харьяа ноёдоо дуудаж найр наадам хийж мяндаг цол хүртээх болж гэнэ л дээ. Тэгээд торгуудын ноёдыг хүлээн авч ном хаяж хэр цэцэн мэргэн ухаантайг нь шалгаад номын хувьд дүүд нь ван цол шагнаад сүрлэг (сахалтай) сайхны хувьд ахыг нь ван хэвээр нь байлгах болно гэж ярилцаад

	— Одоо та нар наргиж цэнгээд сайхан амарцгаа өглөө л уулзъя гэж гэнэ. Энэ хоромд дүү Бэйс ноён нь "Ах надаас сайхан сахал, царай зүсээр л эс давдаг юм бол гайгүй биз гэж бодоод

	— Ахаа таны наад сахлыг чинь амбан ноён их л эвгүй хараад байх шиг байсан, сахлаа хусаад очсон тань дээр байх шүү гэж зөвлөжээ. Гэнэн ах нь дүүгийнхээ зөвлөснөөр сахал үсээ зулмайтал хусаад өглөө нь амбантайгаа очиж золгосон чинь амбан ноён инээмсэглэх аядсанаа ярвайж:

	— Өчигдөр чи зурмал шиг сайхан (сахалтай) ван байлаа. Өнөөдөр зулмасан гахай шиг муухай амьтан болчхож, өөрийн гэсэн ухаантай бодолтой бай гээд шийдсэнээрээ ван цол шагнаж харин ах ванг нь ноён болгожээ. Ингээд торгууд нарыг дүү ноён нь залиараа ахалсан гэдэг домогтой. 

	 

	Б. Катуу, Баруун монголын домог, хууч яриа. УБ., 2003. 78-р хуудас

	 

	16. Манжид дагаар орсон нь

	Өндөр гэгээн Галдан бошготын довтолгооноос зугтаж Өвөр Монголын нутагт орсонд Манжаас "Манайд дагаж орогтун. Чингэвэл бид Галдангаас хамгаална" гэсэнд Өндөр гэгээн "Манжид дагаж орохыг би мэдэхгүй. Би бол эзэн нь бус. Халхыг эзэд нь мэднэ, би зөвхөн амь биеэ хамгаалахын тулд зугтаж яваа хүн" гэж хариулсан байдаг. Бас Манжийн хаан Галданг дарсны баярт Өндөр гэгээнийг урьсанд:

	— Би бол гэлэн хүн тул тэр баярт орж баяр хүргэхгүй. Ерийн хуучин заншлаар мэндээ хүргэнэ гэж хэлсэн хэмээн Энх-Амгалан хааны өөрийн тэмдэглэлд байдаг ажээ. Галдан монголын сүм хийдийг шатаан бурхан номыг устгаж, ард олныг дээрэмдэн довтолж Хэрлэн голд хүрч ирсэнд Түүнтэй халхчууд хэд дахин тэмцсэн боловч ялагдаж, аргагүйн эрхэнд манжид дагаар орсноос бус зүгээр сууж байгаад сайн дураараа манжийг дагасан бус аа. Халхчууд анхны үед Галдангийн халдлагыг зогсоолгохыг эрж манжийн хаанд мэдүүлсэнд манжийн хаанаас "Галдан Өндөр гэгээн хоёрыг найрамдалтай болгом уу" хэмээн Далай ламд элч явуулснаар Далай лам өөрийн шадар хүмүүсийг явуулж, хэдэн удаа халх, ойрад хоёрыг найрамдах тухай хэлэлцээ хийлгэсэн боловч Галдан хэлэлцээрийг зөрчин, халхад дахин дахин довтолсонд Халхын хүчин дутаж аргагүйд хүрээд, халхын ноёд хэлэлцэж манжид дагасан бүлгээ. 

	Авга нар манжид дагаж оръё хэмээн Өндөр гэгээнд айлтгасанд та нар өөрсдөө мэдэж шийдэх хэрэг. Би ор гэхгүй гэж хэлсэн байдаг. (Эрдэнийн товч)

	Өндөр гэгээн аргагүйн эрхэнд энэ удаа манжид дагав аа. Гэвч ирээдүйд манжаас салахын цаг буй. Салахын тэмдэг болгож малгайн саравчны ар талд сэтэрхий гарган унжсан үзүүрийг нь шовх хэлбэртэй, улаан бүчийг нь сэтэрхийгээр зүүдэг болгосон. Саравчны сэтэрхий нь манжийн захиргаанаас гарахын тэмдэг (үүд). Бүч нь буцахын замыг бэлгэдсэн юм гэнэ билээ хэмээн уламжлан ярьж ирсэн түүхтэй. Өндөр гэгээн таалал болсон тухай хэдэн зүйлийн яриа ч байдаг. Өндөр гэгээнд: Таны дүрийг ямар янзтай хийж байх вэ хэмээн лавласанд, хонины ууц барьсан янзаар хийгээрэй хэмээн захисан гэж Өндөр гэгээний дүрийг хонины ууц таллаж байгаагаар хийсэн зураг буюу баримал байдаг. Энэ нь ямар учиртай буй хэмээвээс монголчууд биднийг мал сүргээ эрхэмлэж яв тэгвэл хоолтой, хувцастай баян чинээлэг байна хэмээсэн билэг сургаал гэж өвгөд дээдэс тайлбарладаг билээ. Энэ нь Өндөр гэгээн Монголчуудынхаа аж амьдралын тухай их л санаа тавьдаг байсны гэрч хэмээвэл зохино. Мах сүүгээр амьдардаг монголд "мах, ууц, сүү хэрэгтэй". Мах сүүтэй байхын тулд мал хэрэгтэй. Малтай байхын тулд малаа сайн маллаж түүнээ өсгөх хэрэгтэй билээ. 

	 

	17. Жарайн домог

	Дөрвөд далай ханы Улаангомын хүрээнд нэгэн сүм бариулах болжээ. Энэ сүмийн чулууг хотон нараар Хархираан голоос зөөглөн бариулахаар шийдэхэд уул ажил нүсэр хүнд тул хотон нар хоорондоо хэлэлцэхэд Жарай гэдэг сэргэлэн залуу "Би ноёнд айлтгаад учрыг ольё" гэж хэлээд ноёнд бараалхжээ. "Жа, ноёнтон та бид нараар чулуу зөөлгөж сүм бариулахаар шийдэв үү" гэхэд тийм гэж хариулжээ. Жарай хариуд нь "Жа, мэдлээ би барья" гэж. 

	“Тэр барьсан тань бурхан гэдэг юманд барих гэл үү" гэж асуухад ноён нь тийм гэжээ. "Жа бид тэр бурхныг тань чулуугаар сайн хүүрлэе (оршуулъя). Манайхан хүнээ хүүрлэдэг шиг юм барих юм байна" гэхэд ноён энэ буруу номтнууд хүүрийн байр шиг юм барьж магадгүй гэж сэжиглээд хотон нараар бариулахаа больж хүрээний лам нараар хөх тоосго цохиулж бариулсан гэдэг. 

	 

	Б. Катуу, Баруун монголын домог, хууч яриа. УБ., 2003. 167-р хуудас

	 

	18. Даваамөр

	Их сэргэлэн, сайн бууч, анчин энэ хүний тухай Дундговь аймгийн Баянжаргалан сумын ардууд одоо ч ам дамжуулан ярьсаар байдаг юм. Даваамөр сэргэлэн авхаалжтайгаас гадна төрөлхийн их сонор бас холын юмыг үнэрлэн мэддэг ер бишийн чадвартай хүн байсан гэж ярьдаг. 

	Нэг айл хонио алдаад хэсэг хүмүүс эрэхээр явсан байхад гэрт нь буугаад: "Танайх хонио оллоо гэж ярьж байна, бага үдийн хэрд туугаад ирэх байх" гэсэн нь үнэхээр тийм болсон гэдэг. Тэр үед өглөө нар дөнгөж гараад байсан үе юм байжээ. Тэр хүмүүс хонио оллоо гэж ярьж байсан нь үнэн байв. 

	Даваамөр айлын гадаа ирээд нохой хорь! гэдэг байж, нохой хорих хүн гэрээс гарахад хүн нь харагдахгүй морь нь л байдаг байжээ. Гадуур жаахан харж хайгаад орж ирэхэд гэрт нь сууж байдаг. Эсвэл хүн алга уу даа гэтэл унинд нь наалдчихсан байдаг гэдэг. 

	Явахдаа нохой хорь гэхэд гэрийн эзэгтэй нохойгоо хорихоор гарахад хэдийн тооноор нь гараад мордоод явчихдаг байжээ. 

	Их цэцэн бууддаг түүндээ эрдэн хамаагүй ам гарч түүндээ ч хүрч чаддаг хүн байжээ. 

	Нэг удаа Нэмнээ баян Цогтын говьд тэмээ иддэг чоно гарч гэж ярьдаг болов. 

	Даваамөр түүнийг сонсоод "Тэр муу чоныг зүрхний нь эхээр буудахгүй бол юуны хүү болох бол" гэж ам гарсан юм гэнэ билээ. 

	Түүнийг алах санаатай явж байтал нэг хар цээжтэй чоно харагджээ. (Тэр чоно тэмээний мах идэхдээ цээжинд нь шургаж орж идсээр байгаад цээж, бие нь тос болоод тэр нь хар болгожээ)

	Тэр чоныг гүйдэг газарт нь отож байгаад яг өөдөөсөө гарч ирэхэд бууныхаа гохыг мултлахад чоно өөр лүү нь үсрээд л ойчсон гэдэг. Очоод үзэхэд нь яг л зүрхний нь эхээр буудсан байсан юм гэнэ билээ. 

	 

	Ж. Готов. Домог хууч үг. Мандалговь хот. 9-р хуудас

	 

	19. Галай Тавхай

	Хуучин Цэцэн хан аймгийн Боржгин цэцэн вангийн хошууны дөчит отгийн Галай Тавхай гэж Лам нэрийг зүүсэн боловч жирийн хар хүний амьдралаар энэ хорвоогийн эрээн бараан амьдралд умбаж явсан хүн юм. Баяд ноёд, шунахай худалдаачидтай бас л өөрийн чадлын хэрээр тэмцдэг хүч чадал ихтэй, хүнд элэг баригдахыг хүсдэггүй туйлын зоримог гүжир эр байжээ. 

	Тэр өөрийн харьяат дөчит отгоос зайдуу Хэрлэнгийн хөвөө, бөгтөр хар ус, ам дэрс зэрэг газраар нутаглаж байсан учир харьяа отгоос нь хураах гэж үргэлж бичиг зар ба бие хүн ирдэг байжээ. Тавхай нэг удаа отгийн Зангийг чадсан юм гэнэ. Тэр хятад пүүсийн данжаадад олон гүү олж өгнө гэж 570 лан мөнгө зээл аваад төлөхгүй уджээ. 

	Тэгээд тэднийг өрөө нэхэх үеэр нь өнөөх зангийнд хүрч очоод хоол ундыг нь ууж идээд суугаад байжээ. Зангийн мал усалдаг усан дээр 17-18 үхэр тэрэгтэй 20-30 хятад хүрч ирээд зангийнхныг сурч байжээ. Тавхайг тэр хятадуудтай очиж уулзахад өрөө нэхэж гэнэ. Тавхай хэлж:

	“Манайх энүүхэн баруунтаа харагдаж байна. Та нар энд байгаад яах вэ. Манай тэнд очоод буучих, хоол ундаа ч манай хониноос ав. Би тэр хооронд мөнгийг чинь олж өгье" гэжээ. Тэгж яриад Тавхай зангийнд ирээд чимээгүйхэн байжээ. Оройхон хэрд нөгөө олон тэрэгтэй 30 гаруй хятад шаагин шуугьсаар ирээд л майхан жодгороо бариад л хоттой хониноос нь барилж гарч гэнэ. 

	Занги, энэ чинь юу болж байна гэж Тавхайгаас асуужээ. Тавхай хариулсан нь: Би эдэнд 570 лан мөнгөний өртэй юм. Гэтэл энэ мөнгийг эрж олох хэрэгтэй, харин нүүж ирж л чадахгүй нь гэжээ. Занги халшрахдаа тэг тэг гэсэн юм билээ. Ингэж зангийг давж байсан юм. 

	 

	 

	2. Халх даяар нэрд гарсан Далай вангийн Буянтогтох аваргатай мөрийтэй тоглож байгаад ихээхэн хожиж мөрийгөө авах гэхэд Буянтогтох аварга өгсөнгүй. Тэгэхээр нь уяан дээр байсан морийг нь авсан чинь дараахан шиг хойноос нь Буянтогтох аварга гүйцэж ирэхэд нь Тавхай огтхон ч айсангүй. Морин дээрээс нь татаж унагаад баахан зодож хөдөө мориор чирч авчраад хүүрийн хонхорт байсан хүний бүтэн хүүртэй араар нь хүлээд орхисон юм гэдэг. Хэсэг болсны дараа Буянтогтох тэнхэрч нөгөө хүүрээ үүрсээр ирж Тавхайгаас уучлал гуйж нөгөө хүүрийг салгуулж морио ч авалгүй за гомдолгүй миний буруу гээд явсан гэдэг. Буянтогтох аварга ямар зэргийн бяртай хүн болохыг Ж. Дамдины монгол бөх номоос уншихад мэдэгдэх бөгөөд тэгэхээр Тавхайн хүч тэнхээ тодорхой болно. 

	 

	Ж. Готов. Домог хууч үг. Мандалговь хот. 10-12-р хуудас

	 

	20. Гүйдэг Гэндэн

	Гэндэн одоогийн Дорноговь аймгийн Сүмбэр сумын хүн. Боржгин цэцэн вангийн хошууны зүүн Чойрын хийдэд шавилан сууж байсан гэдэг. 

	Хурдан гүйхийн зэрэгцээ их хүчтэй хүн байсан юм гэнэ. Хунз цай шүдээрээ зуугаад гэр тойрч байсан гэх буюу Жанчхүү орж аян хийгээд ирэх замдаа өдөрчийн газраас тэмээний нуруу амраана гэж хоёр боодол тэн барааг хоёр гартаа ээлжлэн барьж ирдэг байсан гэдэг. Бас нэг сонирхолтой мэдээ нь эхийгээ үүрч Утай хүртэл явж мөргөл хийлгэж байсан байна. 

	Чойрын хийдэд шавилан сууж байхдаа зуны цагт цай чанахдаа тогоондоо ус цайгаа хийгээд, галаа түлж орхин сав барин гүйгээд арваад км газраас сүү авчирч цайгаа сүлж уудаг байсан гэнэ. Энэ нь түүний өдөр бүр хийдэг ердийн ажил байжээ. Цай буцлахын зуур ирж очихын 20 км газар гүйнэ гэдэг ямар хурдан хүн байсныг гэрчилнэ. 

	 

	Ж. Готов. Домог хууч үг. Мандалговь хот. 12-р хуудас

	 

	21. Халтар, Түмэн нарын тухай

	Урьдын Дайчин бэйсийн хошуу, одоогийн Дундговь аймгийн Дэлгэрцогт сумын харьяат Хүйтэн булаг, Шаргалын сүүжээр нутагладаг Халтар, Түмэн тайж гэж хамжлагагүй хохь тайж нар байсан юм. Тэд хувийнхаа мал сүргийг өсгөн үржүүлж зарц хамжлагагүйгээр өөрсдийн ариун хөдөлмөрөөр амьдарч байсан хүмүүс байсан гэдэг. Эд туйлын эгэл жирийн их хүч чадалтай, хэнэггүй хүмүүс байсныг одоо болтол ярьсаар байна. Эдний хүүхдээс Дашжаму, Шар зэрэг хүмүүс, түүний үр ач нар өөрийн уугуул нутаг Хүйтэн булаг, Шаргалын сүүжээр нутаглаж байна. 

	Энэ нутгийн Тагтаан Равдих адуу эрж яваад Шаргалын сүүж дээр давхиад ирсэн олон тарган морьдтой адууг нэг өндөр хар өвгөн усалж байна гэнэ. Усны баруун хойно нэг муу эмээл аваад газар хаясан харагдана гэнэ. Бас хүн даахын аргагүй бүдүүн, муруй хөх уурга харагдана гэнэ. Равдих бодож гэнэ. Өвгөн намайг унаа барьж аль гэнэ дээ гэж бодож байжээ. Гэтэл ус уусан адуу уснаас гарч цувахаар түүнийг эргүүлээд ир унаажих юм сан гэж гэнэ. 

	Онгоцоо дүүргээд хазаар уурга хоёроо авмагц гутлаа өшиглөчхөөд тонгойсоор адуун дундуур ормогц бүдүүн хүрэн морины хэнхдэгээр нь уургалаад орхисон нь чирээд л арилж гэнэ. Хойноос нь очсон хэдийн тогтоосон морио хазаарлах гэж байна гэнэ. 

	— Би хазаарлаж өгөх үү? гэсэнд:

	— Эд чинь хазаарлуулахад сүүлд ганцаар юүлүүлэхгүй болдог юм гээд ер тоохгүй өөрөө хазаарлаж байна гэнэ. Буцахдаа чирэгдсэн замыг нь ажигласан чинь томхон дэрсийг сэт, багахан дэрсийг булга аваад гарсан байжээ. Хөлийг нь харахаар дагаад очсон нь нэг ч шалбараагүй хэд алгадаад гутлаа өмсчихсөн гэдэг. Түмэн гуай Шаргалын сүүж дээр адуугаа услаад гаргаж байжээ. Гэтэл Халтар гуай долоон морь туугаад иржээ. Морь нь зогсчихсон байж. 

	— Чи тэр долоог ойртуул, би унаажъя гэж гэнэ. Нөгөө долоон морийг хажуугаар нь шургуулсан нэг бүдүүн хүрэн морь уургалсан нь морьтой нь гуядаж орхиж, чиргүүлдээд л цааш явж, хойноос нь давхиад очсонд морь нь цааш харж тугдайгаад Халтар гуай хөдлөхгүй байжээ. Дуудсанд байна байна гэсэн дуу гарчээ. Толгойгоороо бутанд хөшөөд чагталсан байжээ. 

	Дамдин эмч гуай Үржинхандад ярьсан нь: Гаднаа хоёр эмнэг морь авчраад уясан байж гэнэ. Нэг орой Түмэн гуай хотноосоо нэг улаан ямаа барьж алж байна гэнэ. Дараа нь толгой шийрээс бусад мах гэдсийг нь бүгдийг чанаж цөмийг нь идээд хөхүүрийнхээ өмнө зогсож 3-4 хул айраг залгилаад гараад явсан нь: Нэг эмнэг морио уначихсан булгиулж байна гэнэ. Нөгөөгийнхөө цулбуурыг атгуулаад аль гэж гэнэ. Нэг булгиулаад хажуугаар гарахад нь атгуулж амжиж гэнэ. 3-4 унтаад нэг муу янгиа олж хөтөлгөө морин дээрээ тохсон ирсэн гэнэ. 

	— Хаачаад ирэв? гэсэнд:

	— Хот ороод ирлээ гэжээ. 

	— Гуанзанд оров уу гэхэд

	— Энд хоолоо идээд гарсан юм чинь

	— Айлд буув уу

	— Үгүй

	— Юм уув уу?

	— Морио услангаа ус залгилж явлаа гэжээ. 

	Түмэн гуай Жанчхүүд аянд явахдаа хоёр унаа тэмээтэй явжээ. Нэг тэмээ харшаад явж чадахгүй болжээ. Нэг унаа тэмээгээ ачаад явж байтал дахиад нэг тэмээ харшаад явж чадахгүй болжээ. Тэгэхээр нь Түмэн гуай 27-тын хунзтай цай хоёрыг холбоод мөрөн дээрээ тавьж явган явсаар 25 хоног дээрээ Хаалганы дэрсэн усанд байгаа гэртээ ирж байсан гэдэг. 

	Малчин Бавуугийнх Халтар гуайнтай айл байжээ. Зун цаг болж гүүгээ уясан байжээ. Гэтэл Бавуугийн ээж нь өвчилж байгаад нас барж хөдөөлүүлэх болж үүрээр эхийнхээ шарилыг аваад явтал Халтар гуай гаднаа зогссон дуудаж байна гэнэ. Бавуу их л гайхаж зогсосхийж гэнэ. Халтар гуай:

	— Гайхах юмгүй, бурантаг цулбуураа над өгчих. Гэрт орж хэдэн хул айраг залгилаад яв. Газар хол ам цангана шүү гэжээ. 

	— Бавуу гэрт орж 3-4 хул айраг залгилаад явсан гэдэг. 

	Сүүлийн үед хотын орчим арван хэдэн тэмээгээр түлшний мод хийгээд түүнийгээ хот оруулж худалддаг байжээ. Аяны хүн уулзаад

	— Та ганцаараа явна уу гэхэд

	— Тийм

	— Майхан тогоо шанагатай юу гэхэд

	— Үгүй

	— Тэгээд яаж болдог юм гэхэд

	— Цас яагаа вэ? Тос яагаа вэ? гэж байсан гэдэг. 

	 

	Ж. Готов. Домог хууч үг. Мандалговь хот. 43-46-р хуудас

	 

	22. Хуульчирхах гээд балагнасан нь

	Говийн ард түмний дунд "Ашиг занги" гэж алдаршсан тэр хүн Хотгойдод хэрэг нийлэх ажлаар явах замдаа нэг баян айлд хоноглох болжээ. Гэрийн эзэн нэг гэзэгтэй өвгөн урьд өмнө ямар нэгэн алба хааж байсан болов уу гэмээр төрийн алба ярих их л дуртай байжээ. 

	Өвгөний хүү саяхан гэрлэсэн бөгөөд энэ хэр эзгүй, харин бэр хүүхэн хадам аавындаа байгаа аж. Ашиг зангийн хөтөл хүү тэр бэрд санаархаад байгааг ажиглан мэдээд гадаа "морь харах" далимаар хүүгээс асуувал хүү үнэнээ хэлжээ. Тэгэхэд нь хөтлийнхөө хүүд "Эдний илүү гэр дээр бор хул гадартай дээл салхинд тавьсан бололтой байна. Чи тэр дээлийг нөмрөөд бэрд очоорой хэрэг бүтсэн ч бүтээгүй ч дээлийг байранд нь түргэн тавина шүү" гэжээ. Хүү тэр ёсоор дээлийг нөмрөөд очсон нь хэрэг бүтсэнгүй, хүүхний дэргэдээс босмогц хүүхэн зэрэгцэн босож тулганы зүүн талд ирсэн хүүгийн биед гар нь хүрэх шиг болжээ. Хөтлийн хүү дээлийг нь гадаа тавиад орондоо орж унтжээ. Маргааш өглөө нь хөтлийн хүү аргамжаатай мориндоо явсан хойгуур бэр хүүхэн хадамдаа хэлсэн бололтой. Хадам аав нь Ашиг зангид хэрэг мэдүүлж "ёстой төртэй бэрийн ор дэрэндээ байхад нь халдсан тэр этгээдийг эзний хууль ёсоор шийтгэх биз" гэхэд нь Ашиг занги хөтлийнхөө хүүг морио бариад ирмэгц албан сүрээр далайлган байцаах байдал үзүүлэнгүүт чи хамаг хувцсаа богцноос гарга. Би ч гаргая гээд хоёр богцтой бүх хувцсыг гарган ямар нэгэн тэмдэг байгаа эсэхийг нэгжүүлээд дараа нь тэр айлын бүх хувцсыг гаргуулан нэгжүүлж хамгийн сүүлд илүү гэр дээр байгаа хадам аавын дээлийг авчруулан үзвэл түүнд бэр хүүхний гурван хурууны хөө тэмдэг тодорхой байжээ. Үүнийг үзмэгц Ашиг занги "Өвгөн чи өөрөө бэрийгээ оролдсон атал, албан хэргээр яваа гэмгүй хүний нэрийг хорлох гэсэн ийм хэргийг эзний ёсоор 50 банздаад 80 лан мөнгөөр торгох ёстой байдаг юм. Торгуульд хүрэлцэхүйц мөнгөө аваад бидэнтэй хамт явна даа. Танай тамгын газар очно" гэхэд өвгөний эмгэн "манай муу өвгөн ердөө гэмгүй юм сан даа. Холын сонсох, ойрын үзэх. Түмэн ах дүүгийн нүүрийг яаж хардаг билээ. Ийм ч муухай хэрэг гардаг аж" хэмээн сэтгэл санаа нь үнэхээр их зовсон байдал гарган уйлмагц, хадам аав нь сандран босож хойд авдраасаа алд илүү цэнхэр хадаг 50 лангийн ембүү гарган "Өвгөн буурал өчүүхэн намайг өршөөн соёрхож энэ муухай хэргээс ангижруулна уу?" хэмээн Ашиг зангид баримагц "Би авахгүй хийгээгүй хэрэгт нэрээ хорлуулсан хөтлийн хүүд та өөрөө учраа хэлж гуй" гэхэд нь өвгөн хөтлийн хүүд хандаж баримагц хүү уг зүйлийг гардан аваад "За яах вэ дээ, би тан шиг өвгөн эцэгтэй учраас таныг ногдох ялаас нь хугацаахыг бодъё" гэж хэлээд хадаг ембүүг нь огт зүгээр авч явсан юм гэнэ.

	 

	Ж. Готов. Домог хууч уг. Мандалговь хот. 46-49-р хуудас

	 


Б. ХУТАГТ ХУВИЛГААД, БӨӨ УДГАНЫ ДОМОГ

	1. Ноён хутагт Д. Равжаагийн домог

	Уг домог багцаараа манай номын санд тусгай ном болон орсон тул эндээс татаж авч уншина уу.

	 


3. Нарванчин гэгээний хойд дүр буюу догшин дүр

	Энэ нь Завхан аймгийн төвийн урьд байдаг Ганцын давааны ар аманд байдаг Тулман Даржаа гэдэг айлд төржээ. Ганцын давааны ард адуу манаж байсан хүн Тулман Даржаагийн муу гэр шөнө гал оволзоод шатчих шиг болсныг үзжээ. Энэ ядуу айл шөнө шатчихлаа гэж бодоод хоножээ. Гэтэл нөгөө гэр нь шатаагүй байхаар нь давхиад очтол харин авгай нь амаржсан байжээ. Адуу манасан тэр хүн өдөр нь Улиастай хотод ирээд өөрийн түнш Ден хятадынд орж сонин болгоод шөнө адуу манаж явтал тулман Даржаагийн муу гэр шатчих шиг болоод улаан гал оволзож байсан юм. Өглөө очтол харин авгай нь төрсөн байлаа гэж ярьтал Ден ия хятад - Хай, очоод ир. Эрэгтэй хүүхэд гарсан бол би үрчилж авъя гэж байна гэж хэлээд ир гэжээ. Тэр айлд адуучин эр очоод асуутал эрэгтэй хүүхэд төрсөн байжээ. Хүүхэд нь амлахгүй байна гэж яриад Ден ия хятадад үрчлүүлэхээр болж, нөгөө хятад нэг шуудай шар будаа авчирч өгөөд хүүг аваад явжээ. Хүүхдийг амлуулах гэж янз бүрийн сүү өгөөд амлаж өгсөнгүй. Тэгэхээр нь хар архи өгтөл архиар амлажээ. Энэ явдлаас хойш төдий л олон жил болоогүй Ден ия хятад Бээжинд нүүн очиж суурьшсан байна. Энэ үеэр монголд умар Нарванчин гэгээний хойд дүр тодруулах их ажил ид өрнөж олон зурхайч мэргэд мэргэлж монголд төрөөд хятад нутагт амьдарч байна гэжээ. Явж хятад нутгаас эрэхээр болж... 

	Аливаа тойн гэдэг хүнийг хүмүүсийн хамт Нарванчин гэгээнийг олж ирүүлэхээр хятадын Бээжин хотод явуулсан гэнэ. Тэд Бээжин хотод очоод олж чадахаа болиод цөхрөнгөө бараад Нарванчин гэгээний урьд төрөлдөө хэрэглэж байсан хонх, дамар зэргийг зах дээр тавиад сууж байтал нэгэн жаахан хүүхэд миний юм байна гэж хэлээд хонх, дамар зэргийг аваад явах гэхээр нь гэрт нь дагуулж очоод бүх байдлыг мэдээд авч буцахаар болжээ. Хятад эцэг эх нь түүнээс өөр хүүхэдгүй тул маш их харамсан уйлж байсан юм гэнэ билээ. Тэд нөгөө хүүгээ аваад монгол нутагтаа ирж тэр гэгээний дэргэд байнга хэдэн хүн үйлчилж байдаг болсон гэнэ. Нарванчин гэгээнд ном заахад хэчнээн үздэг юм бэ? гээд үзэхгүй гэж дургүйцээд байсан гэдэг. Ном мэддэггүй гэгээн байжээ. Том болсон хойно нь - Гэгээнтэн минь шүтээнд түй өргөөд өгөөч гэж нэг лам гуйсанд "Түй өргөх гэж яадаг юм бэ? Түй, хай түй" гэсэн гэдэг. 

	Баруун монголын домог, хууч яриа. УБ., 2003. 122-р хуудас

	 

	4. Гэгээн хувилгааны домог

	Эрт цагт урианхайд ах дүү 2 ноён байжээ. Ах нь ганцаар урианхайн 7 хошууг захирдаг ба дүүгээ үздэггүй байжээ. Дүү нь ахдаа нэг хошууг захируулахыг гуйсанд эс зөвшөөрч гэнэ. Дүү нь ахдаа гомдон өөр нутагт амьдрах болж улмаар нас баржээ. Ингээд ард олон нь дүү нь хойд төрөлдөө хүн болж төрөхдөө гэгээн хувилгаан, мэргэн гэгээн болсон гэж ярьдаг ба улмаар урианхайд нэг хүү төрж ном эрдэм суран ард түмэнд "мэргэн гэгээн" гэж алдаршжээ. Ингээд ард түмэн гэгээн хувилгааныг урьд байсан ах дүү хоёрын бага нь гэдэг байжээ. Гэгээн хувилгаан улмаар их эрдэмтэй болж хошуу нутагтаа алдаршин хүн олонд тус болжээ. Гэгээн хувилгаан бодит хүн байсан үнэхээр урианхайд түүний тухай домог өдгөө хүртэл хадгалагдан үлджээ. 

	Нэгэн удаа Гэгээн хувилгаан хүрээ хийдэд очиж Богд хаанд мөргөхөөр явжээ. Энэ үед тэрээ адуу туусан хэдэн хүнтэй нутгаар гарч явсан ба энэ үед замд нь хэдэн дээрэмчдийг төөрүүлж орхижээ. Ингээд цааш явсаар хүрээ хийдэд очих гэтэл түүнийг хүн амьтан танихгүй хажуугаар нь өнгөрч гэнэ. Түүний хоёр шавь нь гайхаж тэгээд тэд богдод мөргөөд асган орой хоноглох газар байдаггүй арга буюу голын хөвөөнд буудаллажээ. Хоёр шавь нь аргаа баран байж байтал тэр хавьд зусаж байсан айлын нэг хүүхэд гүйж ирээд "та хэдийг цай уу гэж байна" гэхэд хоёр шавь нь гайхан гэгээн хувилгаанаас асуухад тэрээр мэдсэн янзтай дуртай явжээ. Явсаар нөгөө айлд ирэхэд хоол унд хийж өгчээ. Тэр айлд ирж өвчтэй хүн орон дээр хэвтэж байснаа гэнэт босож гэгээнтэй ярилцаж 

	— Та сайн явж ирэв үү, таныг хэчнээн ч хүлээв гэхэд 2 шавь болон гэрт байсан хүмүүс бүгд гайхаж удалгүй тэд явж гэнэ. Явсны дараа нөгөө өвчтэй хүн эдгэрч зүгээр болсон гэнэ. Гэгээн хувилгаан нутагтаа буцаж нааш явж байгаад Дунд голын ойролцоо "Хар сайрын аманд" нэг айлд буухад тэр айл тэдэнд цай унд ч хийж өгсөнгүй гэнэ. Гэгээн хувилгаан явахдаа та нар надаас аяга цай харамлана гэнэ ээ, танай энэ айл 3 хоногийн дараа сүйрэх юм байна гээд явахад нөгөө айлын хүмүүс энэ лам хүн байж юу гэж худал хэлнэ вэ гээд итгэсэнгүй гэнэ. 3 хоногийн дараа үнэхээр нөгөө айл ч сүйрсэн, хүү нь моринд чирэгдэн өөд болж, нөхөр нь ан хийж яваад эхнэрээ буудсан хэрэгт орсон гэдэг. Үнэхээр энэ болсон явдлыг ард олон нь сонсоод улмаар замын хүнд цай бүү харамла гэсэн үг гарсан гэдэг. Гэгээн хувилгаан нутагтаа ирж амьдарч байгаад 80 гаруй насандаа өөд болсон гэдэг. Энэ хүний тухай домог ард олон ярих ба тухайн үедээ мэргэн мундаг хүн байсан ба энэ хүний зураг Түвшинжаргалынд байсан ба харамсалтай нь үерийн үеэр алга болсон гэдэг. 

	Баруун монголын домог, хууч яриа. УБ., 2003. 133-р хуудас

	 

	5. Чанарав зурхайчийн тухай

	Зүйлийн хүрээ нь бүс нутагтаа томд орох шашны төв байсан ба зурхайч буюу номтой лам нар цөөнгүй байсны нэг нь Хүрэн гол хавиар нутагтай Чанарав зурхайч юм. Тэрээр нутаг усандаа жаж хэмээн нэрлэгдсэн Найдангийн авга ах байсан бөгөөд энэ хүний тухай өгүүлэхэд ийм болой. 

	Нэгэн өвөл хүүшийн өвөлжөөнд жаж авгынхтайгаа өвөлжиж байж гэнэ. Нэгэн орой нар жаргахын хэрд нохой хуцтал гарч харвал өвөлжөөний хөлөөс нэг бадарчин айсуй. Гэтэл айхавтар зуудаг нохой шуугин очсоноо эрхлээд явчхаж гэнэ. Гаднын хүнд халтай нохой ийнхүү номхорсонд гайхан зогстол бадарчин ирж зурхайчийнхыг лавлажээ. Зурхайч тусгай гэрт суудаг тул гэрийг зааж өгөөд авгын араншин сайнгүйг санагалзан "Бадарчин манайд л хөөгдөөд ирнэ биз, цай чаная" гэж байтал зээгийндээ тэр бүр орж ирдэггүй зурхайч нэлээд сандрангуй орж ирээд алив түргэл цай чана багш морилж явна гэжээ. Учрыг лавлавал монголын өмнө зүгийн хувилгаан бадарчны дүрд хувилан ёстой л сарын газрыг өдрөөр товчилж явсан нь энэ бөгөөд тэр шөнө багш шавь хоёр шөнөжингөө шахуу ярьж хоноод явахдаа зурхайчид нэгэн шатар өгөөд явжээ. 

	Чанарав зурхайч эрдэм ном ихтэй ч зан аашаараа төдий л сайнгүй байсан ба харин хүүхдэд их сайн байжээ. Хүүхдүүд гэр барьж тоглож байхад "цай уу" хэмээн чулуун дээр шороо хийж өгөхөд цайг авч ууж буйг илэрхийлэн шороог үлээгээд хүүхдүүдийн толгойг илээд "иш хөөрхий, орост дэрлүүлнэ дээ" гэж байсан гэдэг. Ер нь Чанарав зурхайч олон түмний төлөө эрдэм чадлаа зориулдаг хүн байжээ. Богдын хүрээнд жин тээж ирсэн хүмүүстэй хэрэг болгож уулзаад явсан газрын сониныг лавлаж Монгол улс шашин төрийг хослон баригч Богд хаан болсныг сонсоод "Манай улс бэрх юм үзэх цаг ирж байгаа тухай" халаглан өгүүлж байсныг саяхан болтол ярьцгааж байжээ. 

	Мөн манай нутагт айхавтар өвчин гарч олон амьтны элэг эмтлэхэд өвчнийг дарах сэрээ залж байсан бөгөөд түүний ул мөр эдүгээ хүртэл Үертийн хойд дэнж дээр байдаг гэнэ. Өвчин зовлонд учирсан болон өнгөрсөн хүний хойдхыг даатгах гэж хүмүүс их ирдэг байж. Хүний өгсөн юмыг гараараа авдаггүй тэнд тавьчих гэж заадаг байсан ба эдгэх хүнд эм тан өгөхдөө тааруухан үг хэлж хатавч руу чулуудчихдаг, харин найдваргүй болсон хүнд зөөлөн үг хэлээд гаргачихдаг байжээ. Хүний хойдохыг авахдаа маш дургүй. Нэгэн хавар ингэ ботголж байх үеэр "Над дээр хойдохоо уншуулахаар хүн ирэх нь шиг байна" гэжээ. 

	Нээрээ ч хэд хонож байтал цоохор Дагшинжав гэдэг хүн нэг хүний хамт ирж яваа харагдав. Айсуй хүмүүс уяатай ботгоны захаар гарав уу, үгүй юу ботго тэрчлээд явчхаж, зурхайч тэдэнтэй уулзангуут уурлаж буй бололтой гар хуруу нь гозгоноод л юм хэлээд байж. Тэр үед үгэнд дурлаад хальт сонсвол "Айлын залуу эхнэрээс болж амьтны энхрий үр хороочихлоо" гэх нь сонстож билээ. 

	Чанарав зурхайчийг хүний хойдох уншиж байхад гадаа уяатай морь бөмбийтөл хөлөрсөн байх ба гэрт байгаа шинэхэн тараг цагаан шар ус болсон байдаг гэж ярилцдаг. Нэг удаа зурхайч Найдандаа хадагт боодолтой юм өгч "Да хүрээ яв. Үүнийг хүргэж өг. Харин задалж болохгүй шүү" гээд яаж олж очих, хэнд хүргэж өгөхийг нарийн хэлж өгчээ. Найдан зорьсон газраа хүрч заасан хүнийг сураглавал гурав хоноод ир гэж хэлүүлжээ. Гурав хоногийн дараа очиход нүд эрээлжлэм олон бурхны дундуур явсаар нэгэн ламд бараалхуулжээ. Ламд зорьсон хэргээ хэлж хадагтай юмаа барихад:

	— За орж ирэхдээ олон бурхан байгааг анзаарав уу? гэж асуугаад гарахдаа бас хараад гараарай хэмээн хэлж бас нэг боодолтой юм өгөөд "Буцаж очиход чинь хаана байна, тэнд нь хүргээрэй" гэжээ. Найданг буцаж гарахад нөгөө олон бурхан хар өнгөтэй болсон байж гэнэ. Ингээд нутагтаа ирэхэд ах нь өөд болсон байжээ. Чанарав гуай нутаг усандаа төдийгүй улс орондоо алдартай эрдэмтэй хүн байсан ба Богдын хүрээ зурхайчаа алдсанаас хойш түүний эрдмийг нь нэг шавь нь өвлөсөн гэх бөлгөө. Тэр нэг өдөр "Маргааш урд зүгээс таван улаан үхэр ирж далиу эвэртэй нь майханд орж ирэх нь" гэжээ. Маргааш нь үнэхээр таван улаан үхэр ирж далиу эвэртэй нь майхны доогуур хошуугаа шургуулж тэнд байсан хамхуулыг хэлээрээ ороож тасалж авчээ. Ийнхүү Чанарав зурхайчийн шавь багшийнхаа өв залгамжилсан зурхайч болсон тухай домог яриа байдаг. 

	Баруун монголын домог, хууч яриа. УБ., 2003. 150-р хуудас

	 

	6. Дамарт Гэндэн

	Наянтай гуай арван найман настай байхад энэ явдал болжээ. Тэр үед зад тавьж гүрэм ном уншдаг дамарт Гэндэн гэдэг лам байв. Тэрээр хүмүүсийн өргөл барьцын мал цуглуулахаар арван найман настай Наянтай хүүг дагуулан явжээ. Тэд Зүйлийн голын айлуудаар явсаар нэг айлд ирвэл:

	— Манай дээхэн талд гурван айл бий. Тэд бөө нар юм. Хараалаар хүн идээд байна гэж дуу тавин суув. Гэндэн тэдгээр айлд хүүг дагуулан айлуудын хамгийн том гэрт орвол нэг халзан хүн сууж байв. Эхнэр бололтой хүн цай идээ тавив. Гэндэн нөгөө хүнтэй ярьсаар сүүлдээ хэрэлджээ. Гаднаас хоёр залуухан хүн орж ирсэн нь гаднах гэрийн эзэд бололтой. Тэд гурвуул болж Гэндэн ганцаар хэрэлдсээр чи, би дээ тулав. Тэгээд нөгөө айлдаа ирж хоножээ. Маргааш нь үүр цайхаас өмнө нэг хөвгүүн ирээд:

	— Ламтан минь манайханд очооч, ах нар татчихаад босож чадахгүй байна гэвэл:

	— Унтаж байна. Чадахгүй байж юунд чадна гэсэн юм бэ? гээд эс босов. Удалгүй үүр цайж айлынхан босож цай ундаа ууж суутал нөгөө хүү ахиж ирээд ламбугай минь манайханд очооч гээд шалаад суучихсан тул тэднийхэнд очиж том гэрт орвол халзан бөөгийн шил нь татаад өсгийндөө хүрчихсэн үхэх шахсан амьтан байж байв. Гэндэн эхнэрт нь хандаж, за энэ хүний бөөгийн бүх хэрэгслийг авч ирж энэ ширээн дээр тавь гэж өмнөх ширээгээ заажээ. Ширээн дээр ам цагаан ямбуу тавьж тэр хүний тал цан хэнгэрэг, судар, гүц, эрих гэх мэт зүйлийг тавив. Гэндэн маань мэгзэм уншиж элсээр гурвантаа цацвал сая нэг юм өндийж тэнийжээ. Нөгөө хүн ч Гэндэнд сүйд майд болж гэнэ. Ингэж байтал бас нэг эхнэр орж ирэн:

	— Манайд морил, эрийг минь өршөө гэснээр тэднийд орвол тэр айлын хар хүн хажуу тийш татаад тэргүүн нь шагайндаа хүрчихсэн байжээ. Мөн л гүц судар, эрих сэлтийг нь аваад босгожээ. Ийн байтал гурав дахь эхнэр орж ирэн манайд морил, эрийг минь өршөө гэснээр тэднийд ортол хар хүн нь урагш татаж тэргүүн нь өлмийдөө хүрчихсэн аахилж уухилан ядарсан амьтан л байж байв. Мөн л бөөгийн хэрэгсэл болсон зүйлсийг нь бүгдийг нь аваад босгожээ. Тэгээд Наянтай болоод залж очсон хүү хоёрт хандаж:

	— За та хоёр энэ айлуудаас нэг, нэг сав дүүрэн шар тос, хуурай аргал түлш аваад эдгээрийг хол аваачиж шатаа. Та хоёр шатаж дууссан хойно нь ирээрэй гээд гурван бөөгийн судар ном зэргийг баадагнасан боодолтой юмыг өгчээ. Хоёр залуу аргал тойруулаад дунд нь ууттай юмыг хийж дээр нь шар тосоо асгаад шатаажээ. Дамарт Гэндэн, Наянтай хоёр нөгөө айлдаа ирж хонов. Өглөө босоход гурван бөөгийнхөн нүүгээд алга болсон байж гэнэ. Тэр хоёр цааш явж өглөгийн малаа цуглуулаад хоёр зуу гаруй төлөгтэй болжээ. Тэд цаст Сутайг давж Хяргас нуурыг гаталсан юм гэдэг. 

	... Хяргас нуурын эрэг дээр иртэл хүн мал гарахын аргагүй цаад эрэг нь үл харагдам тийм их ус цэлэлзэж байжээ. Гэндэн, Наянтайг хонио тогтоож бай гээд нуурын эрэг дээр очиж ташуураараа дээш доош дохиод байж тэгсээр нэлээд хугацаа өнгөрсний дараа Наянтайг хонио туугаад ир гэжээ. Хүү хонио туугаад очвол нуурын ус хоёр тийш ярагдаад ярагдсан ус нь цэлэлзээд тун ч их эвгүй байжээ. Нойтон чулуутай хар сайраар хонио тууж гаргасан хойно нь Гэндэн:

	— Чи хонио туугаад явж бай гэжээ. Хүү сонирхон:

	— Энэ замыг энэ чигт нь үлдээвэл яадаг юм бэ? хүн малд хэрэгтэй бус уу? гэвэл:

	— Үгүй, яавч болохгүй. Хэрэв тэгвэл аюул болно гэж хэлсэн гэдэг. Ингээд хүү ч хонио туугаад явж, Гэндэн ч нуурын эрэг дээр хоцорчээ. Наянтай ер нь яадгийг үзэхээр буцаж сэмхэн гэтэж очоод харвал сонин юм харжээ. Гэндэн ташуураараа хоёр тийш аажуухан савлана. 

	Гэтэл саяхан нойтон чулуутай бараантан байсан хар сайрын дээгүүр гүймэгхэн ус мэлтэлзээд тэр нь нэмэгдсээр л байжээ. Үүнийг үзсэн Наянтай Гэндэний эрдэм чадал, арга ухаанд нь бишрэн гэдрэг буцжээ. Тэр аян замдаа элдэв бэрхшээлийг үзэлгүй амар явж нутаг орондоо ирсэн гэдэг. 

	Жич: Наянтай гэдэг нь Говь-Алтай аймгийн Тонхил сумын иргэн бөгөөд үр хүүхэд нь өдгөө ч амар амгалан амьдарч байна. 

	Баруун монголын домог, хууч яриа. УБ., 2003. 154-р хуудас

	 

	7. Дилав хутагтын тухай домог

	Дилав хутагтыг Өвөр монголд очиход нь Япончууд ар монголын тагнуул гэж хардан, үнэнийг нь хэлүүлэхээр сүрдүүлж, хожуулын дор газар хонхойлж түүнийг суулгаад дээрээс нь гишүү овоолж "Шатаалаа шүү!" гэж хашхиралдахад гэгээнтэн дуугүй л суугаад байсан гэнэ. Япончууд шарандаа бензин асгаж шатаажээ. Гал дүрэлзэн, хожуул удаан асаж байхад босоод зугтаавал болох л байж. "За одоо гэгээнтэн нүүрс бол оо биз дээ!" гээд цуцал нурмыг хутгавал Дилав гэгээн: "Яасан их даарав аа!" гэж босож ирээд дээлд наалдсан үнс нурмыг ажиг ч үгүй гүвж байсан гэнэ. Түүнээс хойш Япончууд "Аргагүй ид шидтэй хүн юм байна" гээд бишрэн дээдэлж "Та дуртай газраа явж бай" гээд хорьж цагдахаа больсон гэж Өвөр монголчууд ярьсан байдаг. 

	Тогмидын Дэрчэн. "Тэнгэрпэг Цамбагарав" УБ., 2003. 54-р хуудас

	 

	8. Донгоон гэгээний тухай домог

	Улаангомын Дэчинравжаалин хийд нь 7 дацан, 9 дуган, 37 жастай, 1300 ламтай байсан гэх бөлгөө. Донгоон гэгээн Дэчинравжаалин хийдэд сууж ном эрдэм ухаанд суралцсан хүн байв. "Намайг 12 настай байхад Улаангомын хийдийн хавьд нэгэн өндөр нуруутай, ар шил рүүгээ урт үс унжуулсан, гоёмсог дээлтэй хүний араас олон хүн дагаж, зарим нь адис авч сүсэглэн мөргөж байсан нь хожим сонсоход тэр хүн Донгоон гэгээн байж билээ" гэж ная шүргэсэн настай өвгөн Басандай гуай ярьдаг. Түүний тухай нэн сонирхолтой зүйлсийг ярьж байгаа хүн бол хувьсгалт тэмцлийн ахмад зүтгэлтэн, 85 настай өвгөн Жимбэ гуай билээ. Түүний хуучилсан нь: ... Би 11 настайдаа Тариалан сумын баруун талд Мянганы бэл гэдэг газар хонь хариулж явтал, надаас холгүй хонь хариулж явсан олон хүүхдүүд дээр нэгэн хар морьтой хүн ирж мориноос бууж морио сул тавьж идүүлээд, хүүхдүүдийн дунд сууж хормойгоо дэлгээд чулуугаар тоглож эхэлсэн юм. Би хонио орхиод тэдэн дээр гүйж хүртэл, маш өндөр нуруутай хярвагар хар сахалтай маш сайхан зантай ахимаг насны хүн хүүхэдтэй хүүхэд болон чулуугаар наадаж байсан юм. Нэлээд удаан тоглож, хонинууд ийш тийш нь тархахад тэр хүн босож өөрийг нь тойрон өвс идэж байсан мориндоо мордон хүүхэд бүрийн хонийг бөөгнөрүүлэн гэр гэр лүү нь чиглүүлэлцэж өгөөд өөрөө Бошигтын таригийн тийш шогшуулан одсон юм. Орой нь би гэртээ ирээд нэгэн ийм сайхан хүн хээр хүүхдүүдтэй тоглосон тухай, хар морь нь эзнээ эргээд өвс идээд байсан тухай аавдаа сонирхуулан ярьсанд аав минь хуучилсан нь: Тэр өндөр хүн чинь Донгоон гэгээн заларч яваа нь тэр. Хар морийг нь Зоригт хаан түүнд өгсөн юм. Донгоон гэгээнийг Зоригт хан яльгүй хэргийн төлөө алс хол цөллөгт явуулсан юм. Гэгээнтнийг цөлөх газар нь авч хүрэхэд түүнийг таглажээ. Таглана гэдэг нь дундаа нүхтэй модонд толгойг нь оруулж цоожилно гэсэн үг юм. (дөнгө зүүх) Өндөр хүнийг намхан хүнтэй таглахад бүүр хэцүү, босвол хамт босож, суувал хамт сууж тамаа эдэлнэ гэсэн үг. Гэтэл Донгоон гэгээн ер зовсонгүй, таглах бүрд далдын хүчээр сулдаж, тэр нутгийн айл амьтнаар явж, тэдэнд тус хүргэж, амарч байх шиг сул чөлөөтэй амьдарч ялын хугацаагаа өнгөрөөгөөд суллагдаж нутаг руугаа ирж явахдаа замын айлаас зориуд нэгэн нуруу нь дайртай харагч гүү олж унаад Улаангомд ирж Зоригт ханы гурван метр өндөр, хоёр метр өргөн шавар хэрмийн аман дээр харагч гүүгээ унаад, Үнэн зоригт ханд бараалхаж: "Эзэн хаан минь би ялаа эдлээд ирлээ. Хүний нутгаас нэг муу гүү унасанд нуруу нь авагдаж дайртлаа. Нутагтаа хөл дайж хүрэх нэг морь хайрлана уу" гэж гуйжээ. Зоригт хан адуучиндаа хамгийн ороо, баригддаггүй хар морийг адуунаас зааж өг" гэж тушаажээ. Адуучид Жиндмэнь улааны дээд талд адуугаа бөөгнөрүүлэн, хар морийг барихаар хөөж эхэлтэл, ороо хар ганцаар адуунаас тасран Сэртгэрийн хөтөл тийш ойлжээ. Донгоон гэгээн дайртай гүүтэйгээ адуучдын араас даган шогшуулжээ. Зоригт ханы адуучдын морь Сэртгэр хүрэлгүй цөм муудаж, харин Донгоон гэгээний харагч гүү муудалгүй тэднээс тасарч сэртгэр тийш давхиж байна гэнэ. Гэтэл ороо хар Сэртгэр хүрээд гэнэт араа харан зогсож, Донгоон гэгээн явсаар дэргэд нь хүрч, морийг хазаарлан эмээлээ тохоод, харагч гүүгээ сул орхиж, ороо хар дээр мордон цааш одов гэнэ. Ийм хачин сонин үзэгдэл үзсэн Зоригт ханы адуучдын нүд нь орой дээрээ гарч: "Энэ лав л жирийн хүн биш байна" гэцгээж гэнэ. 

	Халимаг Дамбийжанцаны эмгэнэлт тоглоомыг Донгоон гэгээн нутгийн хүмүүсээс хамгийн түрүүнд мэдэж, түүнийг элдвээр туршин, эцэст нь Оонын хөх Гүнзэнгийн хамтаар лам, гэцэл, гэлэн, энгийн хүмүүсийг удирдан 200-гаад хүнтэй бослого гаргаж чадсан юм. Дамбийжанцан Донгоон гэгээнийг баривчлах гэж олон удаа оролдож байсан газар нь очиход өөр газар бий болчихдог. Барьж аваад замд авч ирж явтал гэнэт алга болчихдог, гар хөлийг нь хүлэхэд хүлээс нь өөрөө тайлагдчихдаг, зодож занчихад нь бие нь хэвээр үлдэж, хувцас нь л салбараад байдаг байсан гэдэг. Донгоон гэгээн хүн, малын янз бүрийн өвчнийг эдгэрүүлэх талаар гарамгай эрдэмтэй ялангуяа хамуу, томуу, галзууг эм тан, адис, утлагаар дор нь эдгэрүүлдэг байсан. 

	Тэр үед нохой чоно галзуурах өвчин дэлгэрч эхлэхэд гэгээн заларч ирээд хэрэггүй хаягдал зүйлээр нохой чонын дүрс хийгээд шатаахад галзуу өвчин зогсдог байжээ. Мөн нэг үе үхрийн шүлхий өвчин манай нутагт тархаж эхлэхэд гэгээнтэн заларч ирээд шүлхийтсэн үхрүүдийн дэргэдүүр "Шүлхий!, Шүлхий!" гэж морин дээрээсээ хашхирч өнгөрөхөд яваандаа бүх үхэр эрүүлшиж байсан. Үхэр хамуурахад гэгээнтнээс утлага авч утсан дор л хамуу арилдаг байсан. Шар томуу гэдэг өвчин нутгийн хүмүүсийн дунд дэлгэрэхэд гэгээн л уг өвчнийг цааш нь тархахгүй болгож чаддаг байсан. Түүний танил лам нэг удаа өвчлөөд: "Гэгээнтэн минь намайг эдгэрүүлж өгөөч" гэж хүнээр гуйлгасанд: "Чи үхээд одошгүй юм байна" гэж юу ч өгсөнгүй гэнэ. Хэд хоногоос лам дахиад л хүн явуулж гуйлгах үед Донгоон гэгээн тамхи татаж суугаад гаансаа ширээн дээр цохиж, "Энэ үнсийг өгч уулга" гэж үнсийг өгч явуулсанд лам гэгээнтний гаансны үнсээр тэр дор нь эдгэрсэн гэдэг... гэж манай аав тэгэхэд надад ярьсан юм. Жимбэ гуайн энэхүү яриан дээр бусад олон өндөр настны ярьсныг нэмэрлэвэл:

	Донгоон гэгээний уг гарал угтаа Давст сум, багадаа тун дүрсгүй жаал байсан аж. Хүүхэд байхдаа нэг удаа ганцаараа гэрт тоглож, эцэг эх нь гадаа юм хийж байтал гэнэт гэр дотор нь тэнгэр дуугарч байх шиг чимээ гараад байхаар нь эцэг эх нь гэрт ороод ирсэн чинь жаал хүү аяганд ус хийж тавиад аяган дээгүүр гараа тэнийлгэж бариад сууж байсан бөгөөд гарын нь алганаас аяга руу бороо асгаж, цахилгаан цахилж, тэнгэр нижигнэн дуугарч түүнийгээ харсан жаал хүү элгээ хөштөл инээж суусан гэдэг. Түүний гэгээнээр тодорсон анхны жишээ энэ байв. Улаангомын хийдэд гэгээнээр өргөмжлөгдөн очсон байтал амьдарч байсан нутаг Увс аймгийн Ховд сумын Шар цэхээд нэгэн шулам эм бий болж байгаа, тэр нь нутгийн хүмүүст их муугаар нөлөөлөх зөн бэлгэ Донгоон гэгээнд төрөхөд энэ тухайгаа лам нартаа айлдахад Дэчинравжаалин хийдийн 8 том зурхайч зурхайгаа зурж үзэхэд гарцаагүй үнэн болох нь батлагдсан тул түүнийг тийш нь явуулжээ. Донгоон гэгээн Шар цэхээд ирэхэд тэр эм нь туйлын үзэмжтэй хүүхэн байсан бөгөөд түүнийг дарах ганцхан арга нь түүнтэй ойртон дотноших явдал байсан гэнэ. Нутгийн ард олны эрүүл энх, амгалан тайван амьдрах нөхцөлийг бүрдүүлэхийн төлөө Донгоон гэгээн түүнтэй ханилан сууж эхнэр нөхөр бололцоод хоёр жил шахам удаж явж арайхийж түүнийг тэнгэрт халиулж амжсан бөгөөд тэр хүүхэн цээжнийхээ яг дунд ганц мээмтэй байсан гэж хуучлах бөлгөө. Донгоон гэгээн маш өндөр нуруутай, гар нь их урт, гараа унжуулаад явахад гарын үзүүр нь өвдөгний доод талд унжиж явдаг, адис хүртэхээр түүний араас асар олон хүмүүс залбиран хуйлрахад урт гараараа олон хүмүүсийн толгойг алгасан адис хүртээж чаддаг байсан аж. Жалханз гэгээн Улаангомд айлчилж ирэх замд сүсэгтэн олон түүний араас яаж хошуурч залбирч мөргөж байсныг А. В. Бурдуков гайхан: ...Баруун турууны эрэг “Адаг боом" гэдэг газар халх, урианхай, баяд, дөрвөд олон мянган мөргөлчид цугларсан тоймгүй олон асар майхан босгосон, уул овоо шиг мах шөл, далай гэмээр айраг бэлдсэн газар байв... гэж "Хуучин ба шинэ монголд" номынхоо 73-р талд бичсэн буй. 

	Донгоон гэгээнийг явсан газар нь хүмүүс мөн л тэгж хүндэлдэг байсан юм билээ. Донгоон гэгээн бол Догшин ноён хутагт Дулдуйтын Равжаа шиг билэг танхай, Дилав хутагт шиг ид шидтэй, эрүүл согтуу айлдсан айлдвар нь яг ёсчлон биелдэг ховор хүн байжээ. Ховд гол болон бусад ямар ч том голыг гатлах хэрэгтэй болсон үед лусын дагина түүнд тусалж, голын урсгалыг түр зогсоодог, Донгоон гэгээнийг гол гаталсны дараа ус нийлж урсдаг байсан гэдэг. Амьдралаа Ховд сумын нутагт өнгөрөөсөн, түүний төрсөн ганц охин нь одоогийн Ховд сумын Моголжааны Жаргал агсны гэргий байсан ба төрсөн ганц охиноос нь гарсан зээ нар, түүний үр удам одоо энд тэнд амьдарч яваа. 

	Хэлмэгдүүлэлтийн үед шүүхийн нарийн бичгийн дарга байсан М. Ойдов агсан түүнийг баривчилсан. Ойдов агсан түүнийг бариад эмээлтэй морин дээр суулгаж хөлийг нь доогуур нь холбож хүлээд морьтой нь хөтөлж Ховд сумын Шивэр гэдэг газраа Өмнөговь сумын нутаг Бор хаг гэдэг газар байсан өртөөг чиглэн явжээ. Зам зуур гэгээнтэн: "Ойдов чи намайг түр зуур суллаач. Би ор ганц охинтой юм сан. Түүндээ нэг хүрч харагдаад буцаад хурдан өөрөө хүрээд ирье" гэж гуйсан боловч Ойдов түүнийг нь зөвшөөрөлгүй яваад л байж гэнэ. Бор хагт ойртож Хашгын хөтөл гэдэг хөтөл дээр гарч ирээд харсан чинь Донгоон гэгээн байсангүй, эмээлтэй морь хөтлөөд л яваад байснаа мэдэв гэнэ. Өртөөн дээр ирэхэд харанхуй болсон тул Ойдов гуай Хашга бат гэдэг хүнийг дуудаж ирүүлээд болсон явдлаа ярьж: — За чи өглөө эрт явж ямар нэг аргаар, буу тулгаж байгаад ч гэсэн Донгоон гэгээнийг барьж авчир гэж үүрэг өгч унтаад өглөө нь босоод ирсэн чинь Донгоон гэгээн өөрөө ирчихсэн, — Шивэр орж ганц охинтойгоо уулзаад ирлээ гэж ярьж суусан гэдэг. Харц ардаа хамгаалан өмгөөлж, хаад ноёдтой халз тулалдан тэмцэж явсан, олон зүйлийн эрдэм номтой, онцгой үнэнч шударга Донгоон гэгээн гэдэг энэ сайхан хүн, аймшигт цөвүүн цагийн ханшийг аргагүй эрт ойлгож, алтан амиа золиослон, өөрөө ирж баригдсан түүх энэ бөгөөд... тэндээс Улаангомд хүргэгдэж буцаж ирээгүй гэдэг. 

	Улаангомын шоронд байтал нь түүнийг байцаахаар шоронгийн хуягууд өрөөнд нь орох үед олон ижилхэн Донгоон гэгээнүүд болчихсон байдаг тул аль нь жинхэнэ Донгоон гэгээн гэдгийг ялгаж олохын тулд их л зовдог байсан гэнэ лээ гэж дээрх хүмүүс болон бусад хүмүүс ярьцгаадаг. 

	“Тэмээн үнэтэй зээрд" гэдэг дөрвөд ардын дуунд:

	 

	“Тэмээн үнэтэй зээрд нь 

	Тэнгисийн шуурай хазална 

	Тэвэгтэй хүхэлтэй залууг 

	Тэнгэрийн бурхан өршөөнө..." 

	 

	гэж дуулдаг билээ. Гэтэл тэвэгтэй хүхэлтэй Донгоон гэгээнийг тэнгэрийн бурхан өршөөгөөгүй нь хойчийн бидэнд тун ч харамсалтай юм. 

	Тогмидын Дэрчэн. "Тэнгэрлэг Цамбагарав" УБ., 2003. 54-59-р хуудас

	 

	9. Алиа Сувд

	Ховд аймгийн Чандмань суманд алиа Сувд хэмээх хүнд чадагддаггүй нэгэн байжээ. Түүнийг чадаж явсан хүн огт байхгүй гэдэг. 

	Нэгэн удаа Ширээтийн Гэгээн түүнийг чадахаар гэртээ урьжээ. Ингээд зочныг ирэхэд гэрийнхээ үүдэнд ус асган хөлдөөжээ. Гэтэл Сувд түүний далд санааг хэзээний мэдчихсэн:

	Ширээтийн гэгээн үүдэндээ шавдаг юм байна гэж хэлээд Гэгээнийг чадсан гэдэг. Түүнээс хойш Ширээтийн гэгээн "Чамайг үхсэн ч маань уншихгүй" гэж хэлжээ. Үүнийг сонсоод Сувд бас л чадахаар шийдэж түүний зам дээр чармаа нүцгэлээд бөгсөндөө цэцэг хавчуулаад хэвтэж байжээ. Түүнийг харсан Ширээт гэгээн "Ум ма ни бад ми хум, Муу Сувд үхчхэж" гэж хэлээд өнгөрөхөд Сувд араас нь "Би чамаар амьдадаа маань уншуулж чадлаа" гэж хэлсэн гэдэг. 

	Баруун монголын домог, хууч яриа. УБ., 2003. 130-р хуудас

	 

	10. Ажаа Харгай

	Ажаа Харгай амьдрал ядуу, ан гөрөө хийж амьдардаг байсан. Тэр хар махгал бурхны алан тонилгооч хүн байсан бөгөөд өөрөө түүнийгээ мэддэггүй байсан. Тэр нэг өдөр хоёр голын адагт гөрөөс алсан. Тэр үед Зэнгэ гэгээн (Эрдэнэбүрэний өөлд хүн) хүрээ орж мөргөл үйлдэхээр явж байсан. Зэнгэ гэгээн Жаргалантын өвөрт буудаллаж байх үед буун дуу гарч. Бууны сум онох ёстойгоо оноод цааш явахдаа "Чанчилвааны настайчи" гэж дуугарахыг сонсоод анчныг олж ир гэж элчээ явуулжээ. Элчийг очиход Ажаа гөрөөс алаад өвчиж сууж гэнэ. Ажаа Харгай элчийг дагаж гэгээний асар луу явж байхдаа "энэ их гэгээн хүний явж буй газар буу дуугаргасан учир лав шийтгүүлэх байх" гэж айж явсан. 

	Гэтэл Зэнгэ гэгээн Ажаа Харгайг хүндэтгэн зоог барьж: Би Да хүрээ яваад намрын эхэн сарын шинийн гурванд буцаж ирнэ. Чи намайг дуудсан цагт бэлэн бай гэжээ. Гэгээн ч явж, Ажаа Харгай ч энэ тухай мартаж. Намар нь хөтөлгөө морьтой элч ирж Ажаа Харгай ч гэгээнийд очиж гэнэ. Ажаа Харгай айж л явж гэтэл Зэнгэ гэгээн түүнийг дайлж үүрээр ажилд явна гэв. Шөнө нь Зэнгэ гэгээн Ажаа Харгайг дагуулан Янгирцагийн хөтөл өөд явжээ. Үүрийн харанхуйгаар Янгирцагийн хөтлийн наана Ажаа Харгайг хэвтүүлээд Зэнгэ: Чи үүр цайх үеэр энэ хөтөл дээгүүр гарч ирсэн амьтныг алдалгүй буудаарай, буудчихаад очиж үзэж болохгүй шүү гэж захиад өөрөө явжээ. Үүрээр хөтлийн цаана ботготой ингэ буйлахад Ажаа Харгай ботготой ингэ байвал яаж буудна аа гэж бодож байтал удалгүй эмэгтэй хүний дуулах сонсогдож гэнэ. Ажаа Харгай бүр ч айж хүн байвал буудах уу, яах вэ? Гарч ирсэн зүйлийг л гэсэн юм чинь хүн ч байсан буудахаас гэж боджээ. Удалгүй хөтөл дээгүүр нэг угалз гарч ирэв. Тэр угалз хөтөл дээр гарч ирээд Ажаа Харгайн зүг харахад нүүрэндээ үстэй эмэгтэйтэй адил харагджээ. (Эхнэр хүний үстэй) Ажаа Харгай ч буудаж, гэтэл хоёр хувхай сүүжний яс унаж гэнэ. Ажаа Харгай ч хөдлөлгүй хэвтсэн газраа хэвтээд байж. Удалгүй Зэнгэ гэгээн ирж уг ясны хажууд буугаад:

	Зах булгийн хөвөөнд бууж мянган хүнийг авах ханиад тарах байсныг дарлаа гэж. Зэнгэ гэгээн Ажаа Харгайд эмээлтэй морь, бэлэг сэлт өгч явуулж гэнэ. Үүний дараа Ажаа Харгай хийсэн нүглээ наманчилъя гэж хавчиг үүрэг үүрэн, монгол гутлаа шинээр уллаж, илүү нэг ул хийж аваад Да хүрээ явжээ. Тэр Да хүрээнд очиход гутлын нь ул цоорсон байв. Ажаа Харгай сүмийн гадна очиж гурван удаа сунаж мөргөсөн бөгөөд гурав дахь мөргөлтөнд нь Дунд голын хөвөөнд гөрөөс сахиж байсантай нь адил нурууны нь хөлс гарчээ. Тэгтэл тэр сүжиг алдлаа хэмээн сахил авалгүй буцжээ. Ажаа Харгай 7 удаа гэрлэсэн бөгөөд их хэрцгий хүн байж гэнэ. Ажаа Харгай нэг өдөр хоёр эмнэг морь барих гээд чадалгүй эхнэртээ морь ээрэлцсэнгүй гэж агсарсан байна. Гэтэл эхнэр нь хөл нүцгэн бугуйл барьж, хоёр морио эргүүлээд ирэхдээ хоёулыг нь давхар бугуйлдчихсан чинь хурдан гар сарвайчихлаа гэж байжээ. Иймээс Ажаа Харгай сүүлийн эхнэртэйгээ хамаагүй зөрдөггүй байж. 

	Баруун монголын домог, хууч яриа. УБ., 2003. 110-р хуудас

	 

	11. Мэргэн хушт

	XX зууны эхээр амьдарч байгаад 1930-аад онд нас барсан Хушт гэдэг хүн "Жаран мэрэг" гэдэг тооны аргаар ямар нэг жилийн нэр хэлүүлээд хурууныхаа үеийг тоолж алга руугаа харж мэргэлдэг хүн байсан тухай түүгээр мэрэг төлөг тавиулж байсан энэ нутгийнхан дурсан ярьсаар байдаг. Одоо амьд сэрүүн байгаа 82 настай Пунцаг гэгч хүн хорин хэдэн настай байхдаа Хэрхэнэг Гэндэн, улаан хамар Доржсүрэн нарыг дагуулан Хуштынд очиж гурвуул зэрэг мэргэлүүлсэн гэнэ. Доржсүрэн алдсан морио асуусанд: 

	— Ээ, чи мориныхоо хажуугаар өнгөрөөд иржээ. Нааш ирэх замд чинь олон адуу байсан уу? Тэр дотор чиний морь байна гэсэн нь яг оносон байжээ. Пунцаг нэг тэмээ алдсан, түүнийг нь Бадгаа гэгч хүн хайгаад явсан байжээ. - Чиний тэмээ хаашдаа гарзад гарчээ. Хайгаад явсан хүн чинь хишиг буянаас нь авч ирэх юм байна гэж хэлж байтал гадаа хүн ирсэн нь тэмээг хайхаар явсан Бадгаа байж. Тэрээр "Тэмээг чоно идчихжээ. Хүзүүний нь зүүлтийг авч ирлээ" гээд зүүлтийг нь Пунцагт өгчээ. 

	Гэндэн нэг үхэр алдсанаа асуухад Талын цахир л мөн шиг байх юм. Түүний өмнө буусан гурван айлын үхэрт байна гэж гэнэ. Гэтэл тэр 3 нэг зэрэг тэнд айл буугаагүй гэцгээжээ. Гэтэл гаднаас орж ирсэн Тайванхүү гэдэг залуу өчигдөр Зүүнхангайн 3 айл буусан гэж айлуудын нэрийг хэлж нотолжээ. Гурвуул үнэн худлыг шалгахаар очтол үхэр нь тэнд буусан айлуудын үхэрт байжээ. Мөн Баавай, Түмэнбаяр нарын хүмүүс 37 адуугаа алдаж гурав дөрвөн сар ирээд олсонгүй аж. Хуштад ирж мэргэлүүлэхэд их бүдүүн уултай, ар талдаа жаахан устай, тэгээд бодохоор "Хойд бүдүүн"-ий ард адуучин байна. 37 биш 38 юм байна. Чи яагаад 37 гэж хэлэв? гэхэд тэд мадаггүй 37 гэв. Явж очоод үзвэл нэг гүү унагалж 38 адуу болсон байсныг олж авсан гэнэ. Мөн Чигжийн голын Багаа, хүргэн Ноосооныгоо дагуулж урьд шөнө нэг хонь хулгайд хотноосоо алдлаа, мэргэлж өгөөч гэж ирвэл "Сахалтай, гөлтгөнөсөн нүдтэй, өндөр нуруутай энэ чинь Ноосон чи юу даа, яаж байгаа юм. Хадмынхаа хонийг хулгайлдаг" гэж хэлтэл Ноосон царай нь улайгаад би авсан гэдгээ хүлээжээ. 

	Нэг хүн мориныхоо чөдрийг алдчихаад мэргэлүүлэхэд "Хээр морьтой, тавхайсан намхан... Энэ чинь манай Равжир шив дээ. Чи яаж байгаа юм. Чөдрийг нь өг гэж загнахад түүний хүү Равжир эмээлийнхээ ганзаганаас чөдрийг нь тайлж өгсөн яриа дэлгэрсэн байдаг. 

	Хуштыг мэргэ төлгө тавьдаг, хүн амьтныг мунхруулдаг эсэргүү гэж баривчлахаар аймгаас дотоод яамны ажилтан хоёр хүн ирж гэнэ. Хушт гэртээ бие нь муу хэвтэж байснаа надад хоёр үхэл иржээ. Алийг нь сонгоё доо. За байз амраар нь үүгээр л үхье дээ гээд цааш эргэж харангуут амьсгалаа урт татаж, амьсгалаа хурааж байтал нь баривчлахаар очсон хоёр хүн гадаа нь бууж, шон дээр морио уяж байсан гэж хүмүүс ярьдаг. Ийм баримт олныг хүмүүс ярьдаг. Юмыг холоос мэдэрдэг, мэргэн түргэн, ид шидтэй хүний тухай мэдээ баримт хэвлэлд байдаг. Хушт тийм ер бусын хүн байсан юм биш байгаа даа гэж бодогддог. Одоо 75 настай (1989) Дархан хотод амьдарч байгаа Ч. Манхиадай гэгч хүн 1931 онд ээжтэй, дүүтэйгээ Зүүн гол гэдэг газар амьдарч байхад тэдний айлын Ерэнтэй гэдэг айлд Хушт гуай ирээд байхад нь 3 морио алдсан гурван сар боллоо. Түүнд төлөг тавьж өгөөч гэхэд нь чиний алдсан ягаан алаг, зээрд зүсмийн гурван ороо морь баруун хойшоогоо урссан устай, усны зүүн дээд талд мөн баруун тийш харсан хавчиг зураатай булгийн эхэн дээр их уулын ард (Урт зураа гэгч газрыг хэлж байгаа юм) зөрөлцөн зогсоцгоож байна. Мориндоо тод улаан өнгийн юм ачсан цагаан дээлтэй хүнээс маргааш хэл дуулна гэжээ. Гэтэл маргааш өглөө нь улаан зосоор будсан гэрийн мод, унь, ханыг хоёр азарганд ачсан Панчигаа хэмээх архи уун согтож орилж хашхирсан хүнээс Урт зураад байгаа гурван мориныхоо сургийг сонсож авч иржээ. Мөн одоо Өндөр хангайд амьдарч байгаа 84 настай Гэзэгт гэгч хүн 20 настай байхдаа Дэлгэр-Очироос салах юм байна, чи Холбоо хоёр нуурт нутагтай нэг их өндөр хоохолзож гоохолзсон, шүд ам нь яралзсан шар хүнтэй хойд намар суух юм байна. Тэр хүн умгар шар шиг л болоод байх юм. Түүнтэй л суух нь дээ гэжээ. Гэтэл Гэзэгт хойд намар нь Холбоо хоёр нуураар нутагтай Шар Гэндэн гэгч хүнтэй суужээ. Хүмүүс Гэндэнийг түүнээс хойш умгар шар гэж дооглодог болжээ. 

	Баруун монголын домог, хууч яриа. УБ., 2003. 119-р хуудас

	 

	12. Чулуун хуруут

	Элжгэн халхчуудын онцолбол Увс аймгийн Зүүнхангай сумын уугуул иргэдийн аман аялгуунд "Чулуун хуруут" буюу "Шулуун хуруут" хэмээх өвөрмөц хэллэг байдаг. Бичиг номд шимтсэн хөвгүүдийг, үйл урд шамдсан охидыг өтгөс буурлууд ерөөхдөө, "Чулуун хуруут шиг мэргэн болоорой!, Шулуун хуруут шиг уран болоорой!" гэж бэлгэтэй үгээр мялаадаг сан. Өгүүлэн буй хэллэгийн утга, гарлыг лавлахад хууччуул "Хээцэс, хэн мэдлээ. Чулуун хуруут азар гэж нэг төрөлдөө билгүүн номч, нөгөө төрөлдөө туйлын уран хүн байсан гэнэ лээ" гэж оньсого шиг битүү хатуу хариулт өгөхөөс хэтэрдэггүй. 

	Харин Хан хөхий нутагтаа маарамба хэмээн алдаршсан азай буурал Мөнхбаярын Дорлигжав ламтан, утаа ис суусан судар номоо дэлгэнгээ "Намбаанацаг" (элдэв зүйл) хэмээх дэвтэрт бичсэнээр тэргүүн гэгээнтний дэргэд Чулуун хуруут азар хэмээх бишрэлт шавь байжээ. Тэсийн голын сав, Хөхий хангайн араар нэгэнтээ морилохдоо хан, харцаст ном айлдаж, сургаал хайрласан ажгуу. Сайх азар мөр юүгээн шүргэсэн хүрэн үснэртэй, шилийн харгай шиг чилгэр нуруутай, урт агаад өргөн ханцуй бүхий номч баринтаг (дээд) биедээ асааж (өмсөж) намс намс алхах нь содон болоод сүрлэг ажаам. Багштаны мутрыг хэн ч эс харав. Мий хумсаа нуух лугаа адил азар хуруугаа эчнээ оршоомуй. Түмэн тэрэг номыг нэжгээдчилэн эргүүлж үзсэн хүний хуруу эвэршин мөлүүрсээр чулуу болдог гэлцдэг. Тийм шидийг номч азар гүйцээснээс хэлтийхгүй. 

	Номчийн чулуун хурууг үзсүгэй хэмээн саваагүйтсэн нэгэн бээр түүн лүгээ шатар наадахаар урьсанд хашир азар түвдсэнгүй. "Амьсгалын тоогоор нас хорогддог тул чамтай шатарцах зав надад үгүй. Дахин төрж далайн усаар угаалгаж танай дагшин оронд суухын хутаг ерөөлийг Бурханаас сөгдөн гуйя. Тэгж гэмээ нь Чулуун хуруут шулуун хуруутад хувилж таны удамтай шатар наадна" гэж цааргалах, сургамжлахын завсар өчөөд, аяныхаа мөрийг хөөжээ. 

	Он цаг улирахуйд азрын айлдсанаар бүтэж. Тэсийн голын хөндийд шулуун хуруутан эгэл нүцгэн дүрээр эсэнлэсэн гэдэг нэг нь нөгөөгөө баяжуулсан, өвөр хоорондоо харилцан уялдаатай ийм домог бас бий. 

	Чулуун хуруут буюу шулуун хуруут гэж хэн бэ? 

	— Эртний Энэтхэгээс гаралтай монголжсон үлгэр туужид "Чулуун хуруут азар" хэмээн гардаг шүү дээ. Энэ тухай их эрдэмтэн Ц. Дамдинсүрэн бичихдээ, Кэсэнэ хааны намтрыг орчуулсан Бахаа бандид азар бол Өндөр гэгээний дэргэд байсан "Чулуун хуруут азар" гэж олонд алдаршсан энэтхэг бандид мөн бололтой. Өндөр гэгээн нэгэн энэтхэг азраар Бигармижид хааны үлгэрийг орчуулгасан баримт бий гэж тэмдэглэжээ (Монголын судлал. Улаанбаатар 1965 он. Tomus V, 135 дахь талд буй)

	“Өндөр гэгээний намтар" (УБ, 1995 он, 21 дэх талд) хэмээх номын дотор Энэтхэгийн орноос хоёр азар ирээд Өндөр гэгээнд мөргөж Шамбалын оронд очихоор яваад дүү азар нь үхэж, их азар нь чулуун хуруутай болж ирсэн домог бий. Түүнээс эш татвал "Бид хоёр энэ намар Жан Шамбалын оронд очихоор явна. Бид хүрч болох болов уу хэмээн Өндөр гэгээнтнээ айлтгасанд, хүрч болохгүй байх аа. Гэвч зуур замд нэгэн их далай буй. Түүнд та хоёр нэг нэг хуруугаа дүрээд махаар байваас гарч болно. Хуруу гэмтвээс гарч болохгүй... тэр далайн зүгт сайн залбирч мөргөвөөс түүний дотроос нэгэн хөх буга гарч ирэх буй. Түүнийг барьж чадваас далай гаталж Шамбалд хүрч болно. Тийн эс чадваас очиж болохгүй хэмээн айлдсанаар тэр хоёр азар явж, ... тэр азар буцаж ирээд, гэгээнд үнэнхүү сүсэглэж, Чи бээр бурхан бодтой мөн хэмээн чинад залбирч мөргөөд... Бигармижид хааны туужийг цээжээр хэлж өгснийг энд бичиж авсан нь тэр хэмээнэ" гэж гардаг нь учиртай. 

	Чулуун хуруут азар гэж бодит хүн. Азара буюу ачария гэж самгарди хэлээр багштан буюу профессор хэмээх утгатай үг гэж эрдэмтэд тайлбарласан буй. 

	“Улаанбаатар" сонин, 1996.05.14, №94, 95, 96

	 

	13. Бөө, удганы тухай домог

	Уг домог багцаараа манай номын санд тусгай ном болон орсон тул эндээс татаж авч уншина уу.

	 


В. БӨХИЙН ДОМОГ

	1. Вандан аваргын домог

	Бөхийн атаа

	Тэр нэгэн жил халх монгол үндэстэн долоон хошуу даншиг гэдэг наадам хийх гэж байх үед аймаг хошуу бүрээс бөхчүүд ирж цуглажээ. Наадам эхлэхийн урьд өдөр бөхийн шинжээч нар гэсэн манж монгол ноёд бөхчүүдийн асраар эргэж үзэж явжээ. Тэр ноёдыг нэгэн майхны гадуур өнгөрч явах үед нь майхны хаяагаар нэгэн гар гадагш гарсан харагджээ. Гарын алганы арьс, үс нугархайгаар бөх шинжиж явсан манжийн шинжээч түүнийг хараад:

	— Аа яа энэ бол өлөгчин барын урд савар шинжтэй гар байна, хэн ч энийг дийлэхгүй гэж хэлтэл майхан дотроос нэг хүн:

	— За хө халуунд олон өдөр хүлээж ядрах нь байна даа. Хэдэн чивтэй чавганц нараа бушуухан нүцгэлээд өгөх нь яана. Авч газар гуядчихаад авах юмаа аваад явах юм сан, харь хол нутгийн хүн юм сан гэж уурссан үг хэлж байх нь дуулдахтай зэрэг шартай олон манж монгол сайдууд чи хэн бэ! гараад ир гэж наана цаана болж майхны үүдэнд иржээ. Дотроос нь ах дүү болов уу гэмээр хүрлийсэн бор царайтай хоёр хар хүн гарч иржээ. 

	— Хэн сая юу гэж халхыг дайрсан ам гарав гэхэд:

	— Би хэлсээн. 

	— Юу гэж хэлсэн бэ чи!

	— Би газар хол, хаа байсан засагт ханы хүн, хэдэн чивтэй чавганц нараа нүцгэлээд өгөх нь яана, бушуухан газар гуядаад авах юм сан гэж хэлсэн үнэн гэж хэлэхэд нь

	— Чиний нэр хэн гэдэг вэ?

	— Миний нэр Вандан аварга гэдэг. 

	— Чиний нэр хэн гэдэг вэ?

	— Миний нэр Баавгай арслан гэдэг гэв. 

	Энэ хоёр ах дүү хоёр байсан ажээ. 

	— Чамайг бяртай гэхэд чамаас бяртай чадалтай эр халхад олон бий. Чи халх даяар болж байгаа долоон хошуу даншиг гэсэн их наадмыг дайрч доромжилсон. Аваад яв үүнийг! Жанжин яаман дээр аваачиж эрүү тулга! гэж манж монгол түшмэд тушаахад нь хиа нар, цагдаа нар ухасхийж барих гэхэд:

	— Би баригдах хэрэг хийгээгүй байцаагдах ял ноогдоогүй, өөрөө дуудсан газар чинь очно гээд барих гэж дайрсан хиа нарын нэгийг нь нөгөөгөөр нь гуяджээ. Амбасын яаманд Вандан аварга өөрөө хүрч иржээ. Ванданг хүлээлгэж байх хооронд ноёд Ванданг яах вэ гэж ярилцаад банз шаахайдаж эрүү тулгана гэдэг дэмий өөрсдөө балбуулж зодуулж мэднэ. Уран аргаар овлож байж алья. Долоон хошуу даншигт ам гарсны нь хариуг амиар нь төлье гэж шийдсэн байв. Тэгээд:

	— Вандан аварга чи маргааш өглөө бэлэн байгаарай гэхэд нь:

	— За гэж хэлээд маргааш өглөө нь иржээ. 

	— За хө чи хятадын өргөн чөлөөний адаг дээр зодог шуудгаа өмсчхөөд байж бай. Өргөн чөлөөгөөр үдийн багцаанд ямар нэгэн амьтан орж ирнэ. Чи тэрүүнтэй эр бяраа үзэн тулалцаарай. Хэрэв чи дийлж чадах юм бол чиний халх даяар ам гарсан ял бааг чинь хэрэгсэхгүй болгож, чамайг наадамд барилдуулна. Хэрэв чи дийлдвэл халх даяар ам гарсан ял бааны чинь хувьд амины чинь хохь гэж үзнэ, мэдэв үү? чи гэхэд:

	— Мэдлээ гээд гарчээ. 

	Маргааш нь зодог шуудгаа өмсөж их чөлөөний адагт дүүлсэн бүргэд далавчаа дэвж байгаа юм шиг зогсож байхад нь Ванданг хөөрхийлсөн, гайхсан олон хүн тал талаасаа цугларч ирж байжээ. Өргөн чөлөөгөөр хэнийг ч гишгүүлэхгүйгээр амбасын цагдаа нар хөөж байхад нь үдийн нар голлохоос арай өмнө Гандангийн зуун хүр доогуур дуу шуу тавьж, уухай туухай болж хашхиралдсан ямар нэгэн амьтныг хөөж туусаар орж иржээ. Энэ нь богдын бордооны эрх бор хайнаг гэсэн бордож эрхлүүлсэн бор хайнаг, шарыг дутуу цохиж улангасуулж, галзууруулаад түүгээр Ванданг хага сэжүүлэн алуулах гэж тууж хөөж ирж байгаа нь энэ ажээ. Энэ хайнаг сэлэм шиг хоёр эврээ данхалзуулж дайралдсан бүхнийг сэжиж мөргөсөөр Вандан аварга руу дүүлсээр ирэхэд нь Манжийн амбасын сайдууд 

	— Ай хө, Вандан наадахаа барьж тогтоогоорой гэхэд нь Вандан наанаас нь дэвж очоод хоёр эвэр дээрээс нь шүүрч аваад эш, чүү! гээд л эргүүлж эхэлжээ. Эргэн эргэсээр Вандан хүчээ аван тэнцэхэд эвэрдүүлсэн ишиг эргэж байгаа юм шиг дөрвөн хөл нь хийд эргэлдэж тэр хайнаг Вандан хоёр сэнсний хоёр далбаа шиг эргэлдэж харагдсан гэдэг. Ингэж хүчиндээ эргэж газрын өөд яван явсаар их чөлөөний голд иртэл Вандангийн хоёр булчин аргагүй сунаж сульдаж эхэлжээ. Тэр хайнагийн эврийг тавихаас өөр аргагүйд хүрч байх ээ. Хэрэв тавивал энэ улангасаж галзуурсан хайнаг намайг хага мөргөж алах нь гарцаагүй. Тавихгүй гэхэд гарын булчин үүнийг дийлэхгүй нь яах билээ гэж бодож байх үед харин зол болоход тэр хайнагийн эвэр тугалмайгаараа мулт үсэрч их том бие нь хүчин тэнцэж даахгүйгээр холд шидэгдэж дүүрээ нь дэлбэрч (шидэгдэж) үхсэн гэдэг. Вандан эргэсэн хүчний эргэлтэд хоёр эвэртэйгээ эргэн эргэсээр явж арайхийж тогтон хоёр эврээ барьж дэлсээр амбасын яамны ноёдын өмнө:

	— Алагдсангүй, алж ирлээ би. Амбасын ноёд минь! гэж мөргөж ёслоход айсан ноёд урдаас нь:

	— Ай Вандан минь чи гайхамшигт сайхан бөх байна, одоо наадам эхэлсэн байгаа, бушуухан очиж барилд гэж явуулсан байжээ. Энэ үед наадам одоогийн Хүйн долоон худгийн адаг ногоон толгойн орчимд хийж байсан гэдэг. Энэ рүү барилдахаар давхиж очиход нь нэгийн даваа эхэлсэн, Баавгай арслан дүү нь нэг давсан зогсож байжээ. Вандан аварга хорссон өшсөндөө дүүдээ хэлжээ:

	Би санамсаргүйгээр халууцсан бухимдсандаа болж халхад ч биш, санасан санаанаас амны зоргоор гарсан үг хэлсэнд амбасын ноёд намайг долоон хошуу даншиг ба богд эзний шавь нар, олон бөхчүүдэд ам гарлаа гэж өширсөндөө бордооны бор хайнагаар хага сэжүүлэх гэж намайг ингэж үйл тамыг минь барахад хүрлээ дийлдэг чаддаг л юм бол дайралдсан бүгдийг нь авч шидэж байгаарай! Ялангуяа богдын өмнөөс ба амбасын өмнөөс нэр гарсан бөхчүүдийг аваргын хувьд ах чинь амлаж авч газар шидэж чадах байх гэж хэлжээ. Яван явсаар дийлэн дийлсээр дайралдсан бүгдийгээ хаян хаясаар явж шувтаргын дөрвөн бөх болжээ. Нэг талаас Вандан аварга, нөгөө талаас богд эзний нэрийн өмнөөс бас нэг аварга гарчээ. Баавгай арслан үзүүрийн дөрвөн бөхөд хүрэвч ах дүү хоёрыг барилдуулахгүй гэж богд эзний нэрийн өмнөөс гарч байсан нөгөө бөх амлан авчээ. Вандан аварга барилдах талбайд гарч ирмэгцээ би дүүгээ барилдахыг харна гэж өөрийн амлаж авсан бөхтэй барилдсангүй хүлээж. Дүү нь богд эзний нэрийн өмнөөс гарсан бөхтэй барилдаж эхэлжээ. Богдын нэрийн өмнөөс гарсан бөх бол гайхамшигт сурамгай нэг мэхтэй хүн байжээ. Энэ нь юу гэвэл ганцхан хөл рүү нь хий хавсарч гуяддаг, энэ сурамгай мэхээ хүчтэй хийхийн тулд луучин наамал ултай гутлын уланд хар тугалга зориуд бариулж ширсэн байжээ. Тэгсэн дээрээс барилгүйгээр л аль хүрсэн газраар нь хөл рүү нь гуядахад аягүй л бол бөхчүүдийг хөлийг нь хуга гуядах буюу булчинг нь суга суулгадаг тийм аюултай мэх байжээ. 

	Энэ мэхээ хэрэглэж Баавгай Арслангийн шагайг мулт гуядан суулгаж хаяжээ. Дүүгээ хорсолтойгоор хаяулахыг харсан Вандан аварга хорсож эхэлжээ. Вандан өрж зогссон бөхөө хаясны дараа сүүлчийн хоёр бөх үлджээ. Энэ хоёр бөх барилдах болоход богд эзний нэрийн өмнөөс гарч байгаа бөхөд цэргийн гавьяаны шар отготой малгай өмсүүлэн жигтэй олон хүн хойноос нь суйдаж дагасан гарч байхад Ванданг бол долоон хошуу наадамд ам гарсан бөх гэж хорссондоо юм уу хол газрын бөх гэсэндээ түүний хойноос дагасангүй бараг ганцаараа шахам их талбай дээр ноцолдохоор гарч иржээ. Бордооны нь бор хайнагийг би дийлсэн юм. Богд эзний нэрийн бөхтэй яахаас буцахгүй үзэлцэнэ гэж мөн төрсөн дүүгийнхээ шагайг мулт цохиулсандаа өшсөн хорсол нь улам улам бадарч байсан Вандан өрж зогссон нөгөө бөхийн өөдөөс эш, чүү! гэж ганцхан урагшаа ухасхийн баруун хөх махан дээрээс нь базаж дугтраад л тавихгүйгээр хойшоо ухарч дугтрахад Вандангийн гарт баруун хөх мах нь тасарч ирсэн гэдэг. Цаад хүн гэдрэгээ унаж дороо үхэхэд Вандан ч "хөх махтайгаа" асрын өмнө дэлж очиж байхад нь олон амьтан бөх аллаа бөх аллаа гэж наана цаана болж Ванданг барьж авах болжээ. Гэтэл Вандан

	— Бөх бөөс хоёрт барилгүй гэсэн эртний үг яалаа? Та нар бөхийнхөө тэндээс битгий барь гэж хэлэх чинь яасан юм. Тэгвэл би дайралдсан газраас нь барьсан гэж хэлээд Вандан мухардуулжээ. Ингэж бордооны бор хайнагийг нь их чөлөөнд богд эзний бөхийг наадмын талбайд баруун хөх махыг нь тас базаж алаад Вандан аварга долоон хошуу даншигт түрүүлж гарчээ. Ингээд авах шагналаа аваад Баавгай Арслангийнхаа хөлийг эдгэрүүлээд баруун зүг нутаг орон тийшээ буцаж явахад олон наадамчин мөргөлчид сайн хэлэх нэг нь долоон хошуу даншигт түрүүлсэн Вандан аварга явж байна гэж, муу хэлэх нэг нь өнөө бөх алдаг хүн явж байна гэж хэлж байжээ. Яван явсаар тэр хоёр одоогийн Архангай аймгийн Гурван Тамирын нутагт хүрч явжээ. Тамирын голыг уруудаж явж байгаад нэг өдөр Вандан хэлжээ:

	— За миний дүү ийшээ явж байгаарай. Ах нь тэр хойно гүү барьсан айл харагдаж байна, холын аянд унаа минь сульдаж явна, морио солиод авъя байз гэж тэр айл руу давхижээ. Тэр айлд ирсэнд том гэгчийн гэртэй, олон адуу гаднаа хураасан, унага уясан айл байжээ. Гүүний зэлэн дээр хүрээд иртэл Вандан өөрөө хоёр гараараа чүү чай өргөж тавих тийм их ган хувинг ганц гараараа өрөөсөн талын голтой бариул дээрээс тохойлдож өргөөд л зэлний тал талд гаргаж саасан саамаа дээрээс хийгээд л залуу гэгчийн хүдэр биетэй хүрэн бор царайтай эхнэр гүү сааж байв. 

	Вандан аварга ирээд тэр хүүхний бяр чадлыг гайхан харж байтал хол идээшилж явсан гүүг зэлэнд ойртуулж ирээд унагыг нь тайлж хөхүүлэхгүйгээр эхийн нь дэл сүүлнээс угз татаж зэлэнд байгаа унаганд нь ойртуулж ивэлгээд л гүүгээ сааж, саасан саамаа тэр том торх руу хийгээд л байхыг харжээ. Яасан их адтай бяртай юм бэ? гэх Вандан аварга бодож гүүний зэлэн дээр ирж буугаад мэнд усаа мэдэлцсэний дараа хүүхэн асуужээ:

	— Та хаанаас хаа хүрч яваа хүн бэ?

	— Би халх долоон хошуу даншиг наадамд барилдаад буцаж яваа хүн байна!

	— Танай алдар нэр хэн гэдэг вэ?

	— Би далай даян дархан аварга Вандан гэдэг байна аа. 

	— Аа өнөө их бөх алж түрүүлсэн Вандан аварга та юу?

	— Аа тийм ээ, би байна. 

	— Заа та унага татаж өгөөд орж айраг уу даа, гэхэд Вандан 

	— Унага татахаар ирээгүй би унаагаа юүлэхээр танайд ирсэн гэж дээрэнгүй үгээр хариулжээ. 

	— Та унаагаа юүлэх л байлгүй дээ, гэхдээ танд таарахаар морь унаа байх уу даа гэсэн ёгт үгээр хүүхэн хариулсаар гүүгээ сааж байжээ. Вандан аварга дуртай дургүй ганц хоёр унага татаж байх зуураа зэлний хажууд тойрон зогсож байгаа олон адууны дотор шаширласан дэлтэй сайхан хүрэн морь зогсож байхыг хараад нэг гараараа тэр хүрэн морины хондлой дээр аяархан шиг цохитол оцосхийж хүрэн морь хойшоо суухад нь Вандан аварга ухасхийж хүзүүдэж авчээ. 

	— Та наад мориороо яах нь вэ? гэж хүүхэн асуутал

	— Би чамд хэлсэн шүү дээ. Унага татахаар ирээгүй, унаагаа юүлэхээр ирсэн гэсэн. Унаагаа л юүлэх гэж байна гэж хэлжээ. Цаад хүүхэн:

	— Чи ер нь бяраа татаж хэрээ мэдээрэй, чамаас илүү бяртай эр хүн битгий хэл эм хүн байна гэдгийг чи санаарай гэж хэлээд хувинтай саамаа тавьчхаад гүүний богоч бариад хоёр ханцуйгаа шамлаад л иржээ. Энэ муу цэндгэр эм чинь над гүүний зэлний гадсан дээр дэлбэ савуулах нь уу? гээд л урдаас нь явж очоод барилцах гэтэл Вандангийн хоёр гарын булчин дээр нэг нэг нудрагдаж цохитол Вандангийн хоёр гар мөрөөрөө мултрах шиг санагдаад өөрийн эрхгүй доошоо суужээ. Хүүхэн хойноос нь нэг түлхэж унагаад л дээр нь дарж байгаад яах ийхийн чөлөөгүй хоёр гутлыг нь сугалж дөрвөн эрхий хурууг нь гүүний богочоор холбож хүлээд зэлнийхээ хажууд хаяж гэнэ ээ. Эмэгтэй хүнийг байтугай эрэгтэй хүнийг ч гэсэн басаж доромжилж явсан Вандан аварга хүүхний гарт ингэж оржээ. Гүүгээ сааж дуусаад хүүхэн Ванданг тохойдоо өлгөн оруулж ирээд хөхүүртэй айргийнхаа ард шидчихээд дээрээс нь дахаар хучин хаяжээ. Вандан аварга хар цагаан үггүй, хоёр хөл, хоёр гарынхаа дөрвөн эрхий хурууг гүүний богочоор хүлээстэй, айлын хөхүүртэй айргийн ард нэг хонож... хоёр хонож... гурав дахь өдрийн бие дээр л Вандан хэлжээ:

	— За чи намайг алах өштэй бол ал аврах ёстой бол тавь, би их зовж байна гэхэд нь хүүхэн хар цагаан дуугүйгээр хоол ундыг зэхсэний дараа Ванданд ингэж хэлжээ. 

	— За Вандан! Уулзахгүй гэсэн хүнтэй гурав уулзаж, давахгүй гэсэн даваагаар гурав давна гэсэн эртний үг энэ дээ. Чи төрийн наадамд очиж эрийн ёсоор ээлж нь таарч барилдсанаар чиний төрсөн дүүг хаялаа гэж чи мөн халхын хан эзэн болон манжийн амбаст гаргасан өшөө хорслоо миний нөхөрт гаргаж хөх махыг нь тас базаж алсан Вандан аварга гэдэг хүн мөн байна даа. Уулзахгүй гэсэн хүн гурав уулзана. Өшөөт хүн өл хөтөл дээр гэгч энэ дээ. Чамайг нөхрийнхөө оронд алсан ч надад чадал байна. Би тэгж нэг үхсэний хойноос дахин үхэл эрэхгүй. Чамайг аллаа гээд миний нөхөр амилж босож ирэх биш дээ. Чи битгий ингэж бардаж яв. Чамаас илүү тэнхээтэй эр битгий хэл, халхын охидын дотор тийм эм олон гэгчийг чи сана л даа! гэж хэлээд уйлсаар хүлгийг нь тайлжээ. Ингээд Вандан ч гэсэн гэмшсэндээ чиний нөхөр гэж ч мэдээгүй, тэгж тэгж уур хүрсэндээ хаясан, алсан үнэн гэж дув дуугүй гэмшиж байжээ. Ванданг хооллож ундлаад гарах үед нь анх авах гэж булаацалдсан морийг нь шавхраан сойж Вандангийн эмээл хазаараар эмээллэж хазаарласан байжээ. 

	— Вандан! Мянга гаруй адуунаас миний нөхрийн унадаг унааны ганц сор нь энэ юм сан даа! Эзнийг нь алсан юм унах хөлөг морийг нь бас авах гэж ирсэн эрлэг нь юм байгаа биз дээ чи. За яах вэ чи унаа хийж аваарай. Харин чи битгий ингэж эрдэж бардаж яваарай гэж дахин хэлжээ. 

	 

	2. Хосгүй хүчтэй хоёр Шагдар

	Эрт дээр үед Далай Чойнхор Вангийн хошуунд мухар хуруут Шагдар гэдэг нэгэн их хүч тэнхээтэй хүн байсан гэдэг. Өрөөсөн гартай учир аль ч наадамд барилдаж чадаагүй юм гэдэг. Ийм тэнхээтэй хүн манай нутагт төрөөгүй гэж үе дамжин яригдаж ирсэн гэдэг. Сайн ноён аймгийн Далай Вангийн хошуу тэр тусмаа Тариат, Мөрөн хэзээний бөх ихтэй, Цагаан Бандид арслангаас эхлээд "Эсхүл" аварга, Төмөрбаатар, Цэнгэл арслан, Буур хэмээх Жамьян гуай олон арван бөхийн домог байдаг хэдий ч гээд мухар хуруут Шагдар гуайн тухай олон жаранд домоглон ирсэн нь нэн сонин. Шагдар гуйн аав хэзээний ядуу, хар модон тэрэг хийдэг хүн байж л дээ. Шагдар гуайг бүүр багад нь үеийн хоёр хүүхэд нэгийнхээ гарыг сүхэдсэнээс хойш мухар (хуруут) гарт хэмээх нэр авч гайхалтай хүчтэй нэгэн хөвгүүн насан турш барилдаж чадаагүй юм гэдэг хөөрхий. Шагдар гуайнх ядуу, олон хүүхэдтэй айл байжээ. Хаврын тарчигхан армаг тармаг цастай хөх даваанд хаваржиж байсан, нэгэн баян айлын бэлчээрт явсан үхэр дотроос нас гүйцсэн шарыг үдшийн бүрийгээр очиж, хоньчлон хүлж үүрч явсаар гичигний үзүүрт нэг амарч, үүрээр "Өлгийн" тогоонд ирсэн гэдэг. Маргааш өглөө нь үхрийн эзэн шараа үгүйлж үхэр орой байсан газарт очиход том монгол гутлын мөр гарч үхэр нь тийчилж ноцолдсон бололтой мөр, үс байж гэнэ. Хавь ойрд нь цус сэвс байхгүйд нь гайхаж хоёр бүлэрхүү залуу дагуулан гутлын мөрийг алдаж олж мөрдсөөр Гичигний үзүүрт хадан дээр суусан мөрийг нь харахад үхэр нь тийчилж сүүлээрээ газар шарвасан мөрийг харуут мухар гарт Шарав гуай авч гэж мэдүүт гэрт нь шууд давхин ирэхэд үхрийг нь төхөөрч хоёр гуянаас нь бусдыг нь жижиглээд сууж байж гэнэ. Үхрийн эзэн ихэд уурлаж та манай үхрийг хулгайлсан байна. Тамгын газар хэлж бариулна гэж загнахад Шагдар гуай

	— Тийм ээ тийм дүү минь хаврын тарчиг цагаар хэдэн хүүхдээ харсаар байж харангадуулалтай биш дээ. Ах нь төлнө хоёр сайн хар модон тэрэг хийж өгнө гэж хээвнэг суусан гэнэ. Баян хэдий уурлавч хүч хүрэхгүй хоёр залуутайгаа гурвуулаа битгий хэл гучин банди ч дийлэмгүй сүрлэг том эр Шагдар гуайг хараад баахан цэрвэж эднийхээс юуг нь авах вэ хоёр гуяыг авъя гээд ганц шалдан гуяыг гурвуулаа арай гэж өргөж гэнэ. Үхрийн эзэн гэнэт за яршиг яршиг гурвын гурван хүн ганц шалдан гуяыг нь даахгүй байхад амьдаар нь үүрээд ирдэг та аргагүй тэнхээтэй хүн ээ

	Хөх шарыг минь

	Хөх давааны (хангай) чоно идээ л биз. Та битгий ахиж манайхаас хулгай хийгээрэй гэж хэлээд давхиад явчихсан гэдэг. 

	 

	3. Шагдар арслан

	Одоогийн Архангай аймгийн Их тамир сумын нутаг Донгой хавиар нутагтай Шагдар арслан гэдэг их тэнхээтэй аархуу бөх байж гэнэ. Шагдар арслангийн аав ээж нь их баян айл байж л дээ. Их хөрөнгө тастаж айл болгож авгай авч өгчээ. Шагдар арслан хавар адуу манаж байтал нь үүрээр нэг чоно гүү ноцож гэнэ гүйж очоод ташуураар цохитол хальт газар цохиж ташуураа хуга цохичхож гэнэ. Чоно эргээд дайрахад нь өшиглөөд авч гэнэ. Үсрээд явчих шиг болоход нь тоосонгүй тамхи татаж сууж байгаад босоход нь хөл нь жаахан эвгүй оргиод байж гэнэ. Тоосон ч үгүй өглөө гэртээ ирээд авгайдаа уурлаж чиний хийж өгсөн гутал хөл барьж өвтгөлөө гэж загнаад гутлаа тайлагдахгүй болохоор нь түрүүнээс нь цуу татаж хаяад хэвтээд өгч гэнэ. Авгай нь хөлийг нь харж сууснаа чиний нэг хөл чинь хачин болчхож, яачхав гэхэд:

	Шагдар арслан чиний хийж өгсөн гутал бариад тэр биз гэж гэнэ. Аав нь орж ирж үзээд ээ мангар хар аа хөлийн чинь хуруу булгарч эргэчихсэн байна. Чи юу өшиглөө вэ гэхэд Шагдар арслан үүрээр нэг чоно гүү ноцохоор нь гүйж очоод ташуураар цохитол хий цохиж ташуураа хугалчихлаа. Гэтэл чоно эргэж дайрахаар нь өшиглөчихсөн чинь үсрээд явчих шиг болсон. Зугтаад явчихаа биз гэсэн гэнэ. Аав нь хавтгай банз дээр Шагдарыг зогсоож байгаад хөл дээр нь дэвсэж хөлийнх нь хурууг оруулсан гэнэ. Юу өшиглөөд ингэдэг байна гэж аав нь бодоод үзээд ир гэж хүн явуулсан гэнэ. Газар дээр нь очиход галзуу чонын эрүү хуга өшиглөж нүд нь сугарч үхсэн байж гэнэ. Шагдар их тэнхээтэй хэр нь их аагархууг аав нь мэддэг байсан тул наадамд тэр болгон явуулаагүй, сайн бэр авч өгснөөс тэднийх их баян айл болж л дээ. Намар оройхон авгай нь шинэ эсгийгээр оймс хийх болж эсгүүрээ хайж эрэхээсээ залхуурч гэртээ нохойгоо дуудаж оруулж ирээд нохойныхоо толгойноос эсгүүр авч оймс оёж өгчээ. Шагдар арслангийн уур нь хүрч аавдаа хийж өгсөн оймсыг үзүүлье гэж бодоод авгайдаа уурлаж ганзагалж явах болжээ. Авгай нь Шагдар чи яаж ганзагалж явах вэ дээ. Өмсөөд яв гэхэд Шагдар арслан өмссөн ганзагалсан хоёр ялгаа юу байх вэ гэж бодоод өмсөөд явж гэнэ. Шагдар арслан аавындаа очоод таны авч өгсөн авгай оймс ч хийж чадахгүй, нохойгоо дуудаж толгойгоор нь эсгүүр хийж эсгэж оёсон энэ оймсыг нь хар гэж гутлаа тайлаад үзүүлтэл хөлд нь яг таарсан гутлынх нь хэвээр хийгдсэн оймс байсанд аав нь энэнээс илүү яаж оймс хийлгэх гээ вэ гэж загнаж гэнэ. 

	Шагдар арслан их тэнхээтэй хүн байсан гэнэ. Нас гүйцсэн эмнэг хангал азарганы сүүлэнд хүрэх шиг болоход азарга шээс алдаад бөгсөөрөө суудаг байсан гэнэ. Сүүлдээ Шагдар арслангийнх их ч баяжиж, ааг нь ч ихсэж зарц олноо зоддог, аянчин жинчин, бадарчин хэн л ирнэ хонь алж өгөөд шахаж зоддог болсноос тэднийхээс тойрч явдаг болжээ. Энэ тухай "мухар хуруут" гарт Шагдар сонсож нэгэн намар хавчиг үүрэг үүрсэн бадарчин болж тэднийд очжээ. Шагдар арслан мэнд мэдэлцсэний дараа хаанаас хаа хүрч яваа хавчиг үүрсэн бадарчин вэ? гэхэд бадарчин

	— Бор гэгээний хийдээс Богдын хүрээ орохоор борлог хоёр зээрдээрээ борви бохисхийлгүй яваа надад ашгүй айл дайралдахаар нь аяга зэлгий юм ууж амны заваа гаргаюу гэж бодоод ирлээ, дүү минь. Бороо салхинаас нэг шөнө нөмөр хонож бор ходоодондоо хоолтой хонох сон, болох уу? гэж өдсөн үг хэлэхэд Шагдар арслангийн эгдүү нь хүрч

	 

	Ирсэн гийчнийг хөөж

	Идэж уухад нь гар татаж үзээгүй минь 

	Эцгийн минь буян

	Иднэ гэсэндээ хүрч идэж чадахгүй 

	Идсэнээ шингээж чадахгүй бол 

	Эргийн мухарт хаяна шүү 

	Аяны зам хөөж

	Айл бараадаж явдаг бадарчин гуай

	Аль хэр идэх вэ?

	Өлөн зэлмэн яваа л биз дээ? 

	 

	гэхэд бадарчин:

	— Буянтны өгснийг буцаах хаашаа ч юм бэ дээ гэхэд Шагдар арслангийн шар нь гозойж ухасхийн гарч, яая даа гэсэн нэг хонь төхөөрүүлж гэдэс дотор бүхнийг нь чануулж том хонин тогоо шөлөнд будаа хийлгэж цөмийг нь бадарчинд өгчээ. Бадарчин махнаас нь нэг идэж будаа шөл ууж суусаар байтал, нэг л мэдэхэд том тогоотой шөл будаа дуусжээ. Махнаас дал дөрвөн өндөр, сүүлний год үлдээж өгснийг идэж дуусгаж болохгүй, өглөө идье гэхэд Шагдар арслан ид ид гэж гэнэ. Бадарчин будаа байна уу гэж тэгэхээс тэгэх гэсэн шиг аяга түлхэж суухад Шагдар арслангийн уур нь хүрч, хээрээр гэр хийж хэцээр дэр хийсэн муу бадарчин чи хэнийг доромжилж байгаагаа мэдэж байна уу? гээд босоод ирж гэнэ. Бадарчин хээвнэг хоол өгчхөөд хойно нь зодох гэдэг чинь хаанахын ёс вэ? гээд ганцхан ухасхийн далан дээрээс нь гуд татаж дороо хийгээд өөдөө өгссөн өргөн шар замаар, уруудаж явдаг урт шар замаар явсан хүнийг чи хоол өгч зоддог гэл үү? Чиний их бяр чинь хаа байна. Чиний баярхуу баян чинь хаа байна. Ходоод дүүргэх хоол чинь хаа байна? гэж зодоход, авгай хүүхэд нь уйлалдаж сүйд болжээ. Шагдар арслан би больё, та чинь мухар гарт Шагдар гуай мөн үү? гэж уйлж гуйсан гэнэ. Тэрнээс хойш Шагдар арслангийн ааш дарагдсан гэдэг. 

	Дүгэржавын Баасанжав Улаанбаатар (сонин) 1988 №107, 108-д хэвлүүлжээ. 

	 

	4. Гомбо хэмээх Лувсанжамбаа аварга

	Ах дүү хоёр аваргын томыг нь Гомбо буюу Лувсанжамбаа аварга хэмээнэ. XV жарны шар луу жил-1868 онд Түшээт хан аймгийн Дайчин вангийн хошууны нутаг Цөнгөрөг хавьд (Одоогийн Булган аймгийн Сайхан сум) ард Шагдарын гуравдугаар хүү болон төржээ. 

	Лувсанжамбаа багын өсгөлүүн, бие томтой шөрмөслөг хүүхэд байжээ. Арван тав, зургаан нас хүрэхэд үеийнхнээсээ хол тасарч, овооны наадамд томчуултай ана мана үзэлцэж эхэлжээ. 

	Лувсанжамбаа аваргын барилдааны амжилт бичиг баримтад бүрэн тэмдэглэж үлдэж чадаагүй буюу бас одоогоор хараахан нарийн судалж амжаагүй. анх цагаагчин туулай жил-1891 онд арван засгийн наадамд харцага цолтой барилдаж, долоогийн даваанд Сэцэн хан аймгийн Гомбожав заанд унаснаар монгол бөхийн архивын сан хөмрөгт тэмдэглэгджээ. 

	Ш. Лувсанжамбаа аварга өөрөө "Би дүүгүй бол даншиг, арван засагт олон түрүүлэхгүй байсан. Унахаар хүнийг дүү аваад хаячхаж байсан учраас хэд түрүүлсэн юм. Гэхдээ би улсад шөвгөрөөд л байх байв. Арван хэд шөвгөрсөн" гэж хуучлахыг Сайхан сумын харьяат Д. Норовсамбуу агсан өөрөө сонсож байжээ. Энэ нь үнэний голтой байсныг дараах яриа нотолдог. Бага хэмээх Б. Санжаа: "Манай хошуу ноён бусад бөхөө дээш гаргахын тул гурвын даваанаас эхлэн сайнаас нь шилж амлахыг Намхай аваргад шаарддаг байсан юм гэнэ лээ. Нэг удаагийн наадамд 32 бөх үлдэхэд Дайчин вангийн хошуунаас ирсэн 23 бөхийн 22 нь үлджээ. Тэгэхэд ноён: "Тэр муу золиг унаагүй 23-уулаа үлдэх байсан юм гаж харамсаж байсан гэдэг. Мөн их даварч байгаа хэрэг шүү. Гэхдээ амжилтын гол нь Дайчин вангийн бөхийн сорилго үнэнхүү сайн, Ханд чин ван өөрөө биечлэн онцгой анхаарч байсных байх гэж" ярьсан билээ. 

	Лувсанжамбаа аварга: Дүү бид хоёр ингэж тэгж барилдаж байсан гээд гар хуруугаа хөдөлгөн дүрслэн ярьдаг байжээ. Нэг удаа ярихдаа "Ингээд авсан чинь“ гээд нутгийнхаа Чүлтэм гэдэг хүний мөрөн дээрээс дарсанд орон нутагтаа хөөрхөн барилдчихдаг тэр хүн нүүрээрээ газарт харуулдан ойчоод "Эд ингэж алчих гээд байдаг юм“ гээд холдон сууж байхыг мөнөөх Д. Норовсамбуу агсан өөрийн нүдээр харж байжээ. 

	Булган аймгийн харьяат өвгөн заан Ж. Лувсанбалдан "1924 онд улсын заан цол авснаа баяр болгон мэдэгдэхээр аваргыг гадаалж явахад нь очоод амрыг нь айлтган заан болсноо хэлэхэд хариу баяр хүргээд аль вэ, нааш ир гээд 90 кг хүндтэй намайг өрөөсөн гараараа ар зоон дээрээс бариад хойш урагш зөөлөн сэгсрүүлэхэд хоёр хөл минь газар хүрэхтэй, хүрэхгүйтэй шахам сандарч байсан билээ. Бид нэг нутаг усных юм. Намайг ясны жаахан шөрмөстэй юм шив дээ гээд инээж байж билээ" гэж хуучилж байжээ. 

	Чин ван Ханддорж ах дүү хоёр сайхан бөхийнхөө ирээдүйг холч бодож, Богд гэгээнд өргөжээ. Чингээд Намхай Жавзандамба хутагтын, Лувсанжамбаа Дондогдулам хатны нэрийн өмнөөс барилдах болсон байна. Хоёр аварга эрт сахил хүртсэнээс болж, ариун винайн ёсыг сахин гэр бүлгүй байжээ. Богд гэгээн тэр хоёрыг албан татвараас чөлөөлсөн байна. Лувсанжамбаа аварга ардын засгийн жилүүдэд ч энэ эрх дархаа хэвээр үргэлжлүүлэн эдэлж байсан ажээ. Бөх судлаач Ж. Дамдин агсан: "1938 онд Улсын их баяраар хуучин алдарт бөхчүүдийг нийслэл Улаанбаатар хотноо урьж ирүүлэхэд Лувсанжамбаа аварга, өндөр настай, маш том биетэй хүн ирж байсан билээ. Тэр хүнийг машинд суухыг нь харахад, хуучин "М" машины хаалгаар арай гэж багтаж ороод арын суудалд суусан нь хөнгөн тэрэгний хойд нум тэнийтлээ дорогш сууж байсан юм" гэж "Монгол бөх" номдоо дурсан бичжээ. 

	Лувсанжамбаа аваргыг 1902 онд даншигт ес давж шөвөглөхөд манлайн дэлгэрэх, өлзий бадрах тун ч гарамгай, маш хүчит, үлэмж барьцтай, нягт бат итгэлт, баатар зоригт, бардан түрэмгий хүчит, маш үзэсгэлэнт, тод сонин, хуринан шуугих, Халх даяар маш гайхамшигт, саруул шаламгай, өнөд омголонт, улам дэлгэрэх, харилтгүй жавхлант, хичээнгүй нягт, чин ачит, үнэн бишрэлт, агуу ачит, онц дурсгалтай, далай даян, дархан идэр аваргад өнөд төвшин бүхнээ сонсголонт цолыг нэмж олгосон байна. Чингээд Лувсанжамбаа аваргатай уулзаж учирч явсан Булган аймгийн Сайхан сумын харьяат Дэ. Содном, Д. Норовсамбуу, Түгж нарын зэрэг амьд гэрчийн яриа хөөрөө, болсон явдлын халуун мөрөөр орж олж сонссоноо бидэнтэй сэтгэл харамгүй хуваалцсан Булган аймгийн Сайхан сумын харьяат бага хэмээх аймгийн заан Б. Санжаа, П. Балжинням нарын зэрэг хүмүүсийн ярианаас үндэслэн, эрхэм уншигч Таны бодролд дараах зүйлийг толилуулъя. 

	 

	1. Аймаар том хүнтэй тааралдсан нь

	Би бага залуу байлаа. Рашаантад уулаар энэ тэрийг сонирхон хэсүүчилж явтал хадны цаанаас гэнэт аварга том хүн гараад ирэв. Би ухаан баларттал айж, "нөгөө алмас хуягтын хүн хар баавгай гэгчтэй нь учирлаа даа" гэсэн бодол тархи толгойд зурсхийв. Тэгтэл нөгөө хүн миний мэндийг мэдээд "За хүү минь. Хаа хүрч явна даа" гэсээр ойртон ирлээ. Миний дотор яльгүй онгойж хариу мэнд мэдэхчээн аядав Тэр "хүн хар баавгай маань" Лувсанжамбаа аварга байсан бөлгөө. Аваргын тухай урьд өмнө сонссон болохоос нүдээр үзээгүйдээ л тэгж зүрхээ зүсүүлж байхгүй юу гэж Сайхан сумын иргэн, 1994 онд 91 насны сүүдэр зооглосон Түгж гуай хуучилж билээ. 

	 

	2. Хүний дүү ч бол доо... 

	Лувсанжамбаа аварга чихэр бурамд хорхойтой хүн байжээ. Богд гэгээн, Эх дагина хоёр аваргуудыг дагуулан хөдөөлж яваад түр амрах зуураа:

	— Та хоёрын барилдаад хэн давсанд нь өгнө гээд том аяган чинээ бурам гарган тавьжээ. Гэтэл Лувсанжамбааг дүү Намхай аварга нь амархан орхив. Ах аварга нь тун харамссан янзтай байхыг харсан Дондогдулам хатан түрүүчийн хэрийн бурам дахин тавиад барилдуулав. Лувсанжамбаа аварга тун мэрийлттэй, хичээнгүй барилдаад мөн дийлсэнгүй унажээ. өвдөг шороодоод босохдоо:

	— Чи ч мөн хүний дүү бол доо хэмээн тун гомдолтой хэлж байсан гэдэг. 

	 

	3. Бяртай хүн үхдэг юм байжээ

	Дүүгээ хан хорвоогоос хальсны хойтон жил Лувсанжамба аварга нэгэн томоохон наадамд очиж барилджээ. Гурвын даваа эхлэх гэж байхад Тавхай арслан ирж аваргын амрыг эрснээ:

	— Дүү аварга чинь наадамд ирэхгүй яагаа вэ хэмээхэд:

	— Хөөрхий муу дүү минь талийгаач болсон шүү дээ гэж хэлэхдээ Лувсанжамбаа аваргын хоолой нь бөжирч байлаа. Тэгтэл арслан:

	— Бяртай хүн үхдэг юм байжээ. Санааг нь бодвол сүнс нь ч болсон ирээд энэ наадмын дэвжээнд дэлж дэрвэж л баймаар сан даа гэж тун тавлангуй хэлчхээд яваад өгөв. Лувсанжамба аваргын царай нь хүрлийж ирснээ гутлынхаа боолтыг чангалах гээд тас татаж орхив. Дайчин вангийн бөхчүүд аваргад гутлынхаа боолтыг ээлж дараалан өгсөн боловч бараг ихэнхийг нь тас татаж, сүүлд нь нэг боолтоор торгоочхоод засуул дээрээ очиж цолоо дуудуулж байхдаа тун ер бусын байдалтай байсан нь наадамчин олны анхааралд өртөж байлаа. Гурвын даваанаас эхлээд амласан бөхчүүдээ шууд дайрч юм болгохгүй хаясаар үзүүр түрүүнд Тавхай арслантай үлджээ. 

	Лувсанжамба аварга дэвэн дэвсээр гарч ирээд өрөхдөө нүд нь улаанаараа эргэлдэн, шүд нь орсон буур мэт тачигнаж байв. Тавхай хирдхийн цочоод дэмий юм хэлж байж аваргын уурыг хүргэчихлээ дээ гэж бодтол аварга түүнийг ганцхан дайраад яах ийхийн зуургүй хумиад тавьчихлаа. Тавхай тун ч их гэмшиж байгаа бололтой толгойгоо гудайлган хүлцэнгүйгээр тахимаа өглөө. 

	Лувсанжамба аварга ихэс дээдсээс түрүү бөхийн шан хишиг хүртэж ирээд:

	— Дүү хаа байна дүү хаана, гэснээ баяр гомдол нь тайлагдаж сэхээ авав бололтой "Нээрэн хөөрхий муу дүү минь өнгөрсөн шүү дээ" хэмээн амандаа үглэн санаа алдаад, нулимс нь цийлэлзэж ирснээ эргэн эгшиж нөхдийнхөө хийж өгсөн айргийг хүд хүд залгиллаа. 

	 

	4. Лусын бөхтэй барилдаж байна

	Урин хаврын нэг өдөр Лувсанжамбаа аварга Орхон голын эрэг дээр суучихсан юм хийж байгаа бололтой. Би аварга руу морьтой шогшин очлоо. Тэгтэл өвгөн аварга хашааны бүдүүн шургаагаар цөн түрж овооролдсон мөсийг хөдөлгөн задалж байв. Би:

	— Аварга Та юу хийж байгаа юм бэ? гэж асуухад:

	— Лусын бөхтэй барилдаж байна аа гээд хүд хүд инээв. Тэр үед би залуу байсан болохоор юм ч бодсонгүй, жаахан харж сонирхож байгаад яваад өгөв. Хожим бодоход өвгөн аварга шар усаа тарааж, биеэ чийрэгжүүлж байсан хэрэг байжээ гэж Д. Норовсамбуу агсан ярьсан бөлгөө. 

	 

	5. Дороо хийгээд суучхаж... 

	Цөнгөрөг хавийнхан нэгэн намар найрлаж байлаа. Дэлээгийн Содном заан ид гялалзсан 24 насандаа нутагтаа л гэгдэж байв. Содном зааны хувьд залуу насны ааг омог нь багтаж ядаж байсан аж. Найрт гурван дугараатай, наадамд гурван даваатай гялалзаж явсан үе, хэний айраг исэж вэ? хэний охин өсөж вэ? гэсэн ид насандаа байсан юм чинь арга ч үгүй байж дээ, Содном заан! Найр ид үед Содном гадаалсан найрлагчдын дунд жижигхэн "сахилгагүйтэх" янзтай, энэ тэрийг өдөж байв. Бүр дал шахсан Жамба аварга руу хүртэл дэлмээр санагдаж ухасхийтэл, ганц гараараа шувт татаад дороо хийгээд суучихсан гэдэг. Тэр явдал Содном зааныг улам ухаажуулж ахмад үеэ шүтэн дээдлэх ухаан нэмсэн ажгуу. 

	 

	6. Шавраас гүү суга татсан нь

	Булган аймгийн Могод сумын нутаг, Овоотын Цагаан нуурын Устай шавартай хэмээх газар их насны гүү шавар балчигт гүн шигдэж хүч тамираа бүр бараад үхэхэд ойрхон болсон байж. Нутгийн хэдэн залуус нийлж татаад татаад гаргах найдвар алга. Тэгтэл Лувсанжамбаа аварга шогшсоор ирэв. Өвгөн аваргад гүүний дэргэд хэдэн мод дэвсүүлэв. Тэгээд завилан сууж гүүний сүүлнээс хоёр гараараа барин нааш цааш холхиулан татаж байснаа гэнэт хүчтэй угзраад эрэг дээр гарган хаячхав. Түүнийг харж байсан залуучууд хий дэмий л толгой сэгсрэн шагшив. Аварга яваад өглөө. Залуучуудын нэг нь:

	— За бид хэд ч гүүг барсангүй. Харин энэ цүнхээлд хонь хийгээд хэдүүлээ хүчээ үзье гэлээ. Түүний саналыг бусад нь дэмжиж ёсоор болгов. Чингээд нөгөө хонио нэг нэгээрээ татаж гаргаж гээд дийлсэнгүй, харин хоёр хоёроороо татаж байж арай чамай гаргажээ. Энэ нь хонины үсэнд ус их шингэж хүндэрсэнтэй холбоотой байж болох авч, Лувсанжамбаа аварга өтөлж өвгөрсөн үедээ ч бяр хүчээрээ жирийн хэд хэдэн залуучуудтай эн тэнцэхүйц байсныг харуулж байна. Энэхүү болсон явдлыг тэнд байсан залуусын нэг Дамдинсүрэн гуай хүүдээ ярьсныг бөх судлаач Б. Батсүх "Бөх" сонинд бичжээ. 

	 

	5. Сандаг-Очир буюу Намхай аварга

	Сандаг-Очир буюу Намхай аварга - монгол эрчүүдийн сор, үнэнхүү аугаа хүчтэн, эрин цагийг эзлэн төрсөн их бөх байсан юм. монгол үндэсний бөхийн түүхэнд баларшгүй ул мөрийг үлдээж, хэн нэгэн аавын хүү дахин эвдэхэд бэрхтэй дээд амжилтыг тогтоожээ. Энэ их аварга XIX зууны II хагаст Түшээт хан аймгийн Дайчин вангийн хошууны нутаг — Угалз уулын өвөрт (Одоогийн Булган аймгийн Сайхан сум) ард Шагдарын гуравдугаар хүү болон мэндэлжээ. 

	Энэ хүний цэвэр цэмцгэр, уран гоо бие бялдрын хөгжил, сэтгэл санааны дөлгөөн төвшин байдал, нөхөрсөг тусч атаа жөтөөгүй энгийн даруу сайхан чанарыг ард түмэн шагшин магтаж домог болгон үлдээжээ. 

	1892 оны улаагчин тахиа жилийн зуны дунд сарын хэрд Сайн ноён хан аймгийн Зая гэгээний их наадамд барилдахаар яваа хэсэг бөхийн хойноос хонгор хул үрээ унасан хүүхэд дагаад салахгүй байжээ. Бөхчүүд хүүг басамжлах боловч дагасаар байсан тул "Чи наадамд барилдах санаатай юм бол биднийхэн нэгтэй нь барилдаад үз. Хэрвээ унавал гэртээ буцвал дээр биз" гэхэд жаал хүү дуртай зөвшөөрч тэдгээр бөхчүүдтэй барилдсанд нэг нь ч хүүг хаяж чадсангүй. 

	Намхай хүү ингэж тэдэнтэй зам нийлэн явж наадамд очив. Хол ойроос алдар цуутай мянга гаруй бөх барилдахаар ирсэн байв. Намхай хүү гурав даваад байтал, нэртэй цуутай бөхчүүд халгаж, түүнийг амлаж авахаас эмээжээ. Тийнхүү барилдсаар үзүүрт үлдэж бурангуй засгийн ёсны дагуу Зая гэгээний бөхөд бууж өгчээ. 

	Ингэж Халхын сайн бөх "Намхай аварга" гэдэг нэрийг 17 настайгаасаа ард олноос авч түүнээс долоон хошуу даншиг, гурван засгийн наадамд барилдаж 26 удаа түрүүлж таван удаа үзүүрлэсэн түүхтэй. Ийм алдар цуутай аварга өнөө хүртэл гараагүй юм. 

	Намхай аварга бяралхаж шаралхдаггүй хүний байдал, хурц хөдөлгөөнд тохируулан барилддаг онцлогтой, дөрвөн талын барилдаантай тэр үедээ гоц тасархай тэнхээтэй хүн байсан хэмээн ярилцдаг.

	Түүний ид барилдаж байх үед халхын алдарт бөх Лувсанжамбаа аварга, Буянтогтох аварга, хулгар Нацаг гээд олон хүчтэнүүд байсан боловч хэн нь ч Намхай аваргад хүрээгүй гэдэг. Цэцэн хааны нэг их наадамд газар газрын мянга гаруй бөх барилдаж Намхай аварга, Далай жонон бэйсийн хошуу одоогийн Сүхбаатар аймгийн Мөнххаан сумын Буянтогтохтой (1960-аад он хүртэл амьдарч байсан) үлдэж нутгийн ноёд хавчсан боловч Буянтогтох аваргыг хүүхэд мэт өрөөсөн гар дээгүүрээ цувьж шувтран хаяжээ. Намхай аварга голдуу үхрийн булчин мах идэх дуртай. Шаантыг нь мөлжиж зад мушгиад чөмгийг нь сорчихдог байсан гэдэг.

	Сэцэн хан аймгийн алдарт Буянтоо аваргаас: 

	— Намхай аварга хэр хүчтэй хүн байсан бэ? гэж хүмүүс асуухад: 

	— Ээ базарваань хум пад аа. Миний дөрвөн мөчинд дөрвөн бодын тэнхээ байсан бол Намхайн дөрвөн мөчинд дөрвөн барын тэнхээ байсан юм шүү гэж хариулж байжээ.

	Нутгийнхан нь нэг найран дээр Лувсанжамба аваргаас Намхай аварга бяр хүч, тулхаар хэр зэрэг байсан бэ? гэж асуухад: 

	— Дүүтэй барилдахаар дайрахад элс чулуугаар чигжин гүн суулгасан бүдүүн хар модон шон мөргөж байгаа юм шиг санагддаг сан гэж хуучилж байсан ажээ.

	 

	1. Танд нэгийг дуулгана вий

	 

	Угалзын дунд цохионы өвөрт Шагдарынх намаржиж байв. Тэднийд хөтөлгөө мориндоо хүнд юм ачсан, жигтэйхэн том богц ганзагалчихсан булиа том биетэй нэгэн хүн иржээ. Тэр хүн хүнгэнэсэн хоолойгоор гэрийн эзнийг дуудан, нохой хориулаад гэрт оржээ. Нөгөө хүн өрхийн тэргүүн Шагдартай ойр зуурын яриа үүсгэж, цай ууж байснаа тэднийд хонохоор болжээ. Тэгээд морь малаа янзлахаар Шагдартай хамт гартал, хэн нэг нь бүх ачаа тээшийг нь буулгачихсан байна гэнэ. Тэр хүн:

	— Үгүй ер, хэн энийг дааж буулгадаг байна аа гэж ихэд гайхсан янзтай асуув. Гэтэл 15,16 орчим насны Намхай хүү:

	— Ах аа, Таны морины нурууг амраахаар би буулгачихсан юм аа гэв. Нөгөө хүн:

	— Би даншгийн заан хүн. Үүнийг хүнтэй нийлж, арайхийж морин дээр гаргасан юм. Танай энэ хүү ер бусын их тэнхээтэй юм байна гэлээ.

	Маргааш нь Намхай хүү ачаа тээшинд зочныхоо гарыг хүргэлгүй төвөггүй ачихад тэр хүн ихэд бахадсан шинжтэй:

	— За, Шагдар гуай минь. Танай энэ хүү биднийгээ олон жил баярлуулж, танд нэгийг дуулгах вий гэж хэлээд явсан гэдэг.

	 

	2. Хөдөөгөөс олсон олз

	Бадаргуулт төрийн 13 дугаар он буюу 1887 оны улаагчин гахай жилийн зуны нэг өдөр алсын замд яваа бололтой, ачаа хөсөг бүхий хэсэг хүдэр хадар эрчүүд Жаран Цөнгөрөгийн нуурын хажуугаар өнгөрч явжээ. Тэднийг хонгор зүсмийн шүдлэн үрээ унасан харахад насаар илт багаж гэхдээ шөрмөслөг бядтай байрын хонины хөвгүүн амдан тоссоор ирэв. Хүү мэнд мэдсэн боловч, нөгөө эрчүүл төдийлөн тоосон янзгүй. Хөвгүүн аянчдыг ажиглан жаахан даган явтал нэг нь:

	— За хүү минь юуг нь ингэж сүрхий хараа вэ? гэж асуулаа. Хүү:

	— Ах нарыг наадамд явж байгаа бөх улс болов уу гэж бодоод сонирхон харж байна аа гэлээ. Нэг хар хүн:

	— Тийм нь ч тийм л дээ. Бид Дайчин вангийн хошууны бөхчүүд. Харин чи өөрөө бас наадамд очиж барилдах санаатай яваа хүн биш биз дээ гэж тохуурхан хэлэхэд бусад нь дагаж паржигнатал инээлдэв. Хүү:

	— Очиж үзэх юм сан гэж амандаа бувтнахад хэн ч анзаарсангүй. Хүү энэ тэрийг асуусаар барааны газар өнгөртөл даган явахад бөхчүүдийн ахмад нь:

	— За хүү минь үг олдож, үхэр холдлоо. Цаад хонь чинь хэцүүдлээ, буцна байгаа даа гэсэнд бас нэг нь:

	— Эсвэл бидэнтэй хамт Сайн ноён хан аймгийн Далай Чойнхор вангийн хошуу орж, Заяын гэгээний их наадамд тоосоо өргөх гээ юу? гэв. Хөвгүүн үүнийг сонсмогц нүд нь сэргэж

	— Тэгье, цуг явъя гэж аяархан дуугарлаа. 

	— Мөн дөө хөөрхий гэж бөхчүүд нижигнэтэл хөхрөлдөөд, 

	— Арай сэрүүдэх байх аа хүү минь. Хонин дээрээ байж байвал айл саахалтын чинь багачуулаас ам угтуул таарах юм давхиад ирж юу магад. За буцаж үз гэж шуудхан хөөжээ. 

	Хөвгүүн дуртай, дургүй хоцорлоо. Бөхчүүл ч өөр хоорондоо ярьсаар ажиг ч үгүй цаашаа явжээ. Гэтэл нэг мэдэхэд нөгөө хөвгүүн ард нь ирчихсэн явж байв. Тэд:

	— Үгүй энэ чинь яасан айхавтар хүн таарав аа та минь! Буцна уу? үгүй юу чи? Хурдхан буц! Яасан задарсан тархи вэ? Хэмээн ам амандаа загнан хөөжээ. 

	Хэсэг яваад эргэж харахад ашгүй юм алга байсанд нэг нь: — Одоо ч үлдээ шив зайлуул, энэ хүү ухаан муутай байлгүй гэсэнд ахмад бөх:

	— Ухаан нь чиг муугүй байх аа... гээд өөр юм хэлэлгүй дуугүй болжээ. 

	Орой болсон хойно сая анзаарвал нөгөө хүү бас л ард нь явж байжээ. Тэд түүнийг үзмэгцээ "Энэ чинь арай нүдэнд хий юм үзэгддэг хэрэг биш байгаа даа? гэсэн байдалтай бие бие рүү харцгаалаа. Гэвч өдрийн хөвгүүн дүрээрээ байв. Дахин ам амандаа зэмлэсэн боловч, хүү буцах янзгүй. Үдэш болж аянчид буудаллахад хүү хонгор шүдлэнгээ чөдөрлөж тавьчхаад хоолноос нь горьдон ажилд нь туслалцаж эхлэв. Гал тойрон суусан бөхчүүдийн нэг нь:

	— Ийм айхавтар салдаггүй хүнтэй учрах гэж байдаг аа та минь гэхэд нөгөө нь:

	— За одоо яая гэх вэ? Наадам л үзэх гэсэн эр хүн байгаа биз. Уг нь ч залуу эр хүний хүсдэг юмны нэг. Хүү минь ингэхэд хэний хэн гээч байна даа чи гэхэд хөвгүүн:

	— Би Угалзын өврөөр нутагтай Шагдарын бага хүү Намхай гэхэд

	— Уухай, хэдэн настай вэ?

	— Арван долоотой... 

	— Мөн дөө, морин жилтэй хүү байна. Чи тэгээд ноцолдох дуртай хүн юм биз дээ?

	— Дуртай. 

	— Зөв дөө хө? гэх зэргээр жаахан тоглоом шоглоомын үгс ярилцаж байгаад унтацгаажээ. 

	Өглөө босмогц бөхчүүд Намхайг тал талаас нь "Миний дүү буц, эцэг эх чинь санаа зовж байгаа”, "Ирэх жил бид чамайг заавал наадамд авч явна”, "Золигтоод байвал алганы амт үзүүлнэ шүү?" гэх зэргээр аргадах загнах хослуулж байж хоносон нутаг дээрээ үлдээгээд цааш явжээ. Тэднийг хоёр, гурван гүвээ даваад хартал Намхай бас л ард нь ирчихсэн дагаж явав. Бөхчүүд буудаллаад өөрсдийнхөө тогооч, хөтчөөр дагуулж яваа жирийн нэг хар хүнд:

	— За чи энэ хүүг нэг сайн хаяад өг! Цаадах чинь хашраад буцаг, бид ч гэсэн ичээж дахин хөөе! гэжээ. 

	Хүүг хонгор шүдлэнгээ усалчхаад ирэхэд нь тэд хөтөчтэйгөө барилдуулжээ. Хөвгүүн түүнийг амархан орхив. Дахин барилдуулав. Хөтөч бас л унажээ. Тэднийг харж байсан жаахан хөөрүү маягийн залуу бөх:

	— Үгүй хараач хөөе! гэсээр ухасхийн босож барилдаад тэр доороо хүүд шидүүлчхэв. 

	— За та минь биш боллоо шүү! Би ч ер нь юу л бол гэж өчигдрийн л бодсон юм гэж ахмад бөх хэлээд:

	— Бүгдээрээ дэс дараагаараа Намхай хүүтэй барилд! гэжээ. Гэтэл нөгөө басаж байсан хөвгүүндээ бүгд ээлж дараалан өвдөг шорооджээ. Эцэст нь ахмад бөх хүүтэй тун хянуур барилдсан боловч дийлсэнгүй. Ахмад бөх тахимаа өгөөд:

	— Яах вэ хөөрхий! Хөдөөгөөс олсон олз Заяын наадамд аваачиж өргөе гэжээ. 

	3. Заяын гэгээний наадамд анх удаа

	Бөхчүүд гайхаж ичсэндээ болоод Намхайг дахин гоочилсонгүй явсаар Заяын хүрээнд хүрч очжээ. Энэ наадамд Халхын гайгүй хүчтэй гэсэн олон бөх цугласан байв. Залуу хүү нэг, хоёрын даваанд гарч төвөггүй давав. Дараа нь нэлээд нэртэй хоёр бөхийн аманд очиж, тэднийг төвөггүй орхиж, олны анхааралд өртөж эхэлжээ. Дараагийн даваанаас бөхчүүд Намхайгаас цэрвэж авахгүй байсан учир их төлөв тунаж барилдсаар Заяын гэгээний нэг том бөхтэй үзүүр түрүү булаалдахаар үлдэж. Дайчин вангийн ахмад бөх: — За хүү минь, энэ удаа боллоо. Лам ноёны найрамдлыг бодож, энэ бөхөд бууж өгөөрэй. Ингэвэл цаашдын зам чинь өлзийтэй байх болно гэж захижээ. Чингээд хил савласан хошууны эв найрыг бодож, бас ах захын сургасан ёсоор Заяын бөхөд бууж өгсөн тухай Ж. Дамдин агсан "Монгол бөх"'номдоо бичсэнийг мөн нутгийн хүмүүсийн яриагаар сэлбэн найруулж та бүхэндээ толилууллаа. 

	 

	4. Ахыгаа олон жил идсэн хоолноосминь салгалаа даа

	1896 оны даншигт Дугар аварга, Намхайтай үлдлээ. Дайчин вангийн бөхийн сорилгыг олон жил дасгалжуулсан Ерэн пайтин гуай Намхайг засахаар болж:

	— За чи Дугар аваргатай хав барилдаж огт болохгүй. Цаадах чинь Халх дөрвөн аймаг, шавь тавд хав барилдаанаараа дархалсан хүн шүү гэж захилаа. Тэр үед Намхайн дотор "Хэрэв би Дугар аваргыг хав барилдаад хаячих юм бол Халхын дэвжээнд дархлах юм байна даа?" гэж бодогдож байлаа. Үзүүр түрүүний хоёр бөх засуулуудаа ханаруулан дэвэн дэвсээр гарч ирээд өрлөө. Залуу насны омог бяр нь багтаж ядаж буй Намхай засуулчийнхаа захиасыг умартан аваргыг хав бариад авсан чинь юу юугүй хумьж дайраад аваад явчих дөхлөө. Харин аз болоход аваргын элэг бүсний уяа тасарч, хоёр бөх тавилцав. Тэгтэл "Чи яахлаараа хүний үгэнд ордоггүй амьтан бэ? Гал дүрэлзэж байхад шалдан давхиад ордог чам шиг тэнэг хүн бас байдаг юм аа хэмээн Ерэн пайтин гуай бууж гарлаа. Багшийнхаа үгэнд оролгүй бураадах дөхсөндөө бантан, одоо л цэрвүү барилдъя гэж Намхай сэтгэх зуурт Дугар аварга ухасхийн түүнтэй хав дөрвөлжин золгонгуут их хүчээр өөр лүүгээ татаж аваад ирэв. тэвдэхдээ дэгээ ороолоо. Цэнхэр улаан зодог шуудагтай хоёр их хүчтэн хоёр тийшээ дайвалзан унан алдан тогтож ядан байлаа. Сэтгэл нь хөөрсөн наадамчид "Намхай уналаа, Дугар уналаа" хэмээн уухайлан хашхирахад Хүй мандлын дэнж тэр аяараа хотолзох шиг болж байв. Эцэст нь Дугар аварга өвдөг шороодоход хачин эвгүй дуу гарав. Үүнийг харж сэтгэл нь гэгэлзэж суусан Лувсанжамба:

	— Хүүе, Дүүгийн минь хөлийг тасалчихлаа гээд ухасхийн бослоо. Тэгтэл Намхай зүв зүгээр дэвээд эргэж, тахимаа авахаар аварга руу очиж харагдав. Харин Дугар аварга нэлээд эмзэглэсэн янзтай босож тахимаа өгөөд:

	— За хүү минь. Одоо чиний хоёр шуунаас барих хүн Халхад үгүй болжээ. Хорвоогийн жам ёсоор олон жил дархалсан дэвжээг минь чи өвлөх учиртай байж. Ахынхаа олон жил идсэн хоолноос минь салгалаа даа хэмээн үнсээд баяр, гуниг хосолсон нүдээр ширтэж байлаа... Барилдааны явцад Дугар аваргын зооны мах тасарсан байжээ. Эвгүй дуу гарсны учир энэ буюу. 

	 

	5. Үхрийн шаант хуга мушгисан нь

	Долоон хошуу даншгийн үеэр нэг нутгийн хэсэг наадамчид гадаа том тогоо зоож, үхрийн мах мөч мөчөөр нь эвдэн хийгээд чанаж байжээ. Тэднийг махаа гаргаж идэх үеэр нэгэн залуу эр хүрч ирэв. Харсаар байтал том биетэй барилддаг хүн байсан тул бөх хүнд голдуу булчин мах барьдаг монгол заншлаар нэгэн шаант авч өгчээ. Нөгөө залуу шаантыг шүдээрээ тасар татан мөлжиж идэж дуусаад, дотоод хормой, алчуур хоёроороо хоёр үзүүрийг нь жийрэглэсхийж баримагц амархан хуга мушгиад чөмгийг нь сорж, нөгөө талыг нь дэргэдэх хүндээ өглөө. 

	Хүмүүс түүнийг гайхан бахархаж нэр алдрыг нь асуувал Намхай аварга байсан ажгуу. 

	 

	6. Чи голлож нохой мордвол яах вэ?

	Намхайг даншигт түрүүлэн бай шагналаа аваад буцахад олон амьтан бүчиж явуулахгүй байв. Арван тавны цагдаа нар:

	— Хойшоо бай. Зай тавь хэмээн зандарч хошуурсан олныг хөөн зайлуулж байлаа. Тэгтэл нэг янхигар том өвгөн:

	— Ах нь урьд нь ноцолдож явсан даншгийн заан хүн байна. Дайчин вангийн Намхайг ойроос нэг хармаар байна аа гэж гуйжээ. Цагдаа нар ч зөвшөөрлөө. Намхайг ойртон ирэхэд өвгөн заан үнсэж, өөрийгөө танилцуулаад:

	— Миний хүүгийн хоёр гараас Халхад хэн л бариа аж дээ. Харин голлож нохой мордсон бяртай хүнийг яах хүн бэ? чи гэж асуув. Намхай ч хариу хэлсэнгүй, инээгээд яваад өгчээ. Үүнийг харж зогссон Хулгар Нацаг буюу Баянмөнх сэргэлэн хүн учир "За хүчтэй хүн голлож нохой мордоход унаж магадгүй шүү" гэж хашир өвгөн анхаарууллаа. Би ч үүнийг дотроо нэг болгоочихъё" хэмээн бодож амжлаа. 

	 

	7. Хөлийн жийргийг гуйсан чинь... 

	Намхай аварга Богдын нэрийн өмнөөс хэдэн жил барилдсаны дараа Жавзандамба хутагтаас хөлийн жийргийг нь гуйжээ. Тэгэхэд Богд хаан:

	— Чи миний хөлийн жийргээр яах гэсэн юм гэж гайхан асуужээ. Намхай:

	— Богд эзэнтэн минь. Бөх хүн тулгуур чанга байж сайн барилдана. Таны гутлыг гуймаар байвч, миний хөлд багтахгүй. Тиймээс хөлийн тань жийргийг гуйсан билээ. Таны хөлийн жийргээр ороосон цагт миний хөл сөхрөх учиргүй хэмээн өчив. Богд гэгээний нүдэнд инээмсэглэл тодорсноо:

	— Шавь минь. Хөлийн жийргээр яах вэ. Чиний гол бяр мэх чинь гар цээжиндээ байдаг шүү дээ гэж хэлээд цагаан торгон цамц бэлэглэсэн юм гэдэг. Энэ цамцыг ах Лувсанжамба аварга нь хадгалж байгаад хүргэн улаан Дамбийдаа өгчээ. тэр цамцыг өмсөж эдэлж дуусгажээ. 

	 

	8. Морь цоролзох аядаад... 

	Дайчин вангийн бөхчүүд даншигт явах замдаа хээр хоноод өглөө нь морь малаа барих болов. Энэ үед Намхай аварга насны хувьд дөч шүүрч байж. Аваргын унаж явсан том улаан бор морь баригдаж өгөхгүй, ороолон зугтаж байв. Намхай:

	— Намайг морь ойртуулж хөөгөөд ирэхэд залуу та нарын нэг хүзүүгээр нь тэврээд ав л даа гэв. Ийм бяр хүч нь тэгшрэн гарч ирж буй залуу бөхчүүдийн ихэнх нь дийлэхгүй байх гэж зүрхшээж байхад, ганц нэг нь "аварга биднийг мориороо хэмхчүүлэх нь ээ" гэж муу санаалан хөдлөх дургүй байжээ. Хэд дахин тууж ирсэн боловч хэн ч барьж чадсангүй. Тэгтэл аварга:

	— Залуу улс байж яасан хийморьгүй юм гэж зэмлээд нэг бөхийг: — Чи тэр морийг эргүүлж хөөгөөд ир гэжээ. Намхай аварга хөөж ирсэн морийг дайрахад хүзүүгээр нь тэврэн автал нэг цоролзох аядаад тэр дороо зогссон гэдэг. 

	 

	9. Би нэг л муухай юм хийсэн хүн... 

	Намхай аварга би олон жил барилдахдаа нэг л муухай юм хийсэн хүн дээ гэж ихэд гэмшдэг байсан гэнэ. намайг даншигт ид гялалзаж байхад, баруун аймгаас нэг сайхан залуу барилдахаар ирсэн юм гээд дараах явдлыг ярьжээ. 

	Бөхчүүд майхандаа амарч байтал нэг залуу ирж:

	— Ханд чин вангийн бөхчүүд мөн үү. Намхай аварга байна уу гэв. Бөхчүүдийн нэг нь:

	— Тийм ээ. Ханд чин вангийнхан. Аварга тэр хажуулж байна гэлээ. Тэгтэл залуу:

	— Би аваргатай л гар зөрүүлж үзэх гэж энэ наадамд ирсэн юм. Намайг тэр хошууны тэр гэдэг гэж хэлээд яваад өгчээ. 

	Аваргыг сэрсний дараа бөхчүүд:

	— Тантай нэг залуу уулзахаар ирсэн. Уг нь сайхан залуу байна. Гэхдээ энэ шалдан банди зөвхөн тантай л хүч үзэх гэж ирсэн гэнэ. Аварга Та нэг сайн хашраагаад өгөөч гэцгээв. Намхай ч ид бяр хүч жагсаж, залуугийн ааг нь амтагдаж байсан үе болохоор хашраагаад өгье гэж дотроо боджээ. 

	Гурвын даваанд Намхай аварга нөгөө залуу бөхийг амлажээ. Аварга алгуурхан дэвсээр туг хиурт очиж ёслоод, эргэж гүйн хөлийн цэцийн тэнд хүрч ирэв. Залуу бөх ч аваргын өмнө ирж өрлөө. Намхай аварга учраагаа шууд барьж авангуут тасралтгүй халж дугтарсаар гол асрын өмнө авчраад өвдөг шороодуулжээ. Наадамчид ээ дээ мөн сайн тогтож байна, сүрхий залуу байна хэмээн уухайлж байв. Гэтэл нөгөө залуу арайхийж босож тахимаа өгөөд, засуулдаа түшүүлэн гэлдэрч бөөн бөөн нөжөөр огиулсаар бөхчүүдийн асарт оржээ. Тэр бөх дахин наадамд үзэгдсэнгүй. Сураглаваас, уг наадмаас буцаж нутгийнхаа барааг дангаж хараад насан өөд болсон ажээ. 

	 

	10. Ах дэмий юм ярьж байж хүн бэртээлгэчихлээ

	Баруун аймгаас даншгийн наадамд бие бялдар том, хүч бяр ихтэй нэгэн бөх иржээ. Нэр цолтой хэд хэдэн бөх түүнд өвдөг шорооджээ. Түүнийг зургаагийн даваанд амлаж авсан Лувсанжамба аварга тун эвгүй унав. Долоогийн даваанд дүү нь нөгөө залууг амлажээ. Намхай аваргыг гарахын өмнө ах нь:

	— Тун их бяртай залуу байна шүү. Чи бид хоёрыг энэ дэвжээнээс шахах гол өрсөлдөгч гарч ирэв бололтой. Мэдээтэй барилдаарай гэв. 

	Намхай аварга гарангуут мэхээ маш их бяр гарган хурдтай хийв. тахимаа авахаар очиход өрсөлдөгч нь босож ирж чадсангүй. Түүний хэд хэдэн хавирга бураагаараа мултарчээ. Намхай аварга давж ирчхээд:

	— Ах дэмий юм ярьж байж хүн бэртээлгэчихлээ гэж уурлаж байсан гэдэг. 

	 

	11. Морьтой нь татаж унагасан нь

	Намхай аварга нэг гол усны Махвал хэмээх хүнтэй найрт очжээ. Махвал бол даншиг, арван засгийн наадамд барилддаггүй болохоос нутагтаа даншгийн цолтнуудтай ана мана, ач тач үзэлцдэг бяр тэнхээгээрээ гайхагдаж байсан нэгэн аж. Аварга нар хэвийх үед найраас буцах гэтэл Махвал "Хүлээж бай хамт явъя" гээд хүлээлгээд байв. Хүлээж цөхсөн Намхай түүнийг орхиод мордоод явчхав. Нэг гүвээ даваад явж байтал Махвал араас нь гүйцэж очоод, орхиж явлаа хэмээн агсамнаж аваргын нуруу, хүзүү рүү хэд хэдэн удаа ташуурдаад авав. Намхай "золиг чинь халчхаж" гэж бодоод төдийлөн тоосон шинжгүй байтал Махвал дахин түүний тархин дундуур буулгах янзтай ташуураа далайв. Тэгэнгүүт аварга ташууртай гараас нь шүүрч аваад гуд таттал морьтойгоо хамт ханараад ирэв. Намхай барьц тавиад: "Махвалыг бяр хүч ихтэй гэдэг үнэн юм байна. Эмээлээсээ ховх татагдахгүй, муу морио янзагалтал хавчин тогтож байна шүү" гэж бодов. Тэгээд цааш явж байтал Махвал дахин цамнаж ташуур далайхад аварга түүнийг барьж аваад шувтарч зайлахад морьтой нь хамт татан унагаж хэсэг чирээд орхиж байсан гэдэг. 

	 

	12. Хэц, тэгвэл арга байжуу

	Богд Жавзандамба хутагт Сэцэн хан аймагт залрах үеэр тус аймгийн 20 гаруй хошуу нийлж, аймгийн даншиг наадам хийх болов Сэцэн хан Буянтогтох аваргыг дуудаж:

	— Энэ наадамд Богд хааны бөх учраас Намхай аварга хүрэлцэн ирэх нь мэдээж. 

	— Чи хө, нутгийн нэрийг бодож, Намхайг өвдөг шороодуулах хэрэгтэй гэв. Буянтогтох:

	— Жа, хантан. Би хичээе ээ гэжээ. Ноёны өргөөнөөс гарахдаа нэгэнт хан зарлиг буулгалаа, хаядаггүй юм гэхэд хонон өнжин зууралдаад унахад ихэс дээдэс намайг эрхбиш аргагүй хүчин мөхсөдсөнийг ойлгох байлгүй дээ гэж бодов. 

	Наадам болж үнэхээр ч Намхай, Буянтогтох хоёр үзүүрт үлджээ. Гэтэл их аварга өрөнгүүт Буянтогтохыг ганцхан шувтраад хаячхав. 

	Наадмын дараа Буянтоо аваргыг Сэцэн хан дууджээ. юун давах байтугай, бариа зөрөөнд унасан хүн чинь лав л шийтгэгдэж таарна гэж баахан жихүүрхсээр ханд бараалхлаа. Сэцэн хан:

	— Чи даан ч яав даа ядаж нэг хэсэгхэн ч барьж болсонгүй юу гэж нэлээд ширүүн асуув. Тэгтэл Буянтоо:

	— Жа, ноёнтон минь. Би ч их азтай хүн юм аа гэтэл Сэцэн хан:

	— Чи юу гэнэ ээ хө гэж зандрав. Буянтоо:

	— Би энэнээс илүү арагшаа цахалж суух чадалгүй учраас гар дээгүүр нь даваад явчихлаа. Хэрэв би үүнээс жаахан бяр чадалтай байсан бол намайг дундуур минь тас татчих байлаа шүү дээ. Хантан минь би ч азтай хүн юм аа гэж дахин давтан хэлжээ. Сэцэн хан:

	— Хэц, тэгвэл ч арга байж үү дээ гэсэн юм гэдэг. 

	 

	13. Хөлд нь хүрвэл... 

	Сэцэн хан аймгийн Да вангийн хошууны Балсанлхүндэв арслан Намхай аваргатай барилдах, тэгэхдээ хаях эсэхээ үзмээр санагдаж, өөрийгөө даатгуулахаар лам багшдаа бараалхжээ. 

	Балсанлхүндэв:

	— Жа, багш минь. Би Намхай аваргын хөлд л хүрвэл шороодуулчихмаар санагдах юм. Та миний гол мэх хөлд нь сууж өргөдгийг мэднэ. Өдий олон жил барилдахдаа аваргын хоёр шуунаас хэтэрч үзсэнгүй. Багш минь, энэ жил намайг аваргын хөлд л хүргэж өгөхийг бодож залбираарай. Үүнийг л Танд даатгах гэж ирсэн юм гээд агт морь, атан тэмээ өргөн барьжээ. 

	Даншгийн наадамд Намхай аварга ч долоогийн даваа хүргэж, Балсанлхүндэв арсланг амлалаа. Аваргыг өрмөгц Балсанлхүндэв яах ийхийн зуургүй суун тусч хөлд нь хүрээд орхив. Тэгтэл цочсон Намхай аварга өрөөсөн гараараа түүний нуруун дээр хүчтэй алгадахад юун өргөх байтугай, ууц нуруу нь олон уулзахаараа салаад явчих шиг болоод сөхрөн унажээ. Ингэж их аваргыг насандаа барахгүй юм гэдгээ ухаарсан даа, мөн ч ижилгүй их хүчтэн байсан юм гэж Балсанлхүндэв арслан хожим хуучилдаг байжээ. 

	 

	14. Намхай аваргаас гайгүй

	Сэцэн хан аймгийн нэртэй хоёр бөх баавгайн ичээ ухахаар хөвчид гарчээ. Ичээ олов. Тэгээд тэдний нэг нь нүхийг бүдүүн шургаагаар хөшихөд нөгөө нь гарч ирсэн баавгайтай барилцан авч хүчээ сорихоор ярилцаж тохиров. Ингээд баавгайн ичээг хөндтөл дөнгөж нойрноосоо сэрж уурлан догширсон том шармаахай ухасхийн гарч ирлээ. Угтан зогсож байсан бөх баавгайн завж руу хоёр эрхийгээ хийж, чихтэй нь хамт хаман атгажээ. Тэр үед нөгөөх нь гүйж ирж шармаахайн зүрх рүү хутгалан агнажээ. Тэгээд баавгай завжидсан нөхрөөсөө:

	— За, бүдүүн шармаахай хэр их хүчтэй юм дээ гэж асуухад: — Намхай аваргаас гайгүй. Харин нь хумс нь л эвгүй юм гэж хэлсэн гэдэг. 

	 

	15. Намхай ч энэ чулуутай зүйрлэхгүй хэцүү дээ

	Ламзав 1893 онд Намхайг хаяж түрүүлж байсан үнэн хүчит арслан. хэсэг хүнтэй даншигт очихоор явахдаа "Хорин бугатын даваа" гэгчийн хормойд буужээ. Тэгтэл жудаг муутай хэдэн залуу:

	— Ламзав гуай та Намхай аваргыг дийлнэ гэж гэж бодож байгаа бол тэр харагдаж байгаа чулууг л дийлнэ гэсэн үг. Дийлэхгүй бол санасны гарз хэмээн хорыг нь малтсанд Ламзав:

	— Үзээд алдана даа! гээд ухасхийн босож том авдрын дайтай чулууг өргөөд даваа өөд мацсаар арай ч оройд нь гаргаж чадалгүй, энгэрт нь орхижээ. Ламзав буцаж ирээд:

	— Би энэ чулууг даваан дээр гаргачих байх гэж бодсон юм. Арай ч барсангүй. Намхай ч энэ чулуутай зүйрлэхгүй хэцүү л дээ. Тэгэхээр би Намхайг үнэхээр дийлэхгүй юм байна гэж гомдолтой аргагүй хэлжээ. Харин ахмад хүмүүс нөгөө хэдэн залуусыг "Дэмий юм ярьж байж, бөх хүний сэтгэлд юм хийлээ. Бас нуруу ууцанд нь юм орж бэртвэл яана" гэж зэмлэж байсан ажээ. 

	 

	16. Сулруулах биш, галзуурчихлаа

	Цагаанбанди арслан 1896 оны даншигт Намхай аваргатай бяр хүч үзэлцэхээр зорьж иржээ. нутгийн өвгөн арслангийнд бууж, хэрэг зоригоо хэлэв. Тэгтэл ахмад бөх:

	— Ээ дээ. Намхай аварга ч ижилгүй хүн дуулдаад байгаа юм. Миний нүд муу тэр их аваргыг ойроос нэг харах юм сан. Чи манайхаар нэг дагуулаад ирэхгүй юу гэв. Тэгээд Цагаанбанди Намхай аваргыг дагуулан өвгөнийхөөр иржээ. Цай идээ будаа болоод жаал жуул ярьж хөөрөөд явах болов. Намхай аварга түрүүлж гарахад өвгөн арслан Цагаанбандийг дуудаад:

	— Хүү минь чи надад битгий муу санаарай. Чи Намхай аваргыг яагаад ч барахгүй юм байна. Цаадах чинь ясны бөх төдийгүй, бурхан тэнгэрээс заяасан ер бусын их хүчтэн байна гэлээ. Цагаанбанди хирдхийсэн боловч, бас ч өвгөнд жаахан дургүй нь хүрч, энэ хөгшний мэддэг ч гайгүй байна аа гэсэн бодол толгойд нь орж байв. Энэ наадамд Цагаанбанди ес давж, Намхай аваргатай үзүүр түрүү булаалдахаар үлдлээ. Үзүүр түрүүний бөх гарахын өмнө Цагаанбандийн галынхан аваргыг урьж, том хултай айраг барилаа. Намхай айргийг юм бодсон ч үгүй залгилж орхилоо. Хоёр бөх гарлаа. Их аварга барилдсан бүхнээ шууд шувтарч хаяад байгаа харагдсан тул Цагаанбанди тэрхүү шувтаргад нь орохгүйн тул голлон дайрч дэгээ ороогоод ар тийш нь дарах, эсвэл дэгээгээ мултлан тонгорох бодолтой байлаа. Төлөвлөсөн ёсоор шууд золгон дэгээ ороотол Намхай аварга шувт татан толгой дээрээ гаргаад ирэв. Хөл нь тасраад үлдчих шиг боллоо. Цагаанбанди босож тахимаа өгөх үед өрөөсөн хөл нь муухан мэдээтэй юм шиг санагдаж байв. Гутлын нь ул ханзарч, түрий нь хэд хэдэн газраар хэгз татагдсан ажээ. их аваргыг даган хөлөө чирсхийн дэвж байлаа. Бай шагналаа аваад буцаж явахдаа Намхай:

	— Цагаанбанди, танай галынхан намайг сулруулах биш, галзууруулчихлаа гээд инээж байв. Учир нь тэд хултай айрагтаа арз, хорз холин өгсөн байжээ. Ингэж Цагаанбанди арслан шандас шөрмөсөө тастуулж сунгуулсан тул үүрд өрөөл татанхай болж дахин барилдаагүй гэдэг. 

	 

	17. Заан ч үгүй байх байсан

	Сэцэн хан аймгийн Боржгин Сэцэн вангийн хошууны (Одоогийн Дорноговь) аймаг Гомбосүрэн заан нас ахисан үедээ эмнэг азаргыг чихдэж бариад, огт хөдөлгөлгүй дарж байхыг харсан хүмүүс:

	— Та ийм их тэнхээтэй байж арслан юм уу аварга цолтой болж чадаагүй юм бэ? гэж асуухад:

	— Ай даа би ч бас энэ байгаагаа бодвол ёстой нэг ааг омог, бяр чадал багтаж ядаж явсан ид үедээ аварга, арслан хүртчих санаатай, даншиг, арван засагт олон удаа очсон хүн дээ гэж хэлээд амсхийх хооронд нэг залуу тэсэж ядан:

	— Тэгээд яасан бэ? гэтэл Гомбосүрэн:

	— Тэр үед Намхай аварга гэж лут хүн намайг зургаа юм уу, наймын даваанд амлаж хаячхаад дээш ахиулаагүй юм. Харин ч нэг жилийн наадамд их аварга намайг жаахан өрөвдсөн ч юм уу бүү мэд есийн даваа хүргэж авсан тулдаа би гэдэг хүн арайхийж заан цол хүртсэн хүн. Ер нь ганц би биш, тэр алдарт аваргад Халхын хамаг сайчуул өөрийн эрхгүй өвдөг шорооддог байсан юм гэв. Тэгэхэд тэнд байсан хүмүүс:

	— Намхай аварга маань тэгээд хэр хүчтэй хүн байсан юм дээ гэхэд заан толгой сэгсэрч:

	— Аль зэрэг гэнэ ээ. Чухам хангайн баавгай, халуун газрын бар арслантай зүйрлүүлэн асуувал юу юм бэ гэхээс биш, бидний сайн мэдэх энэ тэр үхэр, атан тэмээ гэж л ярихгүй. Ер нь дүрсэлж хэлэх аргагүй бяртай хүн байсан даа гэв. Нэг барилддаг залуу:

	— Тэр алдарт аварга чухам аль хэрийн мэхтэй байсан юм бэ? гэж асуухад Гомбосүрэн:

	— Зүйрлэхийн аргагүй мэхтэй. Би ямар түүний мэхийг хийлгэж үзсэн биш дээ. Намхайг баруун хөлөө урагш гаргаад өрөхөд зүүн хөлөө урагш гаргаж өрөх юм бол ганц ухасхийгээд барьцгүй цохичхоод явчихна. Хоёр хөлөө зэрэгцүүлэн өрөх юм бол түлхчхээд явчихна. Яаж ч барилдах арга нь олдохгүй хүн байсан юм. Ёстой дөрвөн талтай бөх дөө гэж ярьж байжээ. 

	 

	18. Намхай ганцаараа

	Намхай аварга нарын олон бөхчүүд даншиг наадамд очоод буцах замдаа одоогийн Архангай аймгийн Хашаат сумын нутагт нэгэн намагтай бүрдэн дээр морьдоо усалж байжээ. 

	Энэ үед их монгол Шаравжамц барьж явсан шинэхэн хусан уургынхаа бөгсөн талыг бамбалзуур луу шигтгэн дарахад яваад байж. Уурга тэг дундаа хүрээд зогсов. Тэнд байсан бөхчүүд ээлж дараалан дарсан боловч түүнээс цааш явуулж чадсангүй. Сүүлд нь үлдсэн Намхай аварга түүнийг ганц хүчтэй дарахад ердөө л тохой хэрийн үзүүр үлдээжээ. 

	Тэгээд уургаа сугалж авах гэтэл нэг ч хүн дийлсэнгүй. Бөхчүүл Намхайг "Уургыг лав шигтгэснээрээ Та л суга татаж ав" гэв. Аварга ганц татаад тэг дунд нь хүртэл гаргаад ирэв. Үлдсэн тэр хэсгийг сугалж авах гэж бүгдээрээ үзээд бас барсангүй. Тэгээд Намхай үлдсэн хэсгийг суга татан гаргахад бүгд толгой сэгсрэн гайхаж байсан тухай Ж. Дамдин агсан "Монгол бөх" номдоо бичжээ. 

	 

	19. Хөөе, хулгар нохой чи тэр богц аль

	Даншигт барилдахаар яваа Намхай аварга Их Хүрээнд дөхөж ирээд хээр хоножээ. Тэгтэл шөнө дунд майхны хаяагаар нэг хүн гараа оруулж аваргын дэрлэж унтаж байсан богцыг хүчтэй татахад сэрж, богцноосоо чанга зууртал, талыг нь тас татаж аваад явчихлаа. 

	Энэ үед аваргын тархи толгойд "Ийм зургаан хөмөн богцыг тас татаж байдаг хүчтэй хүн хулгар Нацагаас өөр хэн байх вэ?" гэсэн бодол зурсхийж:

	— Хөөе! Хулгар нохой чи тэр богц аль гэтэл: — Өө Намхай чи байсан юм уу гэсээр хулгар Нацаг майханд орж ирэн бөөн инээдэм болж байсан гэдэг. 

	 

	20. Хомтой тэмээгээр хаяа манасан нь

	Намхай аварга, Хулгар Нацаг хоёр хүрээ орохоор хөдлөхдөө тэмээн жингийн цуваатай зам нийлэв. Тэр өдөр цасан шуурга шуурч жинчид том майхнаа босгож харагджээ. Майхны хаяагаар салхи хүүгээд унтах арга байсангүй. Тэгтэл Нацаг аваргыг дуудаад:

	— Энэ тэмээнүүд шуурганд босохгүй яг хөдлөхгүй хэвтсэн. Хоёулаа нэг нэгээр нь дамжилж аваачаад хаяагаа маная гэжээ. Намхай огт төвөгшөөсөн шинжгүй:

	— Тэр чинь зөв санаа байна гэж хэлээд хэвтсэн хомтой тэмээнүүдийг шууд дамжлан, майхны хаяагаар тавилжээ. Тэгээд тэд дулаан, тухтай амарсан гэдэг. 

	 

	21. Ах гэж урагшгүй амьтан... 

	Намхай аварга хүндээр өвчилсний улмаас даншигт очиж барилдаж чадсангүй. Өвчиндөө шаналан хэвтэж буй их аварга: Ах маань даншгаас хэзээ хэзээгүй ирэх болсон л байх ёстой доо. Урьд шөнө Лувсанжамбаа ахыг Чүлтэмд унаж байна гэж зүүдэллээ. Сайн ёр уу, муу ёр уу?" гэж бодож байтал гадаа уяан дээр хэдэн морьтой хүн буулаа. Ах нь хурган хэмээх Дэмид заан, нутгийн нэг хөгшнийг дагуулан орж ирэв. Лувсанжамбаа аварга жаахан хулгасхийн дүүгийнхээ бие лагшныг лавлахад Намхай:

	— Миний бие төдийлөн дээрдсэн юмгүй. За наадам юу болов гэж тэсэж ядсан янзтай асуулаа. Ах нь:

	— Нөгөө Туул гүний Чүлтэм аваргад өгчихлөө, барсангүй гэтэл хажуугаас  нь Дэмид ярианд оролцон:

	— Аварга минь. Чүлтэм ч энэ жил аргагүй л өнгөлөг эр бяр жагссан байдаг шүү гэж нэлээд учирласан, царайчилсан янзтай дуугарав. Намхай:

	— Хэ цэс. Та хоёр нийлж хэл амаа билүүдээд л. Богд гэгээн, Ханд ван хоёрын итгэлийг ингэж ч уландаа гишгэх гэж дээ. Ах гэж нэг урагшгүй амьтан хэмээн халаглаад:

	— Арай ч хадан гэртээ морилох нас болоогүй байлгүй дээ. Ирэх жил та нарын магтаад байгаа улстай гар зөрүүлэх хувь эрхбиш бий байлгүй гэж хэлээд ханын нүднээс татан эргэж хэвтэхэд ханын хэд хэдэн үдээс ханзарч, базсан хар модон савхи бяц үсэрчээ. Лувсанжамбаа аварга:

	— Золиг минь чи наад их хүчээ энэ муу хар овоохойдоо биш, ирэх жил Чүлтэмд л гаргаж үзээрэй гэсэн гэдэг. 

	 

	22. Хаях би яараагүй байхад... 

	Дараагийн жил болоход Намхай аваргын бие овоо сайжирч, гадна дотнын ажилд хөдлөхтэйгөө болов. Битүүдээ наадамд зэхэж байгаа бололтой. Гэвч түүний бие бүрэн илаарьшиж чадаагүйг өөрөө ч, ах дүү нар нь ч мэдэж, хэн хэн нь сэтгэл зовсоор байв. 

	Ах дүү хоёр аварга хурган хэмээх Дэмид заан зэрэг нутгийн бөхчүүлийг дагуулан Их Хүрээний зүг хөдөлжээ. Намхай аварга нэг хэсэг түрүүлж давхиад л гүвээ даваан дээр гарч хэвтэж явсаар зорьсон газраа иржээ. Арван засгийн наадмаас хэд хоногийн өмнө ирсэн тул Богд гэгээнд бараалхаж, мутрын адис хүртэв. Жавзандамба хутагт ч түүнд эзгүй хойгуур нь нэхэн олгосон дархан аваргын байг гардуулж, энэ тэрийг ярилцав. Богд хан өөрийн хайртай бөхөө бахдангуйгаар харж мишээгээд:

	— Их аваргынхаа зүсийг харалгүй хоёр жилийн нүүр үзлээ. Арван засгийн наадамд барилд. Би болон бурхны олон шавь нар маань таны төлөө залбирах болно гэхэд Намхайн сэтгэл санаа илт сэргэж:

	— Дээдэс таны итгэлийг биелүүлэхийн тулд өчүүхэн шавь би хичээнгүйлэн зүтгэе гэлээ. Богд хаан холбогдох албаны хүмүүсийг дуудан, их аваргын төлөө аврал гүрэм уншуулж, оточ маарамбад бие харыг нь үзүүлж туслахыг зарлиг болголоо. 

	Удалгүй арван засгийн наадам эхлэв. Шинэхэн аварга Туул гүний Чүлтэм их аваргын амар мэндийг ч асуухгүй өсөх идэр залуу бөхчүүдийг дагуулан баахан омог бадрангуй байх аж. Наадамчид ч түүнд нэлээд талтай байгааг Намхай ажиж мэдлээ. Дөрвийн даваанд ам авах боллоо. Их аварга барагтай юманд сэтгэл хөдөлж, хор шар буцалдаггүй атал энэ удаад яагаад ч юм нэг л янзгүй байгаа бололтой. ах аваргадаа:

	— Ээлж халаагаа авалцах нь хорвоогийн жам. Гэхдээ намайг амьд байгаа цагт Чүлтэм арай ч ингэж цанхаалах болоогүй байлгүй гэлээ Лувсанжамбаа:

	— Чүлтэм сайн байгааг ноднин жил би үзүүрлээд очихдоо чамд хэлж байсан шүү дээ. Харин ах захын хувьд бидний амар мэндийг асуухгүй байхыг бодоход арай л эрт цээж сөхөж байх шиг байна. Морин даваа (долоогийн даваа) хүргээд чи амлана биз дээ гэв. Тэгтэл хоёр аваргыг ам ав гэж урилаа. Товч бүчээ засан хөлийн цэц рүү дөхөх зуурт Намхай:

	— Би Туул гүний Чүлтэмийг авна аа гэв. Ах аваргыгаа хариу дуугарах завдалгүй тэр холоос Намхай: "Чүлтэмийг тавьчих" гэсээр хөлийн цэц рүү очлоо. Цэцийнхэн гайхсан янзтай "Ямар Чүлтэм" гэхэд аварга: "Туул гүний аварга Чүлтэм" гэж бусдад сонсогдохоор чанга хэлчхээд эргээд явчхав. Түүнийг сонссон бөхчүүд хоорондоо шивэр авир ярьж эхлэв. Тавхай арслан Чүлтэм дээр гүйж ирээд ямар нэгэн юм аминчлан захиж байгаа бололтой. Түүнийг харсан их аварга: "Аргагүй. Тавхайг би морин даваанаас гаргалгүй долоо хаясан юм. Одоо хүч бяртай, өсөж яваа залуу хүнээр намайг даруулах гэж хатгаж байна даа" гэж бодлоо. 

	Ам угтуул авсан аварга, арслангууд алдар цолоо дуудуулан дэвэн дэвсээр гарч ирэв. Гутлын хүлээс, өмсгөлөө засаж өрөх зуурт дээгүүр амлуулсандаа шар нь гозойж, уур омог нь бадарсан Чүлтэм:

	— Энэ олон бөхөөс надаас өөр авчих юм олдсонгүй юу. Лувсанжамбаа та хоёр насаараа Халхын дэвжээн дээр дархлагдан заларч байх юм гэж бодоогүй биз дээ хэмээн заналтай хэлээд, шүд зуун дайрч эхлэв. Намхай:

	— Хүй мандлын дэнж бол хэрэлдэх бус, барилдах дэвжээ. Үнэг гүйхэд хад яарна гэгчээр хаях би яараагүй байхад унах гэж байгаа чи юундаа яараа вэ гэж тун нухацтай хэлээд эргээд явчхав. 

	Дахин өрлөө. Чүлтэм үнэн голоосоо хорсож байгаа бололтой, улангассан юм шиг дахин дайрав. Тэр хоёр тасхийтэл барилцаж аваад хэд хэд хүчтэй халалцав. Энэ явцад Чүлтэм аргагүй л бяр тэнхээ ихтэй ааг омогтоо шатаж яваа залуу хүн болох нь Намхайд мэдрэгдэж байв. Тэгээд баруун мөрнөөс нь сэнжигдэж аваад гар дээгүүрээ татаад дугтарсанд цаадах нь зүүн гараараа эгмийг нь тулаад тогтов. Мөн баруун гараараа дахин давтан хийхэд мөн л тогтлоо. Энэ мөчид Намхай ухаан сийлж нэлээд тогтож барилдаж өөртөө дасгаж байснаа хоёр мөрөн дээрээс нь зэрэг сэнжигдэн барьж маш хүчтэй дугтрав. Тэгээд хажуу тийшээ дэвхрээд зайлахад Чүлтэм энэ удаад тулах юм үгүйдэн газар луу зулайгаараа шургаж унав. 

	Аваргыг туг хиар тойрч, мөргөл үйлдэн боорцгоо аван шидлэн гүйж явахад Богд гэгээн тэргүүтэй ихэнх ноёд, ард олон түүнд урьдын адил хайр хүндэтгэлтэй хандаж байгаа нь мэдрэгдэж байлаа. 

	 

	23. Үүзэл суухай

	Дараа нь удалгүй долоон хошуу даншиг болов. Эл наадмын тавын даваанд Намхай аварга Чүлтэмийг амлажээ. Хоёр бөхийг өрөх үед наадамчид "Үүзэл суухай" хэмээн хашхиралдаж эхлэв. Энэ нь их аваргыг алдартай дархан мэхээ хийхийг олноороо хүсэн нэхэж байгаа хэрэг байв. Чүлтэм аварга ч энэ удаад нэлээд бодлогоширсон аястай намбатай тогтуун байх ажээ. Түүний тархи толгойд "Намхай бол чиний барилдаж унагаж байсан бөхчүүдтэй огтоос адилгүй, дөрвөн тал барилдаантай, ижилгүй хүчтэй хүн. Арван засагт барилдсан шигээ омгорхож байж, аваргын дархан мэхэнд орж бэртчихэв" гэж хамаатны ах, Хүрээ сайд Пунцагцэрэнгийн хэлсэн үг байн байн орж ирж байв. 

	Намхай аварга "Энэ олон түмний хүсэлтийг таалж, Чүлтэмд үүзэл суухай гэдэг мэхээ хийгээд ч үздэг юм бил үү. Залуу хүнд сануулга сургамж болог" гэж бодов. Тэгснээ "Өсөх ирээдүйтэй ийм сайхан залуу хүнийг бэртээчихвэл хайран юм даа" гэж эргэлзэв. Тэгтэл Чүлтэм шагайн дээр нь барьцгүй цохиж товшоодхов. Аварга тэнцвэр алдаж хазайснаа тогтов. Үнэндээ Намхай тулдаа тэсжээ. Энэ бол Сэцэн хааны Тавхай арслангийн хийдэг мэх байна гэдгийг ч их аварга төвөггүй мэдлээ. Энэ мөчид л "Ер нь үүзэл суухай гэдэг дархан мэхээ хийгээд үзье!" гэсэн шийдэмгий бодол Намхайд төрөв. Аварга Чүлтэмийн өрөөсөн гарыг хоёр гардан шүүрч аваад гуд татаж ирэнгүүтээ хоёр тохойг нь маш хүчтэй сөхөн алгадав. Энэ мөчид Чүлтэм газраас тохой илүү хэртэй хөөрч хөндийрөхөд, Намхай аварга яах ийхийн зуургүй харцагадаж тэврээд дарчихлаа. Эл агшинд Чүлтэмийн уруул нь язавхийж, шүд нь эвгүй ярзайгаад гэдрэгээ суучхав. Эргэн тойрон хашхираан хөөрөлдөөн болж зарим нь суудлаасаа босоод ирр хурай, ирр хурай хурай, үүзэл суухай гэж хурайлан хашхирах нь тоймгүй болж Хүйн мандлын дэнж тэр аяараа оволзож байв. 

	Чүлтэм хүлцэнгүйгээр тахимаа өгөөд бага зэрэг догонцон эмзэглэсээр бөхийн асарт эргэн очив. Түүнийг дагалддаг бөхчүүд:

	— Аварга яачхав аа, гэнэдчихэв үү гэсэнд Чүлтэм

	— Үхсэн элэнцийн чинь аварга хэмээн ундууцаад ихэд гэмшингүйгээр:

	— За ингээд хулгайч баригдлаа. Эзгүйд нь авсан хулгайн аваргаа хамгаалах гэж байж амь алдах шахлаа гэж хэлээд хүрэн тэрмэн дээлээ өмсөж зодгоо бүслэнгүүт сөнтэй айргаас тэвэрт багтамгүй хулаар нэг залгилаад Намхайн байгаа зүүн талын их асрын зүг яарангуй алхсан гэдэг. 

	 

	24. Юм үзсэн хүн гэж сайхан юм даа

	Намхай аварга эд мөнгөнд шуналгүй олсноо бусадтай хуваагаад хүртчихдэг өглөгч гүндүүгүй зантай нэгэн байжээ. Нэгэн удаагийн долоо хошуу даншигт үзүүр түрүүнд үлдээд Буянтогтохыг хаяж түрүүлжээ. Богд гэгээн өөрийн бөх Намхай аваргад түрүү бөхийн байнаас гадна царан дээр тойгон ембүү (манайхан хурган ембүү ч гэж ярьдаг) овоолж гардуулжээ. Аварга Богдын мутраас адис хүртэж эргээд тэрхүү цартай мөнгөнөөсөө наадамчин олны зүг боорцог мэт цацсаар бөхийн асарт хүрэхэд өөрт нь бараг юм үлдсэнгүй. Үзүүрлэсэн Буянтогтох түүнийг хараад хайран мөнгө, аварга яасан үрэлгэн хүн бэ? гэж бодож байв. Энэ тухай Буянтогтох аварга хожим дурсан "Би тэр үед залуу байсан болохоор энэ их мөнгөнд тун харамсаж байсан сан. Сүүлд надад "Юм үзсэн хүн гэж сайхан юм даа" гэсэн бахархах сэтгэл өөрийн эрхгүй төрж байж билээ хэмээн хуучилж байжээ. 

	 

	6. Хулгар Нацаг хэмээх Баянмөнх арслан

	1. Даш харцагын хүүхдүүд

	Түшээт хан аймгийн Дайчин чин вангийн хошууны нутаг - Хангалын голын адаг хавиар 1860-аад оны үед нутаглаж байсан ард Дашийн эхнэр Соном нярайлж, нэгэн хөвгүүн төрүүлжээ. Энэ нь домогт хулгар Нацаг хэмээх Баянмөнх арслан байлаа. 

	Эцэг Даш нь чамгүй сайн барилддаг "харцага" цолтой нэгэн байв. Эднийх мал хөрөнгө багатай харц ядуу айл байжээ. Нэгэн үдэш "шат" Дагва гэдэг хүн ирж, өр нэхэн загнаад тэднийг унтуулахгүй байсанд гэрийн хоймор хэвтэж байсан 17 настай Нацаг нь өндийн сууж байснаа эвшээж хоёр гараа сунган хүчтэйхэн суниасанд өнөөх хүний цээжинд хүрч хавиргыг нь гэмтээжээ. 

	Эцгийгээ нас барсны дараа Нацаг өрх гэрээ толгойлох болсон байна. Дүү Санзай, Равжаа хоёр нь маш их бяр тэнхээтэй ч дүйнгэдүү хүмүүс байсан учир Нацаг хоёр дүүгээ хүний амь ч хохироож мэднэ гээд барилдуулдаггүй сэрэмжлэн хорьдог байж гэнэ. Нэг намар эх Соном нь хүү Санзай, Равжаа хоёрыгоо өглөө эрт түлээнд явуулжээ. Үд хэвийх үед нэг нь үндсээр нь булга татаж унагаасан бүдүүн хар мод чирээд, нөгөөх нь хэмхэрсэн тэргээ баглаж үүрээд үхрээ хөтөлж иржээ. 

	Эх нь, ээ хайран тэрэг гэснээ, за шараа алчхаагүй нь яамай даа гэсэн гэдэг. 

	Нацаг эгэлгүй их бяртай, арга овсгоогоороо гайхагдсан хүн байжээ. Хөгшчүүл ярихдаа хулгар Нацагийн тухай сонсоогүй чих, бахдан гайхаагүй нүд, сэтгэл гэж тэр үед байгаагүй гэдэг билээ. Бидэнд олдсон баримтаас үзэхэд, хулгар Нацаг хэмээх Баянмөнх арслан Даншгийн наадамд 1886 онд 1032 бөх барилдахад найм, 1890 онд 1069 бөх барилдахад мөн найм давжээ. Чухам хэдэн онд арслан цол хүртсэн нь одоогоор тодорхойгүй байна. Харин Нацаг хэрхэн яаж арслан болсон тухай хууччуулаас сонссоноо бага хэмээх Балданы Санжаа гуайн (чөлөөт бөхийн) ярьснаар уншигч тантай хуваалцъя. 

	Хулгар Нацаг хэрэгт сэжиглэгдэн мөрдөгдөж байжээ. шоронгийн ахлах хуягаар дамжуулан хошуу ноёноосоо "Та намайг улсад барилдуулаач. Тэгвэл би түрүүлж хошууныхаа алдрыг дуурьсгах болно. Хэрэв ингэж чадвал та намайг дээдэст айлтган хэргээс мулталж чадах уу" хэмээн асуулгажээ. Ноён ч зөвшөөрч, Нацаг даншигт барилдаж, дөрөвт үлдээд унажээ. Тэгтэл ноёнтон:

	— Чи хэлсэн амандаа хүрсэнгүй. Худал хэллээ. Шилийн сайн эр ч бол доо хэмээн ширүүхэн байв. Нацаг:

	— Ноёнтон минь, Даншиг бол төрийн гол наадам. Энэ их наадамд хэрэгтэн ялтан хүн түрүүлэх нь онцгүй хэмээн бодлоо. Хэрэв таныг соёрхвол арван засагт л барилдаж түрүүлье гэхэд

	— Хулгар нохой чи ийм зальтай гэж ноён инээгээд арван засгийн наадамд барилдахыг зөвшөөрчээ. 

	Энэ наадамд үзүүр түрүүнд Намхай аварга, Нацаг хоёр үлджээ. Аваргатай өрж байх хоорондоо Нацаг "Нэгэн ахмад бөх ноднин жил Намхайгаас хүн голлож нохой мордвол чи яах вэ гэж асууж байсан нь нэг л учиртай" хэмээн бодож байлаа. Хоёр их хүчтэн хэд хэдэн удаа барьц тавилцав. Нацаг яльгүй хэвгий газар харсаар, яг тийм мөч, эгзэг таармагц аваргыг улаан сугаар нь тэврэн нохой мордож хөөгөөд давж, арван засгийн наадамд түрүүлжээ. Ингэж Нацаг улсын арслан цол хүртэж, ноён ч түүнийг дээдэст айлтган хэргээс мулталсан юм гэдэг. "Хулгар" Нацаг бол тэр үеийн Монголын шилийн сайн эрчүүлийн нэг байв. 

	“Хулгар" Нацаг гэгч чухам ямар хүн байв аа гэдэг нь дараах домог, хууч ярианаас уншигч танд тодорхой болох болов уу. Эл домог, хууч яриаг ардын хувьсгалын партизан, зохиолч Ж. Дамдин, Булган хотын өндөр настан Г. Магван, Нацагийн төрсөн охин Лхамсүрэн, Дайчин вангийн хүрээнд төрж өссөн Б. Санжаа, Булган аймгийн иргэдийн төлөөлөгчдийн хурлын тэргүүлэгчдийн дарга Ц. Дагвадаш, Могод сумын өндөр настан Б. Гончиг зэрэг хүмүүсийн бичсэн ярьснаас эвлүүлэн тэмдэглэж авсан болой. 

	 

	2. Морь өргөж, хашаа давуулсан нь

	Вангийн хүрээний Заяатын пүүсийн данжаад сайхан жороо шарга морь худалдан авчээ. шарга морио хааяа унаж, хороо захаар гарч зугаацан гайхуулж явдаг боловч, угаасаа унаанд сайнгүй учир дэмий л хадгалан тэжээж борддог байж гэнэ. Нэгэн шөнө Хулгар Нацаг түүнийг хулгайлан авахаар мухрын Дамба гэдэг хүнтэй хоёулаа очжээ. Нацаг хашааг давж ороод шарга морины дөрвөн хөлийг хүлээд өргөж хоёр метр илүү өндөр шивээ хашаан дээгүүр давуулан шидэхэд Дамба гадна талд нь зэхэж байгаад газар хүргэлгүй тосож авсан тухай өвгөд настнууд хуучлан ярьдаг. Харин мухрын Дамба гэдэг нь бяр чадал ихтэй, тэмээнд хоёрыг ачдаг урьдын мухар баглаа барааг пүүсийн хашаан дээгүүр давуулж шидэхэд газар хүргэлгүй тосож авч байснаас "мухрын Дамба" гэж алдаршсан юм гэдэг. 

	 

	3. Амбаны барааг хулгайлсан нь

	Нэгэн намар Бээжингээс тэмээн жингээр ирсэн манж амбаны ачаа барааг Бээжин Сономын хашаанд буулгажээ. Тэднийх хоёр метр гаруй өндөр хашаатай, бат бэх цоож цуургатай дааман хаалгатай, Гэсэр сүмээс зүүн урагш 500 метр орчим газар байжээ. Өглөө нь босоод эд юмсаа бүртгэхэд 4 тэн (боодол) бараа алга гэнэ. Шөнө нь цас орсон тул мөрдөж үзвэл хоёр хүн ирж хашаа давуулан аваад Гандангийн зүг явсан байх бөгөөд удаагүй олны мөртэй хутгалдан алга болжээ. Хүний санаанд багтамгүй энэ хачин явдлыг манж амбанд мэдэгдэхэд тэр үед Хүрээний хэргийг эрхэлж байсан Дайчин ван Ханддоржийг дуудаж, 

	— Хулгайчийг нэн даруй ол! гэж тушаажээ. 

	— Энэ ер нь манайхны хөх эрчүүлээс зайлахгүй (тэр үед Дайчин вангийнх бөхөөр алдаршиж байсан үе) гэж Ханддорж дотроо бодоод амбаныхаас гарчээ. Гараад дагалдан явсан хүмүүсээсээ

	— Нөгөө хулгар нохой хаа яв аа бол? гэхэд

	— Өчигдөр орой Хүрээнд ирсэн явж байсан гэж нэг хүн хэлсэнд, — За тэр! Ерөөсөө түүнээс гарцаагүй. Даруйхан олоод ир! гэжээ. Нацаг, Сандаг-Очир начин хэмээх шинэ Жамц арслангийнд байсныг тэр даруй авчирвал:

	— За Нацаг чи амбаны 4 тэн барааг яасан бэ? гэж Дайчин ван тулган асуужээ. 

	— Жа, тэнд л бий! гэж Дүйнхорын аймгийн хашаа руу заажээ. 

	— Чи яаж аваа вэ? гэвэл, 

	— Жа, Жамцтай хоёул ирээд л өргөөд явчихсан гэв. Эл байдлыг Дайчин ван Ханддорж амбанд мэдэгдсэнд, 

	— Хоёр тэмээний бүтэн ачааг, хоёрхон хүн авч явсан гэдэгт би хувьдаа итгэхгүй. Хэрэв энэ үнэн бол надад хэрхэн авсныг нь үзүүл! гэжээ. 

	Үзүүлэх болоход Нацаг, Жамц хоёр том модон шаттай иржээ. Тэр хоёр хашааны гаднаас шатаа тавьж Нацаг нь шат дагаж хэрмэн дээр гармагц шатаа авч дотогш нь тавиад түүнээ дамжин хашаанд орж, нэгэн тэн барааг баадантай юм мэт өргөн авчраад шатны дээгүүр хэрэм давуулан шидэж өгсөнд Жамц нь тосож аваад газар тавьжээ. Ийнхүү дөрвөн тэн барааг авч, хоёр хоёроор нь оосорлож үүрээд шатаа Нацаг нь бариад баруун тийш алхаад явчихжээ. 

	Нэг ч амралгүй явсаар Гандангийн дэнж гарч, одоогийн Гандантэгчэнлин хийдээс баруун урагш байсан Дүйнхорын аймгийн хашаанд хүрч иржээ. 

	Үүнийг үзсэн амбан тэдний хүчийг гайхан магтаж, шөнийн авсан 4 боодол барааг зүгээр өгч, хойшид миний юмыг бүү аваарай гэж захисан гэдэг. 

	 

	4. Дааман хаалга булт түлхсэн нь

	Нэгэн зун Амарбаясгалант хийдэд цамын үеэр тоймгүй олон мөргөлчид цугларчээ. Эр эм, их багагүй хийдийн зүүн их хаалга руу шахцалдан зүтгэж байв. Хаалганы дотор талд дөрвөн хаалгач байсан боловч олон зуун хүний хүч яваа яваандаа хаалгыг ханзлан цөмлөж орох янзтай болжээ. Хаалгач нар сандарч, бүх хүчээрээ даравч ямар ч нэмэргүй тул ийш тийш хартал хулгар Нацаг ойрхон зогсож байжээ. 

	— Хүүе, чи юу хийгээд дэмий зогсоод байгаа юм бэ? Наашаа ирж элбэлцээч! Наана чинь сүйд боллоо! гэж хаалгач нар хашхирчээ. 

	Энэ үед олон хүн дааман хаалгыг нугасаар нь хэмх түлхээд хаалга нь дотогш унаж байтал, Нацаг хурдан гүйж очоод хоёр гараараа дааман хаалгыг түлхсэнд, үй болон хүнийг дааман хаалгатай нь хамт гадагш нь булт түлхээд тогтоож байсан гэдэг. 

	 

	5. Ах нь чамайг хүртчихье

	Даншиг арван засгийн наадамд ирсэн бүх бөхчүүл Нацагаас айж эмээдэг байсан гэнэ. гурвын даваанд ам авах үеэсээ эхлэн, бөхийн майхан хэсэж, аль цол горьдож буй дөмгүүр бөхөөс, 

	— За дүүгийн алдар хэн сэн бил ээ? гэж асууж явдаг, цаад хүн нь нэрээ хэлэхэд, 

	— За сонслоо! Дараагийн даваанд ах нь чамайг хүртчихье гээд явчихдаг байжээ. Цаад хүн нь айхын эрхэнд хүнээс нууцгайхан очиж, 

	— Нацаг гуай намайг битгий аваач! гэж гуйдаг. Үүнд Нацаг ажиг ч үгүй, 

	— Өгөх л юм мэднэ дээ. Хулгар Нацагт ямар нэр байх биш, ахиухан юм өгвөл авахгүй ч байж мэднэ! гэдэг байжээ. Тэгээд Нацаг 6, 7-гийн даваа орчимд ямар нэгэн хүнд бууж өгөөд, гадуур наргиж явдаг байсан гэдэг. Иймээс Нацаг буюу Баянмөнх арслан томоохон наадамд түрүүлж яваагүй ажээ. Шилийн сайн эрд тэгж алдаршиж, олонд нэрээ зарлуулж байх сонирхол ч байгаагүй биз ээ. 

	 

	6. Туйлахад тогтвол... 

	Хошуу наадам шувтрах үедээ орж байв. Үзүүр түрүүнд хулгар Нацаг нэгэн залуу бөхтэй үлджээ. Залуу бөх:

	— Нацаг гуай, Та надад буугаад өгчих гэж гуйгаад 50 лангийн мөнгөн ембүү, дээлийн хуй торго барьжээ. 

	Нацаг:

	— Эзэн ноён намайг энэ наадамд заавал түрүүлнэ шүү гэсэн. Зүгээр бууж өгвөл намайг банздах биз дээ. Тийм учраас би эхлээд хэд хэд халж, туйлсан дүр үзүүлнэ, харин чи сайн тогтоно шүү! Тэр үед намайг хутгачхаарай гэж анхааруулав. Гэтэл нөгөө залуу бөх Нацагийн туйлах дүр үзүүлснийг тогтоож чадалгүй унажээ. Дараа нь залуу бөх:

	— Та надад бууж өгөхөөр амлаж, шан харамж авсан шүү дээ хэмээн гомдоллов. Тэгэхэд нь Нацаг:

	— Дүү минь. Эр хүний ганц хоёр халааг даахгүй байж, наадамд түрүүлэхийг бүү яар. Ах нь хэлсэндээ хүрсэн. Чи даанч тэссэнгүй. Хохь чинь дээ гэж хэлээд яваад өгсөн гэдэг. 

	 

	7. Их өлийн даваанд

	Дайчин чин ван Ханддорж нэг намар Хулгар Нацаг нарын хэдэн хүний хамт салхинд гарангаа гөрөөс үргээгээд сууриар нь ан амьтан ирээгүй тул Их-Өлийн давааны зүүн орой дээр сууцгааж байжээ. Гэтэл Сээрийн голоос нааш замаар нэг хонь хөтөлсөн явган хүн явж байгааг хараад Ханддорж ван:

	— Нацаг чи тэр хүнийг айлгаж гэмтээлгүйгээр хөтөлж яваа хонийг нь хулгайлаад авчирч чадах уу? гэсэнд:

	— За би хичээж аргаар авчиръя гээд Нацаг модон дундуур явган гүйгээд явжээ. 

	Нацаг Өлийн давааны өөрийн зам дээр өрөөсөн гутлаа тайлж баахан шавар нялж хаяад, мод ширэнгэн дундуур явж, давааны ард модны захын зам дээр нөгөө гутлаа зүгээр тавиад орхижээ. Тэгээд бас буцаж ширэнгэн дундуур явж очоод түрүүчийн хаясан гутлынхаа тушаа нуугдан харж байтал хонь хөтөлсөн хүн ирээд зам дээр хэвтээ гутлыг хөлөөрөө эргүүлж ийш тийшээ харж байснаа авсангүй зам өгсөөд явжээ. 

	Нацаг тэр гутлаа аваад эргэн модон дундуур гүйгээд давааны ард тавьсан гутлынхаа тушаа ирээд нуугдан харж суутал нөгөө хүн давааны ар луу орж ирээд зам дээр тавьсан өрөөсөн гутлыг авч үзэж байснаа хонио модноос уяж орхичхоод давааны өвөрт байсан гутлыг авах бололтой буцаад явжээ. Энэ хооронд Нацаг хоёр дахь гутлаа авч өмсөөд хонийг тэврэн авч ирсэнд ноён болон түүний хамт байсан хүмүүс гайхан инээлджээ. 

	Орой нь Нацагт хонио дүүрүүлэн тамган дээр авчраад хүмүүс мордуулж Вангийн хүрээ хороогоор Өлийн даваанаас хонь алдсан хүн тамган дээр ирж хонио ав гэж зарлуулсанд эзэн нь ирж хонио авсан юм гэдэг. 

	 

	8. Цагаан морь чөтгөр болсон нь

	Хулгар Нацаг нэгэн зун Вангийн хүрээгээр хэсэж явтал нэгэн Хятад наймаачин Заяатын пүүсээс баахан торго дурдан, чихэр чавга моринд ачаад зүүн хойд зүг гарах гэж байна гэж хүмүүс ярилцаж байхыг сонсжээ. 

	Хулгар Нацаг мордож, Даш мэргэний давааны амны ширэнгэн дотор тосож суутал нөгөө хятад нэгэн ачаатай цагаан морь хөтлөөд өгсөж иржээ. 

	Нацаг хамаг хувцсаа тайчин чармай нүцгэлээд хажуугаараа өнгөрмөгц нь хойноос нь очоод нэг мөргөцөг тойрохын нь өмнөхөн ачаатай мориных нь хазаарыг мултлан авч өөрийнхөө толгойд углажээ. Номхон цагаан морь зогсоод үлдэж. Нацаг морины нь оронд хөтлөгдөөд нэлээд явсанд хятад ажигч үгүй яваад л байж. Нацаг хааяа жаахан чангаасанд хятад ер эргэж харахгүй урагшаа зүтгэж чүүваа, чүүваа гээд үглэв гэнэ. 

	Тэгэхээр нь бүр явахгүй зогссонд хятад баахан урагшаа зүтгэж чангааж байснаа уур нь хүрсэн бололтой, "ай яасан золиг оо" гэж хашхиран эргэн хармагцаа жигтэй муухай бархиран зугтааж эргэж харан харан гүйж алга болсон юм гэдэг. 

	Тэр хятад "Цагаан морь хөгшрөхөөрөө чөтгөр болдог байна" гэж ярьсан юм гэнэ лээ. 

	 

	
9. Түүнийг сайн хүн гэдэг

	Сайн ноён хан аймгийн нутаг, одоогийн Хужирт сумаас зүүн урьд зүгт нутаглаж байсан Самбын Шарав гэдэг хүн хорь гаруйхан настай байхдаа баян эцгийн үлдээсэн мал хөрөнгийг өвлөжээ. Нэгэн хаврын өдөр гэнэт хүчтэй цасан шуурга тавьж, хэдэн адуу нь шуурга уруудан зүүн урагшаа цувжээ. Шарав яарахдаа дулаан хувцас сольж өмсөж амжсангүй, сармай дээл, хуучин муу хилэн малгайтай мордож адуугаа тогтоож дийлэхгүй шөнийн турш явсаар үүр цайлгажээ. Үүрээр шуурга намдаж үл мэдэх их талд адуугаа тогтоож байтал урд зүгээс гурван бараан юм ойртож ирэхийг үзвэл том том хар булигаар богцтой гурван морьтон байлаа. Тэд Шараваас хэний адуу болохыг асуусанд тэрээр айсандаа манай ноёны сүрэг, би адуучин нь гэжээ. Гэтэл тэд, Чи энэ адуундаа байгаа сайн морьдыг мэддэг юм байгаа биз, шилээд бариад бай гэж хэлээд мориноосоо бууцгааж богцноосоо олон ногт гаргаж гэнэ. Шарав ч морь уургалж, нөгөөдүүл нь уургалсан морьдыг нь ногтлон авч заримыг голж тавиад өөрснөө тэр морийг барь гэж зааж бариулсаар хүн бүр зургаан морь холбож аваад явах янзтай болов. Гэтэл тэдний нэг нь Шарав руу дохиж:

	— Энэ мууг энд нь цохиж хаяад явъя гэтэл өөр нэг нь:

	— Энэ хүүг харсаар байтал хагархай мод толгой ч түрийнд нь алга. Хаалганы улаан хуйт ч бүсэнд нь алга. Энэ муу ядуу амьтныг цохиж хаяад яах вэ. Бас ч эр хүн юм байна. Хэдэн морь хөтлүүлээд аваад явъя гээд Шаравт хандаж, 

	— Чи дахиад зургаан морь барьж ир гэв. Шаравын барьсан зургаан морийг холбоод, одоо чи өөртөө хань болохоор нэг сайн морь барьж унаагаа соль гэсэнд Шарав хамгийн сайн гэж боддог бөгтрөг даахит хулаа барьж эмээллээд мордов. Тэд Шараваар зургаан морь хөтлүүлэн зүүн хойд зүгт хагас өдөр яваад Шивээт гэдэг намхан уулсын ар оройд хойшоо харсан ханан хадны ёроолд бууж морьдоо бөхлөв. Тэгээд богцнуудаасаа тарган хонины чанасан мах, цагаан бөгст хэмээх лонхтой архи гаргаж дээлээ тайлан идэж уунгаа Шаравыг ч ид гэсэнд тэрээр айгаад олигтой ч идэж чадсангүй. Тэдний яриаг сонсвоос Дайчин вангийн хулгар Нацаг, Далай гүний Аргил зөгий, Даян дээрхийн битүү хар гэдэг нэр хочтой хүмүүс яваа болохыг мэджээ. Шаравыг цохиж хаяад явъя гэдэг нь Аргил зөгий, аваад явъя гэсэн нь хулгар Нацаг байжээ. Тэд тэндээс гурав хоног шөнө голдуу яваад барагцаалбал Архангай аймгийн зүүн хойд нутгийн ой мод, асга хад ихтэй том уулын ар хавиар хөндлөн хэжиж явтал хэц налуу асга руу өвлийн цагт тошигнон урсаж хөлдсөн өргөн мөсний өнгөн тал нь хайлж ус урссан боловч ёроол нь хавтгай шил шиг гөлгөр байв. Түүнийг хөндлөн гарахаар Шаравыг зургаан морио хөтлөн түрүүлэн гар гэсэн тул ёсоор явтал хөтөлсөн морьд нь халтиран унацгааж гулгасанд холбоотой морьдоо тавьжээ. Унаж явсан даахит хул морины дөрвөн хөл нь гөлгөр мөсөн дээр тачигнан цааш ахиж байсан тул Шарав энэхэн боломжийг ашиглан зугтах бодол нэгэнт төржээ. Гэтэл ард нь хараад зогсож байсан Аргил зөгий:

	— Нацаг! Би чамд юу хэллээ. Энэ одоо зугтаах нь гэж хэлэнгүүт эмээлийнхээ урд бүүрэгт байсан урт суран бугуйлыг шидэв. Тэр бугуйлын гогцоо Шаравын муу хилэн малгай дээр буусан боловч малгайтай нь хамт шилэн хүзүү рүү нь унаж, азаар амь мултарсан Шарав морины сайнаар зугтан гарч нутгаа сураглан явж гэртээ хүрч ирсэн гэдэг. Тэр цагаас хойш Сайн ноён ханыхан хулгар Нацаг хүний аминд халддаггүй сайн эр гэж ярилцдаг болсон гэдэг. 

	 

	10. Махчинтай тулгарсан нь

	Нацаг ганзага нийлдэг нэгэн сайн эрийн хамт Говь мэргэн вангийн хошууны нутаг руу орж захын айлд бууж зам асуужээ. Гэрийн эзэн:

	— Та нар баруун гүвээг давсан жимээр явж огт болохгүй. Маш аюултай. Тэр зүгт нэг айхавтар махчин гарсан гэлээ. Хоёр сайн эр тэр айлаас мордоод зүглэж болохгүй гэсэн жимээр явахаар шийдэв. Нөхөр нь яльгүй зам гажиж нэг айлаар саатаад араас нь очихоор болж салж явав. Нацагийг цааш явж байтал том хар гэр тааралджээ. уг гэрт ортол дөрвөн мөчөөрөө тэлж баглуулсан хижээл насны хүн хэвтэж байжээ. Тэр хүн:

	— Ээ, яасан заяа нь дэлгэрсэн хүү вэ? Ахыг чинь дээрэмчид хүлж орхиод адуу малыг минь хөөгөөд явчихлаа. Хатаж үхдэгийн даваан дээр чи ирлээ гэв. Нацаг ч юм бодсонгүй, түүний хүлээсийг тайлсанд:

	— Ингээд бэлэн сайхан олз хоол зүгээр ороод ирдэг байж гэж хэлээд Нацагийг бариад авчээ. Махчинтай тулгарснаа сая мэдсэн сайн эр байдаг хүчээрээ үзэлцсэн боловч дийлсэнгүй, харин цуцах тийшээ ханджээ. Гэтэл ард үлдсэн нөхөр нь гүйцэн ирж хоёулаа элбэн байж, нөгөө махчныг дахин хүлсэн гэдэг. 

	 

	11. Өөрөөсөө хүчтэнтэй учирсан нь

	Нацаг чухам л яахаас ч буцахгүй, ид хав, бяр хүч тэгширсэн насандаа баруун зүгт "олз" хайхаар морджээ. хэд хоног явсаар одоогийн Ховд аймгийн нутагт байх нэгэн сүрлэг өндөр хадан цохио бүхий уулын бэлд ойртож ирэв. Гэтэл тэр уулын бараг орой дээр шахам хоёр цэнхэр юм тодорч, бүдгэрч харагдаж байв. Сайн тогтоож харвал амьд амьтан бололтой, хөдөлж байлаа. Шувуунаас өөр амьтан бараг очиход бэрх, тэр элгэн хад өөд мацсаар ойртон очтол, ер бусын том сайхан цэнхэр бор морь унтаж буй эзнийхээ хажууд чихээ сортолзуулан зогсож байв. Уг морины эзэн цагаан цэнхэр өнгийн гандсан дээлтэй, буурал толгойтой өвгөжөөр биерхүү хүн сэрэх янзгүй хурхирна. Гэтэл Нацаг энэ цэнхэр бор морь ч аргагүй л эр хүний хүлэг юм даа, өөрийн болгож авах сан гэж хорхойсжээ. Нацаг өвгөнийг сэрээх санаатай чанга ханиалгав. Өвгөн сэрэх янз алга. Дахин хэд хэдэн удаа чимээ өгсөн боловч тэг чиг хэвээр. Ингээд өвгөнийг аяархан чангаахад огт хөдөлсөнгүй. Үхсэн юм уу гэтэл бие нь зөөлөн, нуугьтал хурхирч байлаа. Нацагийн дургүй нь хүрч, ширүүхэн өшиглөөд авчээ. Гэтэл өвгөн үл ялиг займчиж хөдөлснөө сугандаа хавчуулсан цулбуураа улам чангалаад, ер юу ч болоогүй юм шиг дахин хурхирч гарчээ. 

	Нацагийн уур хүрч, өвгөнийг хэд сайн өшиглөжээ. Өвгөн төдий л тоосон шинжгүй, атиралдан эргэж хэвтэв. Нацаг халхын сайн эрийг үл тооход зэвүүцсэндээ ч юм уу, нэлээд уурсан хар тэнхээгээрээ хоёр, гурав дахин өшиглөв. Энэ үед өвгөн гэнэт босон харайж, Нацагийг барьж аваад, толгойг нь хоёр өвдөгнийхөө завсарт хавчуулан эргэж хэвтэв. Нацаг өвгөний салтаанаас толгойгоо авах гэж нэлээд хүчилсэн боловч дийлсэнгүй. Арга буюу өршөөл гуйжээ. Өвгөн ч үүнийг хүлээж байсан бололтой, Нацагийг суллан тавьжээ. Тэгээд тэр хоёр сайхан танилцаж учир явдлаа ярилцжээ. Өвгөн Халхын үнэнхүү сайн эрийн хуйх байж. Хашир эр залуу Нацагийг муугүй эр болохыг ч ойлгож, түүнд хорхойсож байсан цэнхэр бор морийг нь зориуд бэлэглэв. Энэ цэнхэр бор морь Нацагт холын аянд явахад үнэнч сайн нөхөр, өмөг түшиг болж байсныг Н. Зоригтбаатар "Гайхамшигт монгол бөх" номдоо бичжээ. 

	 

	12. Цэнхэр борын идийг үзүүлсэн нь

	Цэнхэр бор морь ер бусын чадалтай адгуус байжээ. Нацаг бор мориороо алс холын аянд явахдаа олон баяны хотноос яая даа гэсэн тарган ирэг давхиут дундаа шүүрч хүнс залгаж байсан гэдэг яриа бий. Тэр ч байтугай үхэр шүүрч байсан ажээ. 

	Тухайлбал, нэгэн шөнө нутгийн тун харамч баян айлын шүдлэн үхрийг морин дээрээсээ шүүрэн авч дүүрээд явчихсан тухай домоглон ярилцдаг. Тэр баян хүний мөр гараагүй хэр нь уяатай байсан үхэр нь алга болсонд мэл гайхаж байжээ. Ийнхүү Нацаг эр биеийн чадал, шандаст хүлгийн гайхамшгийг үзүүлж байсан аж. 

	 

	13. Одоо ч гурав дөрөв хоногтоо дажгүй

	Нацаг өвөрлөгч хошууд хүртэл давхиж "олз" хайж, буцах замдаа Говь мэргэн Вангийн хошууны хуучин танил Балжир өвгөнийд үдэлжээ. Өвгөн Нацагийг хүндэтгэн, хонь гаргаж дайлах болов. Хонь төхөөрч байх хооронд Нацаг гэрийн сүүдэрт яльгүй дуг хийж байв. Балжир өвгөний хөгшин хонины гэдсийг чанаад том гэгчийн царан дээр гарган зочны өмнө тавьжээ. Нацагийг гэдэс идэж байх хооронд хонины бүх махыг жиргэн чанажээ. Мах болох үед гэдсээ идэж дуусаад, сэмжийг үлдээж, халуун шөл рүү хийж орхижээ. Тэгээд махыг бүрэн идэж, ясыг нэгд нэггүй мөлжиж тавиад, сэмжинд нь шөлөө шингээж идэж ууж дуусжээ. Чингээд Нацаг:

	— Сайхан цадлаа. Одоо ч гурав дөрөв хоногтоо дажгүй гэж хэлсэн тухай мөнөөх Н. Зоригтбаатар тэмдэглэсэн буй. 

	 

	14. Ширмэн хоовонг номхруулсан нь

	Нацаг удалгүй Балжир гуайнхаас мордох болж. Гэрийн эзэн хоёр хүүтэйгээ гарч зам заажээ. Балжир өвгөн:

	— За Нацаг минь. Эгц урагшаа явж болохгүй. Учир нь манай нутгийн сайн эр Ширмэн хоовон гэгчийн худаг тааралдана. Худаг руу ойртсон хэн боловч сайнаа үздэггүй. Тэр их догшин зэрлэг хүн. Худгаас нь хүн морь малаа усалбал шууд л өөрийн болгоод авчихдаг юм гэв. Нацаг:

	— Би холын хүн. Тэгээд ч морь мал эцэж цуцаж яваа, зам хазайгаад яах вэ, харин тэр худгаас чинь тууж яваа хэдийгээ сайн услаад авъя гэжээ. 

	Гэрийн эзэн хоёр хүүтэйгээ ам өрсөн:

	— Ээ болохгүй. Ширмэн хоовон тун тусгүй хүн, ямар ч муу аргаар таны амь насыг хөнөөж мэднэ гэлээ. Яг мордохдоо Нацаг:

	— Танайх чинь ийм сайхан зун хэдэн гүүгээ уяхгүй, айраг цагаа ч үгүй, яаж байгаа юм бэ? хэмээн асуухад Балжир:

	— Хоёр азарга адуу маань Ширмэн хоовонгийн худаг руу очиж ус ууж байгаад түүний мэдлийн болсон. Ингэж л хувхайрчхаад байна гэж хэлэхийг сонссон ч Нацаг юу ч хэлэлгүй яг тэр худгийг чиглээд яваад өгөв. Балжир өвгөн хоёр хүүгийн сониуч зан хөдөлж, Нацагийг холоос дагаад мордлоо. Нацаг ч худаг хүрч малаа усалж эхэлжээ. Энэ үед Ширмэн хоовон давхин ирэв. Нацаг:

	— Амар байна уу. Тарган тавтай зусаж байна уу хэмээн мэндэллээ. Худгийн эзэн мэндийн хариу ч өгөлгүй:

	— Хэн гэгч ирчхээд миний худгаас морь малаа аймшиггүйгээр усалж байгаа билээ хэмээн омогдов. Нацаг дуугарсангүй, ус ховоодон малаа усалсаар байв. Ширмэн хоовон газар чирсээр яваад хутга шиг болсон уургынхаа ёзоороор Нацагийг хатгаад орхив. Нацаг тоосон шинжгүй ажлаа үргэлжлүүлсээр байв. Уур нь шатсан Ширмэн хоовон дахин хүчтэй ёвров. Энэ үед Нацаг уургын нь ёзоороос шүүрч аваад угз татсанд догшин эр эмээлтэйгээ хамт ховх үсрэн түүний өмнө харуулдан ойчив. Тэр агшинд Нацаг Ширмэн хоовонг барьж аваад хоёр өвдгөн дээр нь нэг нэг цохиод тойгийг нь мултлав. Тэнхэлгүй болсон Ширмэн хоовон:

	— Утсан чинээ улаан амийг минь өршөө. Таны алдар хэн сэн билээ гэв. Нацаг:

	— Хулгар Нацаг гэж дуулсан уу? гэж хэлсэнд

	— Ээ бурхан минь. Халхын сайн эр, даншгийн арслан таныг танилгүй болчимгүй авирласандаа хүлцэл өчье хэмээлээ. Нацаг:

	— Чамаас хүчтэй тэнхээтэй хүн Халхад олон бий шүү. Энэ худаг бол ард олны өмч. Нутгийн олныг дээрэлхэж авсан адуу малыг нь буцааж өг гэж аашлаад Балжир өвгөний хоёр хүүхдийг дуудаж:

	— Та хоёр юу хийж тэнд хэвтээд байгаа юм. Өөрийнхөө адууг ялгаж туугаад харихгүй юу гэж зандрав. Чингээд юу юугүй мордохоор завдлаа. Тэгтэл Ширмэн хоовон:

	— Би хүн амьтнаас авсан малаа эргүүлж өгнө. Худгийг ганцаар эзэмшихгүй. Та намайг өршөөж хайрла гэлээ. Ширмэн хоовонг ингэж ам өчиг өгсний дараа Нацаг түүний тойгийг амархан гэгч нь оруулж өгөөд юу ч болоогүй юм шиг мордоод явчхав. Хожим Нацаг тэр нутгаар явахдаа Ширмэн хоовонтой дориун танилцаж хүндлэгдэн дайлуулдаг болсон гэдэг. 

	 

	15. Энгүй их хүчтэн ийм л эхээс төрдөг байх... 

	Нацаг говь мэргэн вангийн хошуунд явж байгаад нэг айлд буужээ. Уяан дээр нь мөнгөн баавартай эмээл тохсон, чамгүй сайхан товруу бүхий хазаараар хазаарласан сайхан морь байна гэнэ. Адуу мал, гэр орны өнгө төрхийг харвал юмтай айл бололтой. Өнөө шөнө энэ сайхан морийг нь туучихдаг хэрэг гэж Нацаг бодлоо. Идэрмэг насны гүжирмэг байрын бүсгүй гарч ирж нохойгоо хорив. Мэнд амар мэдээд гэрт ортол эзэгтэйгээс өөр хүнгүй байв. Нацаг цай ууж суухдаа ашгүй гэрийн эзэн алга, шөнө ажил болгоод ч яах вэ, одоо гарахдаа морийг нь хөтлөөд явчихъя гэж шийдэв. Гараад морины цулбуурыг тайлтал нохой хорихоор гарч ирсэн эзэгтэй:

	— Хөөе, тэр морь орхи. Гэгээн цагаан өдрөөр айлын уяан дээр байгаа морь ч зүгээр байлгахгүй хаашаа янзын амьтан бэ, чи! гэсээр шууд хүрч ирээд бариад авав. Нацаг доогтойхон инээгээд хариу бариад автал яах ийхийн зуургүй дороо хийгээд, бүсэнд нь хавчуулаастай байсан сураар түүнийг янгинатал хүлэв. Бүсгүй огт түүртсэн шинжгүй Нацагийг сугавчилж явсаар гэрт орж, баруун талынхаа хөхүүрийн ар луу шидэж орхив. Говийн халуун нартай өдөржин үдээс нар хэвийтэл хүлээстэй хэвтэнэ гэдэг амаргүй ажээ. Тэгтэл гэрийн эзэн ирлээ. цай ууж сууснаа баруун хатавч руу харж:

	— Тэнд юу байна аа, юу шуухитнаад байгаа юм бэ гэтэл эзэгтэй:

	— Нэг хар юм ирж, цай уугаад гарахдаа хилэн харыг минь хөтлөөд явах гэж байхгүй юу. Тэгэхлээр нь хүлээд хаячихсан юм гэв. Эзэн:

	— Эр хүнийг юу гэж чи ингэж дорд үзэж байгаа юм. Эм хүний шинжгүй золиг шүү гэж эхнэрээ зэмлээд, Нацагийн хүлгийг тайлсан гэдэг. 

	 

	* * *

	 

	Нацаг говь мэргэн вангийн хошууны нутагт явж байгаад нэгэн худаг дээр очжээ. Том биетэй, бадируун чийрэг, нүдэнд дулаахан эмэгтэй томоо гэгчийн ховоогоор мал усалж байна гэнэ. Бүсгүй Нацагт шууд таалагдаж "элэг баримаар" санагджээ. Эхлээд яриа өдөж айл асуув. Гэтэл бүсгүй өрөөсөн гараараа ишнээс нь барьсан ховоотой усаараа ажиг ч үгүй тээр тэнд гэж зангажээ. Нацаг алив би тусалъя гэж хэлээд ус татангаа тэр айл чухам хаана гэнэ ээ гэж дахин лавлаж, өрөөсөн гартаа барьсан ховоотой усаараа тэр зүг зангахад гар нь салганаж байжээ. Үүнийг харсан эмэгтэй доогтойхон жуумалзаж байв гэнэ. Үүнд ичсэн Нацаг гуай шууд мордон, зорьсон айл руугаа явсан гэдэг. Хожим Нацаг гуай дээрх хоёр учралын тухайгаа хуучлахдаа энгүй их хүчтэн ийм л эхчүүдээс төрдөг байх гэж бахдан ярьж байжээ. 

	 

	16. Үгүй, би барилдахаар ирсэн

	50 эргэм настай Нацагийг Дайчин вангийн хошуу наадамд ирэхэд хөлийн цэцээр урьжээ. Тэгтэл: "Үгүй, би барилдахаар ирсэн" гэв. Наадам зохион байгуулж байсан түшмэд "Нацагийн насны нар хэвийжээ. Барилдаж яах нь вэ дээ. Одоогийн гарч ирж байгаа залуу бөхчүүд ширүүн. Тэдэнд хэмхлүүлэх нь үү дээ" хэмээн бодож байв. Гэтэл арслан төдийлөн түүртсэн шинжгүй дөрөв давав. Улмаар тавын даваанд ам авах болоход цэцийнхэн: "Нацаг гуай ч хошууныхаа нэг гайгүй залууг авч бууж өгөх биз дээ" гэж өөр хоорондоо ярилцаж байв. Тэгтэл:

	— Ойрын жилүүдэд наадамд ховор үзэгдсэн болохоор шинэ залуу бөхчүүдийг гадарлахгүй л байна шүү. Манай хошууныханд халтай гаднын ямар сайн бөх байна, түүнийг тавьчих гэж хэлээд явчихлаа. Цэцийнхэн баахан гайхаж, эргэлзэж байгаад олны дотор "Хэрэг тарьж магадгүй" гэж яригдаж байсан холын хошууны нэгэн залуу начныг арслангийн аманд өглөө. Нацаг нөгөө залуу начинтай удаан ноцолдож хэн хэн нь нэлээд ядарч байгаа бололтой. Хав золгож удсаны эцэст нөгөө залууг "унтуулж" байгаад хий мурих маяг үзүүлсэнд нөгөө залуу амархан сөхөрч орхив. ёстой л олон жилийн хашир туршлага, сурцаараа л хаяжээ. Нацаг зургаагийн даваанд ам авахаар ирээд:

	— Одоо манай хошууны хэд торохгүй, муу хөгшний даваа ч ханалаа. Энэ наадамд мундаг Лувсандаш түрүүлнэ биз түүнийг тавьчих гэв. Чингээд Лувсандаш арсланд бууж өгөөд тэр нь ч цааш барилдсаар уг наадамд түрүүлж байсан гэдэг. 

	 

	* * *

	 

	Хулгар Нацаг буюу Баянмөнх арслан үйл ажлаараа зөрчилтэй ч эрийн сайн эр явсныг уншигч та дээр цухас төдий дурдсан баримтаас багцаалаа биз ээ. Даншгийн начин Очир гуай: "Намхай аварга хулгар Нацагийг өөрөөсөө илүү хүчтэй, ганцхан олз хөөж байж бөхийн аз нь харьчихсан юм даа" гэж ярьдаг байсан тухай дурсан өгүүлсэн байдаг. Мөн ардын хувьсгалын партизан Ж. Дамдин агсан Нацаг гуай тавь хол хэвийсэн насандаа 400-500 кг орчим жинтэй, голч нь бүтэн хагас метр буюу богинохон алдын хэмжээтэй, зузаанаараа бол 40 см-ын ойр дугариг хавтгай чулууг метр орчим өндөр тээрмийн суурин дээр төвөггүй өргөн тавьж байсныг өөрийн нүдээр харсан тухайгаа "Монгол бөх" номдоо бичжээ. Жинхэнэ монгол бөхийн яс чанар гэдэг энэ буй заа. 

	Нацаг одоогийн Сэлэнгэ аймгийн нутаг Ивэн Бургалтайн гол хэмээх газраас Батаа хэмээх бүсгүйг гэргий болгон авч, өрх босгон бүл нэмэн амьдарч нэг охин, дөрвөн хүүтэй болжээ. Ганц охиноо Дэндэв гэдэг айлд өргүүлжээ. Энэ тухай Нацагийн төрсөн, Дэндэвийн өргөмөл охин Лхамсүрэн 1982 онд 67 настайдаа хэрхэн хуучилсныг Булган нутгийн түүх сонирхогч, өндөр настан Г. Магваны тэмдэглэснээр уншигч Танаа толилуулъя. 

	Өгүүлэх ину: "1905 оны үед Сан бэйсийн хошууны залуу эр Дугийн Дэндэв нутгийнхаа үзэсгэлэнт бүсгүй Дашхандад хайр сэтгэлтэй болж улмаар ханилан суужээ. Гэтэл хошуу засаг ноён Лхамсүрэн Дашханд бүсгүйг үзмэгц сэтгэл алдаж, эрх тушаал, хэргэм зэрэгтээ эрэмшин шууд булааж авахаар заналхийлсэн учир залуу хос орон нутгаасаа оргон босжээ. 

	Тэд Орхон, Туулын бэлчирт ирж нутаглан суурьшиж, гэр орон, мал хөрөнгөтэй болж, тохь тухтай амьдран аж төрж байжээ. Гэвч Дэндэв Дашханд нарын нас дөч шахаж, өр зүрхэндээ энхрийлэх өөрийн гэх үр хүүхэдгүйдээ сэтгэл гундуухан явдаг байлаа. 1915 оны зун Дэндэвийг эрвэгэр сэрвэгэр модтой уулын хяр дагаж, хонио хариулан явтал сэвэлзэх салхитай сэрвэн дээр сагсгар модны сүүдэрт эмээлтэй, эмээлгүй хоёр сайхан хээр морь толгой хаялан дүүхэлзэж байжээ. үүнийг хармагц, энэ лав сайн эрийн унаа биз эзэнтэй нь уулзъя гэсэн бодол төрөөд шуудхан явж очжээ. 

	Дэндэвийг ойртож очиход ханхар том хар хүн дээлээ тайлж дэвсээд булигаар богцоо дэрлэн хурхирч байв. Хажууд нь цагаан бөгст лонхтой архи, мөнгөн аяга харагдана. Дэндэв дэргэд нь зогсож жаахан хүлээзнэснээ тэссэнгүй балгах дуртай учир архинаас нэг аяга хийгээд уугаад сууж байтал унтаж байсан хүн сэрж мэндлэв. богцноосоо хонины чанасан тарган мах гаргаж дайлаад, энэ тэрийг ярих зуур Дэндэвийн нэрийг мэдэж өөрийгөө Нацаг гэж танилцуулав. Дэндэв энэ хүн чинь Дайчин вангийн хулгар Нацаг байх нь гэж дотроо бодтол: — За хө, гэр чинь хол уу, амны цангаа гарахгүй байна. Танайд очвол чи аяга цайны мэдэлтэй эр үү үгүй юу гэж асуув. Дэндэв:

	— Таныг манайхаар ороод гарвал баярлах л байна. Одоо мордох уу гэв. Ингээд тэр хоёр мордож, Дэндэвийнд очиж аагтай шаргал цай чануулж уух зуураа ийнхүү ярилцав. Нацаг:

	— Танайх олон хүүхэдтэй юу гэж асуусанд Дэндэв, Дашханд нар үр хүүхэдгүй, хувь заяандаа гомдож явдгаа ний нуугүй ярьжээ. Тэгтэл Нацаг:

	— Ээ зайлуул, саяхан манай эхнэрээс нэг охин төрсөн. Охин гэхгүй бол түүнийг авахгүй юу. Эхнэр маань залуу хүн дахиад төрнө биз. Хангалын ноён хутагт лам өргөж авъя гэхээр нь би өгөөгүй юм гэж хэллээ. Дэндэв, Дашханд хоёр ихэд баярлаж, тэр намраа сар, өдрийн сайныг сонгон очиж, Нацагийн охин Лхамсүрэнг ёс төртэй үрчлэн авсан ажээ". Ийнхүү шилийн сайн эр Нацаг ядарч зовж, гутарч гуньхарч яваа хүнд ямагт тусалж, урам хайрлахыг хичээдэг, өрөвч зөөлөн, энэрэн хайрлах сэтгэлтэй нэгэн байжээ. Харин Нацаг арслангийн үр хүүхдүүдээс гайхам чадалтай бөх хүн гараагүй билээ. 

	Хулгар Нацаг буюу Баянмөнх арслан жар гаруй насандаа хан хорвоогоос хальж, түүнийг Орхон-Туул нутгийн "Хонгорын овоо" хэмээх газар хөдөөлүүлсэн ажээ. 

	 

	7. Мундаг хэмээх Лувсандаш арслан

	Дайчин вангийн хошууны домогт хүчтэнүүдийн нэг нь мундаг хэмээх Лувсандаш арслан бөлгөө, билгийн тооллын 15 дугаар жарны улаан хулгана жил (1876) Түшээт хан аймгийн Дайчин вангийн хошууны нутаг-Хантайн тарвагатайн булан хэмээх газар төржээ. Лувсандаш бага залуугаасаа эцгийн хайр халамжийг үл мэдрэн, эхтэйгээ хамт баян Цэдэнгийнд (Ж. Дамдин "Монгол бөх" номдоо баян Чойжил хэмээн андуурчээ Ж. Б.) зарцлагдан амьдарч байв. Эр өсөж, эсгий сунадаг хорвоогийн жам ёсоор залуу хүүгийн бие өсөж, нуруу өндөр, цээж ханхар, гар хуруу хүдэр бадир болж, барагтай гутал хөлд нь багтахгүй, их төлөв хөл нүцгэн таваргах болжээ. Хар бол ажилд нухлагдан улам бялд сууж, хүч тэнхээ нь задарсаар байв. Барилдаж ноцолдохыг хүсэх боловч үе тэнгийн залуус Лувсандашийн хоёр гарын шуунаас хэтэрч үл чадан цацагдан унах тул түүнээс хулчийж цэрвэх болов. Залуу насны бяр чадал, ааг омогтоо шатсан залуу хөвгүүн ургаа мод булга дайрч үзжээ. Гэтэл уг мод унахдаа ёзоор нь түүний түнхийг хүчтэй ёврон цохижээ. Түүнээс хойш Лувсандашийн өрөөсөн хөл бага зэрэг татанхай суунгидуу болсон ажээ. 

	Нэгэн зун Лувсандаш одоогийн Тэшиг сумын нутагт байдаг "Буурал аав"-ыг тахиж, овооны наадам хийх гэж байгааг сонсоод, очиж барилдах юм сан гэж хорхойсов. жаахан зүрх алдсаар бодол хүслээ Цэдэн баянд хэлсэн чинь:

	— Чиний барилдах ч дээ. За яах вэ юу сайхан, дур сайхан. Явбал яв. Харин энэ эмнэг соёолон азаргыг унаад, замдаа сайн сургаад ирээрэй гээд явуулжээ. 

	Уг наадамд таарсан болгоныг бярдан гуядсаар түрүүлжээ. Наадамд барилдаж, анх удаа түрүүлсэн залуу хүү нутагтаа нүүр бардам буцаж очоод, байнд өгсөн хадгийг Цэдэн баянд, цайг ээждээ барьсан гэдэг. Цэдэн баян ч бас урамшиж дараа жилээс нь зарц хөвгүүнээ Дайчин вангийн бөхийн сорилгод явуулжээ. Лувсандаш тэнд хоёр сар гаруй ноцолдсон боловч мэх сурахгүй, барилдааны эвсэл муутай хэмээн даншигт очиж барилдах бөхчүүдийн тооноос хасагдав. Харин Цэдэн баян тэр жил Богдод мөргөх, бас ч даншиг наадам үзэхээр Хүрээ рүү зорихдоо зарц залуугаа дагуулан явав. Замдаа Лувсандаш:

	— Би Даншигт барилдах юм сан. Та намайг барилдуулж өгөөч гэж Цэдэн баянаас гуйхад:

	— Хээцэс. Сорилгоо давж чадахгүй хэвтэж төвөг байгаа даа. Халхын дэвжээ хатуу, хоолныхоо савтай явсан чинь дээр гээд халгаасангүй. 

	Гэтэл Лувсандаш Цэдэн баянаас нуугдаж очоод бөхийн хөлийн сайд хавиар эргэлдэж байтал нэгэн аманд гарах бөх олдохгүй байсан тул түүнийг оронд нь гаргав. хоёр давав. Гурвын даваанд нэртэй бөхөд амлуулж гарч ирж буй зарцаа хараад Цэдэн баян: "Энэ золиг одоо л хэмх шидүүлэх нь дээ" гэж бодож суутал Лувсандаш нөгөө бөхийг хялбархан орхив. Үүнд Цэдэн үнэн голоосоо баярлаж, ханзархай гуталтай хөөрхий зарцаа өрөвдөн, нэгэн оёдолчныг гуйж, шөнөжин гутал оёулан Лувсандашид өмсүүлжээ. Энэ наадамд тав давсан юм гэдэг. 

	Улаан бичин жилийн (1896) Дайчин вангийн бөхийн сорилгод амьдралын гачигдал дутагдлын улмаас Лувсандаш очиж чадсангүй. Харин даншиг ойртож байхад Цэдэн баяныг дагаж Вангийн хүрээнд очих завшаан тохиолдож, Ханд чин вангийн багш, зүс мэдэх төдий Данигай ламтантай тааралдав. Ламтан Лувсандашийн бие бялдрыг шохоорхонгуй харснаа:

	— За Цэдэн баян ая тавтай юу. Танай хамжааны энэ хүү чинь өнгөрсөн жилийнхээс илүү өнгөтэй харагдаж байх чинь гэж хэлээд баяны чихэнд хэдэн үг шивгэнэв. Маргааш нь Цэдэн баян:

	— Манай хошуунаас даншигт явах бөхчүүдийг хэдийнээ шалгаруулсан ч гэсэн ламхай ноёнтонд хүсэлт гаргаж, чамайг бөхчүүдийн морь маллагч, гал тогоо баригчаар явуулах болжээ. За хүү минь Ханд чин Вангийн итгэлийг дааж үзээрэй, тун хичээгээрэй гэж захижээ. 

	— даншигт явах замдаа Шар хөвийн дөрөлж орчмын зам дээрээс зодог шуудаг олж ихээхэн бэлгэшээжээ. Энэ наадамд Лувсандаш 20 настай барилдаж, 8 давж олны анхааралд өртжээ. Үүнээс хойш алдар нэрээ дурсгасаар "мундаг Лувсандаш арслан" хэмээн халх даяар алдаршсан юм. 

	Лувсандаш арслангийн барилдаж явсан онуудаас зарим нэг олдсоныг эш татвал:

	1896 оны даншигт 8 давсан

	1912 оны даншигт 10 давж үзүүрлэсэн

	1914 оны арван засагт 3 давсан

	1915 оны арван засагт 7 давж үзүүрлэсэн

	1916 оны арван засагт 6 давсан

	1918 оны арван засагт 5 давсан

	1919 оны арван засагт 4 давсан

	1920 оны арван засагт 7 давж үзүүрлэжээ. 

	Лувсандаш арслан 1896 оноос хойш ид насандаа 15 жилийн турш даншиг, арван засгийн наадамд барилдаагүй нь гайхал төрүүлж байгаа юм. Харин олноо өргөгдсөний 2 дугаар он (1912 он) хар хулгана жил долоо хошуу даншгийн наадамд 1064 бөх барилдахад Сэцэн ханы Мөррэнцэн аварга түрүүлж, мундаг Лувсандаш 10 давж үзүүрлэн 36 насандаа улсын арслан цол хүртжээ. 

	Тэгэхлээр бяр хүч уран мэх, ид жагссан 21-35 насандаа мундаг Лувсандаш улсын чанартай наадамд барилдсан сан бол түүнд аваргын бариа тун ойрхон байх байсан болов уу гэсэн бодол өөрийн эрхгүй төрдөг билээ.

	Лувсандаш арслангийн зөвхөн нэг хуруу нь жирийн бидний хоёр хурууг нийлүүлсэнтэй адил бүдүүн тул учраа бөхийнхөө зодог шуудагт хуруугаа оруулан барьж болдоггүй байжээ. Иймээс учраа бөхийнхөө бугуй тохой зэрэг аль тааралдсан газраас нь атган авч дугтрах, мушгих юм уу? Хүч жингээрээ дарж унагадаг, гэхдээ шалмаг хурдан барилддаг байсан ажээ. 

	Мундаг хэмээх Лувсандаш арслангийн бяр хүчийг шагшин магтсан домог яриа ард олны дунд түгэн дэлгэрч ам дамжин яригдсаар ирснээс олж сонссоноо уншигч түмэнтэйгээ хуваалцъя. 

	Та бүхэнд дараах зүйлийг толилуулахдаа Булган хотын өндөр настан, орон нутгийн түүх сонирхогч Г. Магван, ахмад багш Ш. Дашбалжир, партизан Ж. Дамдин агсны "Монгол бөх" номдоо оруулсан дуртгал яриа, эцгийнхээ амьд ахуйд хуучилж байсныг гол үндэс болгон тэрлэвэй. 

	 

	1. Хязаалан гуна үүрсэн нь

	Нэг орой үнээгээ сааж байсан ээж нь хүү Лувсандашийгаа дуудаж:

	— Энэ нэг хязаалан гуна үнээ саалгахгүй дайрчих гээд байна. Үүнийг хөөгөөд зайлуулаадах гэв. Гэтэл Лувсандаш тэр үхрийг нэг гараараа эврээс нь нөгөө гараараа гуяны тус газраас барьж үүрч ташуулдан зэлээ бүтэн тойроод ойролцоох жалга руу аваачаад орхичихжээ. Энэ үйл явдал түүний даншигт үзүүрлэн арслан цол хүртсэн жил болсон юм гэдэг. 

	 

	2. Дуган шатахад

	1914 оны Ноён номун хан ламтны гучин долооны сүүдэр давхарласны баяр наадмын үеэр нэгэн дуганд гал гарчээ. Дуганы доторх үнэтэй цайтай зүйлийг хурдан зөөн гаргахын тулд гадаах том дааман хаалгыг авч зай гаргах үүрэг Лувсандаш нарын хэсэг бөхчүүдэд оногджээ. Ингээд хаалганы нэг гуяыг Лувсандаш арслан нөгөө гуяыг бүрхэг Дэндэв зэрэг 2-3 бөх өргөх болов. Тэгтэл Лувсандаш өөрийн талыг гэнэт хүчлэн өргөхөд аргил бүдүүн дүнзэн яс мод чигжээс суулгаастайгаа газраас дэлэм хэртэй суга татагдан гарч ирж байжээ. Тэдгээр дөрөв, таван бөх уг хаалгыг дамжлан, 20-30 орчим алхмын цаана хэрэм түшүүлэн тавив. Хожим тэр хаалгыг 20-иод хүн дамжлан, ойр ойрхон амарч арайхийж хуучин байранд нь аваачиж байрлуулж байсныг партизан Ж. Дамдин өөрөө харж байжээ. 

	 

	3. Гунан бух мөргөлдөж чадсан уу

	Нутгийн хэсэг үе тэнгийн залуус хоёр гунан бух мөргөлдөж байгааг хараад:

	— Хөөе, Лууяа арслан энэ хоёр бухыг ухасхийж мөргөлдөх үед эврээс нь барин зогсоож чадах уу гэж асуужээ. Лувсандаш арслан:

	— Үзээд алдъя гэв. Хоёр бухын хоорондуур залуусын нэг нь малгайгаа шидэхэд, Лувсандаш хараахан мөргөлдөхөөс нь өмнө ухасхийн нэг нэг эврээс нь барьж автал, хоёр бух муухай орилон хүчиндээ савж ойчиж байжээ. 

	 

	4. Гүйгээд гэдрэг зүтгэтэл... 

	1915 оны зун арван засгийн наадмын долоогийн даваанд мундаг Лувсандаш арслан Гочоо зааныг амлан авчээ. Тэгэхэд Гочоо заан ухаа хамбан өнгөтэй, хамбан дотортой, хааш хаашаа дөрвөн хуруу өргөн, үдмэл товшоостой гурван давхар вандан хадаг сүлжиж хийсэн элэг бүстэй шинэ зодог өмсөж байсныг Ж. Дамдин гуай нүдээрээ үзсэн тухай бичсэн байдаг. 

	Гочоо зааныг яаж барилдахыг хэзээний мэдэх Лувсандаш арслан гүйхэд нь анаж байгаад элэг бүснээс нь лав атган авчээ. Гочоо уг барьцыг тавиулах гэж гэдрэгээ зүтгэсэнд далбааны нь оосор тас үсэрч, хүчиндээ ар тийшээ маш чанга унасан ажээ. Энэ нь хоёр бөхийн хэн хэн нь эгэлгүй хүчтэй байсныг гэрчилнэ. 

	 

	5. Хусан хөндөл нь хуга

	1923 онд Лувсандаш арслан 12 шар тэрэгтэй Ордог харуулаас Дайчин вангийн хүрээ орохоор явж байжээ. Гэтэл Бортын ташир гэдэг даваанд цувааны дунд хэрд явсан тэрэгний дугуй ургаа модны завсраар орж гацан урд нь явсан бүх шар тэрэгнүүд түүшээ сунган зүтгээд цөм зогсжээ. 

	Тэгтэл Лувсандаш модонд гацсан тэрэгний ар хөндлөөс хоёр гараараа бариад хүчлэн татсанд урагш уллан зогссон олон шарыг ачаатай тэрэгнүүдийн нь хамт гэдрэг ухруулан дугуйг модноос мулт татан гаргажээ. Харин тэр тэрэгний хойд талын шинэхэн хусан хөндөл нь хоёр талынхаа углуургаар хуга үсрэн арслангийн гарт нь ирж байсныг партизан Ёндонжамц агсан нүдээрээ харж байсан ажээ. 

	 

	6. Энэ муу шар надаас дор байхдаа яадаг юм

	Нэг удаа Лувсандаш их Ёндон гэдэг хүний хамт хэдэн үхэр тэрэг ачаатай Хантайн Замбын даваа өгсөн явж байв. Гэтэл нэг шар нь хүнд ачаатай тэргээ дийлж явж чадахгүй чангаагаад байж. Арслан "Энэ муу шар надаас дор байхдаа яадаг юм" гэж хэлээд үхрийг тэрэгнээс гаргаж нэг гартаа хөтлөн нөгөө гарын тохойд ачаатай тэрэгний буулгыг углаж, хэц бартаат замаар чирэн (км илүү газар) ер түүртсэн шинжгүй даваан дээр гарч байжээ. 

	 

	7. Тээрмийн чулуунд тэвддэггүй байж

	Хантай нутагт будаа тарианы ажил нэлээд хэмжээгээр эрхэлж байсан тул том бул чулууг мориор зүтгүүлэн будааг шинээр нь цайлгаж салгадаг бөгөөд уг чулуу 2 метр орчим урт, тэвэрч хүрэхгүй бүдүүн, барагцаалбал 200 кг-аас наашгүй жинтэй байдаг. Ийм чулууг Лувсандаш арслан жирийн нэг тайрдас (хэрчим) мод шиг огт анзаарахгүй өргөж, нааш цааш тавиад ажлаа хийдэг байсныг нутгийн хөгшчүүл ярьдаг юм. 

	 

	8. Чи жаахан согтож байна уу даа?

	Арслан нас ахисан хойноо Замбын Баяннарст Дүнжингарав овоог тахисан наадамд түрүүлжээ. Наадам тарсны дараа найр болж, арсланг хойморт урин дайлж хүндэтгэл үзүүлэв. 

	Наадамд арслангийн амлахад дээгүүр даваанд өвдөг шороодсон ойролцоо нутгийн мөрийн Дондов гэдэг бяртай шартай нэг залуу халамцахдаа "Энэ муу хөгшин төгцөг. Алийн болгон наадмын дэвжээнд дархалж байдаг юм. Чамайг найрын гадаалгаар нэг сайн шаагаад унагачихъя" гэж боджээ. Тэгээд оройхон арсланг гадаалаад хүнтэй ярьж суухад нь хулхи руу нэг сайн шаагаад орхисонд арслан жишим ч үгүй сууж байж. Дахин байдаг чадлаараа дэлсээд авсан чинь чулуу руу цохичихсон юм шиг гар нь янгинан өвджээ. Лувсандаш төдийлөн цочсон шинжгүй аажуухан эргэж хараад:

	— Дондоов! Чи жаахан согтож байна уу даа гэсэнд ичээд тэр дороо мордоод явчихсан гэж Дондов гуай өөрөө ярьдаг байжээ. 

	 

	9. Хазгар, харалган хоёроос өөр бөх байх биш

	1917 онд Ханд вангийн хүү Жамбалдорж хошуу засаг залгаж, Залуугийн голд "зэрэг шарах" наадам хийжээ. Энд тэндээс олон ч сайн бөхчүүд цугларч, тэдний дотор сайн ноёны Лүндээжанцан арслан ирсэн байв. Лүндээ арслан:

	“Намхай аваргаас хойш Дайчин вангийн хошуунд хазгар, харалган (Лувсандаш арслан бүрхэг Дэндэв) хоёроос өөр бөх байх биш. Энэ наадам минийх" гэж аархаж явжээ. Үүнийг сонссон Лувсандаш арслан гурвын даваанд түүнийг амлаж орхиод, улмаар энэ наадамд түрүүлж байжээ. 

	 

	10. Өрөөсөн булангаас нь чимхээд

	Хужирын голын пүүст жинчид ачаагаа буулгаж байв. Хунзтай цайг тэд хоёр хоёроороо дамжлан хураах ажээ. Тэгтэл нэг биерхүү суунги хөгшин хүрч ирээд:

	— Иш хүүхэд минь. Энэ их цайг ийм маягаар зөөгөөд яаж дуусна даа. Та нар залуу улс ядаж нэг нь нэг хунзыг өргөөд яваач гэж хэлэв. Тэдний нэг нь:

	— Бид яаж чадах вэ? Та харин хэдийг хураагаад өгчих юм биш биз дээ гэж тун тавлангуй хэлэхэд бусад нь дагаж хөхрөлдөв. 

	Нөгөө өвгөн юм ч хэлсэнгүй, хунзтай цайны өрөөсөн булангаас чимхэж аваад агуулахын вандан руу шидэж эхлэв. Жинчид эвэртэй туулай үзсэн мэт гайхан харж байлаа. Тэгтэл тэдэнд туслалцаж байсан нутгийн нэг залуу:

	— Лувсандаш гуай та одоо боль доо. Үлдсэнийг нь бид буулгая гэхэд жинчид өө нөгөө мундаг Лувсандаш арслан байх нь гэж таньсан гэдэг. 

	 

	11. Унаад явна даа

	Сүжийн адагт Гомбожав хэмээх айлд сүүлийн хэдэн жил эмээл тохуулаагүй, омголон догшин бор морь байдаг байлаа. Гэрийн эзэн орсон гарсан хүнд:

	— Омголон борлогоо манайх барьж эдэлж чадахгүй нь ээ. Үүнийг нэг номхон юмнаас солих юм сан хэмээн ярина. Тэгтэл нэг өдөр Лувсандаш арслан том хээр морь уначихсан тэднийхээр буужээ. Арслан:

	— Танд л над шиг зовлогыг даах морь байна гэнэ, номхон юмнаас солих юм гэж дуулаад ирлээ гэв. Гэрийн эзэн уриалгахнаар:

	— Тэг тэг, оронд нь нэг залуу номхон морь өгнө биз гэтэл арслан:

	— Би нэг залуухан хээр морь унаж явна. Гараад шүдийг нь үз дээ гэлээ. Тэд гарч морины шүд амыг үзээд, авч өгөлцөхөөр тохиролцов. Гомбожав:

	— За танд бор морийг тань яаж ийгээд бариад өгье. Та хөтөлж хариад энэ хээр морио хүнээр өгөөд явуулна биз. Би хүүхэд явуулаад авсан чиг яах вэ гэтэл арслан:

	— Үгүй, үгүй. Тэгж төвөг удаад яах вэ. Одоо шууд унаад явна гэхэд эзэн:

	— Ээ Лувсандаш гуай амжихгүй. Хэдэн жил хээрийн салхинаас өөр юм үзээгүй зэрлэгшсэн амьтан гэлээ. Лувсандаш юм ч хэлсэнгүй, тэнд байсан хэдэн залуус морь барихаар мордож, адуугаа дээвэртэй хашаанд шахаж орууллаа. Борлог морь үнэхээр бусдаас онцгойрон цоролзох ажээ. Арслан:

	— Хүүхээд. Наад морио миний гар хүрэх газраас шахаж хөөгөөдөх гэв. Залуус хэлсэн ёсоор арслан руу адуугаа шахлаа. Тэгтэл борлог морь Лувсандашийн хажуугаар шурхийхэд, өрөөсөн гараараа морины дэлээс шүүрч яваад нөгөө гараараа далны нь хөх махнаас хүчтэй базтал нэг янцаглаад шээс алдан зогсов. Арслан:

	— За хүүхэд минь. Түргэхэн шиг эмээллэж хазаарлаад орхиорой гэв. Залуус ч ёсоор болгоод:

	— Та хашаанаас гаргаж байгаад мордох юм байгаа биз дээ гэхэд:

	— Яамай, яамай. Та хэд сайн чихдэж дараад бай. Би нэг мордоод орхиё гээд сэв хийтэл мордов. Арслан:

	— За тавь гэлээ. Морь булгихаас өмнө арслан мундаан дээр нь өрөөсөн гараараа хүчтэй дарлаа, морь хэд тонгочих аядсанаа чадсангүй. Тэгээд Лувсандаш морио хэд ташуурдан шогшуулсаар яваад өгсөн гэдэг. 

	Лувсандаш арслан нас өтөлсөн хойноо ч хурдан шалмаг сайхан барилдаж наадамчин олноо баярлуулсаар байсан аж:. Ж. Дамдин агсан: "Олон оны наадамд онцгой сайн барилдаж, хүч тэнхээ их сүрээрээ алдаршсан энэ арсланг 1928 оны үеэр ардын засгийн баяр наадамд жаран настайдаа (52 настай байсан Ж. Б.) барилдаж байхыг нь би нүдээрээ харсан билээ. Тэгэхэд хэдийгээр өтөлж доройтсон боловч барагтай хүнийг хөлдөө хүргэхгүй, хоёр гарынхаа үзүүрээр л хийсгэж орхиод, давгүй барилдсаар зургаа давж байсан сан" гэж бичжээ. 

	Лувсандаш арслан төрсөн нутагтаа мал маллан амьдарч байгаад 1938 оны 11 сард 62 насандаа өөд болжээ. Түүний хавирганы яс нь үргэлж байсан ба цогцсыг нь тэмээтэй хоёр хүн ачаад баруун зүг явсан, мөр нь цасан дээр тод гарсан байсан гэж нутгийн хөгшид ярьдаг байжээ. 

	Лувсандаш арслан зодог шуудгаа баян Цэдэнгийн өргөмөл хүү бага Ёндонд дурсгал болгон өгсөн нь одоо Булган хотод сууж буй Ёндонгийн төрсөн охин Баасансүрэнд хадгалагдаж буй ажээ. Хантайн халиун Ёндон хэмээн алдаршсан энэ бөх 1930 хэдэн оны сүүлч 1940 хэдэн оны эхээр аймгийн заан цолтой барилдаж байжээ. 

	 

	8. Даншгийн заан "Бүрхэг" хэмээх Дэндэв

	Дайчин вангийн гурван Дэндэв зааны нэг нь "Бүрхэг" хэмээх хочтой нэгэн бөлгөө. "Бүрхэг" хэмээх Дэндэв бага залуу наснаасаа хүрээ хийдэд шавилан сууж бурхны ном үзжээ. үе тэнгийн банди нартай байтугай, ах зах залуу лам нартай ч ач тач үзэлцсэнээр бие задарч, бяр тэнхээ суужээ. Дэндэв Их Хүрээнд ирж, Гандантэгчэнлин хийдэд шавилан суусан үеэс долоон хошуу даншиг, арван засгийн наадамд барилдаж эхэлсэн байна. Бөх судлаач, партизан Ж. Дамдин агсны "Монгол бөх" номд түүний барилдаж явсан бүрэн биш мэдээг:

	— 1912 оны арван засагт 3 давсан, 

	— 1914 оны арван засагт 4 давсан, 

	— 1915 оны арван засагт 2 давсан, 

	— 1916 оны арван засагт 2 давсан гэж бичжээ. 

	Түүний чухамхүү хэдийд заан болсон оноо даваа хараахан олдоогүй байна. Гэсэн ч даншгийн заан цолыг бардаагаар авч чадах хүч бяр төгс, алдар цуутай бөх байсныг түүх олон талаар гэрчилнэ. 

	Дэндэв лагс том биетэй, нүд муутай, харалган хүн байв. Бөхчүүд Дэндэвийн нүд муутайг далимдуулан гүйж, хуурч хаяхыг оролддог, өрсөлдөгч нь түүнийг хэрэв огцом цочмог барьж авбал их бяр хүчээр хааш нь ч хамаагүй ширвэж гуяддаг бөх байжээ. Дэндэв мушгиж хавирах, хавсрах, тумбайдаж баглан дарах, хүчтэй халж дугтрах, өргөх зэрэг үндсэн мэх хийдэг байсан ажээ. 

	Ж. Дамдин агсан: "Энэ хүн тун бяртай, маш том биетэй, хоёр нүд нь хараа муутай (харалган) бөх тул ямар нэгэн наадамд дээхэн гараад ирэхлээр нь нөгөө ов мэхтэй бөхчүүд нь түүний нүдний хараа муугаар нь далимдуулан тун амархан унагааж харагддаг сан. Бас ч зарим нэг нь түүнд орох гэж мунгинаж ядаж яваад хоёр гарт нь баригдан аль муугаараа унаж байгаа ч хааяа үзэгддэг байсан билээ" хэмээн дурсан бичжээ. 

	Дэндэв заан чацаараа Монголд өндөр Гонгорын дараа орохуйцаар барагцаалбал 2 м 30 см-ээс 2 м 40 см орчим өндөр нүсэр том биетэй асар их хүчтэй хүн байжээ. Бүрхэг хэмээх Дэндэв зааны тухай домог хуучийг тэрлэхдээ Ж. Дамдин агсны "Монгол бөх" номд орсон зүйл, Булган аймгийн Сайхан сумын харьяат, аймгийн арслан П. Нямсүрэн, Л. Туваанжав зэрэг хүмүүсийн яриа дургалыг гол болгон ашиглалаа. 

	 

	1. Эмнэг азаргыг номхруулсан нь

	Арван зургаа, долоо орчим насны Дэндэв хүү Вангийн хүрээнээс хөдөөлж, төрөлх Сайхан-Хулжийн голдоо очжээ. Саахалтын айл эмнэг сургаж байгаа бололтой. Дэндэв түүнийг сонирхохоор мордон очжээ. Нэгэн эмнэг соёолон азаргыг хоёр ч залуу унасан боловч, эхний бухаанд тогтож чадсангүй. Гэрийн эзэн:

	— Хөөе, Дэндэв хүү чи нэг мордоодох гэлээ. соёолон азаргыг хоёр, гурван хүнээр чихдүүлж даруулж байгаад мордлоо. Дэндэв уг азаргыг хоёр хөлөөрөө өвчүүгээр нь зөрүүлэн хавчиж мундаан дээр нь гараараа хүчтэй дартал азарга хий дэмий л тангарах аядаж, цээжин биеэ дааж булгиж чадахгүй байсан ажээ. 

	 

	2. Шургааган хашааг ханаруулсан нь

	Дэндэв хурал номын ажилд чамгүй идэвхтэй, толгой сэргэлэн нэгэнд тооцогдож байсан учир эцэг эх нь төрөл садныхаа нэгэн номтой ламд шавь оруулан Их Хүрээ бараадуулжээ. Вангийн хүрээнээс Их Хүрээнд дөнгөж орж ирсэн Дэндэвийн юм бүхэн сонин содон байлаа. Түүнийг Гандангийн дэнж дээр энэ тэрийг харан алмайрч явтал, хаанаас ч юм олон банди нар гарч ирээд өдөн хоргоов. Нэг банди:

	— Үгүй, энэ мангар амьтныг хар аа. Харсаар байтал хөдөөгийн хөөсөн мантуу байна хэмээн эгдүүтэй аргагүй шоолон хөхөрлөө. Бусад нь түүнийг дагаж хэл амаа гарган дооглов. Тэгээд Дэндэвийг тойрон бүсэлж зодохоор дайрч эхлэв. Тэр эхлээд жаахан балмагдаж, зугтмаар санагдлаа. Тэгтэл эдэнд дээрэлхүүлж байхдаа яах вэ гэсэн бодол толгойд нь орж ирж овоо бие томтойгоос нь шилж байгаад хүчтэй алгадав. Гэтэл цаадах нь үнэхээр биерхүү, хэрхэндээ бядтай нэгэн байсан учир арагшаа унахдаа шургааган хашааг тэр чигээр нь ханаруулан ойчиж байсан гэдэг. 

	 

	3. Цахилдгийн гол орвонг эргэтэл... 

	Олноо өргөгдсөний арван оны эхээр (1910 оны эхээр) одоогийн Сэлэнгэ аймгийн нутаг дахь Нинжболдын ноён номон хан ламын гучин долооны сүүдэр ташаарахын их баяр наадмын 8-ын даваанд Дайчин вангийн "мундаг" хэмээх Лувсандаш арслан нэгэн хошууны бүрхэг Дэндэв зааныг амлан авчээ. Энэ хоёр хүчирхэг бөхийн барилдааныг үзэгч олон тэсэж ядан хүлээж байв. Хоёр их хүчтэний барилдааныг зүйрлэж хэлбэл, орсон хоёр буурын ноцолдлогоо ч юм шиг, өсөрхөн хоёр бухын мөргөлдөөн ч юм шиг чухамхүү үзүүштэй сонин зүйл байлаа. Лувсандаш арслангийн биеийн зузааныг одоо бол зүйрлэх хүнгүй чухамхүү хүн хирдхийн цочмоор лут том бөх байжээ. Гэтэл "Бүрхэг" хэмээх Дэндэвийн дэргэд бараг хүүхэд шиг харагдаж байсан гэдэг. 

	Лувсандаш арслан түүний нүдийг гялбуулахаар оройн нарны зүг зугтсанд Дэндэв заан хойноос элдэн хөөж яваа арсланг хавсарлаа гэсэн нь харин хөлдөө тохиолдсон цахилдгийн голч орвонг эргэтэл нь хавсарч, гутлын нь ул ханзран нөгөө талдаа гарсан байжээ. Үүнийг харсан үзэгч олон Дэндэв зааны хүч тэнхээг гайхан шагшиж байсан ажээ. 

	 

	4. Ийм сайхан "амьтнаа" яаж чиг... 

	Чин ван Ханддорж цагаан сарын бэлтгэл базаахаар нутгийн зарим бөхчүүдийг дуудуулжээ. Гэтэл нэг хоног хоцорч очжээ. Ноёнтон хилэгнэж:

	— Гайгүй чамайг ташуурдаж гэсгээнэ ээ. Юу ч болсон гадаа байшингаас айрагтай хөхүүрүүдийг бушуу оруул гэж тушаав. Ноёноосоо баахан эмээсэн Дэндэв хөхүүртэй айргийг хурдан оруулж, хоцорсноо цагаатгах санаатай байшингийн хоёр давхраас хоёр талдаа нэг нэг том хөхүүртэй айраг сугавчлан модон шатыг яйжгануулан чахруулж бууж ирэхэд, шат эвдрэхээс болгоомжилсон бусад бөхчүүд түүнийг "мангар”-аар нь дуудан зэмлэжээ. Гэтэл Ханддорж чин ван түүнийг харж, толгой сэгсрэн:

	— Ийм сайхан амьтнаа яаж ч ташуурдах вэ дээ хэмээн бахдалтай нь аргагүй инээж байдаг гэдэг. 

	 

	5. Хамраас цус годгодтол... 

	Ардын хувьсгалын дараа ч Дэндэв заан барилдсаар байжээ. гандангийн хэмээн алдаршсан Дорноговийн Намжилваанчиг зааныг ид барилдаж эхэлж байх үед нь улсын наадамд (1928 онд ардын хувьсгалын 7 жилийн ойгоор бололтой) зургаагийн даваанд амлаж авчээ. Тэр хоёр эхлээд тогтуухан хүч тэнцэн барилдаж байв. Тэгтэл Дэндэв заан барилдаанаа түргэлэхээр шийдсэн бололтой, хэд хэд угсран хүчтэй халахад Намжилваанчингийн хамрын хоёр нүхнээс цус годхийн асгараад унаж байжээ. 

	 

	6. Хэлмэгдүүлэлтийн хар сүүдэрт өртсөн нь

	1930 хэдэн оноос "бүрхэг" Дэндэв Их хүрээнээс хөдөөлжээ. Барилдах нас ч хэвийв. Гэтэл улс төрийн хэлмэгдүүлэлтийн хар сүүдэр Дэндэв гэлэнг тойрч өнгөрсөнгүй. арай л цааз сонссонгүй, олон жилийн ял заагдаж, одоогийн Зүүнхараагийн хорих ангид ял эдэлжээ. 

	1940 хэдэн оны дундуур Түвдэндорж аварга ял эдэлж буй лам нар Жаргалантын САА-д тариан дээр ажиллаж байгааг сонсоод, нэг нутгийн "бүрхэг" Дэндэв гуайг эргэхээр очжээ. Тэгтэл том тааран шуудайтай будааг (хулхи улаан гэж ярьдаг Ж. Б.) "Зис-5" машины тэвш дээр суугаагаар шидэж өгч байна гэнэ. Аварга Дэндэв гуайтай золгоод, авчирсан мах боорцгоо, солих дотуур хувцастай өгч, энэ тэрийг хуучлаад босохдоо нэг шуудай будааг шигшин хөдөлгөвөл:

	— Хэрэггүй дээ хүү минь. Их наадам дөхсөн үед бөх хүн хүнд хүчир юмаар оролдох тусгүй байдаг юм. Гэхдээ аварга та над шиг харьсан хөгшин биш, хад чулуу хага атгах насандаа яваа залуу хүн дээ. Тэглээ ч гэсэн эгзэгтэй мөчид бөх хүн эмзэгхэн байдаг юм шүү гэжээ. Түвдэндорж аварга хожим энэ тухай хуучлаад, тэр том шуудайтай будааг би лав суугаагаараа чулуудаж амжихгүй, харин өргөөд тавьж барвал л дээд нь тэр хэмээн ярьж байжээ. 

	 

	7. Суугаагаараа машин өргөсөн нь

	Хоригдол Дэндэв Хараагийн голд шаварт суусан "М-пикав" машинтай хүмүүстэй тааралджээ. Даншгийн заан сөхөрч суугаад: (өндөр хүн байсан учраас бөхийх хэцүү байсан биз Ж. Б.) Та нар чулуу хормойлоод ир гэжээ. Тэгээд суугаа чигээрээ машины урд талыг өргөж чулуу хийлгээд, дараа нь хойд талыг нь өргөж бас чулуу хийлгээд уг тэргийг шавраас гаргажээ. Тэр тэрэг нь Улсын Бага Хурлын Тэргүүлэгчдийн дарга Г. Бумцэнд гуайнх байсан юм санж. 

	Бумцэнд гуай: — За, та ямар учраас шоронд орсон юм бэ? гэж асуув. 

	Дэндэв: — Би лам гэлэн хүн учраас шоронд суусан юм гэж хариулав. 

	Бумцэнд: — Дэндэв та арав хоногийн дотор чих тавьж байгаарай. Таныг шоронгоос суллахыг бодно оо гээд явжээ. Ингээд Дэндэвт тав хоногийн дотор сураг сонсогдож, ял хэлтрүүлснийг мэдэгджээ. 

	 

	8. Том хүний тухай яриа

	Улсын заан Л. Нямжав: "Би улсын 25 жилийн ойн жил Булган аймгийн наадамд барилдаж байлаа. Гэтэл хөлийн сайдын асарт нэг том хүн ямагт босоо зогсоод л байв. Би хажуу дахь хүнээсээ:

	— Хөлийн засуулын асарт байгаа тэр зогсож байгаа лагс хүнийг хэн гэдэг юм бэ? гэж асуув. 

	— Энэ хүнийг даншгийн заан "бүрхэг" Дэндэв гэдэг юм. Зогсож байгаа биш, сууж байгаа нь тэр. Саяхан шоронгоос суллагдаж гараад байгаа юм гэв. Намайг асар луу дөхөж очтол Дэндэв гуай урдаас ирэв. Дэргэд нь очоод харахад би л лав сарвайхад малгайд нь хүрэхээргүй санагдсан. Хүзүү толгой, бие нь хүн сүрдмээр. Шүд нь уначихсан, энд тэнд байгаа ганц хоёр соёо шүд нь долоовор хуруун чинээ харагдаж байж билээ. Хөөрхий шоронд суусны уршиг байсан биз" хэмээн ярьсан билээ. 

	Хувьсгалт тэмцлийн ахмад зүтгэлтэн, улсын ахмад заан До. Содном: "Бүрхэг Дэндэвийн өндөр нь гурван метр илүүтэй гэмээр. Түүний хүмүүсийн дунд босоо байгаа нь тэмээ унасан хүн шиг, хөлөө нугалаад сууж байгаа нь босоо хүнтэй ойр хэмжээтэй харагддаг байв. Нүд нь гялбаа учраас барилдах бөхөө нэг гараараа саравчлан харж байж барьж авдаг байснаас "бүрхэг" гэж нэршсэн юм. Дэндэв нь арван засагт Ванданд л унаад байсан бөх. Нэг удаа босоо Шагдар, Лувсандаш арслан, Вандан нарын хамт дөрөвт үлдээд Дэндэв нь босоо Шагдарыг хаясанд үүнийг харж байсан Хүрээний лам нар босоо Шагдар хэвтээ Шагдар боллоо гэж хашхиралдаж байхыг нь би биеэр үзэж сонсож явлаа" гэж ярьж байжээ. 

	Дэндэв заан 1950 хэдэн оны эх хүртэл Булган аймгийн Сайхан суманд энх тунх амьдарч байжээ. Ламчингийн Туваанжав: Дэндэв хэмээх бөх нь "Морьтой хүнтэй зэрэгцээд зогсоход морьтноосоо өндөр харагддаг, айлд ороход хондлой нь хаалганы тотго шүргэдэг байснаас дээлийн хойд хормой нь элэгдэн сиймийж үргэлж нөхөөстэй явдаг, жижгэвтэр биетэй хүн зэрэгцээд суухад өвдөгтэй нь чацуу байдаг" байсан тухай "Бөх" сонинд бичжээ. цааш нь бичихдээ: "Том биетэй морь шилж унадаг боловч, дөрөө нь гөлмөөсөө илүү гарч унжсан үед ч Дэндэв гуайн өвдөг морины далнаас урагш гаран шонтойж, хөх махны нь хоёр талаас хавчиж явдаг байсан учир морь нь их амархан ядардаг" байсан гэжээ. 

	Миний авга эгч Цэдэнгийн Надмид: "Өвгөн (Миний хүргэн ах Дашдорж, Ж. Б.) бид хоёр Өрмийн голд явж байлаа. Энд хадланчид бууж дээ. Нэг майхан байна гэтэл: Юун майхан, Дэндэв гуай л бие засаад сууж байна шүү дээ. Нээрээ л Дэндэв гуай босож ирээд хүнгэнэсэн сайхан дуугаар, "За, хүүхдүүд минь сайн явж байна уу? гэж билээ" хэмээн хуучилсан юм. 

	Булган аймгийн арслан Пүрэвийн Нямсүрэн: "Дэндэв гуай Оргилболдоос (залуу бөх) хаа хаагуураа том хүн байсан. Таван ханатын хойморт суухад малгайн орой нь унинд шүргэж байдаг сан. Манай нутгийн хөгшчүүл Дэндэв гуайд дээл хийхэд 12-14 м даалимба ордог гэлцдэг байсан" гэж ярьсан билээ. 

	Дэндэв гуай айрагт дуртай, хүнтэй ижилгүй их уудаг хүн байжээ. Түүнийг том гарын хултай айраг бариад ууж байхад гарынх нь 4 өндөр хурууны дээд үенүүд хулны нөгөө ирмэг дээгүүр давж харагддаг байсан хэмээн нутгийн хууччуул дурсан ярьдаг. Их Найрын үеэр Булган, Өвөрхангай, Дундговь зэрэг айрагтай нутгуудад голлон хэрэглэдэг 5-10 литр орчим багтаамжтай "тулгат" гэдэг том хултай айргийг жирийн хүмүүс завилж суугаад өвөр дээрээ тэврэн чадан ядан дундалдаг байхад Дэндэв заан зөвхөн баруун гар дээрээ тосож аваад удаж түдэлгүй тогтоочихдог байсан ажээ. Дэндэв заан сахил санваар хүртсэний улмаас эхнэр аваагүй. Түүний ах Дашням гавж бүр хожим эхнэр авсан ажээ. Гэвч түүний насанд өөрийн гэсэн үр хүүхэд заяасангүй. Иймээс тэдний удам тасарсан бололтой. 

	“Бүрхэг" хэмээх Дэндэв зааныг өөд болсны дараа түүний толгойн хохимой ясыг Сайхан сумын дунд сургууль авч хадгалсан гэдэг. Тус сумыг шашин шүтлэг ихтэй гэж дээд газраас гэнэтийн шалгалт ирэхээр нь айж тэвдсэн сургуулийн захирал уг хохимойг юманд боогоод ямар нэг нүхэнд хаяж булсан гэсэн яриа байдаг. Мөн түүний ясыг шинжилгээний оросууд аваад явсан юм гэнэ лээ хэмээн ярьсан хүн ч бас байгааг дурдсуу. 

	 

	9. Аваргуудын хүргэн ах Пүрэв начин

	XIX зууны 1970-1980 хэдэн онд Түшээт хан аймгийн Дайчин вангийн хошуунд аваргуудтай ач тач үзэлцэж, заримдаа бяр чадлаар давамгайлж байсан нэгэн бөх байжээ. 

	Түүнийг Пүрэв гэнэ. Жаран Цөнгөргөөр нутаглана. Хөгшчүүлийн ярих нь долоон хөвгүүнтэй нэгэн эмгэн манай энд нутаглаж байсан хэмээнэ. Тэдний нэг нь Пүрэв бөгөөд долоон хошуу даншиг, арван засгийн наадамд ганц хоёр удаа очихдоо начин цол хүртжээ. 

	Пүрэв хоёр аваргын эцэг Шагдарын төрсөн дүү Насттай гэр бүл болж, эмэгтэй голдуу зургаан хүүхэд төрүүлснийг өмнө өгүүлсэн билээ. Пүрэв чухам хэдэн онд улсын чанартай наадамд барилдаж начин болсон тухай мэдээг олж тогтоож чадсангүй. Харин үнэхээр хүчтэй нэгэн байсныг ам дамжин яригдаж, бидэнд хүрч ирсэн дараах домог яриа гэрчилнэ. Эдгээр домог яриаг надад Сайхан сумын харьяат, бага хэмээх Б. Санжаа, П. Балжинням, Могод сумын харьяат өндөр настан Б. Гончиг нарын зэрэг хүмүүс ярьсан билээ. Уншигч Танаа өгүүлэх ину:

	 

	1. Би түрүүлнэ

	Пүрэв начин Ховдын манж амбаны зэрэг залгах наадамд очжээ. Хөлийн цэц дээр цугларсан баяд, ноёд Энэ наадамд хэн түрүүлдэг бол хэмээн ярилцаж байтал Пүрэв начин:

	— Жа энэ наадамд боол би түрүүлнэ гэж хэлчхээд яваад өгөв. Хүмүүс "Уг нь сайхан эр байна, гэхдээ яасан сагсуу амьтан бэ, хаанаас ирсэн хэн гэгч вэ" хэмээн ам амандаа шуугилдав. Тэнд байж байсан Улиастайн хуувийн сайд, Дайчин вангийн хошууны засаг ноён, чин ван Цэрэндорж: "Манай хошууны юм. Пүрэв начин гэгч" гэлээ. Вантан "Хамаг сайчуул цуглачхаад байхад сагсуурч байдаг, муу золигт нэг сайн сануулга өгье" гэж дотроо бодлоо. Орой нь Вантан гэртээ хариад Пүрэвийг дуудаж, зэмлэхэд:

	— Жа, боол би хэлэх гэж хэлсэн юм аа. Түрүүлэх түрүүлэхдээ би ганцхан гар дунгуй хийж түрүүлнэ шүү. Хэрэв түрүүлэхгүй бол та миний толгойг аваарай гээд жишим ч үгүй сууж байв. Ноёнтон:

	— За тийм байдаг байж. Өөр чамд хэлэх юу байна гэхэд Пүрэв:

	— Харин намайг түрүүлэхээр Та надад ямар хишиг хайрлах юм дээ гэж хэллээ. Цэрэндорж ван шууд л:

	— Эмээл хазаартай морь, 50 лангийн мөнгөн ембүү өгнө гэлээ. Тэгээд Пүрэв начин хэлсэн амандаа хүрч тэрхүү шан харамжийг хүртсэн гэдэг. 

	 

	2. Мориныхоо эгмийг хуга

	Пүрэв начин Ховдын амбаны зэрэг залгах наадмаас буцаж яваад хөтөлгөө морио алджээ. Унасан ганц морь нь эцээд бүр явахаа байж. Далай Чойнхор вангийн нутаг "Зуу модны өртөөнд орж ирээд тайны гэр хүрэхээр арай чамай сажилж байтал хэдэн залуу бүсгүй тааралдаж, түүнийг харан шоололдон инээлдэж байв. Залуу начин баахан ичиж бантсандаа хүчтэй давираадахсан чинь мориныхоо эгмийг нь хуга давирчхаж байсан гэдэг. 

	 

	3. Хэлсэн ч, хэлээгүй ч дунгуйлдана

	Пүрэв начин ид үедээ Засагт хан аймагт нэгэн наадамд очжээ. сээрэн дунгуй хийж, эхний гурван давааг давав. Тэгтэл нутгийнхан дөрвийн даваанд харь нутгийн залуу начныг амлан авсан даншгийн заан цолтой бөхөд:

	— За цаадах чинь дунгуйлдана шүү. Мэдээтэй барилдаарай гэж захихыг сонсоод Пүрэв наадамчдад дуулдахаар:

	— Хэлсэн ч дунгуйлдана, хэлээгүй ч дунгуйлдана гэж аархжээ. Үнэхээр Пүрэв дунгуйлдсаар түрүүлжээ. Тэр нутгийнхан манай арслан даан ч байсангүй гэж ярилцаж байхыг сонсоод, Пүрэв "За яах вэ дараагийн жил ирж хэн бэ, гэдгээ тэр арсланд нь үзүүлнэ дээ" гэж бодоод нутаг буцсан гэдэг. 

	 

	4. Суганаас нь гараа авч чадсангүй

	Дараагийн жил нь Пүрэв бас иржээ. Тэр нутгийн арслан нь харьж яваа боловч үнэхээр бие томтой, бяр ихтэй хүн ажээ. Пүрэв ч дунгуйлдсаар дөрөв давав. Тавын даваанд түүнийг нөгөө арслан амлав. Пүрэв одоо л хэн гэдгээ үзүүлнэ дээ гэж бодоод гарав. Өрсөн чинь үнэхээр сүрдмээр том бөх байв. Пүрэв өрөөсөн гараараа сэнжигдээд сээрэн дунгуй хийх гэсэн чинь нөгөө бөх огт хөдөлсөнгүй. Нэг талаас нь хоёр гараараа сэнжигдээд бас хөдөлгөж чадсангүй. Тэгэхлээр нь хав золгох гээд ухасхийтэл хоёр гарыг нь сугандаа хавччихав. Гараа авах гээд чадсангүй. Ядаад чадсангүй. Харьсан арслан түүнийг ганцхан хумиад тавьчихлаа. Түүнээс хойш Пүрэв гутаж, даншиг, арван засгийн наадамд дахин очиж барилдахаа больсон юм гэдэг. 

	 

	5. Аваргыг түлхсэн нь

	Пүрэв начин нэгэн найран дээр агсам тавьж, хадам ах Шагдартаа гар хүрчээ. Лувсанжамба аварга эцгийгээ өмөөрөн хүргэн ахыгаа өдөж хүчтэй түлхэн налж суужээ. Тэгтэл Пүрэв:

	 

	Халхын дөрвөн аймгаас магнаг

	Налуургатай болж чадаагүй байж

	Хариугүй намайг махан

	Налуурга болгох санаатай юу 

	 

	гэж хэлээд аваргыг түлхчихсэн чинь гэрийн баруун хаяанд байсан хөхүүрийг ханатай нь яйруулан харуулдаж унасан гэдэг. 

	 

	6. Гэдрэг нь харуулах гээд дийлсэнгүй

	Пүрэв начин хоёр аваргын эцэг Шагдар гуайд агсагнан, алгадчихжээ. Хоёр аварга түүнд юм бодоод явж. Нэг найран дээр Лувсанжамбаа:

	— Манай хүргэн ах ч сайхан амьтан даа. Бяртай байхаас яах вэ гэж хэлээд шилэн хүзүүг нь базах зэргээр өдөөд байжээ. Пүрэв эд ер нь надад агсан тавих нь гэж бодоод мордоод явчихжээ. Араас нь аваргууд хөөгөөд ирж гэнэ. Тэр үед Пүрэв буугаад морио чөдөрлөв. Лувсанжамбаа:

	— Хараач цаадах чинь ноцолдох нь гэж Лувсанжамба хэлэхэд дүү нь:

	— Арай ч үгүй байлгүй гэлээ. Тэгтэл Пүрэв нударгаараа нүүрээ дараад:

	— За, хоёр хүүхэд минь нүүр лүү л битгий өшиглөөрэй гээд түнтийгээд хэвтээд өгчээ. Тэгээд тэр хоёр Пүрэв начныг гэдрэг нь харуулах гээд дийлээгүй гэдэг. 

	 

	7. Хөрзөн ховхолсон нь

	Ах руу хоёр аваргынх Шар Асганд өвөлжиж байв. Тэр хоёрын хөрзөнгөө ховхлоход Найдан, Дорлиг нарын залуус тусалж байлаа. Тэгтэл хоёр аваргын хүргэн ах Пүрэв начин ирж:

	— Аваргуудын ховхолдог хөрзөн чиг мөн дөө. Харин чулуу нь арай жижигдэж байна даа гэхэд Намхай аварга:

	— Энэнээс том чулуу хаанаас олох гэсэн юм гэв. Пүрэв юм ч хэлсэнгүй чулуу олж ирэхээр яваад өгөв. Лувсанжамбаа аварга:

	— Цаадах чинь яах ч аргагүй нэг новш олж ирэх нь дээ гэхэд дүү:

	— Новш олж ирээд юу базаагаа аж гээд тоосонгүй. Удсан ч үгүй хүргэн ах нь том чулуу өнхрүүлсээр ирэв. Түүнийг харсан ах аварга нь:

	— За тэр хэлээгүй юү гэлээ. 

	Пүрэв өвөлжөөний өтгийг гутлаараа малтаж зайлуулаад:

	— За хүүхээд наадхыгаа сайн хөдөлгөөд өгөөрэй. Нэг, хоёр гурав аа гээд нөгөө том чулуугаа дээр гэгч нь өргөв. Түүнийг харж байсан Намхай аварга: "Пүрэв ахын хөл нь даахгүй сөхөрч, чулуундаа дарагдчих вий" гэж нүд халтирч байлаа. өргөсөн чулуугаа шидэхэд, хөрзөн бут үсрэв. 

	Пүрэв начин:

	— За, миний хоёр дүү чулуугаа гаргаж хаяна биз. Ах нь адуу эрж, яарч явна гээд мордоод явчхав. Хоёр аварга тэр чулууг өргөж гаргах гэж жаахан оролдоод барсангүй. Уг чулуу одоо хүртэл тэдний өвөлжөөнд байдаг ажээ. 

	 

	8. Арай гайгүй болов уу гэж бодсон чинь

	Пүрэв начин авчхаад Сэцэн хан аймгийн наадамд очихоор явжээ. Тэр үед тус аймагт Жуваа заан дархалж байв. Хамт явсан бөхчүүд нь Жуваа хэцүү хэмээн ярьж байлаа. Тэгэхэд Пүрэв:

	— Жувааг хүн юм бол хаяна, адгуус бол ч дийлэхгүй л байх гэж аархана. Ингээд тэр наадмын гурвын даваанд Пүрэв Жуваа заанд амлуулжээ. Пүрэв ухасхийж орж өргөөд барсангүй давхар хамаад барсангүй гүйж тал хамаад барсангүй. Тавьчхаад харсан чинь хаа хаагуураа өөрөөс нь илүү харагдаж байна гэнэ. Ийм маягаар хагас өдөр барилджээ. Бүр ядарч, махлагдаж байж арай хийж хаяжээ. 

	 

	9. Шавраас машин гаргасан нь

	Бадамсэрээжид арслан нарын алдартнуудыг давж, тэдэнд унаж өгөө аваатай явсан аваргын дайтай алдарт арслан маань өнөөдөр 80 гаруй насалж, 1921 оноос хойших аварга арслангаас хамгийн өндөр настай нь билээ. Хэдий нас өндөр ч эрүүл саруул, тэнхлүүнхэн, бөхөө алгасалгүй үзсээр яваа буянтай буурал юм аа. 

	Цоодол гуай баруун хязгаарт цэргийн даргын жолоочоор хэдэн жил болсон гэдэг. Тэнд байхад нь нэг зун суудлын машинаа шаварт суучихсаныг гаргах гэж 3-4 цэрэг татаад дийлэхгүй байж гэнэ. Нэг дарга нь Цоодолоо чи татаад үз гэж. Цоодол гуай багласан олсноос нь мөрлөн татаж гаргасан гэж хүмүүс олонтоо ярьж байхыг би сонссон юм. 

	Г. Цоодол гуай хурдан шалмаг барилддаг, угсраа мэхтэй хийморьлог сайхан бөх байсан гэдэг. 

	Улсын бага хурлын дарга асан Г. Бумцэндийн бие хамгаалагч (комиссар) байсан Д. Дармаа ярихдаа: "Би улсын наадамд хоёр удаа дөрөв давсан. Сүүлчийнх нь 1951 онд юм. Дөрөв давчхаад, тавын даваанд хэн амладаг бол хэмээн дотроо цол горилон сууж байтал, Цоодол арслан Дармааг амлалаа хэмээн зарлалаа. Үдээс хойш эхний 16 бөх гарлаа. Арслан маань баруун жигүүрт гарсан юм. Наран сөрөгт тэмээ шиг л том шар "амьтан" харагдаад сүрдчихсэн шүү. Очоод л дархан тонгороод нь заларчихсан шүү" хэмээн ярьдаг сан. 

	Ж. Болдбаатар. Дайчин вангийн домогт хүчитнүүд., 1995 номоос эдгээр домгийг авав. 

	 

	10. Бурман арслан

	(а. хувилбар)

	Засагт хан аймгийн Дайчин ван Жамсрангомбодоржийн хошуунд Бурман арслан хэмээх бөх байсан тухай сонирхолтой домог хууч яриа байдаг. 

	Бурман арслан нь хошууны ноёны зээ байсан ба ядуу зүдүү амьдралтай, зэрвэс харсан хүнд бол мангар ч юм уу гэмээр харагддаг хүүхэд байжээ. Тэрээр маш их тэнхээтэй байсан ба саяхан болтол түүний ус авахаар явдаг цайвар зам Цагаанхайрханы нутагт байдаг гэнэ. Тэр арав гаруй насандаа үхэр малдаа явж, орой үхрээ тууж ирэхдээ нэгээс хоёр шарыг усан хулгана болтол хөлөргөчихсөн байдгийн учрыг лавлавал өдөржин үхэртэй ноцолдоод эцээж орхидог гэнэ. Арван долоогоос арван найман насандаа шар үхрийг хааш нь бол хааш нь мушгиж тавиад байдаг болжээ. Бурман нэг удаа хүрээ орж Богдод эхийгээ мөргүүлэхээр гэрээ үүрч, дээр нь эхийгээ суулгаж хүрээг зорьжээ. Хошуу ноён нэгэн удаа Да хүрээ орж Богдод мөргөх, Даншгийн их наадам үзэхээр явахдаа бараа бологчдодоо хандаж:

	Та нар энэ Бурманыг аваад яв. Ачаа бараа өргүүлэх, тэмээ мал маллуулахад хэрэг болж мэднэ хэмээн хэлжээ. Залуу эр Бурман ийнхүү тэднийг дагаж яваад Да хүрээнд ирэхэд наадамчид мах хөсөг, майхан саваа харж бай гээд түүнийг үлдээгээд наадамд явцгаажээ. Бурман майхандаа унтаж байтал наадамд ирсэн бөхчүүдийг шинжиж явсан шинжээч Бурмангийн майхны хаяагаар цухуйж байсан нүцгэн хөлийг нь пөөх энд хөлдөө барын хүчтэй хүн унтаж байна. Үүнийг барилдуул гэжээ. Ингээд Бурман наадамд барилдаад түрүүлж Даншгийн арслан цолтой нутагтаа буцахад түүний тэнхээ уулыг өргөчихөөр багтаж ядаж байсан юм байх. Хүн амьтанд ааг омгоо гаргаж нэг няслахад л нөгөө хүн нь үхдэг болжээ. Энэ тухай Бурман ааг омгорхож хүн алаад болохоо байлаа гэсэн яриа хошуу нутгаар гарч Бурман арсланг алах гэж Цагаанхайрханы орой дээр тусгай гэр майхан барьж найр хийж байгаа дүр үзүүлж Бурман арслангийн хүчийг шалгана гэж найман азарганы сүүлнээс дөрвөн мөчөөр нь боогоод азаргануудыг үргээтэл Бурман арслан дөрвөн мөчөө хумихад азарганууд шээс алдан зогссон гэнэ. Гэтэл хорон санаатнууд аманд нь гаанс зуулгаж тамхи тат гэж гэнэдүүлээд азаргануудыг үргээж санамсаргүй найман азарганы хүчинд автан чирэгдсэн гэнэ. Азарганууд Бурман арслангийн цогцсыг Шаргын хонхорт аваачиж хаясан байна. 

	Дараа жил нь түүний цээжний хөндийд чоно гөлөглөсөн байсныг хүмүүс олоод хүндэтгэн оршуулсан гэдэг. Тэр цагаас хойш хойд нуруунд бөхийн удам тасарч Шаргад шилжсэн гэдэг домог яриа бий. Хожим нь дотор улсаас буцаж явсан Увс нутгийн аянчин жинчид Бурман гэдэг хүч тэнхээтэй бөхөө энэ нутгийнхан хэрхэн алсан, түүний шарил хаана байгааг олж мэдээд очиж авсан ба тэр цагаас хойш Увс нутаг бөхтэй болсон гэнэ. 

	 

	(б. хувилбар)

	Говь-Алтай аймгийн Тонхил суманд Усан зүйлийн хүрээ гэж байхад тэр сумын Тамч багийн Шандын нуруу гэдэг газар Бурман гэдэг залуу ээжтэйгээ амьдардаг байжээ. Тэр ганц бууртай байв. Нэгэн удаа нүүх болж бууран дээрээ гэрээ ачаад дээр нь ээжийгээ суулгаад Шандын даваагаар давахаар явжээ. Гэтэл хавар цагийн орооноос гарсан буур хүч чадал муутай байсан болоод тэр үү ачаагаа даахгүй сөхрөөд байж гэнэ. Ингээд Бурман ачаатай буураа үүрээд явж байхдаа шандын арын үе асгын нэг том чулуун дээр сууж түр амарчээ. Тэр амарч суусан чулуун дээр нь тэмээн тавхайн мөр байсан гэдэг. 

	Урьд даншиг хэмээх том наадмыг их өргөн хүрээтэй хийдэг байжээ. Нэгэн удаагийн даншигт Бурман ноёныхоо адуу мал ачаа хөсгийг харуулдан хамгаалж явжээ. Гэхдээ тэр барилдаж хүчээ үзэхээр яваагүй бөгөөд ноён нь өөрийн бөх, сур харваач болон хурдан сайн гэх хүлэг морьдоо авч аянд аяншиж ядарсан хүмүүс буудаллан амарч байх үед тэдний дэргэдүүр өнгөрсөн нэгэн хятад шинжээч майхны хаяагаар хөлөө гарган унтаж байгаа 17 настай залуу хүнийг хараад:

	Энэ ямар хүн бэ? Хөлийн эрхий хурууг нь харвал шүдлэн барын хүчтэй хүн байна гэж шинжжээ. Бурмантай хамт явж ноёны агт морьдыг харж харгалзаж байсан нөхөд нь түүнийг барилдуулахаар шийджээ. Бурман хэдийгээр арван долоохон настай хэдий ч хүч тэнхээтэй ухаан сэргэлэн хүү байжээ. Даншиг ч болдгоороо болж Бурман барилдаад давсаар л байж, ноёны бөх хоёр талдаа хунз, хунз цай (хунз цай гэдэг нь дотроо 16 ширхэг, хоёр хунз нийлээд 32 ширхэг цай) өргөн дэвэн дэвсээр гарч иржээ. Эрт цагийн бөх хоёр засуултай байсан гэдэг. Бурман барьж гарах юм байхгүй байсанд ухаан сийлж хоёр засуулаа хоёр талдаа өргөн харцага шонхрын дэвэлтээр дэлэн дэвсээр гарч иржээ. Бурман ноёны бөхтэй тулан барилдаад ноёдын асрыг давуулан шидэх гэтэл аргадан гуйж аяархан шидүүлсэн гэдэг. Ингэж Бурман нэгэн даншигт түрүүлж байжээ. Бурман арслан их хүч чадалтай бие чац том хүн тул идэх хоолны хэмжээ төдий чинээ их, өмсөх хувцасны хэмжээ төдий чинээ том байв. Тэрээр тэмээний их нутаг Шаргын говьд очиж дөрвөн настай тэмээг барьж дөрвөн мөчийг нь хүлж оосорлон үүрээд 100 гаруй км явж нутагтаа ирээд түүнийгээ 4-5 хоног идээд дахин Шаргын говь явж тэмээ авч ирж иддэг байв. Ийм байдлаар удсан тул Шаргын хошуу ноёд түүнийг яавч хүч хүрэхгүйгээ мэдэж алахаар шийджээ. Тэгээд Бурманг дуудаж чи тийм хүч чадалтай юм бол 4 мөчийг чинь 4 азаргаар тэлье. Чамайг эндээс амьд гарвал амийг чинь өршөөнө гэжээ. 4 азарга 4 тийш зүтгэхүйд Бурман арслан дөрвөн мөчөө хумихад уг 4 азарга шээс алдан зогсож байсан гэдэг. Үүнийг үзсэн нөгөө хүмүүс түүнд гуулин гаансанд тамхи нэрээд тамхи татуулах нэрээр хоолой руу нь гударч амийг нь хөнөөжээ. 

	Бурман арслан үхэхийн өмнө: 

	— Үүнээс хойш Баруун Алтайн нуруунд шилтэй эр, шөрмөстэй хүлэг дахин бүү төрөг гэж хэлжээ. Бурман арсланг гуулин гаансаар гудруулан ухаан балартах тэрхэн агшинд дөрвөн азарга дөрвөн зүгт тэмүүлэн тасар татан тал бүрдээ давхин оджээ. Бурмангийн цээжин бие Шаргын говьд ирж хаягдсан байсан гэдэг. Тэрээр хүч чадалтай хүн байсан болоод тэр үү түүний цээжний ясны хавирганы оронд битүү ястай байсан гэдэг. Уг цээжний ясанд чоно гөлөглөсөн байжээ. Үүнээс үзвэл үнэхээр аварга хүн байсан бололтой. Завханаас явсан аянчин, жинчид Хятадын Бар хөл мужаас доншуур наймаа хийгээд буцаж явахдаа цээжний нь ясыг олж нутагтаа аваачин тахижээ. Завхан нь бас бөх сайтай байх нь байдаг гэнэ. Аянчид Яруугийн хүрээнээс явж байжээ. Бурман арслангийн хэлснээр Алтайн нуруунд сайн бөх төрөөгүй юм гэдэг. 

	Баруун монголын домог, хууч яриа. УБ., 2003. 83-85-р хуудас

	 

	11. Ламжав аварга

	Ламжав аварга 1854-1917 онд амьдарч байв. 23 настайдаа Бумбаа зааны хамт Улиастайн наадамд барилдахаар очжээ. Энэ үед Улиастайн амбан 24 шилдэг бөхөө Солоны аманд аваачиж зуны турш бэлтгэж суран дээр унтуулан барилдуулж дасгал сургууль хийлгэсэн байна. Улиастайн монгол амбан Ламжаваас бяр ямар байна? гэж асуухад бяр муу байна гэсэн ч танай бөхчүүдэд алд сураар тушуулахад унахгүй. Хэрэв намайг түрүүлбэл яах вэ? гэжээ. 

	Арслан цол олбогтой өгнө

	Чамайг түрүүлэхгүй бол яах вэ? гэхэд 

	Надад 6 хүзүү байна үүнийг ав гэжээ.

	Амбан өөрийн бэлтгэсэн 24 бөхтэйгөө барилдуулж туршихад цөмийг нь хаяжээ. Гурвын давааны өмнө Ламжавыг Улиастайн жанжин дуудаж цайлах нэрээр хор өгөөд явуулсан нь замдаа ухаан балартан унаж шөнийн зоргоор тэлчилж хээр хоноод өглөө нь гайгүй шиг болж гурвын даваа эхэлсэн хойно очиход зүүн аймгийн дөрвөн бөх ирээгүй тул гурвын даваанаас 9 хүн барилдаагүй онгорхой байжээ. Энэ наадамд Ламжав түрүүлжээ. Улиастайн жанжин наадам тарсны дараа наадам хийсэн газраас 24 бөхийнхөө гутлыг нь тайлуулж, эмээлийг нь үүрүүлээд, нойтон зулзаган бургасаар шилбүүрдэн зодож хөөгөөд Улиастай хот оруулж ирж хорьж байжээ. Орой нь болсон наадмын төрийн найрт очиход нь Улиастайн монгол амбан Харцага Чиван гэдэг хүн хэлснээсээ буцаж, арслан цол өг гэхэд нь олбог ч өгсөнгүй, арслан цол ч өгсөнгүй. Тэгэхээр нь Ламжав - Харцага Чиван бөхгүй хат, Ламжав банди цолгүй хатъя. Хонины ноос хотын цэмбийг хошного дороо хаанаас ч олоод дэвсэж орхино гэсэн гэдэг. Ламжав Богдын даншигт очиж барилдаад хэд хэд түрүүлсэн бөгөөд нэг удаа ноёнтойгоо хамт даншигт явж байх замдаа ачаатай тэмээ нь шаварт шигдээд унахад ганцхан өргөөд шавраас гаргаж байжээ. Мөн Ховдод очиж наадамд барилдаад Ховдын амбаны 7 зааныг нэг хонхорт хаяж түрүүлсэн гэдэг. Үүнээс хойш 7 зааны хонхор гэж байсан домогтой. Ламжав аваргын сугавчилж ирээд хоёр талаас нь түшүүлэн босгож тавиад морины уяа хийж байсан хоёр чулуу Өндөрхангай нутагт Сангаргын өвөлжөөн дээр, мөн үүрч авч ирж тавьсан том дөрвөлжин улаан чулуу "ноёны өвөлжөө”-нд байсныг 8-9 залуу арай гэж хоёр тулгуур модон дээр тавьж дээрээс нь олсоор татаж, дороос нь түлхэж байж машин дээр гарган сумын орон нутаг судлах кабинетад авч ирж 1989 онд тавьсан байдаг. 

	Баруун монголын домог, хууч яриа. УБ., 2003. 87-р хуудас

	 

	12. Хотон бөх Цэдэндорж

	Цэдэндорж ноёны зарц хийж тээрэм татаж гурил хийдэг байжээ. Нэг гэцэл ирж хотон эмэгтэй хүний хийдэг ажил байна гээд доромжлоод байж. Цэдэндорж нэлээд тэвчиж байснаа нөгөө гэцлийг барьж аваад шидчихсэнд тэр нь бэртчихжээ. Тэгтэл түдэлгүй ноён "Миний бөхийг хэн эвдчих вэ? (бэртээв) олж авчир гэхэд Цэдэндорж ноёнд ирж "Энэ гэцэл намайг ажил хийлгэхгүй түлхээд ноцолдоод байхаар нь түлхсэн юм. Миний буруу" гэж хэлэв. Ноён "Чи тийм чадалтай юм уу?" гэж асуухад нь "Чадал байж магадгүй" гэж хариулжээ. "Ноён эрүү татах гэж байснаа больж тэдэнд наадам хийнэ чи ирж барилд" гэж хэлээд явуулжээ. Тэгээд Цэдэндорж тэр өдөр нь ирж барилдаад ноёны наадамд түрүүлжээ. Ноён аргагүй сайн бөх юм байна гээд шагнаж хувцаслаад явуулжээ. Энэ үед ноёны бөх, хүрээний бөх гэж хоорондоо өрсөлддөг байжээ хүрээний наадам болоход Цэдэндорж барилдан хүрээ бөх, бух мөргөхөд 2 эврийг нь зад татдаг нэрд гарсан лам бөх Мажаалайжавтай үзүүрлэн барилдаж хаяхад ноён учиргүй баярлан түүнд сүргээсээ том цагаан морь мөнгөн хэт хутагтай бэлэглэн дархан алаг морьтын таригт их газар өгчээ. Цэдэндорж тариа тарьж таригтаа ажил хийж байтал нэгэн өдөр таригийн ус татахад юу болов гээд боолт дээр ирж үзэхэд лам нар усыг нь хаачихсан өөр шуудуугаар урсгаж байж. Тэгэхэд нь Цэдэндорж том цагаан морио чөдөрлөөд эмээлийг нь аваад усны хүүрхийд (урсгал) морио өргөн тавьж боогоод өөрийн бухаар усаа урсгахад нь лам нар айн зугтааж ноёнд очиж Цэдэндорж ус аваад өгөхгүй байна гэж гүтгэн мэдүүлэхэд ноён Цэдэндоржийн дараа ав гэж айлтгаж байсан гэдэг. 

	Цэдэндорж хотон дотроос анхны тэвэг (гэзэг) тавьсан хүн гэдэг. Хотон эрчүүд мусульман шашинтан гэж мухар толгойтой байсан бөгөөд Цэдэндорж нь ноёны бөх учир тэвэг тавих эрхтэй болжээ. Өөр нэг ярианд Зоригт хан хатандаа Цэдэндоржийг өгч түүнээс хойш Хатан бөх гэдэг нэртэй болсон гэдэг. 

	Баруун монголын домог, хууч яриа. УБ., 2003. 89-р хуудас

	 

	13. Ямаан Ёмчин бөх

	Дөрвөд далай ханы хошуунд Ямаан Ёмчин гэж алдартай бөх байжээ. Анх 16 настай Ямаан хүү хойд хөвөөний таригт тариа усалж байж гэнэ. Гэтэл замын хүмүүс Далай ханы хошууны үрс наадам болох гэнэ гэж хэлжээ. Ямаан хүү хамт тариа усалж байсан өвгөн гэцэлд хэлсэн нь:

	— Ах аа, надад жаахан тэнхээ байх шиг байна. Би явж үрст барилдъя гэж гэнэ. Өвгөн гэцэл: — Чамд тэнхээ байгаа эсэхийг шалгая. Чи энэ сур аргамж 4 давхарлаад тэр өргөстэй улаан харганын ёроолоор оосорлоод татаад үз гэжээ. Ямаан хүү өвгөн гэцлийн хэлснээр харганын ёроолоор оосорлож суга татжээ. Тэгэхээр нь өвгөн гэцэл: "Чамд тэнхээ байна. Би тариагаа усалъя. Чи үрст явж барилдаад үз" гээд ямааны мах чанаж өгөөд явуулжээ. Ямаан хүү хойд хөвөөн тариагаас явган гүйж Суугийн шилээр давж ирж наадамд барилджээ. Далай ханы барилдааныг нас, жин, хөгшин залууг харгалзахгүй барилдуулж давсан оноо хүчээр нь гурван арван болгодог бөгөөд тэргүүн зэрэгт барилдсан хүмүүсийг бахлуур (багалзуур, тэргүүн) арванд оруулдаг байжээ. Үрс наадам болохын өмнө Онгийн хошууны (Вангийн хошууны) бөх Огшоо Довчин гэдэг хүн ирж Далай ханы зузаан хэрмийг шөргөөхөд хэрэм доргиж цаад талд нь элс нурж байжээ. 

	Огшоо Довчин асар их тэнхээтэй хүн байж гэнэ. Далай ханы хошууныхан Довчингоос нэлээд айж, түүнтэй хэнийг барилдуулахаа товлож, лам нараар зурхай зуруулахад Ямаан л түүнтэй барилдаж чадна гэж төлгөнд буужээ. Тэгэхлээр нь лам нар сор залж Ямааны баруун гарт нь арслан, зүүн гарт нь бар зурж, ямааны булчин мах, давсгүй хар цай өгч, шөнө нүцгэн биеэр нь хэдэн сур амгалж (аргамж) дээр хэвтүүлж хонуулж гэнэ. Маргааш өглөө нь Огшоо Довчинтой барилдах болж улаан наран хөөрөхөд хоёр талаас хээрч (дэвж) гарав. Бух барилдаанд хэн нэг нь хүчээр хар сээрийг нь газардуулж, хөлийн сайд хянаад болов уу гэж гурав асуугаад боллоо гэхэд ялагдсанд тооцдог дүрэмтэй байжээ. Ямаан хөх хэвтэхэд Онгийн хошууны нөгөө бөх гэдрэг харуулах гэж ноцолдоод барахгүй байжээ. Хавирга талд нь гараад цавь дундуур нь гараа шургуулж толгой дээгүүр нь давуулах гэхэд урд хоёр гар нь ширэгт гарын шуу хүртлээ шигдээд анжис шиг газар зүсэж байжээ. Онгийн бөх их гүзээтэй, насаар ахимаг хүн байсан бөгөөд тонгойж ноцолдоход гүзээ нь гуянд нь тулж их ядарч байжээ. Нар хойш тонгойх хүртэл ноцолдоод урдаас нь өрж өргөж гэдрэг дарах гэж байхад нь Ямаан харсан чинь бүх биеэс нь хөлс цувж, хоёр гуя нь чичирч харагджээ. Энэ үед Ямаан гэнэт босож цавь доогуур нь орж өргөн, гэдрэг тавьж хар сээрээр нь хөдөлгөөнгүй дарж ялалт байгуулахад Онгийн хошууны лам, харгүй бөх нь ялагдсанд гомдон улаан шар нь ялгаран Төгс буянт хийдийн өмнөх Саалинчийн хөтлөөр цуваад явж өгсөн гэдэг. Ингэж сайн барилдсан учир Дөрвөд далай хаан толгойд нь цацруулсан бэлэг шан өгч, хааны дотнын хүн болгожээ. Тэр Ямаан ёмчин нэртэй бөх байжээ. Ямаан нутгийн баянаас гэрээ ачих унаа гуйхад өгөөгүй учир гэрээ үүрч дээр нь ээжээ суулгаад явж Улаан даваагаар давж байсан гэдэг домог буй. 

	Ямаан ёмчин түрүүлсэн жилээ Бөхмөрөн сумын толгой баяныд очиход олигтой хоол унд өгөхгүй, тоолгүй хонуулсан учир өглөө босоод морь аргамжсан аргамжийг чулуун доор хийлээ, авцгаагаарай гээд яваад өгчээ. Хүүхдүүд очиж аргамжаа авч чадахгүй иржээ. Эцэст нь тэр хавийн бүх эрчүүд цуглаж чулууг цэнжиндэж (гөнжиж) хөдөлгөж чадалгүй баянд хэлэхэд баян гайхаж сураг ажиг тавихад энэ жил хошууны үрст түрүүлсэн Далай ханы бөх Ямаан ёмчин гэдэг хүн гэсэн сураг гарчээ. Нутгийн баян хаанд тал алдахаас айж, хойноос элч зарлага тавьж, залан ирүүлж иргэн хонь алж модон тэвшинд тавьж өгөхөд бүгдийг идээд модон тэвшний тосыг долоовор хуруугаар арчин долоосонд нэг бөх цатгаж чадаагүйдээ ихэд зовж бэлэг, унах морь өгч тал засан явуулж байсан гэдэг. 

	Баруун монголын домог, хууч яриа. УБ., 2003. 135-р хуудас

	 

	14. Борхой бүргэдийн тухай домог

	Арвай хээрийн талын баруун талаар Ар шанд, Өвөр шанд гэдэг газраар нутагладаг Борхой Бүргэд гэдэг нэгэн залуу эр эхтэйгээ хамт амьдарч байжээ. Тэр хэдхэн хонь ямаанаас өөр малгүй ч уламжлалт ёс заншил, цаг үе амьдралын шаардлагаар буудал сэлгэн нүүхдээ жижиг бор гэрээ эвхэж баглаад дээр нь ээжийгээ суулган үүрээд нүүдэг байсан тухай яриа өнөөг хүрчээ. Аливаа домог түүхэн үйл явдал нь тодорхой орон зай цаг хугацаанд болсон хэдий ч он цаг улирах тутам бүдгэрдэг. Бас Борхой Бүргэдийн домог шиг олон түмний дунд үеэс үед мөнхөрч үлдсэн нь цөөнгүй билээ. "Бушхүүгийн үлгэр" кино зохиол ч эл домгоос эх үндэстэй нь тодорхой. Борхой Бүргэдийн ижилгүй их бяр тэнхээ нь нутаг хошуундаа төдийгүй нийтэд мэдэгдэх болж хошуу ноёд түшмэд Борхой Бүргэдийг нэгэн их наадамд аваачиж барилдуулах болжээ. Гэтэл Борхой Бүргэд бэлтгэл сургалтад ахиц муутай тааруухан байсан нь дэмжигчдийнхээ сэтгэлийг зовоож байжээ. Наадмын үзүүр түрүүг урьдчилан шинжиж мэдэх эрдэм ухааныг уралдуулсаар наадмыг угтдаг эртний уламжлалтай. Нэгэн харь хэлтэн шинжээчийнд хэл мэдэх хүнийг оруулах зэргээр тандсаны үр дүнд нэгэн танхимд шинжээчийн нууц ярьсан сонин мэдээг олжээ. Түүний хэлсэн нь: Тэр майханд нэг хүч тэнхээ цогцолсон залуу барын шинжтэй эр унтаж байна. Таваг өөд нь өшиглөж үзэв, сэрэх янзгүй байна. Тэр барилдах юм бол түүнийг дийлэх бөх ер алга гэсэн нь Борхой Бүргэд байжээ. Түүнийг мэдсэн ноёд түшмэд Борхойг оролцуулан яаралтай зөвлөлдөн - "Чиний бяр яаж гардаг вэ?" гэж Борхойгоос асуухад түүний хэлсэн нь - ”Би нүүхдээ гэрээ баглаж үүрээд дээр нь ээжийгээ суулгахад ээжээс Борхой, Борхой хү, ай гэхээр л төвөггүй босдог" гэжээ. Түүний хэлснээр туршиж үзвэл юу ч тэсгээх аргагүй өргөж хаяад байж гэнэ. Ийнхүү Борхой Бүргэдийн бярыг нь гаргадаг аргыг олсон юм гэдэг. Их наадмын бөхийн барилдаанд Борхойд урьдчилан бэлдсэн засуул барилдаан бүрд "Борхой, Борхой, хү ай" гэнгүүт л өргөж хаян давсаар тэр наадамд түрүүлсэн юм гэдэг. Тэр цагаас хойш Борхой Бүргэд хэмээх бөх нэрд гарч алдаршсан юм гэнэ билээ. Борхой Бүргэдийн түүхтэй холбогдох эх нутагт нь үлдсэн дурсгал бол түүний уулнаас өнхрүүлсэн хэмээдэг хааш хаашаагаа 3-4 метрийн хэмжээтэй хадан цохио юм. Түүнийг нутгийнхан нь Борхойгийн чулуу гэж нэрлэдэг. Тэр чулуу Тарагт сумын төвөөс урагш 6 км-ийн орчимд "Өвөр шандын ам" гэдэг газар байдаг. Домогт бөх Борхой Бүргэдийн түүх дурсгалтай энэ чулууг Арвайхээрийн хошууны бөхчүүд хүндлэн дээдэлсээр эдүгээ уламжилжээ. 

	Өвөрхангай аймаг-тайлбар толь, 69-р хуудас

	 

	15. Бөх болгодог чулуу

	Өвөрхангай аймгийн Нарийнтээл сумын нутаг, Дунд халгайтын аманд орших том нь 200 орчим бага нь 100 гаруй кг жинтэй, давхарлан тавьсан 2 том цагаан чулуу байдаг. Ямар ч барьцгүй бөөрөнхий хэлбэртэй тэр чулууг бүсэлхийнээс дээш гаргавал бөх болдог гэлцдэг. Түүнийг сайн ноёны Халуун ходоод хэмээх бөх Д. Цэдэнваанчиг гэдэг маш тарган эр 7 км орчим газраас сугавчлан авчирсан домог бий. Тэр үедээ 17 орчим настай байсан бөгөөд Цэрэнтогтох аваргын өвөг эцэгтэй хүчээ үзэж байсан гэдэг. Энэ хүний удам Тарганыхан хэмээн нэрлэгддэг. 

	Өвөрхангай аймаг-тайлбар толь, 70-71-р хуудас

	 


 

	Г. ШИЛИЙН САЙН ЭРСИЙН ДОМОГ

	1. Нохой цагаан, Харцага банди нарын домог

	Тонхилын усан зүйлийн хүрээний шилийн сайн эрсийн тоонд Нохой Цагаан, Харцага банди нар ордог байсан гэдэг. Нохой Цагаан нь их зориг зүрхтэй, бие чангатай хүн байсан. Харин Харцага Банди нь мах муутай боловч уран аргатай хүн байжээ. Нохой Цагаан нэг удаа Дарвиас хулгай хийжээ. Гэтэл тэр нутгийн хошуу тамгын газраас хүн хөөсөн тул Сутай өөд гарч цааш эгц давж гарч явжээ. Хөөж явсан хүмүүс нь цаст Сутай руу авирч зүрхэлсэнгүй буцсан гэдэг. Нохой Цагаан морио хойчилдож чөдөрлөөд гулгаад буучихсан байв. Ийм л зоригтой хүн байжээ. 

	Нохой Цагаан, Харцага банди нар олон удаа шүүгдэж есөн эрүү шүүлтийг эдлэн давж гарцгаасан зоригтой эрс байжээ. Тэд нутаг хошууныхаа ардаас хулгай хийдэггүй байсан бөгөөд үүнийг ихэд цээрлэдэг байжээ. 

	... Тонхилын нутагт байдаг Зүйлийн гурван хүрэн толгойн дунд толгойд хошуу ноён салхилдаг байжээ. Нэг удаа ноёныг салхилж байхад нь Нохой Цагаан очжээ. Гэтэл ноён:

	Чи их сайн хулгайч гэсэн байх аа. Чи үнэхээр тийм сайн юм бол тэр дөрөв таван хонь тууж яваа хүний хонийг хөөгөөд ир гэхдээ эзэнд нь гэмтэл учруулалгүй, өөрийгөө мэдэгдэж болохгүй шүү гээд хэдэн хонь тууж яваа хүн рүү заажээ. Цагаан:

	За тэгвэл та надад өрөөсөн шаахайгаа (улавч) өгөөч гэв. Ноён гоёмсог шаахайныхаа өрөөснийг таягаараа этэн шидвэл Нохой Цагаан морин дээрээс шүүрч аваад явжээ. Хонь тууж яваа хүн газрын хуруу мэт мөргүүгээр явж байсан тул Нохой Цагаан түүний өмнөхөн мөрөгт орж баагаад баасыг нь шаахайд багахан түрхээд орхижээ. Тэгээд далд газар очоод харж байтал нөгөө хүн тэр шаахайн дээр очоод баахан харж байгаад хонио туугаад явчхаж. Нохой Цагаан баастай шаахайг цэвэрлэн авч түүнд үзэгдэлгүй явсаар урдах мөрөгт нь ороод цэвэрлэсэн шаахайг орхиод нуугджээ. Нөгөө хүн тэр шаахайг үзмэгц баастай шаахай байсан зүгт давхин одоход Нохой Цагаан хонийг нь тууж ноён авч иржээ. Ингээд ноён нь Нохой Цагааныг дархалсан гэдэг. Харцага банди ч дархлагдсан байсан гэдэг. Бусад хошууны ноёд түшмэд "Танай нутгийн хоёр хулгайч тийм ч юм авлаа, ийм ч хохирол гаргалаа гээд ямар нэг арга хэмжээ авахгүй байна гэж шаардахад нутгийн ноёд бид дархалсан юм, та бүхэн дарж чадвал дар, эс чадвал яая гэх вэ" гэдэг байв. Харцага их зоригтой, аргатай, дайчин эр байсан гэдэг. 

	... Алтайн нуруунд хасгуудтай байлдаж байгаад хэсэг нөхөдтэйгөө баригджээ. Оспанчууд тэднийг холбон уяад цусыг нь нэг жалгаар урсгахаар эхнээс нь бууджээ. Эхнээс нь буудсаар л байж. Нөхөд нь үхэтхийн унасаар л байж. Ингээд хамгийн доор хүлэгдсэн Харцага бандийн ээлж болов. 

	Тэрээр буудаж байсан хүний гох дарах хурууг харж байгаад дарахын алдад намс гээд унажээ. Олон хүний цусанд хутгалдаад л унаж. Бүгд л үхчихлээ гэж боджээ. Гэтэл тэдний тогооч, галч болж явсан хөгшин өвгөн тэр хамгийн сүүлчийн хүн үхсэнгүй бололтой туршъя гэжээ. Тэгээд адууны хомоол унгасган хацар дээр нь тавив. Амь нас хутганы ирэн дээр ирсэн мөчид Харцага банди түлэгдэж буй хацраа анзаарах ч сөгөөгүй чацав ч хийсэнгүй хэвтсээр байлаа. 

	Тэгсээр адууны хомоол ч дуусав, бүгд л үхчихсэн гэдгийг баталлаа гэж бодсон боловч ганц тэр өвгөн л дурамжхан нэг л итгэхгүй байв. Тэд үхэгсдийн морь мал хувцас хунарыг нэгэнт дээрэмдсэн байсан тул бүхнийг аван олон хүний цус урсаж буй боловч бусдынхаа өшөөг, өөрийнхөө өшөөг авахаар эрэлхэг нэгэн хүн үлдсэн гэдгийг мэдсэн ч үгүй хөдөлцгөөлөө. Тэр бүхний өшөөг авах хүн Харцага банди байлаа. Харцага банди нар шингэтэл яг тэр хэвээрээ хэвтсээр л... 

	Нар шингэж харуй бүрий болохын алдад тэрээр босож тэдний мөрийг мөшгөн явлаа. Дөхөж очвол тэд хоол ундаа идэж ууж байгаа бололтой их л дуу шуугиантай байх бөгөөд хэн ч юу ч үл анзаарна. Харцага банди морьд дундаас нэг сайн морь шилж аваад холхон уячхаад буцаж ирэн бусад морины нь эмээлийг суллаад үргээж хөөжээ. Морь үргэн давхилдах чимээгээр залуу голдуу бөөн хүн хүүе, хаая гэсээр мориныхоо араас гүйлдэхэд Харцага банди тэдэн дотор орж гүйж байгаад холдохоор нь буцаж ирвэл тогооч өвгөн танилгүй:

	— Морио олов уу? гэжээ. Харцага банди:

	— Оллоо. Одоо олгойг чинь хагалаад өгье гээд буцалж байгаа хоолонд толгойг нь дүрээд алж дуртай буу, зэвсгээ авч явжээ. Ингэж эр зоригтой, хүч чадалтай, дайчин бас зүйрлэшгүй тэсвэр хатуужилтай түүнийг "харцага" гэж нэрлэх болсон гэдэг. 

	Баруун монголын домог, хууч яриа. УБ., 2003. 99-100-р хуудас

	 

	2. Халхын банди

	Баруун цонжоос хятад руу явж хулгай хийдэг ийм шилийн сайн эр байжээ. Орон нутгаасаа бас хулгай хийчихдэг ийм л сүрхий залуу байж, есөн эрүүг дааж гарсан гэдэг. Есөн эрүүг дааж гарсан хүмүүсийн ихэнх нь 12 нас хүртэл борви, тойгийн шөлөөр угаасан нь ийм л учиртай юм. Учир нь ийн угаасан хүүхэд багаасаа хүдэр чийрэг бие бялдартай болдог. Ямар ч үед ядран зүдрэх бие бялдрын хүч тамир алддаггүй гэнэ. Энэ бор бандийг ийнхүү аав ээж нь шөлөөр угаасан гэнэ. Бор бандийг 9 эрүү тулгаад шавхуурдаж ташуурдан байхад биеэс нь тос гарч байсан гэдэг. 

	Бор банди нэгэн удаа нэг баяны шар хулгайлаад алж идэж гэнэ. Баян үүнийг мэдэж хошуу ноёнд хүргэн байцааж. Гэтэл тэр хийсэн хэргээ ер хүлээхгүй буцсан гэнэ. Тэгээд буурин дээрээ өнөөх шарын эвэр байж магад гэж хардаад очиход шарынх нь эвэр байж байсанд ихэд хилэгнэн Ховдын хятад амбанд хүргүүлэв гэнэ. Ховд дахь хятад амбан түүнийг Бээжинд аваачиж цаазаар авхуулах болжээ. Очоод байцаалтад орж гэнэ. Дахиад л өмнөхийн адил хэргээ огт хүлээсэнгүй. Алах ялыг цөлөх болгов гэнэ. Бээжинд очоод байцаагчид нь ямар нэгэн юм хэрэглэж ухааныг нь алдуулж их гоё өргөөнд оруулчхаж гэнэ. Өнөөх Бор ухаан орж эргэн тойрноо харахад их л сайхан орон байна гэнэ. Тэгээд үл үзэгдэх нэгэн дуу хоолой гарч "Чи энэ насны хийсэн хэргээ хүлээ, эс хүлээхгүй бол энэ насны бүтэн зовлонд учрах болно" гэж гэнэ. Бор "Энэ чинь диваажингийн орон юм уу даа, за байз хүний бие үхэвч сүнс нь үхдэггүй гэнэ билээ. Сүнсний газар байдаггүй гэдэг гээд газар түшихэд газар тулж гэнэ шүү. Тэгэхэд нь намайг мэхэлж байна гэж бодоод, 

	— За би энэ насанд их хилс хэрэгт гүтгэгдэж их л зовлон үзлээ. Дараагийн бие төрөлд ийм хувь тавилантай хүмүүнийг бүү төрүүл гэж овсгоо гаргасан гэнэ. Ингээд Бээжингийн хаад ноёд түүнийг "Чи дандаа хилс гүтгэгдэж байдаг юм байна" гээд суллан гаргасан түүхтэй гэдэг. 

	Баруун монголын домог, хууч яриа. УБ., 2003. 114-р хуудас

	 

	3. Сувд Алиа

	Дээр үед алиа Сувд гэдэг хүнд чадагддаггүй, хүнийг чаддаг нэгэн сайн эр байжээ. Нэг удаа хятад жинчдийг алиа Сувд чадахаар болжээ. Хятадын жинчин нэгэн жороо бор морьтой байжээ. Жинчид Чандманы нэг газар ирж үдэлж байцгаав. Тэгтэл алиа Сувд хажуугаар нь өнгөрч яваад тэдний жороо бор морин дээр очоод хазаарыг нь толгойд нь углаад бор морийг нь сул тавиад явуулчихжээ. Ингээд алиа Сувд хазаарыг толгойдоо углаад нүцгэн зогсож байтал жинчид түүнийг хараад бор морь шулам болчхож гэж сэжиглээд хурдан явцгаасан гэдэг. Алиа Сувд жороо бор морь, хазаар хоёрыг авч үлджээ. Дараа жил нь хятадууд дахин ирэхэд бор морийг цоохор болгож будаад хятадуудад авч ирж үзүүлсэнд морийг унаж үзээд: 

	— Ая яа яа! Зүс нь цоохор боловч яг л манай жороо бор шиг явдалтай юм байна гээд алиа Сувдад янз бүрийн бараа таваар өгч худалдаж авсан гэдэг. 

	Баруун монголын домог, хууч яриа. УБ., 2003. 113-114-р хуудас

	 

	4. Бараатын Лувсан

	Одоогийн Төв, Дундговь аймгийн зааг нутагт Бараатын жас гэж байжээ. Их төлөв гэр голдуу цөөхөн дугантай хөдөөгийн багахан жас гэнэ. Энд Лувсан гэж ядуу лам шавилан суудаг байжээ. Энэ хүн нэг сайн буурал морьтой байжээ. Жил бүр намар өвлийн завсраар, баруун зүг Шинжяны нутгаас адуу мал хулгайлж буцах замдаа нэгэн санаат ядуу хүмүүст дамжуулан өгч амьдардаг хүн байжээ. 

	Хулгайд явахын өмнө Бор мориноосоо зөөлөн хөлс аваад шөнө уяж, өдөр идүүлэн усалдаг. Бор морины хомоол бүдүүн унаганы хомоолын хэр болмогц хулгайд морддог заншилтай байжээ. Нэг намар Шинжяны нутагт ороод тав хоног явж байтал нэг тавиун сайхан тал хөндийд зүрх мэт ганцхан шовх уул харагджээ. Тэр шовх улаан ууланд ойртоод очтол оргилоос нь утаа манарч байгаа харагджээ. 

	Энэ утааг хараад Лувсан бодсон нь: "Ойр хавь хүн амьтан байхгүй ийм зэлүүд газар амьдарч байгаа хүн надтай адилхан ажилтай хүн байж магадгүй, юу боловч уулзъя" гэж шийдээд уулын өөд авирсаар оргилж буй утааны тэнд очвол үүдэнд нь хаалганы оронд утаанд нэвтэрсэн даавуу унжуулсан оромж байв гэнэ. Морин дээрээсээ "нохой хорь" гэж хашхирмагц хонгилоос тас хар царайтай дун цагаан шүдтэй, задгай гэзэгтэй тос болсон оготор хар дээлтэй инээд алдсан сайхан зантай ийм нэг хачирхалтай залуухан хүүхэн гарч ирээд "Нохой зуудаггүй, Та аяны хүн үү? Бууж бай" гэж хэлүүт яаран буцаад хонгилдоо оржээ. Лувсан мориноосоо буусан боловч хонгилд орох нэг л аягүй санагдаад гайхаж морио бариад зогсож байтал, хүүхэн хонгилоос дахин гарч ирэхдээ том балиус хутга ардаа нуун барьсан харагджээ. Лувсан мориндоо түргэн мордоод зугтаажээ. Уулын уруу давхисаар талд ормогц эргэж харвал нөгөө хүүхэн гүйцэх шахам хурдлан ойртож Хэлэх нь "Чи магад сайн морь унасан, үнэхээр сайн эр бол миний гараас гарах л байх даа ха ха ха хэ хэ хэ гэж басамжилж байгаа чимээ сонсмогц Лувсан бүр ч айж морины хурдаар явуут ажиглавал тэр талд найман бараан адуу тоглон наадаж тоос бужигнуулж байгаа харагдав. Лувсан ухаан гаргаж "Чи яасан задарсан эм бэ? Чамайг хөсөг дээрээ дагуулж аваачаад арьсыг чинь хуулъя даа гэж хэлсний даруйхан эргэж харвал нөгөө хүүхэн найман бараан адууны зүг агшин зуур саравчлан харснаа буцаад явах нь хөлөөрөө онгилсон тоос нь хурдан морины тоос шиг гардаг ба гэзэг нь халз дээш босоод хурдаа хасалгүй шумбасан анчин бүргэд мэт явсаар хонгил өөдөө авирчээ. 

	Лувсан тэр найман адууг авч нутагтаа ирж хэсэг хүнд тарааж өгөөд, бор морио худалдаж дахин хулгай хийлгүй байсаар нас барсан юм гэнэ. 

	Ж. Готов. Домог хууч үг. Мандалговь хот. 13-р хуудас

	 

	5. Түшээт хан аймаг, дайчин бэйсийн хошууны сайн эр Ловшням

	Ловш Ням гэдэг залуудаа эхтэйгээ хоёулхан амьдарч байсан гэдэг. Тэр нь одоогийн Дундговь аймгийн Гурвансайхан сумын нутаг болох Баруун тоодгийн усны дэргэд нутаглаж байжээ. Нэг өдөр тэднийд үл таних гүжир байрын хүн ирж хонуут өнжүүт ирж байрлажээ. Тэднийх хоолгүй учир зовлон жаргалаа илэн далангүй ярьж байжээ. 

	Өнгөрсөн жил их ган болсон, мөн өвөл нь зуд болж айл амьтан нутаг хөөж нүүдэллэсэн тул ойр амьтан хүн байхгүй идэж уух юманд залгаж чадахгүй зовлонтой байна гэхэд ирсэн хүн "Энэ баруун замд, аянчин явж байгаад нэг атаа өлдүүлж орхисон түүнийг авчирч хоолтой бол" гэжээ. 

	Ням гуай 10 алд аргамжаа аваад үхсэн ат руу очиж сураараа хүлж үүрээд гэрээ хүрнэ гэхэд арай л хүрэхгүй шиг бодогджээ. Түүнийг орхиод цааш явтал зам дээр нэг тарган ингэ мөн өлдөж үхсэн байв. Түүнийг үүрээд замаараа буцаж явтал нөгөө үхсэн ат алга болсон байхад маш их гайхаж гэртээ хүрч ирсэнд нөгөө атыг нөгөө хар хүн үүрч ирээд гадаа нь тавьсан байлаа. Ингэж нэлээд хэмжээний хоолтой болж, тэр хүний алдар нэрийг асуухад миний нэр Жилин гэв. Тэр хүн хойш урагш явахдаа Нямынхаар дайрч янз бүрийн эд таваар морь мал хүртэл авчирч өгдөг болов. Тэр бол баруун аймгийн алдарт сайн эр Жилин гэдэг байв. Бас нэг жил зуд болж бас л айл амьтан нутаг хөөж нүүгээд явчихсанд Нямынх мөн худгийн усыг сахисаар хоцров. Бас л зам дагаж аянчнаас юм гуйх буюу үхсэн тэмээний мах үүрч авчирч хоол залгаж байжээ. Тэгж хоног сар өнгөрөөж байтал бас хоол ундаа дуусжээ. Ойр зуур олдохгүй болж гэнэ. 

	Эхдээ жаахан шөл хийж өгөх тэмээний жаал мах нь ч дууссан гэнэ. Хоёр гурван шөнө ч хоосон хоножээ. Ням өглөө эрт босож худгийн цагаан гүвээн дээр гартал Ар шандын улаан овооны бууцанд утаа гарч байхыг хараад маш их баярлаж гүйж очсонд хотны баруун талд хоёр том цагаан гэр зүүн талд нь жижиг бор гэр байлаа. Ойрхон очиж явтал баруун талын хоёр гэрийн зүүнээс нэг эмэгтэй гарч өглөөний цайны дээж өргөж байгаа харагджээ. Гэрт ороод очсон огт танихгүй эмэгтэй цай уудалж байв. Бусад нь босоогүй унтаж байв. Тэр эмэгтэйтэй мэндэлсэнд хариу мэнд мэдэж цай, аяга авч өгөөд цайны үлдэгдлийг уудалж тогоогоо гадагш гаргаад том шар модон тавагт болсон будаа, цагаан тос ингэн сүүний өрөм зэргийг хийж тавилаа. 

	Ням цай ууж, юм идэж суух зуур эмэгтэй Нямын нутгийг асууж хаа зорьж явааг лавлахад Ням гэрээ Тоодгийн худгийн усны дэргэд эхтэйгээ хоёулаа байдаг гэх зэргээр хүүрнэлдэж байтал баруун талын орон дээр унтаж байсан том бүдүүн шар лам нойрноос сэрж босов. 

	Ням цайгаа тавьж босон ламын амар мэнд мэдэхэд, лам хариу мэнд хүргэж түргэн хувцаслаад гарч ирэн нүүр гараа угааж, хоймроо суун цай зооглож байх зуураа нутаг усыг асуухад Ням гэрээ Тоодгийн усны дэргэд эхийн хамт байдаг мөн өөрийн ядуу зүдүү байдал, эхийн хамт ядарч зүдэрч байдгаа ярихад лам маш анхааралтай сонсож хүлээн авч байжээ. Яриан дундуураа тэмээ хөнгөлж чаддаг уу гэж асуужээ. (Ням урьд тэмээ хөнгөлж үзээгүй боловч урьд өмнө нь тэмээ хөнгөлж байгааг 2-3 удаа харсан учир сэтгэлд нь чадах байх гэж санагдсан учир) чаддаг гэж хариулсанд лам босож баруун хойд авдар дээрээс нэг ном авч задлан үзэж байснаа нөгөөдөр мал хөнгөлж болох өдөр юм байна. Хүү нөгөөдөр ирж хэдэн тайлаг хөнгөлж өгнө үү гэсэнд - За гэж тохиролцов. Лам гэрийнхээ эмэгтэйд хандаж энэ хүүд юм өг гэхэд эмэгтэй гадагш гарч илүү гэрт ороод түчигнүүлж байгаад Нямыг дуудав. 

	Гараад очсонд хятад хялгасан шуудайд дүүрэн юм хийж, нэг хонины гэдэс дотортойгоо хавсарсан мах өгөв. Ням маш их баярлаж шуудайтай юмыг мөрөн дээрээ тавьж хавсарсан том махыг нарийн чацаас нь барьж хөндий савлуулан явж байхыг үзсэн хүн гэрт байгаа хүмүүсийг дуудаж бүх хүмүүс нь гарч Нямын хойноос ширтэн харж байжээ. 

	Гэртээ ирж үл таних баян айл ирснийг эхдээ ярьж хониныхоо махнаас шөл хийж эхдээ өгөөд нөгөө шуудайтай юмаа үзсэнд өөхөн тос, цагаан тос, даавуун хүүдийд хийсэн шар будаанууд байлаа. Нөгөөдөр нь ер болж өгөхгүй тэсэн ядан хүлээж байжээ. Нойр нь ч хүрсэнгүй. Одоо л үүр цайж байгаа байх гэж бодоод эхдээ шөл цай хийж өгөөд гарсан үүр цайх яагаа ч үгүй байжээ. Гэртээ эргэн орж бүхэл хэвтэж байгаад босож гарсанд үүр сая муухан тэмдгэрч байв. Эхдээ би явлаа гээд айл руу явжээ. 

	Гэрээс гарч Тоодгийн цагаан гүвээн дээр гарахад ойрын юм муухан үзэгдэх төдий болж байлаа. Нөгөө айлын хотны захад явахад айлын эзэгтэй цайныхаа дээжийг өргөн байлаа. Гэрт орж очвол Нямыг сайн явж ирэв үү? Ямар эрт гарав? гэхэд Нямын санаа зовж миний яарсныг мэдсэн юм биш байгаа даа гэж бодсон боловч тэмээ мал бэлчээд явчих байх гэж санаад эрт гарлаа гэв. 

	Лам ч сэрж, аа хүү хүрээд ирэв үү гээд орноосоо босов. Мөн л гарч ирээд гар нүүрээ угааж, хоймор сууж цайгаа уулаа. Ням ч цай ууж байлаа. Баруун өмнө байгаа хүрэн авдрын нүүр дагаж үхрийн хатуу адасга дээр хэвтсэн өндөр хөх хүрэн өвгөн ч босож гар нүүрээ угаагаад том хар хуланд цай хийж, аяганд том тос, өрөм хийж ууж идэж байлаа. Өвгөнөөс лам:

	— Засаагүй тайлаг хэд байгаа бол гэхэд

	— 3 настыг хөнгөлүүлбэл бүгд 60 шахам юм бий байх гэв. Ням тэр үгийг сонсохдоо өнөөдөр барахгүй ажил боллоо гэж бодож суув. Лам цайгаа уугаад гарч Нямын хамт илүү гэрт орж том эсгий уутнаас дугуйлж эвхсэн хялгасан ногт 60 ш-ийг тоолж Нямд өөд хаяад их урт бүдүүн олс өгч үүгээр зэл тат. Нарийн олс гурвыг өгч үүгээр тэмээгээ хүл гэв. Болцуу толгойтой дэлэм хэртэй төмөр гадас нэгийг өгч энэ гадас хоёр байсан юм нэгийг нүүдлээр хаяжээ. Чи нэг үзүүрийг нь тогтоохыг өөрөө аргал гэв. Ням зэлний нэг үзүүр тогтоох юм эрээд явж байсан улаан овооны хойд ард сүүжний тойрмын өмнө захад томхон авдрын тал шиг хүрэн чулуу харагдаж байв, ургаа болов уу үгүй болов уу гэж бодсоор очиж чулууны ёроолын элсийг гараараа маажиж малтаж байгаад дөрвөн хурууны өндөг орохоор болгоод чулуун дээр мордож өвчүүндээ тулгаж байгаад нэг сайн гэдийгээд орхисон чинь пид гээд хүрэн чулууны доод тал дээш харсан нь чийгтэй байжээ. 

	Ашгүй сул чулуу юм байж гэж баярлан тэвэрч авчирч зэлний нэг үзүүрийг тогтоов. Айл хотынхон ус авах, мал услах гээд бүгд явлаа. Өнөөх тэмээний өвгөнтэй хоёулаа үлдэв. Тэр өвгөн тэмээ унаж, тэмээгээ хураахдаа түүнийг барь, үүнийг барь гэж зааж байв. Ням эмнэг тайлаг бүгдийг барьж ногтолж уясаар барьж дуусав. Тэмээний өвгөн тэмээгээ туугаад явчихлаа. Ням 60 эмнэг тэмээтэй ганцаар үлджээ. 2, 3-аар нь хүлж зассаар байгаад хөнгөлөх тэмээ ч дуусаж, нар ч шингэж, малын улсууд ч ирцгээв. Нөгөө лам:

	— Хүү тэмээгээ хөнгөлж дууссан уу? Өнөөдөр дуусахгүй байх гэж бодож байсан юм. Сайн хүү байна гэж байлаа. Үүнээс хойш лам Нямыг сайн хүү гэж хэлдэг болов. Дараа нь цай чанаж ууцгаасанд лам том зэс гадарт шар будаа дүүргэж том хадгийн хамт Нямд өгч, би хувиасаа нэг сувай тарган гүү өгнө. Нөгөөдөр адуу ирж ус уухад ирж аваарай гэв. Миний дүү бас хувиасаа чамд юм өгөх байх гэв. Эмэгтэй гарч илүү гэрээ түчигнүүлж байгаад Нямыг дуудав. Очсон чинь болсон түүхий хоёр шуудай будаа, хонь ямаа хоёрын хавсарсан мах, нэг сайн гүзээ тос өгөв. 

	Энэ ус авсан тэмээнд татаад яв, хариад бурантгаар нь ширдгийг нь татаад тавьчих, тэмээ аяндаа яваад ирнэ гэв. Ням тэр шөнөдөө явж гэртээ ирээд жаран тэмээ хөнгөлж түүний шанд авсан юмаа эхдээ ярьж их баяр хөөр болжээ. 

	Энэ айл бол Балдан засгийн хошуунаас Тоодгийн өртөөнд хөөгдөж ирсэн Молом гэвшийн гэдэг айл байжээ. Молом гэвшийн хүү Баян Тулгынх гэж байгаад түүний хүү Тулганы Лувсандорж гэдэг хүн одоо Гурвансайхан сумын Сайхан бригадад 80 шахам настай өвгөн бий. Алдарт хулгайч Ловш гэдэг Ням, Молом гэвш хоёр ингэж танилцсан юм гэнэ билээ. 

	Ням Моломын өгсөн гүүг очиж авах сан гэхээс мөн л өдөр шөнө өнгөрч өгөхгүй байжээ. 

	Ням адуу усанд ирэх өглөө их эрт босож гарахад үүр муухан цайж байлаа. Усан дээр адуу ирсэн чимээ гарч байлаа. Усан дээр очоод адууг услаад л байж. Сайн гэгээ оруулаад харсан чинь адууны түрүүч ус уугаад зогсож байж, сүүлч нь онгоцноос гарч сийрч байж. Тэр адууны зүс нь буурал буюу шарга, цоохор халиун, хээр хүрэн буурал ийм сонин зүйлийн адуу байлаа. Адуу ус уугаад дуусаж байтал улаан овооноос нааш тоос гарлаа. Адууны хүн Молом хоёр усан дээр ирлээ. 

	Тэр хоёр адууны захаар орж ирэхдээ адууны хүн, бараануудаас бусад нь иржээ. Одоо нутагших бололтой гэв. Бараануудаас хүүд өгөх гүү байх ёстой юм, ирэх байгаа даа гэж ярилцаж байв. Тэр хоёр унаа морио усалж байтал, удалгүй мандаж буй нарны гэрлээс нааш тоос босож байв. Тоос гарч байна. Бараанууд тэр байх гэлцэж байтал халтар хээр азаргатай 30 шахам гүү байдаснууд ирэв. 

	Молом гуай Нямаас ховоогоо шүүрэн авч "Онгоцны цаад дэрний түүгээр орж ирдэг их дэлтэй халтар гүүг ноцоод барь" гэв. Гүү усаа залгилж амжаагүй байхад Ням гүүг дарж авлаа. Адууны хархүү Нямын хазаар авчирч гүүг хазаарлав. 

	Ням гүүг цоровдож байх хооронд адууны хархүү Нямын муу эмээлийг авчирч гүү дээр тохсон боловч олом нь хүрсэнгүй гүүний сүүлнээс хоёр тугийг суга татан авч нийтгэж оломд нь залгаж эмээллэж өгөв. 

	Хархүү гүүг дарж Ням мордож усны өмнөх довон дундуур дээр дор орж ил далд гаран булгиулж баахан давхиж байгаад гүүг амьсгаадуулан усны дэргэд ирлээ. Молом гуай, гүү сайн булгиж байна. Чи ч сайн тогтож байна гэж бахархсан байдалтай зогсож байв. Молом гуай: "Нөгөөдөр адуу ус уухад гүүгээ тавиарай. Эмнэг морьдоос унаж адуу мал усалж адууны хүнд тус нэмэр болж байгаарай гэв. Ням маш дуртай хүлээн авч: — За гэв. Энэ өдрөөс эхлэн Ням гуай Молом гэвшийн эмнэг догшныг сургаж адуу малд нь явалцаж тусалдаг болов. 

	Нэг өдөр Дашинхүүгийн пүүзний адуу, үхэр, хонь гурван төрлийн олон мал тууварласан хятадууд Тоодгийн усан дээр ирж Нямын усалж байсан адууг тас шилбүүрдэн хөөж гаргаад малаа усалжээ. Тэр суурь мал хөсгийг дагасан даамал данжаад бололтой бүдүүн хятад сайхан жороо хээр морьтой ус тойрч олон юм шулганан хашхичиж их л дээрэнгүйгээр давшлан загнаж адууг нь нүүр нүдгүй шавхчиж хөөгөөд бүх малаа усалж дуусаад яваад өгөв. 

	Ням тэр хятадын жороо хээр морийг хулгайлан авахаар шийдэв. Тэд яваад тав хоносон байлаа. Явах аргаа Молом гэвшид хэлэхээс нэлээд зовж байгаад санаа шийдэж "Би нэг холхон юманд явах санаатай байна" гэхэд Молом гуай "Чи ямар унаатай явах гэж байна" гэхэд

	— “Би сургасан мориноосоо хоёр сайн морьтой явъя гэж бодож байна" гэжээ. 

	— Хэзээ явах вэ? гэв. 

	— Өнөөдөр явах санаатай байна гэв. 

	— Чи одоо гурав унтаад яв. Би чамд нэг морь өгье. Тэгээд тэр сургасан нэг сайн гэсэн морио талд нь авч яв гэв. 

	Ням тэгэхээр шийдэв. Молом гуай адууны хүүг дуудаж 

	— Чи миний бага шар цоохор морийг одоо барьж ир гэв. Адууны хүү давхиж морио барьж ирээд Молом гуай тэр морийг өөрөө уяж, усалж гурав хоног гаднаа авч байгаад Нямыг дуудаж "За энэ морийг унаж яв. Эзгүй газар эмээл авхуулахгүй байх нэг морь талд нь хөтөл" гэв. 

	Нөгөө хятадынх яваад найм хонож байлаа. Ням эхдээ "Би хэд хоног юманд явлаа" гэж хэлээд мордов. Ням хоёр өдөр хоёр шөнө явж цахар нутаг орж нэг өдөр тэдний барааг холоос харав. Тэгээд замаас гарч уулаар явж алсаас хятадын барааг хараад явж байтал дээр нартай тэд буудаллаж том майхан шааж түүний өмнө нэг багахан майхан шааж түүний урдуур арван жижиг майхныг тэр хоёр майхны урд талаар хол хол зайтай дугуйлан шааж буудаллан байлаа. Харанхуй болгож хятадууд унтах үед Ням ойртож ирээд хоёр морио жалганд хүлж орхиод мөлхсөөр яваад хятадуудын хуарагнаж буусан газар ирвэл нөгөө дугуйлж шаасан майхны дунд хонь үхрээ холилдуулан хэвтүүлж, манааны хоёр хятадууд хойгуур урдуур нь зөрөлдөн явж байлаа. Ням мөлхсөөр байгаад үхэр хоньдын дунд орж амжлаа. Ийш тийш ажиглавал майхнууд бүгд харанхуй, хятадууд унтсан бололтой. Харин том майхны өмнөх бага майхан гэрэлтэй харагдав. Ням үхэр хонин дундуур мөлхсөөр гэрэлтэй майхны вааданг татан харвал нөгөө хээр морь хазаар чөдөртэй толгойдоо тэжээлийн хошуувчтай байлаа. 

	Нэг хятад майхны хойд багана түшин хайрцаг дээр сандайлан сууж буу барин, хээр морины цулбуур бариад ямар нэг юм өгүүлж байжээ. Тэр нь нойр хүрэхгүй яасан юм гэж чөлөө завгүй өгүүлж байлаа. 

	Гэтэл арын том майхнаас нэг том хүний дуу гарахад морь барьж байгаа хятад нэг юм хэлэх юм. Тэр морь байна уу гэж байгаа бололтой. Ням тэр хятадыг дугуй болж унтахыг хүлээсээр үүр цайх болов. 

	Ням буцаж мөлхсөөр хоёр мориндоо хүрч ууланд гарав. Маргааш нь мөн л өдөржин бас л тэднийг дагаж уулаар явсаар орой болгожээ. Тэд бас л хуучин янзаараа байрлажээ. Ням бас л мөлхсөөр очвол мөн л хэвээр байв. Бас л харсаар байтал үүр цайх болов. Маргааш нь бас л дагаж яваад харанхуй болоход мөлхсөөр очсонд нөгөө хятад бас л үглэсээр суув. 3 дахь шөнөө хүн байтугай мал унтдаг юм. Энэ сургуультай хятад байна гэж бодоод үхэр дунд мөлхөөд орсон нэг номхон бололтой хөх бух байна. Бухын эвэр сүүлээс барьж майхны амаар бухыг оруулж хээр морины хазаарыг авч хөх бухын толгойд өмсүүлж хээр морийг ногтолж чөдрийг нь аваад явж буй хоёр манааг харсанд бараагүй байжээ. Хээр морийг бөгсөөр нь ухруулж майхнаас гаргаад, хоёр морин дээрээ ирж хээр морио чөдөрлөж холбоод буцаж мөргөөд нөгөө майхандаа ирж чухам хэдийд ямар янзаар морио алга болсныг мэддэг юм бол гэж ажиглан хэвтэж байжээ. 

	Том майхны хятад морь байна уу гэхэд нөгөө хятад байна байна хивж байна гэж хариулав. Данжаад:

	— Морь хивнэ гэдэг чинь юу гэсэн үг вэ? гэж өндөр дуугаар учиргүй хашхирч босож дэвсэхэд нөгөө олон майхны хятадууд тэмээ үргэсэн мэт зэрэг боссон үймээн дундуур Ням гарч амжиж гурван морин дээрээ ирж нутгийн зүг давхиж өгөв. Ням хээр морио авчирч Тоодгийн усанд усалж гэрээсээ хойш гаргаж чөдөрлөж тавиад гэртээ нэг хэсэг байж байгаад оройхон Молом гуайнд очсонд Молом өвгөн хүү сайн явж ирэв үү гэхээс өөр үг дуугарсангүй. Тэр жороо хээр морио Түшээ гүний хошууны Ширмэн хоовон (ширмэн ховил) хочтой Бат-Очирт 12 гүүгээр өгсөн гэдэг. 

	Ловш хэмээх Нямын сайн эр болох анх ингэж нээгдсэн гэдэг. Тэр 12 гүүнээсээ 2-ыг өөрөө авч бусдыг өөрийн хошууны унаа унаш муутай ядуу хүмүүст нэг нэгээр нь тарааж өгсөн юм гэдэг. Ням анх тэднийхээр ирж танилцсан Жилинтэй явж Шинжааны нутаг орж хятад аянчин дээрэмдэж 16 тэмээтэй ачаа дээрэмдэж наймыг нь өөрийн нутгийн ядуу хүмүүст тараан өгсөн гэж ярьж байсан. Тэр ярианд оролцож байсан Өндөр Пунцаг гэдэг өвгөн тийм тийм, би ч болсон нэг шуудай будаа зургаан даалимба авч байв даа гэж байхыг сонссон юм. 

	Ням цахар нутгаас дөчин хэдэн адуу хөөж явсаар 18-ын Богд уулын тэнд иртэл нэхүүлчин нь гүйцэж иржээ. Ням адуугаа орхиод зугтаажээ. 6 морьтой хүн Нямыг хөөсөөр явж тэдний морь ч муудаж, Нямын морь ч муудаж бараа бараагаа харсаар шогшиж гэлдэрсээр Тогоруудын Бадамраагийн энгэрт Ням эхлэн ирж оройд нь гарах санаа байвч морь нь үнэхээр явах тэнхэлгүй болж морио хаяад явъя гэхээс зүрхэлсэнгүй гайхаад эргэж харвал тэд газрын хаванд далд орсон байв. Ням түргэн бууж ногт хазаараа залгаж эмээлтэй морио баглаж үүрээд Бадамрааг уулын оройд гарч байхыг нөгөө 6 хүн үзэж энгэрт нь ирж тамхи татаж байгаад буцсан гэдэг. Нутгийн таньдаг хүмүүс ядарч байгааг нь мэдээд маргааш нь морь аваад очиход гэртээ байгаа юм шиг унтаж байсан гэдэг. 

	Ням танил Жилинтэй Төвөд нутгийн наад захад явж байгаад муу хүнд Жилингээ буудуулж алуулсан гэдэг. Үүнийг Үст Равжих гэдэг хүнд ярьсныг Үржинханд гуай дуулсан юм гэнэ. Жилинтэйгээ хамт хулгай хийж яваад маш их цангаад нэг худаг дээр ирж ганзагалаа тогоогоо гаргаж цай чанаж, цай арай л буцлаагүй байж. Жилинтэйгээ зэрэгцэн сууж байтал гэнэт Жилин нь хажуу тийш ойчжээ. Ням хартал Жилингийн сугаар цус урсаж байсан нь харагдав. Ням бүүрэгт байсан том суман ташуураа ханцуйлж Жилингийн цусанд нүүр толгойгоо хутгаж Жилингээ дэрлэн хэвтээд байжээ. Нар үдийн хэрд хэвтсэн нь нар баруун тийш тонгойхын хэрд урт буу үүрсэн нарийхан хар морьтой хүн ирж буулгүй 3 дахин тойрч ойртсоор маш муухай дуугарч мориноосоо бууж хоёр гараараа газар тулж тогоотой цайнаас амаараа залгилав. Ням босон харайж суман ташуураараа шилэн дундуур нь цохив. Нүүрээрээ тогоотой цайнд дүрж ойчив. Гэдрэг нь авч хаяад тогоотой цайгаа уух гэтэл хоёр нүд нь хөвж байсныг авч хаяад л цайгаа залгилж байсан гэдэг. Тэр муу хүнийг Жилинтэйгээ хөдөө хаяад, морь бууг нь авч нутаг газраа ирсэн. Тэр муу өлзий бусын буугаар хоёр хүн санамсаргүй алсан. 

	Хятад нутагт явж байтал тариан дотор тогоруу явж байна гээд буудчихсан чинь ногоо түүж явсан хятад буудчихсан. Дараа нь нэг айлаас хойш өглөө гарахын үед чөдөртэй морийг чоно барих гэж дэвхцүүлээд байна гэж хараад буудчихсан чинь саарал хувцастай хүүхэд байжээ. Тэр муу өлзий бусын бууг нэг Сангасваа ламд учир явдлаа гаргаж залуу морины хамт өргөж салсан билээ. Нарийхан хар морийг нь нутгийн Бэлэг тайжид эр шүдлэн үхрээс өгсөн. Эр үхрээ нүцгэн Сүх гэдэг хүнд зүгээр өгсөн юм. Тэр хар морь Бэлэг тайжид очоод орон нутгийн наадамд нэлээд хэдэн удаа түрүүлж Бэлэгийн хурдан хар гэж нэрлэгдэж байсан гэж Норов гэдэг өвгөнд ярьж байсныг сонссон гэж Үржинханд гуай ярьж байна. 

	Ням гуай Тоодгийн усан дээр Моломын адууг усалж байтал Даашинхүүгийн наймааны олон хятад 10-20 тэмээ ачаатай ирж усны дэргэд буув. Ням адуу услах зуураа ажиглаж байв. Нэг тэмээ хамгийн бага ачаатай байтлаа хамгийн их хөлөрсөн харагдав. Хятадууд ачаагаа буулгаад л байж. Тэр тэмээний ачааг буулгахгүй байж байгаад бүх майхнаа шааж дууссан хойно нэг жижиг майхны үүдэнд нөгөө ачаатай тэмээгээ хэвтүүлж ачааны талыг хоёр хятад дамжилж арай ядан майханд оруулж байлаа. 

	Ням адуугаа услаад хятадынд очсонд хоол цай нь болж байлаа. Хоол цай өгч байж, том данжаад гэр хаана вэ? гэж асууж байна. Энүүхэн баруунтаа ойрхон гэжээ. Тэр ачааг мөнгө болох нь зайлшгүй гэж бодож харьжээ. Ням орой морио чөдөрлөж тавиад хоолоо идэж унтав. Эхийгээ сайн унтуулж байгаад шөнө сэмхэн босож морио барьж унаад Тоодгийн усан дээр морио хүлж орхиод хятадынд очиход манаа бололтой юм үзэгдсэнгүй. Гэвч мөлхсөөр яваад жижиг бараатай майхныг шагайвал хоёр хүн толгойгоо нийлүүлээд унтах авиа гарч байв. Тулж очоод гар явуулсан нь нөгөө мөнгийг зэрэгцүүлж тавиад хоёр хүн дэрлээд унтаж байгаа бололтой нэг нь дээшээ харж байгаа бололтой. 

	Ням элс самарч үлээгээд байсан хятад ярагласаар цааш эргэхэд мөнгөнөөс толгой нь мултрав. Ням мөнгийг авч өргөсөөр усны урд довонд аваачиж газар булж орхиод харьж гэртээ орж унтав. Өглөө хонь ус уух байсан тул эрт бэлчээж, нөгөө явсан мөрөн дээгүүр хонио явуулж хонио усалж байхад юм эрж мөр гаргахыг оролдож байлаа. Ням хонио усалж дуусаад хятадынд очсонд данжаад "Урьд шөнө юм алдсаан. Танайд хашил хүн байна уу? гэхэд Ням байна гэв. Данжаад би чамтай явж танайд очно гэв. Тэгээд хамт явж данжаадыг Молом гуайд уулзуулж өгөв. Данжаад Молом гуайд "Танай эндэхийн хулгайч юм авсаан. Хулгайчаа олж өг гэх маягийн үг хэлэхэд Молом гуай "харуул чинь манай эндэхийн хүнийг мэдээд юмаа өгсөн хэрэг үү, тэр хүнээ таних биз" гэв. 

	Данжаад "Хааяа, яажи танихав". Молом "Танай эндэхийн хүн юу гэж хэлж байна. Манай энд тийм муу хүн байхгүй. Та нарыг дагаж ирээд урьд шөнө та нарын юмыг авсан юм байгаа биз" гэхэд хятад үл мэдэх үг амандаа бүвтнэж босоод гарч явлаа. Хятадууд Тоодгийн худаг дээр хоёр унтаж юмаа ололгүй явжээ. Дараагаар Ням мөнгөө гэртээ авчирч үзэхэд 50 лангийн дуутуур 10, 10-аар, угсарч давхарласан 40 ширхэг бүгд 2000 лан мөнгө байжээ. Түүнийг алба татварт гачигдсан нутгийн ядуу хүмүүст тарааж өгсөөр байгаад ганц ч хазааргүй үлдсэн гэдэг. 

	Ням ер нь Цахар, Сөнөд нутаг хүртэл Даашинхүү наймааны малыг олон удаа нэхэж олон хонь, үхэр, адуу авч нутгийн ядуу хүмүүсийг тэжээж тэтгэж байсан гэж өөрөө ч бахархан ярьдаг юм. Ядуу ард түмэнд их хайртай шударга чигч ард үзэлтэй хүн юм. Нэг намар хулгай хийхээр Жанчхүүгийн давааны ард очиж явтал даваагаар нэг морьтой хүн гарч иржээ. Ажиглаж байсан чинь жороо цагаан морьтой 8 хуруундаа алтан бөгжтэй, түрийнээс нь том цагаан гаанс цухуйсан мөнгөн хазаар хударгатай ясан хяртай эмээл нанжин гахай гөлөмтэй эмээл, угалзтай наамал гуталтай ийм нэг их цагаан сахалтай хүн иржээ. 

	Ням мориноосоо бууж ташуураа өвдөг дороо хийж суулаа. Тэр хятад том тэнзэн ташуураа мөн өвдөг дороо хийж суув. Хоёулаа мэнд усаа мэдэлцэж тамхи татлаа. Тэр хятад Нямыг:

	— Хаа зорьж явна гэв. 

	— Би дотор газар хулгай хийхээр явж байна гэв. Ням тэр хятадыг 

	— Ямар хэргээр явж байна гэхэд

	— Би ар газар гарч хулгай хийхээр явж байна гэв. Ингэж ярилцаад явахаар босохын хамт Ням хятадын сахлыг шүүрэн авч хоёулаа ноцолдов. Нэлээд удаан ноцолдож хятад Нямыг дороо хийж, том хутга гаргаж Нямын хоолой дээр хөндлөн тавьж, дарах уу гэхэд, Ням дар чи муу илжиг гэхэд хятад дээрээс нь бууж тэнд очиж суулаа. Ням босож хятадад өвдөг тулган суухад хятад Нямаас

	— Танай ар газар чам шиг хүн олон уу гэхэд Ням "Над шиг муу эр байхгүй бүгд сайн эрчүүд бий. Би хамгийн адгийн муу эр, ар газар амьдарч чадахгүй дотор газар орох санаатай явж байна" гэвэл Хятад:

	— Би тэгвэл барахгүй юм байна. Чи адгийн муу эр гэх гэтэл дарах уу гэхэд дар чи муу илжиг гэж байна. Чи сайн зоригтой эр байна. Би тэгээд хайрлаад хутгаа дарсангүй. Муу эр бол амь авар гэж орилсон шүү. Тэгвэл дарах байсан юм. 

	Ням хятадаас: 

	— Танай дотор газар чам шиг сайн эр байна уу гэхэд Хятад: 

	— Яахаан байхав гэж ихэмсгээр хариулав. Хятад нутаг буцаж Нямд янз бүрийн юм гаргаж өгөхөөр тохирч хоёулаа Жанчхүүд орж хятад элдэв эд бараа Нямд гадагш өгч Ням түүнийгээ аянчинд хөлс өгч нааш нь тээвэрлүүлж мөн нутгийн олонд хуваарилж өгсөн гэдэг. Тэр хятад Нямд манай дотор газрын ганц хүнтэй бүү оролдож байгаарай амьгүй болно гэж захив. 

	Ням түүнийг хайхарсангүй 5 даачаа тэрэг хөтөлсөн ганц хятадыг оролдсон гэдэг. Хятад нутагт 5 даачаа тэрэг хөтөлсөн нэг хятад явж байхыг харж түүнийг алсаас дагасаар бүрий болов. Ням ойртох санаатай явж байтал хятад буусан бололтой гал гарч байв. Морио замаас гаргаж нэг хонхорт орхиж явганаар ойртвол хятад гал түлж байгаа бололтой Ням явж сүүлийн тэргэн доогуур шагайж харвал түрүүний тэрэгний хоёр арлын хооронд гал түлж ямар нэг юм буцалж байгаа бололтой уур гарч байлаа. Таван морио тэрэгнээс салгаж ачааны татлагаас уяж хошуувчаар тэжээл өгсөн байлаа. 

	Ням тэрэгний доогуур явсаар түрүүчийн тэрэгний арлын хооронд галаа унаж хоёр хөлөө жийгээд том ямпий шаазанд сухаар дүүргэж цай хийгээд идэж ууж байжээ. Ням том суман ташуураа ханцуйгаас гаргаж толгой дунд нь нэг цохисон чинь ер мэдэх шинжгүй юмаа идэж суув. Дахиад цохисон чинь ер мэдсэн шинжгүй сууж байжээ. 3 дахиа бүр чадлын хэрээр цохисон чинь:

	— Хай яасан тэнэг буй гэж дуу гарав. Ням цохихоо больж тэрэгний арлын дунд Хятадын өвдөг тохойг ёворч тулж суусанд хятад мэдсэн янзгүй цайгаа ууж дуусаад шаазандаа сухаар дүүргэн хийж дээрээс нь хар цай хийж Нямд өгөв. Ням түүнийг ууж идэв. Тэр хятад Нямыг "Чи их тэнэг байна. Манай дотор газрын хамгийн сайн хүн гурван даачаа тэрэгтэй явдаг. Тэгэхэд 5 даачаа тэрэгтэй ганц хүнийг цохиж байна. Амьгүй болно шүү" гэв. Нөгөө цагаан сахалт хятадын захисан үг Нямын сэтгэлд оров. Ням бас нэг удаа Дашинхүүгийн туувар адуунаас тастаж хөөсөнд хоёр хятад Нямыг элджээ. Хойноос нь чи Ловш Ням мөн үү, биш үү? мөн үү, биш үү? гээд л хөөгөөд байжээ. Нямд их л ойртож явжээ. 

	Адуугаа зөөлөвтөр хөөж явсан хариугүй гүйцэж ирэв. Ням мориныхоо амыг гэнэт татаж нөгөө хөөсөн хятадыг зэрэгцэж ирэхэд гараа сунгаж хятадын морины жолоо цулбуурыг татаж орхисонд хазаар нь Нямын гарт ирлээ. Хятадыг хазааргүй морьтой адуунд оруулж шөнөжин ширүүн хөөж өглөө гэгээ гарахад хятадыг буулгаж хонго дундуур нь цулбуураараа 2 ороолгож орхисон гуяа дараад орилж үгүй болж өгөв. Морины нь олмыг чангалж тавиад 23 адуу нэг эмээлтэй ирсэн юм гэдэг. Тэр морио ганц унаатай Ядам гэдэг хүнд өгсөн нь сүүлдээ Ядамын хурдан хүрэн гэдэг морьтой болсон гэдэг. 

	 

	 

	Ловш Ням гэрлэсэн нь

	Дайчин бэйсийн тамгын газар дуудагдаж ирээд буцах замдаа хонь хариулж явсан нэг хүүхэнтэй танилцжээ. Түүний нэрийг Даш тайжийн Соль гэдэг байжээ. Нямыг сүүлд авна гэхэд хүүхэн мөнгөн бөгжөө өгч дараа ирэхэд чинь танина гэжээ. Зуны нэг налгар сайхан өдөр ингэж ярилцаад явсныг хэн ч мэдсэнгүй. Намар оройхон ганц ботготой ингээрээ баруун Тоодгийн усны дэргэд зөөж буугаад маргааш нь эхдээ хэлсэн нь:

	— Би ботготой ингээ унаад явлаа. Намайг иртэл ботгоо сул тавьж болохгүй гээд явжээ. Тэгээд хойд зүгийг барин явсаар Хаалгын Чулууны хавьд ирж, хүн амьтантай уулзаж гурван тэмээ эрж явна гэж худал хэлж явахын далимаар энэ баруун хойшоо айл амьтан байна уу гэж сурч байсанд нэг настай өвгөн: Хүйтэн булгийн эхэнд Даш тайж гэж ганц гэр айл бий. Хүйтэн булагт мал ирж уувал тэр үзэж магадгүй гэж ярихыг дуулаад оройхон баруун хойшоо гарч Даш тайжийнд очиж өнөө хүүхэнтэй ямар ч сэдэв мэдэгдэхгүйгээр чи гадаа унтаарай. Тэгээд миний ингийг унаж дураар нь явуулсаар байгаад оч. Энэ ботготой ингэ юм шүү. Би гэрт унтана. Тохошны хөмөлдрөгт муу бурантгийн тасархай байгаа түүнийг авч ингэ уясан гадсанд уяж орхи гэж ярилцжээ. 

	Энэ ёсоороо ч шөнө тэмээг унаж явжээ. Өглөө боссон хүн, манай хүүхэн алга таны тэмээ алга. Түүнийг унаж явсан юм уу гэхэд Ням сандран босож гараад уясан гадсан дээрээ очиж миний тэмээ бурантгаа тасалж явсан байна гэж бурантгийн тасархай барьж орж ирэв. 

	Ням бурантгийн тасархай бүсэндээ хавчуулж сууж цай уугаад яаран тэмээгээ харахаар Даш гуайнхаас гарч одов. Хоёр бүтэн өдөр нэг шөнө явган явж Баруун Тоодогт байгаа гэртээ ирэхэд хүүхэн өчигдөр орой ирсэн гээд аргал түүгээд ирж байлаа. Ням, Соль хоёр ингэж айл гэр болсон гэдэг. 

	Ням нэг удаа хулгай хийж яваад 15-ны цагдаад баригдах шахаж зугтаасаар Тогоруудын Бадамраа өндрийн оройд гарчээ. Цагдаа нар Бадамраагийн уулыг бүсэлсэнд шөнө болгож байгаад том чулуу даавуугаар ногтолж, даавуунд гал оруулж энгэр лүү нь өнхрүүлсэнд Нямыг явчихлаа гээд өнхөрсөн газар луу очиход Ням морио унаад ар луу нь зугтаасан гэдэг. Тэд барьж чадаагүй юм гэнэ лээ. 

	Ж. Готов. Домог хууч үг. Мандалговь хот. 20-42-р хуудас

	 

	6. Сайн эр Харын Молор

	Одоогийн Дундговь аймгийн Баянжаргалан, Цагаандэлгэр, Говь-Угтаал сумын нутаг, урьдын Боржгин цэцэн вангийн хошуу нутагт алдарт хулгайч сайн эр Харын Молорын тухай сонирхолтой домог нэлээд дэлгэрсэн байдаг. 

	Түүний эцэг Хар бас нэртэй хулгайч сайн эр байсан гэж ярьдаг юм. Тэгээд ч хүү Молорыг нь эцгээс нь салгаж тусгай байлгасан гэдэг. Эцэг Хар нь бүр хөгшрөөд нүд нь юм үзэхээ байсан билээ. Хүү нь 15 нас хүрээд аавындаа давхиж ирээд гэрт нь ормогц мэндэлсэнд сохорсон өвгөн хүүгээ байна гэдгийг мэдээд "Аа миний хүү нааш ир, үнсье" гэж байсан гэдэг. 

	Хүү нь сэргэлэн цовоо, бие махбод чийрэг аавын шийрийг хатааж чадахаар өсөж торниж байгаа нь мэдэгджээ. Тэгээд хүүдээ хулгай хийх, ядарсан олон түмэндээ тус хүргэхийг зааж өгчээ. Гэхдээ нутгийн олон ядуучуудаас сэтэрхий тэвнэ ч авч болохгүй. Харин баяд, ноёд, хятад, данжаад нарын юмыг уран аргаар яаж авах вэ гэдгийг нарийн зааж өгчээ. 

	Хүү Молор ч эцгийн заавар сургаалыг авч нэртэй хулгайч болжээ. Тэр заримдаа баригдаж ял тулгагдсан ч есөн эрүүг нь давж гарсан учир яаж ч чадахгүй холхон л явж байгаасай гэж ноёд түшмэд нь дотроо залбирдаг байжээ. 

	Одоогийн Дундговь аймгийн Баянжаргалан сумын нутагт бий Аргийн чулууны ард байдаг Үхэг хад, Харын шанд гэдэг газар нутаглаж байсан гэлцдэг. Үхэг хад нь дотроо хэсэг адуу хураах зайтай гадна талаасаа хүнд харагдахгүй халхалж чадахаар газар юм. Харин Молор нэг сайн цагаан морьтой байсан гэдэг. Түүнийгээ хятадын худалдаачдад олон удаа худалдсан боловч тухай бүр нутагтаа гүйж ирдэг байсан гэдэг. 

	Хамгийн сүүлд нь нэг удаа гүйж ирэхэд эзэн нь үхсэн байсан учир усан дээр зогссоор байгаад хатаж үхсэн гэдэг. Саяхан болтол Харын шандын усан дээр маш том морины толгой байдаг байсан юм. Нэг жил халхын долоон хошууны их даншиг наадам хийхэд Цэцэн хан аймгийн хөвчийн жонон вангийн хурдан бор морь их насны морьдын уралдаанд түрүүлжээ. Тэгэхэд нь Боржгин цэцэн вангийн хошууны ноён жонон вангаас "Бор морио худалдчих, авъя" гэжээ. Жонон вангийн хэлсэн нь:

	Танай хошуу сайн хулгайч ихтэй юм гэнэ билээ хулгай хийгээд л ав. Харин авах өдөр цагийг наана нь мэдэгдэнэ шүү, түүнээс биш худалдахгүй" гэжээ. Боржгин цэцэн вангийн ноён нэлээн хор нь хөдөлж за гээд л өнгөрчээ. 

	Наадам ч тарж нутагтаа ирээд л хөвчийн жонон вангийн хурдан бор морийг хулгай хийлгэхээр хэнийг явуулахыг түшмэдтэйгээ зөвлөн ярилцаад Харын Молорыг явуулахаар болжээ. Дараа нь Молорыг дуудаж ирүүлээд уг даалгаврыг өгсөнд Молор зөвшөөрчээ. Молор жонон вангийн нутгаас морь авахаар очжээ. Ноён нэгэнт морь авах сар, өдөр, цагийг дуулсан тул морио алдахгүйн тулд уулын бөглүү мухарт нэг гэр бариад хоёр хиа дагуулын хамт морио хамгаалж байжээ. 

	Морь нуусан газрыг олоод гэр дээр нь сэмхэн гараад тооноор нь харсан ноён орон дээрээ сууж байна гэнэ. Отго жинстэй малгай нь хойд авдар дээр нь байв. Тогоон дотор мах буцалж байна гэнэ. Хот руу харсанд бууцны хөлд морь чөдөртэй байгаа бололтой хоёр хүн хоёр талаас нь барьж зогссон харагдана гэнэ. Ноён гарч бие засах бололтой хүрмээ орон дээрээ тавиад гарч гэнэ. Тэр хооронд тооноор нь ороод хүрэм малгай хоёрыг нь аваад гэр дээр нь хэвтэж байтал ноён ч гэртээ орж ирж гэнэ. Ноёныг ормогц хүрэм малгайг нь өмсөөд ноён хүн мэт халбалзуулан очиж аяархан дуугаар өнөөх чинь алга л байна уу? За та хоёр үүнийг хуваагаад үмхэж орхи. Тэр хадны өмнө очиж бай, би морийг чинь барьж байя гэтэл нөгөө хоёр чинь хонготой шаантыг нь аваад цааш явжээ. 

	Молор ч дор нь чөдрийг авмагц мордонгуут ноёны гадаа давхиж очоод "За морийг чинь авч хүртлээ байна шүү" гэж хэлээд ухасхийлгэж гэнэ. Эзэн ноён хоёр хиатайгаа яаж ч чадалгүй алмайран хоцорч гэнэ. Энэ хэсгийг 1971 онд Төв аймгийн Баян сумын харьяат тэр жил 78 настай байсан өвгөн Юмчин гуай хуучилж билээ. 

	Ж. Готов. Домог хууч үг. Мандалговь хот. 49-52-р хуудас

	 


III. АЖ БАЙДЛЫН ДОМОГ

	А. ДУУ ХУУРЫН ДОМОГ

	1. Бүүвэйн дууны домог 

	(а. хувилбар)

	Урьд халхын нэг баян айлын зарц, ядуу эмэгтэй хөл хүнд болжээ. Тэр эмэгтэй хүүхдээ төрүүлэх орон гэргүйгээс болоод эзгүй хээр хонь хариулж яваад хүүхдээ гарган түүнийгээ баян эзнийдээ авчрахаас айн өвсөөр хучиж хөдөө хээр орхижээ. Тэгээд маргааш нь хонио хариулаад хүүхдээ орхисон газар дээрээ ирэхэд хүүхэд нь алга болсон байж. Түүнээс хойш гурван жил өнгөрч гэнэ. Гэтэл нөгөө хүүхэн хүүхдээ орхисон газар хонио хариулж явтал сэгсгэр үстэй, хүрэн улаан болтол борлосон биетэй нүцгэн хүүхэд довын сүүдэрт унтаж байжээ. 

	Ядуу эмэгтэй түүнийг өөрийнхөө хүү гэж бодоод тэврэн авч өхөөрдөн энхрийлж гэнэ ээ. Ядуу хүүхэн хүүгээ муу бор гэртээ авчраад үг хэл зааж нэлээд удаж байтал нэг орой гэрийн ойролцоо чоно ульж гэнэ. Эх нь хүүгээсээ "Чоно юу гэж ульж байна вэ?" гэж. асуухад хүү нь 

	— Шаалай хүү! Сарьсан мөөмөө хөх гэж байна гэж хэлжээ. Үүнээс хойш ядуу эх хүүгээ:

	 

	Шаалайн бүүвэй

	Шаашилдайн бүүвэй 

	 

	гэж бүүвэйлдэг болсон гэнэ. (4. 75). Энэхүү "чонын хүү Шаалуу" бол Энэтхэгээс гаралтай Арж бурж хааны модон хүний өгүүлсэн үлгэрт гардаг таван зуун худалдаачин нарыг үерээс аварсан Шаалуу хүүгийн үлгэртэй холбоотой юм. 

	 

	(б. хувилбар)

	Халхчуудын дунд дэлгэрсэн өөр нэг бүүвэйн дуунд "Зээхий мэргэн" гэдэг нэр гардаг. Зээхий мэргэн гэдэг ядуу гөрөөчин Зэлэн Зунгаа гэдэг охин дүүтэй байжээ. Зээхий мэргэн дүүгээ хойд эхийн гар дээр байлгахгүй гаж хадны агуйд орхиод өдөр болгон хоол авчирч өгдөг байжээ. Үүнийг хатуу сэтгэлт хойд эх нь мэдээд нэг өдөр Зээхий мэргэний дүү дээр нь очиж түүнтэй шүр залгиж тоглоё гээд охинд шүр залгиулж ухаангүй болгожээ. Ах нь дүүдээ харамсан өндөр модны орой дээр оршуулжээ. Гэтэл нэг буга охиныг оршуулсан модыг тохиолдлоор шөргөөж охиныг унагахад охины амнаас шүр унаж амь оржээ. 

	Ингээд ядуу охин хэрэн тэнэж яваад нэг ядуу эмгэний хүүхэд болж хамт амьдарчээ. Охин өсөж олны харааг булаасан үзэсгэлэнт сайхан хүүхэн болсон байна. Тэгээд ч Хар нүдэн хааны хүү Харлаг тайж тэр охиныг гэргийгээ болгож аваад, хүүхэд төрүүлжээ. Хүүхэн ачит ахыгаа олж уулзах сан гэж бодоод хүүгээ бүүвэйлэхдээ

	 

	Зээхий мэргэний зээлэй бүүвэй

	Зэлэн Зунгаагийн хүүлээ бүүвэй

	Хар нүдэн хааны ачлаа бүүвэй

	Харлаг тайжийн хүүлээ бүүвэй 

	 

	гэж дуулдаг байжээ. Үүнийг ах нь сонсоод дүүтэйгээ уулзсан гэж домоглон ярьдаг. 

	 

	(в. хувилбар)

	Бүүвэйн дууны өөр нэг сонирхолтой хувилбар бол хуучин Манибазар гүний хошуу одоогийн Ховд аймгийн Цэцэг сумын "Цэцэглэх" нэгдлийн гишүүн Санжмятавын Рагчаагаас тэмдэглэж авсан хувилбар юм. С. Рагчаа гуай хуур хөгжмийнхөө аянд энэ дууг уянгалуулан дуулах нь хэн бүхний сэтгэл зүрхэнд эхийнх нь бүүвэйн дуу сонсогдох шиг болдог. Уг хувилбарын домогт өгүүлэхдээ Юндэн засгийн үед Данзан гэдэг хүн амьдарч байжээ. Тэднийд Должингийн охин Ягаандарь гэдэг үзэсгэлэнтэй хүүхэн зарцлагддаг байсан гэнэ. Тэр хүүхний гоо сайхны магтаал:

	 

	Бийр болсон хуруутай 

	Бичиг болсон ухаантай 

	Өнгөөрөө гайхуулсан солонго шиг 

	Өдөөрөө гайхуулсан тогос шиг 

	Туяагаараа гайхуулсан нар шиг 

	Тунгалгаараа гайхуулсан толь шиг 

	Царай зүс нүд дүүрэн

	Цараа дүр суудал дүүрэн 

	 

	гоо үзэсгэлэнтэй сайхан хүүхэн байжээ. Гэтэл өөдгүй санаатай Данзан ядуу зарц Должингийн Ягаандарь хүүхнээр бага хатнаа болгож авах өгөр сэтгэл өвөрлөж хайртай янаг нөхрийг нь харь хол хугацаагүй албанд явуулж амьдын хагацал зовлонд унагажээ. Хайртай ханиа алдсан Ягаандарь хүүхэн өөдсөн чинээн өнчин үрээ тэврэн байж өлгийн дуу аялсныг ухаант мэргэн ард минь уламжилж ирсэн нь энэ гэнэ:

	 

	Өндөр тэнгэрийн

	Өргөн төрсөн үр минь

	Бүүвэй бүүвэй бүүвэй

	Өөвөн гэрийн

	Сөөвөн үр минь

	Бүүвэй бүүвэй бүүвэй

	Өөжин (өлгий) дотроо

	Тайван нойрс доо үр минь

	Мөнгөн уруулаа

	Цэцэг шиг дэлгэ дээ үр минь

	Бүүвэй бүүвэй бүүвэй бүүвэй

	Мөөмөн товчоо

	Үлгэн хөхдөө үр минь

	Бүүвэй бүүвэй бүүвэй бүүвэй

	Мөдхөн өсөөд

	Төдхөн дэвнэ дээ үр минь

	Бүүвэй бүүвэй бүүвэй бүүвэй 

	 

	гэж хүүхдийн нялх балчир үеийг цөөн хэдэн үгээр маш уран яруу, эх хүний бүүвэйлэх аялгуу хүний нүдэнд харагдахуйцаар дүрсэлж чадсан байна. Энэ хэдэн мөрөөс нялх балчир үедээ ийм байдаг шүү дээ гэсэн сэтгэл аргагүй л хүнд төрүүлэх нь гарцаагүй. Тэгвэл дараагийн хэсэгт

	 

	Аавын ачааг

	Үүрэн зүтгэх үр минь

	Бүүвэй бүүвэй бүүвэй бүүвэй

	Ачтай ээждээ

	Рашаан амлах үр минь

	Бүүвэй бүүвэй бүүвэй бүүвэй

	Алтан дэлхийд

	Заяа нь дэлгэрэх

	Алаг үр минь

	Бүүвэй бүүвэй бүүвэй бүүвэй 

	 

	гэж одоо хэдийгээр булбарай байгаа боловч хэт нь том болж аав ээжээ асран хүндэтгэж өргөх алтан дэлхийд ачтай үр болох юм гэдгийг бэлгэдэж ерөөсөн өнгө харагдаж байна.

	 

	Мөн хагд өвсөнд өргөс байдгийг

	Гишгэж мэднэ дээ үр минь

	Бүүвэй бүүвэй бүүвэй бүүвэй. 

	Халуун хүйтэнд жавар байдгийг

	Сөрж мэднэ дээ үр минь

	Бүүвэй бүүвэй бүүвэй бүүвэй

	Хар цагаан өнгө байдгийг

	Харж мэднэ дээ үр минь

	Бүүвэй бүүвэй бүүвэй бүүвэй

	Хазаартай морь чинь

	Хамхуул өвснөөс

	Бусгаж мэднэ дээ үр минь

	Бүүвэй бүүвэй бүүвэй бүүвэй 

	Харийн газар хар санаатан 

	Таарч мэднэ дээ үр минь

	Бүүвэй бүүвэй бүүвэй бүүвэй 

	 

	гэж ертөнцийн эрээн бараан элдэв юм үзэгдлийг биеэрээ туулан үзэж мэддэг гэдгийг сургамжлан захисан аяс бүхий байна. 

	 

	Хаттай (хатаасан) хэт шиг гантай

	Хан бүргэд шиг зоригтой 

	Яваарай үр минь 

	Бүүвэй бүүвэй бүүвэй бүүвэй 

	Хамбатай дуганд 

	Лам болж суувуузай үр минь 

	Хавчиг үүрсэн бадарчин болж 

	Тэнүүзэй үр минь

	Бүүвэй бүүвэй бүүвэй бүүвэй 

	 

	хэмээн юуг жигшиж ямар зүйлийг эрхэмлэж гэрээслэн захиж буй агуулга ил тод харагдаж байна. 

	 

	Хан хорвоод хагацал гэж

	Хэцүү дээ үр минь

	Бүүвэй бүүвэй бүүвэй бүүвэй

	Хамт л байгаад салах

	Хэцүү дээ үр минь

	Бүүвэй бүүвэй бүүвэй бүүвэй

	Хайртай аавгүй

	Өнчин үр минь эвий дээ

	Бүүвэй бүүвэй бүүвэй бүүвэй

	Бороотой дэлхийд болж л явбал

	Боллоо доо үр минь

	Бүүвэй бүүвэй бүүвэй бүүвэй

	Босоо бие чинь эрүүл явбал

	Жаргал тэр шүү дээ үр минь

	Бүүвэй бүүвэй бүүвэй бүүвэй

	Бодлоо цуглуулж ээж нь унтъя даа

	Бондгор үрс минь нойрс доо

	Бүүвэй бүүвэй бүүвэй бүүвэй 

	 

	гэж хан хорвоод эрүүлээс өөр жаргал, хагацлаас хэцүү юм байхгүй гэдгийг маш оновчтой өгүүлжээ. 

	Б. Катуу. Монгол хуримын ба домогт дуу, 1995. 43-50-р хуудас

	 

	2. Бичхэн хээр дууны домог

	Эрт цагт захчин хүүхэн хол хүний нутгийн бэр болдоггүй байжээ. Гэтэл нэг захчин хүүхэн хол нутгийн бэр болж очжээ. Хүүхэн айлд бэр болж очоод жил гаруйтай болоод аав, ээж, ах, нутаг усаа санаад нутаг явъя гэтэл хадам аав ээж нь гурван жил болоогүй байхад төрхөмдөө очдог ёс байхгүй хэмээн явуулсангүй гэнэ. Тэр охин хоёр ахтай юм санж. Охин, хүнээр хоёр ахаа ирж уулзаач гэж хэлүүлжээ. Тэр ёсоор хоёр ах нь ирж дүүгээсээ юунд бид хоёрыг дуудуулав хэмээн асуухад охин,

	— Би гэрээ санаад та хоёрыг дуудуулсан юм гэж хэлж гэнэ. Хоёр ах нь чи энэ айлд ирээд юу хийв гэж асуухад охин:

	 

	Шөнөд нь зүү утаснаас салахгүй

	Өдөрт нь түлээ уснаас салсангүй 

	 

	гэж хэлжээ. Гэтэл хоёр ах нь хадам аав ээж хоёрт нь миний дүү:

	 

	Арван хуруунаас нь савар салаагүй байна

	Ар нуруунаас нь араг салаагүй байна

	Зүүднээс нь зүү дугтуй1 салаагүй байна

	Ураг элкэнээ2 хол нь сайхан

	Усан түлээний ойр нь сайхан 

	 

	гэж хэлээд дүүдээ энэ бүгд чиний хийх ажил юм шүү. Харин чиний түлээ усыг чинь ойртуулж өгье хэмээн уулыг устай нь хамт өргөж ирээд гэрийн гадаа нь тавиад нутаг буцаж гэнэ. Энэ үеэс захчин хүүхнүүд хол нутгийн бэр болдог болсон юм гэнэ. 

	Дүү нь гурван жил болоод төрхөмдөө ирэхэд нь охины аав ээж:

	 

	Арван хуруунаас нь савар салаагүй байна

	Ар нуруунаас нь араг салаагүй байна 

	 

	гэж хэлээд хамт явсан хүмүүсийг нь буцааж охиноо авч үлджээ. Гэтэл охин нь хань нөхрөө санаж аавынхаасаа оргож гэрийн зүг явах замдаа энэ дууг зохион дуулсан гэдэг домогтой юм. Тэр охин гэртээ ирэхдээ хээр морьтой ирсэн юм байжээ. 

	 

	Бичхэн хээр

	Бичхэн хээр морь минь 

	Ижилдэх ч биш яах вэ 

	Бичхэн үеийн тэр минь 

	Мартагдах ч биш яах вэ 

	Алд хар гэзэг нь 

	Ар голдоо байдаг

	Алдар их нэр нь дайсан дундаа байг

	Дэлэм хар гэзэг нь

	Дэрэн дундаа байдаг

	Дэлхий их нэр нь

	Дэвтэр дундаа байдаг

	Баруун монголын домог, хууч яриа. УБ., 2003. 194-р хуудас

	 

	3. Улаан мээрэнгийн ус дууны домог

	Эрт цагт хоёр анчин залуу хамт ан ав хийж амьдардаг байж гэнэ. Нэг залуу нь сайхан эхнэртэй юм байж. Гэтэл нөгөөх залуу нь эхнэрт нь сэтгэлтэй болоод найз залуугаа хорлохоор шийдэж нэгэн өдөр найздаа 

	— Хоёул бүргэдийн зулзага барьж авчиръя хэмээн хэлэхэд нь зөвшөөрчээ. 

	Бүргэд өндгөө хад асгатай өндөр уулын агуйд гаргадаг юм байжээ. Хоёр залуу бүргэдийн өндөг байгаа гүн агуйн дэргэд ирээд гүн агуйд урт олсоор биеийг нь уяад агуй руу оруулахдаа 

	— За чи өндгөө аваад татаарай гэж хашхираарай гэж хэлээд оруулаад агуйд оронгуут уяаг агуйд орхиод яваад өгчээ. Залуу анчин гарах аргагүй болж агуйд байсан хоёр бүргэдийн өндөгтэй хамт амьдарч гэнэ. Өдөр бүр бүргэдийн зулзагад эр эм хоёр бүргэд мах авчирч өгөөд нисээд явчихдаг байж. Тэр махнаас нь идэж олон хоног болж бүргэдийн хоёр зулзага ч өглөө нь агуйгаасаа гарч орой нь ирдэг болжээ. Нэгэн өдөр анчин залуу өөрийгөө олсоор уяад хоёр үзүүрийг нь хоёр бүргэдийн биеэс нь уяж агуйгаас гарч Улаан мээрэнгийн ус хэмээх уртын дууг зохиосон домогтой гэдэг. Тэр агуйн хажуугаар Улаан мээрэн нэртэй гол урсдаг байсан юм гэдэг. 

	(халх ардын дуу)

	Улаан мээрэнгийн ус

	Үерлэж урсах янзтай

	Урьдын тавьсан тавилангаас

	Ульбирч гарахад бэрхтэй 

	Улаахан сүүлтэй бүргэд нь 

	Уулыгаа дамжаад магинана3 даа 

	Уяхан санаж явбал 

	Манийн үйлс бүтнэ

	Цагаахан сүүлтэй бүргэд

	Цахирыгаа дамжаад мангинана даа

	Цагаа шиг санаж явбал 

	Манийн үйлс бүтнэ

	Баруун монголын домог, хууч яриа. УБ., 2003. 195-р хуудас

	 

	4. Нарийн цагаан усан дууны домог

	Эрт цагт Урианхайн ноёны хүүд захчин ноёны охин Яндаа гэгчийг өгөхөөр 2 ноён зөвлөлдөж хадаг сүүгээ авалцаад хурим хийх үед захчин ноёны охин Яндаа зөвшөөрөөгүй тул Урианхайн захчин ноёд түшмэдээс эхлээд хошуу сумаараа учирлан гуйж ядаад нутгийн ард нь "Нарийн цагаан усан" гэдэг дуу зохиожээ. Уг дуунд:

	 

	Нарийн цагаан усан

	Намрынхаа цагт шижирнэ

	Наран болсон Яндааг 

	Найман сумаараа ядав 

	Хоо цагаан өргөө 

	Хоогийн голд дүнхийнэ 

	Хорт бяцхан Яндааг 

	Хоёр хошуугаараа ядав 

	Дун цагаан өргөө 

	Дуутын голд дүнхийнэ

	Дурмал бяцхан Яндааг 

	Дөрвөн сумаараа ядав" 

	 

	гэж дуулдаг байв. 

	Баруун монголын домог, хууч яриа. УБ., 2003. 201-р хуудас

	 

	5. Эккэл (икэл) хөгжмийн тухай домог

	Эрт дээр үед өнчин ганц хүүтэй нэг эмэгтэй байжээ. Энэ хоёрт өөрийн гэсэн орон гэр байхгүй, айл хошуу дамжин шар нар, бор хоногийг өнгөрөөдөг байжээ. Ээж нь айлын найр наадам дээр сайхан дуулдаг. Тэгээд ч хүмүүс түүний сайхан дууг сонсох дуртай байдаг байж гэнэ. Ээж нь ганц хүүдээ хязгааргүй хайртай, хүү нь ч ээждээ хором ч төдий салахын аргагүй хайртай байж л дээ. Гэхдээ хүү нь болох болохгүй юм хийвэл ээж нь зэмлэн буруушаадаг байсан гэнэ. Өнчин ганц хүү нь мод чулуугаар янз янзын юм хийж урладаг гарын уртай, ухааны ойтой нэгэн байжээ. Ийнхүү амьдарч байтал ээжид нь эдгэшгүй өвчин тусаж ганц хүүгээ орхин, ертөнцийн мөнх бусыг үзүүлжээ. 

	Ачтай, аврал ивээлтэй, хайртай ээжээсээ салсан өнчин ганц хүү сэтгэлийн шаналалд унаж, цаг мөч бүхэнд ээжийнх нь сайхан дуу чихэнд нь сонсогдож, дүр төрх нь нүдэнд нь харагдаад байжээ. Тэгээд өнчин хүү "Ээж минь нэгэнт эргэж ирэхгүй юм чинь адгийн ядаад чихэнд хоногшсон уянгалаг сайхан дууг нь сонсож явах юм сан" гэж бодоод мод чулуугаар юм (зэмсэг) хийхээр сэтгэл шулууджээ. 

	Тэгээд мод чулуу цохиж түүний хүнгэнэх, шуугих, хангинах чимээ, нарийн оосор бүч, шидэмс, хялгас, утасны дүнгэнэх чимээг ажиглан ажиглаж эргэцүүлэн бодсоор зандан мод, адууны сүүлний хялгас хоёроор нэг төрлийн хүнгэнэх, дүнгэнэх, чимээ гаргадаг хөгжмийн зэмсэг хийжээ. Түүндээ янз бүрийн чимээ, ая айзам оруулан оруулсаар байж эцэстээ ээжийнхээ яруу тунгалаг, уянгалаг сайхан дууг нь оруулдаг болсноор сэтгэлийн шаналал нь бага ч гэсэн амарсан байна. Тэрээр дуу чимээ гаргадаг энэхүү зэмсэгтээ ямар нэр өгөх вэ? гэж олон өдөр сараар бодож "эккэл" (эх хэл) гэдэг нэр өгчээ. Энэ нь "ээжийн минь хэл", "Ээжийн минь дуу" гэсэн үг гэнэ. Ингэж дөрвөд, баяд, захчин, торгууд, өөлд, урианхайчуудын дунд уламжилж ирсэн "Икэл" гэдэг хөгжмийн зэмсэг үүсжээ. "Эк кэл" гэдэг хоёр үг аажмаар хэлэх явцад нэгдэн хэлэгдэж "Икэл" болсон байна. 

	Баруун монголын домог, хууч яриа. УБ., 2003. 156-р хуудас

	 

	6. Елкэндэгийн тухай домог

	Эрт дээр үед өөрийн гэсэн тодорхой нэргүй, нутаг хошуу, аав ээж, ах дүү, төрөл садан нь мэдэгдэхгүй өнчин ядуу 15-16 насны урлагийн маш их авьяастай нэгэн хөвгүүн байсан гэнэ. 

	Тэрээр маш сайхан дуулдаг, хуурддаг, уян налархай биелгээ хийдэг нэгэн байжээ. Хүмүүс түүнийг хуучирч муудсан, уужим дээл нь биелгээ хийхэд намирч дэрвэх байдал, хүүгийн хурдан шаламгай хөдөлгөөн, хэнээс ч юунаас ч ичиж айхгүй зан чанарт нь тохируулж "Елкэндэг" гэдэг нэр өгсөн байна. Энэ нь дүрсгүй, сахилгагүй, хэнээс ч ичиж зовохгүй хүн гэсэн утгатай нэр гэнэ. Хүмүүс Елкэндэгийн урлагийн асар их авьяасыг бишрэн гайхаж, сэтгэлийн цэнгэл амсахын зэрэгцээгээр түүнд янз бүрийн зүйлийг бэлэг болгон өгдөг байжээ. 

	Тэрээр уг зүйл дотроос зөвхөн идэж уух хоол, хүнсний зүйлийг нь аваад бусад эд материалыг огт авдаггүй байсан байна. Ойрад монголчуудын дунд уламжилж ирсэн ардын биелгээ, дуу хуур, хөгжим наадгай энэхүү елкэндэгээс эхтэй гэнэ. Елкэндэг ойрад монголчуудын олон ястны зарим ястныд нь хонож бийлж, хуурдаж, наадаж наргиснаас үүдэн дээрх ястнуудад ардын урлаг харилцан адилгүй өвлөгдөн үлдсэн юм гэнэ лээ. Елкэндэг захчин, торгуудад хонож өнжсөн, урианхайд өнжсөн, дөрвөд баядад хоносон, өөлдөд үдэлсэн учраас эдгээр ястнуудад ардын урлаг харилцан адилгүй байдаг нь ийм учиртай гэнэ. 

	Баруун монголын домог, хууч яриа. УБ., 2003. 157-р хуудас

	 

	7. Ац биелгээний домог

	Тээлийн боомд тарианы ажил хийгээд нэгэн модны сүүдэрт ах дүү амарч суухад дүү нь "ах аа, ах аа энэ мод хөдлөөд байна" гэхэд ах нь яаж хөдөлж байна гэж асуухад дүү нь босон хөдөлгөөнийг нь дүрслэн биелж үзүүлжээ. Ах нь:

	 

	Навчтай мод шиг найгаж бийлье 

	Цэцэгтэй мод шиг цэнгэж бийлье 

	Ацтай мод шиг

	Ах дүү хоёр нэг хүн шиг бийлье 

	 

	гэж хэлэн хоёул хамт биелдэг болсон гэдэг. Энэ биелгээг дээр үед голчлон ах дүү хоёр биелдэг байжээ. 

	Баруун монголын домог, хууч яриа. УБ., 2003. 168-р хуудас

	 

	8. Хуурын татлагын домгууд

	1. Агсал

	Урьд нэгэн цагт Торгуудад Агсал нэртэй баатар эр байжээ. Тэр баатар сэм сэмээр алхуулан явахдаа шээзгийн чинээ чулууг хаялдаг, аяар аяар алхуулахад аргийн чинээ шороо хаядаг бяр чадал ихтэй, агсам жороо хул морьтой байжээ. Тэгээд хязгаар нутгаа эргэн, ард олонтойгоо уулзаж, зовлон зүдүүрийг нь сонсож тусалдаг байв. Ингээд Торгуудын ард түмэн энэ баатар эрээ магтан дуулсан дуу, бийг бүтээсэн гэдэг. 

	Энэ дуундаа баатар эрийн хүдэр чийрэг бие, саруул хурц ухаан, сайхан эелдэг зан, хүлэг морийг магтан дуулсан байдаг ажээ. 

	 

	2. Балчин хээр

	Эрт урьд цагт Алтайн урианхайн баян Балжин гэгч айл байжээ. Балжин насан өөд болж түүнээс хойш удалгүй ганц хүү нь архинд орж, хамаг хөрөнгөө хятадын худалдаачинд архинаас өгч хоосроод, ганц жороо морьтой үлджээ. Гэтэл нэгэн удаа хайртай жороо морио нутгийн нэгэн баян айлд архины үнээс өгч явгаран хоцорч мориныхоо явдлыг дүрслэн хуурдсанд "Балчин хээр" гэдэг алдартай аялгуу баруун Алтайд мөнхрөн үлджээ. Ганц хүү жороо морины зоон дээр нь аягатай архи тавиад Балхаш нуурыг тойрон жороолуулан тэр архи цалгидаггүй байсан гэдэг домогтой ажээ. 

	 

	3. Бухын урам

	Баруун монголын дөрвөд, захчин, урианхай зэрэг бүх ястанд дэлгэрсэн татлага юм. Энэ татлагад бух урамдах уянгалаг аялгууг дүрсэлдэг ажээ. Монголчууд таван хошуу малын эцэг мал (азарга, буур, бух, хуц, ухна) ихэд эрхэмлэн үздэг. Иймээс ч монгол ардын баатарлаг туульд таван хошуу малыг эцэг малаар нь төлөөлүүлэн магтдаг байв. Баруун монголын татлагад бусад эцэг малыг бухаар төлөөлүүлдэг гэж Увс аймгийн Малчин сумын туульч Б. Лувсан мэдээлжээ. Учир нь бух бусад эцэг малыг бодвол илүү уянгалаг урамддаг учир хөгжимд дүрслэн үзүүлэхэд дөхөмтэй гэнэ. 

	 

	4. Ганц хүний явдал 

	(хотон хувилбар) 

	Эрт дээр үед юм санжээ. Ах дүү, хань нөхөд ч үгүй цорын ганц хүн байжээ. Тэрээр туйлын ядуу зүдүү амьдардаг тул зарим үед хоол олдох ч бэрхтэй ажээ. Тэгээд өөрөө хуур татдаг болсноосоо хойш айл хунараар орж хуурдаж явсныхаа хүчинд аяга хоолтой залгадаг байжээ. Ингээд өөрийн сайн хуурдаж чадах нэгэн аялгууг зохиосон нь "Ганц хүний явдал" гэдэг нэртэй болов гэнэ. Харин нутгийн ардууд ихэвчлэн энэ аялгууг хуурддаг бөгөөд хэрэв хуурдах шаардлага гарвал бурхан сахиусандаа мөргөж "Аа худаам, Заяан сахиусам!" гэж хэлдэг заншилтай юм санжээ. 

	 

	(б. Хувилбар)

	Нэг өнчин хүү айл амьтны хонь мал хариулж ажлын хөлсөнд нэг даага авчээ. Тэр даагаа сургаж өнчин хүү унааны морьтой болжээ. Өнчин хүүгийн хээр морь унахад хөл хөнгөн, эр хүний замын сайн унаа болсонд хүү ихээхэн баяртай байдаг байв. Өнчин хүү нас бие гүйцэж эрийн цээнд хүрсэн боловч ертөнцийн жаргалыг бас л эдэлсэнгүй гэнэ. Ганц хүний явдал гэдэг татлагад энэ домгийн үйл явдал дүрслэгддэг ажээ. 

	 

	5. Дөрвөн ойрд

	Баруун монголын олон угсаатны дунд ихэд дэлгэрсэн "Дөрвөн ойрадын бийт татлага" нь Алтайн их уулсаар нутаглах дөрвөн ойрд (өөлд, торгууд, ойрд, хотгойд хошууд) нар алаг дааганаас болж дүрвэн нүүсэн тухай өгүүлнэ. Хошуу хотлоороо дүрвэн нүүдэллэж байгаа малчин ард нутаг усаа орхин хөдөлсөн их нүүдлийг энэ татлагад дүрсэлжээ. Нутгийн буурь дээрээ гаслан хоцорч буй нохойн гөлөгний гунигт ая, ботго, тором, унага, даага ижлээсээ төөрсөн дуу чимээ, бух урамдах аялгуу, хүүхэд багачуудын дуулалдах анир зэргийг энэ татлагад багтаан дүрсэлжээ. 

	 

	6. Дөрвөн өөлд

	Гурван хүн: — Бид их өөлдийн нутгаар гаталж ширээн говийн өөлдийн нутаг хүрэх гэж явна. Олон хоног аяншиж, өлсөж ядарч явна гэхэд нөгөө хүн, аяны гурван хүнд нэг нэг шар төхөөрч хооллуулжээ. Гурван хүн гурван шарын мах эс барсанд "Цадлаа гээд шарын хөл үлдээдэггүй идлээ гээд иргийн хөл үлдээдэггүй, манай их өөлдийн ёс" гээд махыг дуустал идүүлээд аян замд нь оруулж хааны нутаг хүрэх зам зааж:

	— Та гурав Алтай таван богдын өврөөр "Нүүдэл сайхан" гэдэг айлын гадуур явж өнгөрнө. Алтай таван богдын араар тэмээтэй хүн явж болдоггүй юм. Борхоог өвсөнд тэмээний таваг халтирна, саадтай гэжээ. Гурван хүн Алтайг өвөрлөн явсаар өөлдийн хааны гэрт хүрчээ. Өөлдийн хаан тэр гурван хүнийг давсгүй цай, тарваганы махаар хооллож гурав хонуулсан гэнэ. 

	Гурван хүн: — Алтай таван богдоо өгөх үү? Дүгэр зайсангаа өгөх үү? гэхэд өөлдийн хаан:

	— Алийг нь ч өгөхгүй гээд эхний хүнд тонгорог, дунд хүнд тасын өд, адгийн хүнд тарваганы хумс, шийр сүүлээр бэлэг өгчээ. Энэ бэлгийн учрыг харийн гурван хүн олж ядаад, нутгийн нэг өвгөнд:

	— Танай хаан бидэнд ийм сонин бэлэг өгөв. Энэ ямар учиртай вэ? гэсэнд өвгөн хэлсэн нь:

	— Толгойн үс олон боловч туух тонгорог нэг, нутаг албат олон боловч даах түшмэл нэгтэй, иймд бид та гурвыг үзээд тас болж тэнгэрт дэвэхгүй, тарвага болж газарт орохгүй, тэмцэнэ гэсэн утгатай хэмээн тайлбарлан хэлжээ. 

	Нөгөө гурван хүн цаашаа яваад өөлдийн бусад түшмэдтэй уулзаж буцах замдаа бараа болгох түшмэл өг хэмээн шаардсанд эс өгчээ. Харийн гурван хүн Богд эрээн гэдэг газар ирж есөн талтай ган жадыг авдрын чинээ чулуунд зоож есөн улсын хэлээр "Энд дөрвөн өөлдийн түүх бичсэн байгаа. Жадыг сугалаад түүнийг олж уншигтун! Эс сугалж чадвал дөрвөн өөлдийн нутгийг бид эзэлнэ" гэж сийлжээ. Энэ бичгийг үзээд өөлдийн дөрвөн их баатрыг очуулж ган жадыг сугалуулах гэсэнд чадсангүй, дөрвөн өөлдийг эзлэх гэнэ гэсэн цуу яриа тарав. Энэ үед Богд эрээн хавиргад дан угалз, хайнагийн эврээр зүйсэн тусгай сүмийг дархад нараар бариулж байжээ. Дархадууд хөөрөг, тоосгон нүүрс зөөж дарх хийдэг байжээ. Нэг удаа алаг даагатай хүү гал алдаж түймэр гарсныг хүмүүс үзээд бидний нутаг орныг эзлэх нөгөө дайн эхлэв хэмээн ойрадууд дүрвэн нүүцгээсэн гэнэ. Ингэж дөрвөн өөлд сарнин бутарч, малаа туугаад нүүх үед нь хуц майлж, бух мөөрч, азарга янцгааж, хонь мал нутаг ус, бэлчээртээ хоргодон майлалдаж буй их чимээ, мөн нүүдэл дагасан нохойн гөлөг гаслан, гангинан хоцорч байгаа зэргийг дүрсэлсэн хуурын татлага ая дөрвөд өөлд (дөрвөн өөлдийн уриа ч гэж) үүссэн домогтой. 

	 

	7. Жуураа гэлдэнэ

	Хотон ястанд Жуураа гэлдэнэ гэдэг үзэсгэлэнт бүсгүй тариа тарьж амьдардаг байжээ. Тэгээд Жуураагийн үзэсгэлэн гоог нутаг хошууныхан нь магтаж тусгай үгтэй татлага бий зохион бийлдэг болсон юм санжээ. Ийм хууч яриа бас дөрвөд, баядад ч байдаг. Энэ дуут бийд гарч байгаа гэлдэнэ гэдэг үг нь "гэлцэнэ, хэлэлцэнэ" гэсэн утгатай үг юм санж. Жуураа гэж шагшин ярилцана. Жуурааг хүн бүр магтана гэсэн утгатай. Жуураа гэдэг хүнийг магтан дуулсан байна гэж Ж. Цолоо тэмдэглэсэн байна. 

	 

	8. Их татлага (хотон хувилбар)

	Хотон овогтонд икил хөгжим байдаггүй байжээ. Тэгтэл дөрвөдийн нэг алдартай икилчин хотонгийн шаавай элкэний айлд икил татаж хонож гэнэ. Ингээд тэр айлд байсан хотонгууд икилийн аянд цөмөөрөө бий бийлж тэр бийгээ их татлага гэж нэрлэжээ. Ингэж хотон ястанд икил хөгжим дэлгэрч, их татлага бийг ч хүн бүр бийлэх болсон гэдэг. Их татлага бий нь баруун монголын олон татлагын нийлбэр учир олон бийгийн хөдөлгөөнийг нэгтгэсэн баруун монгол бийгийн цоморлог гэж үздэг байна. 

	 

	9. Сариг цагаан ингэний яриг цагаан ботго (дуут бий, татлагын домог)

	Бичин мөчин Гэрэл хааны ерэн есөн жил дэлэгнэсэн сариг цагаан ингэ шилрээд Ганга мөрний элсэнд хүрч гучин алд биетэй гурнайн цагаан ботго гаргасныг хааны сохор шар тэмээчин хайж олоод эхийн нь борвийг хүлээд их далайд хаяж гэнэ. Эх нь өнчин цагаан ботгондоо:

	 

	Чихэр далай ширгэнэ гэж бодно уу чи 

	Шилбэгүй ээжээ босно оо гэж бодно уу чи 

	Богд далай ширгэнэ гэж бодно уу чи 

	Борвигүй ээжээ босно оо гэж бодно уу чи 

	Хангал цагаан бужилдай минь 

	Хаан цагаан аавдаа оч гэжээ. 

	 

	Өнчин цагаан ботго аав өөдөө явж байгаад нэг хөл нь доголон, нэг нүд нь сохор оготнотой уулзаж, сохор амьтанд нүд оруулдаг, тахир амьтны хөлийг эдгээдэг ургамал авч эхдээ өгөөд эхээ босгож гэнэ. Гурван жилийн дараа өвлийн дунд сард гунан цагаан ороо буур шилэрсэн цагаан ингэний хамт Бичин мөчөн Гэрэл хааны нутагт эргэж ирж сохор шар тэмээчинтэй тэмцэлдэн ялжээ. Дараа нь тураг цагаан ботго эцэгтэйгээ уулзаж тэнгэрийн хаанд есөн цагаан тэмээгээр бэлэг өгсөн Баян ноёноос эхийнхээ өсийг авч байгаа тухай өгүүлнэ. 

	 

	10. Таван хасаг (Бийт татлагын домог)

	Баруун монголчуудын дунд нэлээд тархсан энэ бийт татлага нь хотон, урианхай, дөрвөд, захчин, хасаг хувилбаруудтай ажээ. Эрт дээр үеэс хасгийн таван сайн эр, хавь ойрын ардууд руу дайрч мал хөрөнгийг нь эзэрхийлэн авдаг байжээ. Тэгээд нэг залуу малчин тэдний гарт баригдан өөрийнхөө мал сүргийг нь бүгдийг нь өгөх эсвэл амиа өгөх болжээ. Залуу эр: "Амийг минь өршөөгийт, таван хошуу малаа өгнөм" гэж гуйж гэнэ. Ингээд бүх мал хөрөнгөө өгөөд суллагдаж гэнэ. Хожим нь өөрөө "Таван хасаг" дууг зохион аялгуулан хуурддаг байжээ. Харин хожим нь энэ аянд бий бийлэх, хуураар татлага хуурддаг болсон ажээ. 

	 

	11. Тогоруу

	Урьд цагт нэг малчин эр, хээр малаа хариулж яваад хэсэг тогоруу явж байхыг хараад домбор хөгжмөө авч уянгалаг сайхан аяар дуулан хуурдаж гэнэ. Гэтэл хэсэг тогоруу нисэн эргэлдэж байснаа хөгжмийн аясаар дор дороо эргэлдэж хоорондоо бүжиглэцгээж гэнэ. Түүнийг харсан малчин улам сайхнаар уянгалуулан дуулахад нөгөөх хэсэг тогоруу хөгжимчний дэргэд ирцгээн бүжиглэцгээсэн гэнэ. Түүнээс хойш үүнийг тогорууны бүжиг гэж нэрлэдэг гэнэ. Тэр тогорууны бүжгийг хүмүүс дуурайж бийлэхдээ зөвхөн хөлийн хөдөлгөөн гол үүрэгтэй байдаг гэнэ. Харин гарын хөдөлгөөн гол биш хоёр гарыг шувууны далавч мэт хоёр тийш нь дэвж хөлийн хоёр шагайг хоёр тийш нь гулзгануулж бүжиглэдэг юм санжээ. 

	 

	12. Үеийн улаан цар (хотон хувилбар)

	Эрт дээр үед баруун монголчууд, тэр тусмаа хотон ястнууд Бээжингээс цай авч оронд нь мал сүрэг, арьс шир өгдөг байж гэнэ ээ. Ингээд нэг удаа ганцаараа амьдран суудаг ядуу өвгөн ганц улаан шартай байснаа өгч гэнэ. Тэр улаан цар нь Бээжингээс эх нутгаа зорин буцан ирсэн байжээ. Түүнээс хойш эзэн нь тэр шарынхаа зан авир, алхаа гишгээг хөгжмийн аялгуугаар илэрхийлэхийг бодож, энэхүү татлагын аяар түүний урамдахыг дуурайлгаж бас буцах замд нь тааралдаж буй үйл явдлыг дүрслэх болжээ. Үүнээс хойш баруун монголчуудын дунд "Үеийн улаан шар" буюу "Монголын бух" гэдэг домогт бий татлага ихээр эгшиглэх болжээ. 

	 

	13. Цацал

	Баруун монголын нэгэн домогт дуунд их Алтайн арван гурван ноён оргилыг магтан дуулсан байдаг бөгөөд энэ сайхан алтай нутгийн уул ус, даваа гүвээ, хөвч ой шугуй, ан амьтан, хүлэг морьд, хүн ардыг магтахаас гадна монгол хүний хайрласан сэтгэлийн хамгийн эрхэм бэлэг тэмдэг болгож цагаан сүүнийхээ дээжийг эх нутагтаа өргөж байгаагаар дүрслэн бийлдэг байна. 

	 

	14. Цэцэн залан цайгийн дундуур 

	(а. хувилбар, хотон хувилбар)

	Нэгэн ядуу залуу гэрлэж гэрт нь хүн иржээ. Эхнэр нь тогоон дээр усаа хийчхээд гал асааж цайныхаа идээг хийх гээд ууттай цайгаа эс олжээ. Ичиж зовсон эхнэр нь аргаа бараад икилээ барьж гунигтай ая икилджээ. 

	Энэ домгийн үргэлжлэлийн байдалтай дөрвөд баядаас бичиж авсан хувилбарт: Бий бийлж амьдардаг өнчин залуугийнд ирсэн ноён "Чи нэг бий биелж өгөөч" гээд дундуур (тал) цай өгчээ. Залуу "Ганц хүний явдал" гэдэг гунигтай татлагын аянд биелжээ. Гэтэл залуугийн биелсэн нь ноёнд эс таалагдаж ноён дундуур цайгаа ядуу залуугаас эргүүлж авна гэж нэхэж гэнэ. Тэгэхээр бийчин ядуу залуу нэгэнт олж авсан дундуур (тал) цайгаа эргүүлж өгөхгүй байх юм сан гэдэг бодол санаагаа икилдэж, бас биеэ түргэн хөдөлгөн, толгойгоо урагшаа хойшоо дохилзуулан хөдөлгөж, нүдээ догшин дүртэй эргэлдүүлэн бий бийлж бодол санаагаа илчилж гэнэ. Тэгээд ядуу залуугаас цайгаа нэхсэн ховдог ноён, өнчин хүүгээс шанд өгсөн цайгаа ноёноос эргүүлэн авч чадсангүй гэнэ. 

	 

	15. Елкэлдэг

	Нэгэн өнчин залуу унаатай болсон боловч ядуу хүний зовлонгоос ангижирсангүй, морио унаад айл хэсэж, амь тэжээж явсаар морь нь хөгшрөөд үхжээ. Насан туршийн амьдралд нь сайн нөхөр, түших хань нь болж байсан морио орхиод явахад хэцүү, харамсалтай, яваад өгөх нэг хэцүү, аваад явах бас хэцүү байжээ. Тэгээд мориныхоо сүүлнээс бут хялгас тасалж нарийн модонд уяж хаагаас нь хэсэг арьс огтолж аваад дөрвөлжин модонд бүрж мориныхоо толгойг урлан сийлж икил хөгжим үйлджээ. Ингэж икил (хуур) хөгжим үүссэн гэнэ. Ядуу хүү икил хөгжмөө бариад, яавал сайн икилчин болох билээ хэмээн санаашран явсаар нэгэн үдэш дөрвөн замын бэлчирт хүрч баруун хойш харж суугаад икилээ барин уйтгарлан гуньж суутал үс ноостой нэгэн гар гэнэт ирж ядуу хүүгийн гарыг барьж икилд нь уяхан ая оруулж өнчин хүүд икил татах аргыг сургажээ. Тэр нь мичний гар байж гэнэ. Ингэж сар мичнээр икил заалгасандаа өнчин хүү баярлаж мичний хөдөлгөөнийг дуурайн сарвалзсан, гэдэлзсэн, хурдалсан, юмны өөдөөс үсэрсэн, харайсан хөдөлгөөн үйлдэж бийг үүсгэсэн юм гэдэг. 

	Ийнхүү ядуу залуу, икилчин болж өөрийн ядарч хөглөж явсан өнгөрсөн амьдралаа дүрсэлсэн ая икилдсэн гэнэ. Энэхүү аянд унаа мориноосоо хагацаж, гэр оронгүй хээр хонож хэц дэрлэсэн залхуу амьтан болсондоо гутаж гуньхран, олонд шоглогдон ад үзэгдсэн хүний гунигт үйл явдлыг дүрсэлжээ. Ингэж элкэндэг буюу елкэлдэг гэдэг дуугаар икилийн татлага үүссэн гэж Увс аймгийн Чойнзон, Пүрэв, Б. Лувсан зэрэг хүмүүс хуучлав. Элкэндэг бийгийн төгсгөлд жороо морины явдал хавсран ордог ажээ. 

	 

	9. Хуурын домгууд

	1. Морин хуур үүссэн домог

	Урьд нэг хүн алс холын аян замд явж байгаад хайртай хүлэг морио үхүүлэн уй гашуунд автагдаж, морио сахин байтал хүчтэй салхинд үлээгдсэн морины нь дэл сүүл исгэрэн дуугарч байхыг ажиглан санаа авч, модоор мориныхоо толгойг сийлэн ширлээд, сүүлний нь хялгаснаас авч хөвчлөн татаад хөрөөдөн дуу гаргаж, морио харамсан гашуудаж байсан сэтгэлээ тайтгаруулж, тэр үеэс хуур хөгжим үүссэн гэдэг домогтой. 

	 

	2. Бурхан багш хуур бүтээсэн тухай домог

	Бурхан багш ээжийгээ шуламст алдаад уй гашуу болж суухдаа гуньж гутсан сэтгэлээ сэргээх нэг зугаатай юм гаргах сан гэж бодоод хуур гэдэг юмыг хийжээ. Тэгсэн тэр нь ер олигтой юм болсонгүй аргаа баран нэг зурхайчид очиж учир явдлаа хэлсэнд:

	— Аа чи мод дөрвөлжлөөд, могойн арьсаар гадарлаад, морины сүүлээр хялгаслаад, хуур хийгээд ир гэжээ. Махир модоор нь дуу гаргах гэсэн чинь хяхарч чахраад бас л санаанд нь хүрсэнгүй гэнэ. Тэгэхлээр нь нөгөө зурхайчдаа эргэн очоод:

	— Хуур хийсэн чинь эвтэй аятай дуу гарахгүй нь яах вэ? гэсэнд:

	— Аа энийг ээжийг чинь авснаараа чөтгөр хэлж өгөх биз гэж хэлжээ. Чөтгөрт очоод: "Ээжийгээ алдаад гутаж суухдаа сэтгэлийн зугаа болгох гэж хуур гэдэг юм хийсэн чинь хяхарч чахраад байх юм. Яавал сайхан дуутай болгох вэ? гэсэнд шуламс:

	Шар хээрийн хялгас дутаа л биз

	Шар харгайн давирхай дутаа л биз гэжээ. 

	Тэр ёсоор хуурынхаа хялгасанд модны давирхай түрхсэнд үнэхээр сайхан дуу гарч, энэ цагаас хойш хуур гэдэг хөгжим гарсан гэнэ. 

	 

	3. Мянган утаст хуурын домог

	Бурхны "Магад Самбын До“ домогт бичсэнээр, эрт урьд цагт бурхан багш мянган утаст хуур хөгжим урлан бүтээж гэнэ ээ. Түүгээрээ хөгжимдөж гарахад нэгэн уран дархан Дэсан Жалбарагва гэгч хүн "Би тэр хүнээс юугаараа дутах юм бэ?“ хэмээн бодож хуур хөгжим хийхээр шийджээ. Хуураа ч бүтээсэн гэнэ. Ингээд тэр хоёр энэ хөгжмөөрөө хэн нь илүү сайхан хөгжимдөхөө үзэцгээх болжээ. Тэгээд хоёулаа хөгжимдөцгөөж гэнэ. Тэгэхэд нь бурхан багш Дүмсэн оруулж авах гэж хуурынх нь мянган хялгаснаас нэгийг нь тастаад 999 хялгастай болгожээ. Түүнийг нь бурхны 999 шавь сонсоцгоожээ. Бурхан багш хөгжмийнхөө хялгасыг нэг нэгээр нь тастаад л байж гэнэ. Авсаар байгаад тэр хоёрын хуурт зөвхөн ганц ганцхан хялгас үлджээ. Тэгээд хоёулаа хэн хэнээсээ дутахааргүй сайхан дуугаргаж байв. Тэгтэл бурхан багш үлдсэн нэг хялгасаа авч, ямар ч хялгасгүй хуураар маш сайхан хөгжимдөж орхиход аргагүй цаад дархан хүн ялагдаж гэнэ. 

	Ийнхүү түүнээс хойш хуур хөгжимд маш олон хялгас нийлүүлэн багцалж хэсэг (хар, цагаан) туг багц хялгасаар чавхдасыг хийх болсон юм гэдэг. 

	 

	4. Икэл хуурын домог 

	(а. хувилбар)

	Эрт цагт дөрвөн ойрадын Дөрвөддалай хаан Манжийн хаанд есөн есийн бэлэг хүргэж нэг сайн унаган морио өгчээ. Түүнээс хойш мөнөөх унаган морь нь төрсөн нутгаа мөрөөдсөөр эх нутагтаа эргэж ирэхэд нь буцаан аваачиж хүргэсэн гэнэ. Гэтэл тэр морь нь гурван удаа эргэн нутагтаа ирсэнд ард олон ч андахгүй болжээ. Ингээд хаан "Энэхүү морийг магтан дуулах магтаал хийгээрэй" гэсэн зарлиг буулгажээ. Тэгэхэд нь нэг өвгөн дөрвөлжин цард ямааны ширээр нүүр талыг ширлэн, нарийн бүдүүн хоёр янзын хялгастай, тэр хоёр хялгасны нэгийг хар, нөгөөг нь цагаанаар хийхдээ нарийн талд нь хоёр хялгас, бүдүүн талд нь гурван ширхэг хялгас хийсэн гэнэ. Хөгжмийн толгойн хэсэгт чандмань эрдэнэ сийлжээ. Түүнээс хойш ойрадын болон монгол морины тамганд энэ чандмань дүрсийг хэрэглэх болсон гэдэг. Ингээд дархан өвгөн урласан хуур хөгжмөөрөө морины явдлыг (жороо, хатируулах, цогиулах, давхих гэхчлэн) бүх л алхаа гишгээг дуурайлган хөгжимдсөнд ноён ихэд таалан "Чи хө ядарсан морины байдлыг дүрсэл дээ" гэсэнд цаад хүн хөгжимдөн үзүүлсэнд ноён сэтгэл ихэд хөдлөн үргэлж ингэж магтаж дуулж яваарай гэжээ. Түүнээс хойш Дөрвөн ойрадын бүх айл ийнхүү Икил хөгжмөө бариад хуурдан ерөөдөг болжээ. Харин тэр хөгжмөөрөө "Дөрвөн ойрадын уриа" нэртэй татлагын аянд бий биелдэг болсон юм санжээ. Ийнхүү Дөрвөн ойрадын дунд Икэл хөгжим үүссэн түүхтэй юм санжээ. 

	 

	(б. хувилбар)

	Маанарын (бид нар) хуурддаг "Өрөөлтэй шаргал" гэдэг татлагад гардаг морь их хол газраас гүйдэг айхтар хэцүү адуу байжээ. Хошуу нутаг алгасуулж, хол газар хүнд зарагдсан тэр хурдан шаргал морь нэг харахнаан өрөөл чөдөртэй уяан дээрээ ирчихсэн зогсож байв гэнэ. Эзэн нь морио хол газар хүнд өгсөндөө сэтгэл харуусаж:

	 

	“Ижил сүрэгт нь тавьж 

	Их хэлээр магт" 

	 

	гэжээ. 

	Ингээд хуур хөгжим хийж, уран сайхан аялгуу татаж магтан дуулсан юм гэдэг. Тэр хөгжмөө "Их хэл" гэж нэрлэсэн нь яваа яваандаа "эхэл" гэдэг нэртэй болж одсон гэлцдэг ажээ. 

	 

	(в. хувилбар)

	Эрт цагт нэг ядуу хүү хайртай хүлэг морио гаднаа тавин хоноход нь харийн хошууны сайн эр морийг хулгайлан түүгээр ч барахгүй бүр хил давуулан худалдсанд нөгөө морь нутгаа бодон бодсоор өдөр шөнөгүй давхисаар эх нутаг, төрсөн газраа ирж амнаасаа хөөс цахруулан байж ядан хорвоогоос хальсан гэнэ. Ийнхүү эзэн нь хайртай сайн хүлгээ алдсандаа гашуудаж, түүнээ дурсан санаж, мөнхжүүлэхийн тулд мориныхоо сүүл хялгасаар нь чавхдас хийж, хавиргаар нь татдаг нумыг нь хийж хуур хөгжим бүтээж, түүндээ "Их-хэл" хэмээн нэр өгчээ. Учир нь их хилийг даван туулж нутаг орондоо ирснийг нь хүндэтгэж ийм нэр өгөх болсон гэнэ. Харин хожим энэ нэр яван явсаар "Икэл" гэгдэх болсон гэлцдэг байна. 

	 

	5. Шанаган хуурын домог

	Урьд цагт нэг сайхан дуулдаг Нонжгой нэртэй бүсгүй байсан юм санжээ. Тэднийх нэг нуурын ойролцоо амьдран суудаг байв гэнэ. Тэдний ойролцоох нуурт үргэлж найман хун шувуу хос хосоороо хөвдөг байжээ. Тэр бүсгүй өглөө бүр нуурт очиж нүүр гараа угаадаг байсан аж. Гэтэл бүсгүйн бие нь муудан доройтож гэнэ. Тэгээд нэг өглөө нуурт очих замдаа ойчиж, тэндээ нас нөгчсөн юм санж. Харин бүсгүйн нас барсан газар нөгөө найман хунгийн нэг нь эргэлдэж байгаад нисэн оджээ. Ингээд нөгөө хун хүүхний нас барсан газар гурван жил дараалан эргэлдэж байхыг хүүхний сэтгэлт залуу нь харсан юм санж. Харин нэг өдөр бүсгүйн нас нөгчсөн яг тэр газар нөгөө хун үхсэн байсанд залуу гайхан бодлогошрон суужээ. Түүнээс хойш залуу, Нонжгой бүсгүйнхээ сайхан дуулдгийг мөнхжүүлэхийн тулд айргийнхаа хутгуурыг аван чавхдас татан, хүн толгойтой хуур хөгжим бүтээсэн гэдэг. Харин хожим нь тэр хун шувууг дурсан хунгийн толгойтой хуур хийсэн гэдэг. 

	 

	6. Хотгойдын шанаган хуурын домог

	Хотгойд нарыг Хойт-гойд улс гэдэг байжээ. Учир нь тэд нар ажил үйлэнд гойд сайн улс юм санжээ. Хойт-гойд нар хонио их хашдаг улс байжээ. Тэгээд нэг удаа Өндөр гэгээн Занабазарын үед ямар хүнээр хил хязгаараа мануулах вэ гэсэн санал гарсанд Хойт-гойд нарын дунд сайн албатууд их бий, тэд аливаа ажилд гойд сайн юм гээд хойд-гойд нарыг (Ховдын Мянгад сумаас аваачин) Чивчин барга, Хөлөнбуйр, Шилийн гол зүг рүү хэсэг хэсгээр нь хил мануулахаар явуулдаг байв гэнэ. Ингээд нэгэн удаа хотгойдын нэгэн албат хүн олон хүний хоол хутгадаг байсан том шанагаар толгой дээр нь зээ бад (дээр нь морь, доод талд нь лууны толгой давхар сийлсэн сийлбэрийг хэлдэг) сийлэн том хуур хөгжим хийжээ. Тэрхүү хотгойд ястны урладаг хуур хөгжим нь ердийн хуурыг бодвол ур хийцийн хувьд бусдаас ялгагдах онцлогтой, хийцээр том, дуу гаргахдаа ч нэлээд баргил өнгийн дуутай өвөрмөц нэгэн шанаган хуур болсон гэдэг. Түүнээс хойш Хотгойд нар ихэвчлэн шанаган хуур хөгжим урлах болсон гэдэг домогтой юм санжээ. 

	 

	7. Морин хуурын домог

	Эрт урьд цагт цахар нутагт Сүхээ гэдэг ажилч хичээнгүй ядуу хүү эмэг эхийнхээ хамт амьдран суудаг байжээ. Тэднийх 7 ямаа, нэг нохойтой юм санжээ. Сүхээ нэг өдөр хөдөө хээр ямаагаа хариулаад явж байтал нэг өнчин бололтой ядарч туйлдсан унага байхыг олоод тэвэрч аван их баярлажээ. 

	Сүхээ хүү нэг ч гэсэн морьтой болоосой хэмээн их хүсдэг байсан хүсэл маань биелж дээ гэж бодон хурдхан эмэг эхдээ очиж хэлэхээр гэрийн зүг яаран явжээ. Гэртээ ирэн эхдээ унага олсноо үзүүлэн хэлэхэд эх нь:

	— Миний хүү хаанаас ийм хөөрхөн унага авчрав даа, хүнийх биш байгаа даа? гэж асуухад Сүхээ:

	— Үгүй, хээр ганцаараа эзэнгүй явж байсан юм гээд унагаа арчлан тордож өсгөхөөр шийджээ. Өсгөн тэжээсээр байтал морьдын хурдыг шалгах уралдаан баяд ноёдоос зарласныг сонсоод морио сойж уралдуулахаар зэхэж гэнэ. Ингээд хурдан морьдын уралдаан ч болж гэнэ. Харин түрүүлж ирсэн баяд ноёдын морийг урьд өмнө алтан мөнгөн гогцоогоор гогодож хүлээн авдаг байжээ. Тэр үед Сүхээ хүүгийн морь түрүүлэн ирэхэд нь ноёд хавирганы үзүүрээр гогодон авсан байжээ. Учир нь энэ муу ядуу хүүгийн жижиг морь түрүүлэн ирлээ гэж эзэнд нь дургүйцсэн боловч харин морийг нь ихэд шохоорхоцгоож байв. Ингээд баян ноён Сүхээ хүүгийн морийг худалдаж авъя гэхэд өгөхгүй болохоор нь бүр булаан авчээ. Баян ноён: "Яасан сүрхий эр вэ, энэ мууг зодож жанч" гээд зарлиг буулгажээ. Тэгээд баян их баярлаж морийг нь унан явж байтал морь нь түүнийг ажиг ч үгүй байхад нь унагаад зугтжээ. Хүү зүүдэндээ морио зүүдэлж байтал яг морины нь дуу сонстов. Хүү гүйн гэрээсээ гарахад морь нь эцэж ядарсан байдалтай уяан дээрээ шархтай зогсож байв. Ингээд эзнийхээ дэргэд ирж үхжээ. Хүү уй гашуу болон өдөр шөнөгүй морио дурсан суудаг байжээ. Харин хүү зүүдэндээ морио харахад морь нь түүнд хэлжээ. "Сүхээ минь, чи миний сүүлний хялгасаар хуур хөгжим бүтээ, тэгээд үүр цайх үеэр худгийн амсар дээр суугаад хуур хөгжмөөрөө хуурдахад чинь би худгийн усан дотор үзэгдэнэ. Тэр цагаас хойш би үргэлж чамтай хамт явах болно" гэж хэлжээ. Ингээд Сүхээ хүү мориныхоо хэлсэн ёсоор хуур хөгжим урлан хийж түүгээрээ үргэлж сайхан дуу хуурдаж, хуур хөгжмөө ч биеэсээ ер салгахгүй авч явдаг болсон гэдэг домогтой ажээ. 

	 

	8. Шувуун саарлын домог

	Эрт урьд цагт Тэнгэр уулын хормойд Саран нуурын хөвөөнд Сүхээ гэдэг ажилч хичээнгүй нэгэн хүү эмэг эхийнхээ хамт амьдран суудаг байжээ. Сүхээ хээр хонио хариулаад явж байгаад ядраад унтаж орхижээ. Гэтэл зүүдэнд нь нэгэн хүүхэн сайн морины тухай хэлжээ. Сэрээд хартал голын эрэг дээр саарал унага зогсож байхыг хараад очиж авчээ. Тэгээд унагаа тэвэрсээр гэрийн зүг явж байтал хэсэг хүмүүс тааралдаад асуужээ. Сүхээ унага олсон хэмээн хэлэхэд тэд, "За яамай даа, муу ядуу хүү нэг унаатай болж дээ" гэцгээж баярлацгаажээ. Нөгөө унага ч Сүхээгээс салахаа больжээ. Эзэндээ дасаж өсөн торнижээ. Түүнийг харсан хүн бүр Сүхээгийн морь ч бүр атар тарган "Шувуун саарал" хүлэг болсон байна гэлцэнэ. Сүхээ нэг удаа хонио хариулаад явж байгаад шаварт унажээ. Тэгээд шавар, намгаас гарч чадахгүй ядаж байтал Шувуун саарал хүлэг нь очиж эзнээ ханцуйнаас нь татахад гараараа мориныхоо хүзүүнээс татан татсаар намгаас гарч ирэн шувуун сааралдаа маш ихээр баярлаж гэнэ. Ингээд шөнө ч болж Сүхээ гэртээ ирээд ядраад унтаж байтал нь гэнэт Шувуун саарал уртаар янцгаахад цочин сэрж гартал нэг өлөн чоно хониных нь хашаанд ороод хонийг нь бутартал дайрч байв гэнэ. Шувуун саарал нөгөө хөх чоно руу дайрч гавлыг нь өшиглөн алсан байжээ. Гэнэт хэдэн анчин гарч иржээ. Тэгээд Сүхээ тэднээс хаа хүрч явааг нь сонирхоход анчин:

	— Бид вангийн зарлигаар явж байна. Шоо бугыг амьдаар нь барьж ир гэсэн юм гэжээ. Сүхээ түүнийг сонсоод бараа тасрах бугын хойноос давхижээ. Шувуун саарал ч давхисаар л байж, тэгээд хойноос нь гүйцэн ирэхэд Сүхээ тэр бугыг уургалан барьжээ. Ингээд Сүхээ барьсан Шоо бугаа тэр анчдад өгчээ. Анчид шагшин магтаж гэнэ. Тэгэхэд "Би биш л дээ, миний энэ шувуун саарлын л ач юм" гэжээ. Анчид буцан очиж эзэн вандаа хов хүргэжээ. Шувуун саарал гэдэг алдартай хурдан сайн хүлэг байна. Тэгтэл ван яавал тэр морийг авах вэ? гэж арга ухаан сийлж, 

	"Хурдан морьдын уралдаан зарлаж түрүүлсэн морины эзнийг хүргэнээ болгож авна" гэж зарлажээ. Сүхээ морио зэхэж байгаад морьдын уралдаанд очжээ. Хурдан морьдын уралдаан болоход Сүхээгийн унасан шувуун саарал морь Вангийн хар хүрэн морийг хол хаян түрүүлэн иржээ. Сүхээ морио хөтлөн вангийн өмнө ирэхэд Ван: "Чи наад морио нэг хониор соль" гэхэд нь Сүхээ: "Та хэлсэндээ хүрнэ биз дээ" гэж асуухад Ван ичгүүрхсэндээ уурлаж: "Энэ муу турсагыг барьж хүл, жанч гэжээ. Ингээд шадар цэргүүд ирж Сүхээг хүлж зодож жанчиж гэнэ. Тэгээд эмэг эхэд нь хүргэж өгчээ. Эх нь ч хүүгээ хараад эхэр татан уйлж гэнэ. Ван ноён Шувуун саарал морийг нь булаан авсандаа баярлан унажээ. Гэтэл гэнэт шувуун саарал ноёныг нуруун дээрээсээ чанга унагахад ноён орилон газар унажээ. Тэгээд мөлхөж газар малтан босоод шороо үмхсэн (амаараа) шүдээ яралзуулан тоос татуулан зугтаж буй шувуун саарлыг харж тэнхээгээрээ хашхиран байж "Тэр шувуун саарлыг барьж ав! Хэрэв баригдахгүй байвал харваж ал! гэжээ. Ингээд түүний шадар цэргүүд бөөнөөрөө шувуун саарлын хойноос давхилдаж хорт сумаар харван шархдуулсанд Шувуун саарал ажиг ч үгүй эзэн дээрээ очиход нуруун дээр нь энд тэндгүй олон сум сийчээстэй байв. Түдэлгүй хүнд шархадсан хөөрхий шувуун саарал үхжээ. Сүхээ уй гашуу болон өдөр шөнөгүй уйлж суусаар байжээ. Гэтэл нэг удаа Шувуун саарал зүүдэнд нь ирж "Миний сүүлээр хялгасыг нь, хавиргаар минь татах нумыг нь хийж хуур бүтээгээрэй" гэжээ. Тэгээд Сүхээ хуур хөгжим хийж түүнийгээ үргэлж биедээ авч явах болсон гэдэг. 

	 

	9. Хөхөө Намжил хуур бүтээсэн тухай домог

	Эрт урьд цагт монголын зүүн хязгаарт Хөхөө Намжил гэж нэгэн сайн эр байжээ. Тэр үнэхээр хосгүй сайхан дуулдаг тул хошуу нутагтаа ихэд алдаршсан байв. Гэтэл Хөхөө Намжил цэргийн албанд татагдан монголын баруун хязгаарт очжээ. Түүний сайхан дуулдгийг дарга нь даруй мэдээд Хөхөө Намжилаар ажил сургууль хийлгэхийн оронд гурван жил шахам зөвхөн дуу дуулуулсаар байжээ. Цэргийн алба хааж байхдаа тэр нутгийн нэгэн сайхан бүсгүйтэй танилцаж гэнэ. Хөхөө Намжил цэргээс халагдаж ирэх болсонд амраг хайртай гүнж нь "Жонон хар" гэдэг морио дурсгал болгон өгсөн юм санжээ. Тэр жонон хар морь бол:

	 

	Бутны үндэс бултартал 

	Бут чулууг бутартал 

	Дэлийн чулууг дэлбэртэл 

	Дээлийн хаваасыг ханзартал 

	Хадан цохионд халтирдаггүй 

	Бутанд бүдэрдэггүй хатирдаг 

	Жигүүртэн шувуунаас дутуугүй 

	Жирийн морьтой зүйрлэшгүй 

	Адууны дотор ганцаараа содон 

	Армагийн шинж төгс бүрдсэн 

	Аюултай цагт нисэн дүүлж 

	Амгалан цагт алхаагаар явдаг 

	Ивээлт эзэн нь унахад 

	Эзнийхээ төлөө зүтгэдэг 

	Эр хүний хань болсон 

	Ийм сайн морь юм санж. 

	Хөхөө Намжил тэр мориороо явж нутагтаа ирэхэд нь хүмүүс ихэд сонирхон, түүнээс өөр морь унахгүйд нь бас гайхдаг байжээ. Гэтэл Хөхөө Намжил "Жонон хар" мориороо монголын баруун хязгаарт ... ирж адуугаа туусаар харьдаг байж гэнэ. Ингэсээр гурван жил болсон боловч түүний учрыг хүмүүс ер мэддэггүй байжээ. Хөхөө Намжилынхтай ойролцоо нэгэн баян айл байв. Тэр баяныд эгэл олныг үймүүлдэг, эвтэн хоёрыг бусниулдаг тийм сүрхий ховч хүүхэн байжээ. Энэ ховч хүүхэн "Жонон хар" морины эгэл бишийг эртнээс мэдэх болсон учир Хөхөө Намжилд хор хөнөөл учруулах гэж санаархдаг болов. 

	Хөхөө Намжил үдэш явж, амраг хайрт гүнжтэйгээ уулзаад тэр шөнөө буцах замдаа адуугаа туусаар ирж мориныхоо хөлсийг намдаагаад үүр цайхад морио тавья хэмээн гэртээ орж амран сууж гэнэ. Гэтэл нөгөө баяны хүүхэн морины төвөргөөн сонсож Хөхөө Намжилын ирэхийг мэдээд уяан дээр нь сэм очвол сайхан жонон хар морь санаа муутан ирснийг танилгүй, сайн эзнээ хэмээн баясаад хэнхдэг цээжээ хөндөлсүүлээд хөлстэй биеэ шилээн газар цавчлан байж, хоёр суганаасаа ид шидийн хүчтэй жигүүрээ дэрвэлзүүлж байхыг нь үзээд нөгөө ховч хүүхэн гүйн харьж үйлийнхээ хайчийг ханцуйлж ирээд жонон хар морины жигүүрийг тас хайчлаад хаяжээ. Сайхан жонон хар морь нь шидэт жигүүрээ хайчлуулснаас болж удалгүй үхэж гэнэ. Үүр цайхаар морио тавих гэж очсон чинь үнэнч нөхөр болсон сайн морь нь уяан дээрээ үхсэнийг хараад Хөхөө Намжилын дотор нь балартан гашуудал харамслын гүнд оржээ. Хөхөө Намжил нэг өдөр сайхан жонон хар мориныхоо толгойг дуурайлган модоор сийлж, урлаж бүтээсэн толгойдоо урт иш бэхлэн, үзүүр талд нь цар хийж, хүлэг сайн мориныхоо ширнээс хөндий цараа ширлэж, мяндсан сайхан сүүлнээс нь аваад уртааш нь хөвүүлэн татаж, модны давирхай түрхэж дуугаргаад, жонон хар мориныхоо янцгаах дуу, алхаа гишгээ, арилжаа хатирааг тэр хөгжимдөө оруулдаг болж гэнэ. Түүнээс эхлэн морин толгойтой хуур монголд анх үүсэж гарсан домогтой. 

	 

	10. Суух хуур

	Эрт дээр үеэс буриадын ард түмэн ганц багц хялгаснаас бүтсэн хуур хөгжмийг урлан, түүгээрээ хөгжимдсөөр иржээ. 

	Суух (буриадаар давсаг гэсэн утгатай үг) хуурын өндрийн хэмжээ нь 80-90 см, царын дөрвөлжин модыг хушаар хийдэг. Арьс ширний оронд үхрийн давсгийг бүтнээр аваад хатаахаас өмнө дөрвөлжин арал модыг зааж тогтоосон модонд углаад хатаадаг бөгөөд амсрыг нь боож, ишийг нь арлаас нэвт гарган тогтоодог байна. Суух хуурыг өрөөсөн хөлдөө жийгээд нөгөө хөлөө бохирч суугаад, доод хэсгийг нь хөл дээрээ, дээд хэсгийг нь эгэмдээ тулган тогтоон байрлуулж хөгжимддөг байна. 

	Л. Эрдэнэчимэг "Хуурын татлага" УБ., 1994. 6-25-р хуудаснаас авав. 

	10. Буган халтар

	Эрт цагт Алтайн урианхайн долоон хошуунд ах дүү хоёр амьдардаг байжээ. Тэд бол баян айлын хүүхдүүд учир хөрөнгө мөнгө, эрх мэдэл ихтэй хүмүүс байв. Алтайд бүргэд өндөглөх цагаар дүү нь эхнэр авчээ. Дүүгийн эхнэр нь гоо үзэсгэлэнтэй, үйлэнд уран ханилахад байтугай харж суухад сэтгэл булаам бүсгүй байжээ. Дүүгийнхээрээ орж гарахдаа залуу сайхан эхнэрт нь ах нь дурлажээ. Яавал энэ бүсгүйг авч болох вэ гэдгийг олон удаа бодсоны эцэст хорлохоор шийджээ. Тэгэхдээ яаж хорлох вэ гэж бодсоор ийм нэгэн аргыг олсон байна. 

	“Дүү минь хоёулаа хол юманд явъя. Чи бид хоёр эцгийнхээ гэрээс ёсоор сайхан амьдарч байна. миний хонгор дүү их азтай, яагаад гэвэл чамайг муу авгай авчих вий гэж санаа зовж байсан. Ёстой алт шиг эрээд эрээд олшгүй ховор эрдэнэ олжээ. Манай бүргэд хөгширч байна. хоёулаа сайхан бүргэдтэй больё. Өнөө маргаашгүй явахгүй бол болохгүй" гэж хэлээд бүргэдийн дэгдээхэй авчрахаар Алтайн өндөр ууландаа гарчээ. Хэдэн хоног эрсээр бүргэдийн нэг үүр олж очив. 

	“Миний хөөрхөн дүү сонс. Жинхэнэ хүчтэй, жинхэнэ бүргэд болох бүргэдийн зулзага энд л бойжиж байгаа. Юунд бид зоригтой аавын үр сад билээ. Ийм учраас л үүнийг заавал авах хэрэгтэй. Хоёулаа явсаар хадны орой дээр гарья. Тэгээд л чамайг сурд боогоод оруулна гэв. 

	— Хажуугаас нь очиж болохгүй юу? гэлээ. 

	— Ямар ч арга байхгүй. Аргагүй л тураг шувууны үр сад гэсэндээ ийм л газар байдаг юм даа. Эр хүмүүс санасандаа хүрэхгүй бол элэг нь хатдаг гэж үг байдаг. Ямар ч болсон чи ор гэхэд ухаантай сэргэлэн дүү нь өөртөө итгэж ахынхаа үгнээс ч зөрсөнгүй. Ингээд сур аргамжаар хүлж орууллаа. Үүрэнд орсны нь хойно татахын оронд сур аргамжийг нь шидчихжээ. Ингээд л ах нь гэртээ ирж "Одоо яана аа, ганц хайртай дүүгээ бүргэдийн үүрэнд оруулах гэж байгаад аргамж тасарч хад уруу унаган ууланд алдлаа" гэж хэлж бөөн уй гашуу болжээ. Хүмүүс ч түүнд итгэж байв. Хэсэгхэн хугацаа өнгөрсний дараа ах нь "Чи одоо яаж ганцаараа амьдарч чадах вэ? Надтай суу" гэж бүсгүйг ятгажээ. Бүргэдийн үүрэнд орох гэж байгаад түүнийг нас барсан гэж бүгд итгэж байлаа. Тэр хүүхнийг авах гэж нутгийн харчуул ч эргүүлж, тэднийхээр орж гарах болов. "Чи яаж ингэж бэлэвсэн явах юм бэ? Эртхэн нэгэнтэй нь дэр нийлэх нь дээр биз ээ" гэж хүмүүс ярьж байна гэж аахьдаа (хадам ээждээ) хэлэхэд: "Бусдын үгэнд бүү ор. Нөхөр чинь амьд мэнд явж мэднэ. Чи тэсэж хүлээх ёстой. Энэ хүнтэй сууж ерөөсөө болохгүй шүү. Яарвал даарна гэдэг үг бий шүү. Амархан тэвчээр алдвал ариун хайр сэтгэлээ бузарлаж ч мэднэ шүү" гэж аминчлан захижээ. Үхсэн хүнийг амьд гэж хүлээж суугаа нь ямар тэнэг хэрэг вэ гэж хүмүүс бодож байв. Энэ хооронд дүү нь эх бүргэдээр тэжээлгэж дэгдээхэйтэй нь цуг хана түшин унтаж хонодог байлаа. Юу юугүй л дэгдээхийн жигүүр ургаж нисэх ойртож эхлэхэд би яана аа гэж сэтгэл түгших болов. Нэг өглөө нисэх болоход өөрт нь зэгсэн дассан бүргэдээ яг хажуудаа буухад хоёр хөлөөс нь барьж ниссээр газарт буужээ. Бүх хүмүүс ахынх нь үгэнд итгэж байсан. Ганцхан эхнэр, аахь хоёр итгээгүй. 

	Гэртээ ирсний дараа бүх хошуугаа цуглуулж амьд мэнд ирснийхээ баяр болгож том найр хийжээ. Уг найран дээрээ өөрийнхөө зохиосон "Буга биетэй халтар" гэдэг дуугаа дуулжээ. Бас энэ найран дээрээ нутаг хошууны бүх бүргэдийг тавих тушаал уншжээ. "Олон түмэн ардууд аа! Бид ан амьтныг ердөө мэддэггүй юм байна. Бүргэдийг муу санаатай, айхавтар догшин амьтан гэж боддог байсан. Хар санааны гайгаар бүргэдийн үүрэнд сар амьдраад ирлээ. Гарцаагүй үхнэ гэдгээ би ч мэдэж байсан. Хүний тэнэглэлээс илүү ухаан бүргэдэд байсанд би гайхсан. Бүргэд дэгдээхийгээ, намайг ч зэрэг хооллож байв. Энэ найрын дараа бүх урианхайчууд, монголчууд бүргэдээ сул тавь. Яагаад гэвэл бүргэд хүний эрхшээлд тамлуулан богтлуулж зовж байх учиргүй. Хүний цэнгэл жаргал ч болж байх учиргүй. Сул чөлөөтэй, эрх дураараа Алтайдаа амьдрах ёстой" гэж тэрээр ярилаа. Ингээд л анчин урианхайчууд амьдралынхаа найдвартай туслагчийг алдсан учир яах вэ гэж боджээ. Ингээд л хавал гэдэг буу хийжээ. Ийм буу одоо Ховд аймгийн Дуут сумын музейд байдаг байна. 

	 

	11. Хун товшуурын дууль

	Далайн хөвөөн дээр нэгэн хот айл байжээ. Дөнгөж саяхан гэрлэсэн амраг хос сайхан амьдарч байтал дайн гарч эр нөхөр нь дайснаа дарахаар алс хол цэргийн албанд морджээ. Хайрт бүсгүй нь нөхрөө харахаар үргэлж далайн хөвөөнд очиж хун шувууг ажиглан хардаг байв. Нөхөр нь ирсэнгүй. Тулалдааны талбарт үрэгдлээ гэдгийг мэджээ. Харж явдаг хос хунгийн нэг нь үхэхэд үлдсэн нь гашуудан удаанаар хашхичжээ. Тэр үед л түүний шаналж зовсон зүрх "Хун гэдэг чинь хүн гэсэн үг шүү, хүн гэдэг чинь хун гэсэн үг шүү" гэж гашуудан хэлжээ. Үхсэн хун дуурайж өнчин ишигний арьсаар бүрж, хун товшуур хийжээ. 

	Б. Эрдэнэбаатар. Миний нутгийн мянган сонин. УБ., 1991. 67-р хуудас

	 


Б. ХУРДАН МОРИНЫ ДОМОГ

	1. Хардэл бэйс хурдан морьдтой болсон домог

	Хардэл бэйс морь шинжих эрдмийг сурсан нь:

	Энэ домгийг хуучин Сэцэн хан аймгийн Сүжигт бэйсийн хошуу (одоогийн Хэнтий аймгийн Идэрмэг сум)-ны харьяат ард Лувсандорж ярьсан юм. 

	Ноёны идэр залуу байх үед тэдний морьдын уяа хавьд нэг бадарчин ирээд уяаны нь холуур тойрон хараад байж гэнэ. Ноён түүнийг нь ажиглаж мэдээд, энэ ямар учиртай хүн юм бол моринд дуртай хүн байж ч магад, дууд гэж зарлиг болжээ. Бадарчин ноёны өмнө хүрч ирээд мөргөн мэнд ус мэдэлцсэний хойно Пүрэвжав ноён, та моринд дуртай хүн үү? гэж асуужээ. Бадарчин 

	— Тийм ээ, би моринд дуртай л хүн байна. Гэхдээ явдал суудлын хүн хүний хурдан хурц морьдод яаж хүрэх вэ? гэжээ. 

	— За тэгвэл танд морьдоо үзүүлнэ ээ. Эхлээд энэ хүнд хоол унд өг гэж бараа бологчдоо хэлжээ. Хоол унд идсэний хойно бадарчин ноёныг даган уяаг нь эргэхэд ноён энэ дотор түрүүлэх морь байна уу гэв. 

	— Ноёнтон минь, түрүүлэх морь алга шив дээ гэж. Ноён адуугаа хураалгаж авчраад бадарчинд үзүүлэв. Бадарчин адуун дотор хэд явснаа түдэлгүй гараад иржээ. 

	Ноён, 

	— Адуун дотор түрүүлэх морь байна уу? гэв. 

	— Ноёнтон минь, түрүүлэх морь алга шив дээ гээд арга барагдсан бадарчин тэргэнд уясан хэдэн морьд руу очоод уургын харыг (цагаан) нь харуут, энэ морийг л зөв оролдвол түрүүлэх юм байна даа. Гэхдээ хэцүү, уургын морь учраас хөлс нь дотогш орчихсон байгаа. Хөлсний бөглөөс гаргана гэдэг бэрх дээ гэжээ. 

	— За тэгвэл хөлсний бөглөөг яаж гаргадаг билээ гэж ноён асуув. Бадарчин:

	— Та нар надаас сэжиглэхгүй бол би оролдоод өгч болох юм. Гэхдээ надад эмээл байхгүй гэв. Ноён албатуудаа дуудан энэ хүнд эмээлээ өг гэв. Тэд бадарчнаас сэжиглээд хэн нь ч эмээлээ өгсөнгүй. Ноён,

	— За тэгвэл би эмээлээ өгөхөөс дөө, та миний эмээлийг тохоод яв гэхэд бадарчин ихэд баярлан үүргэвчээ уудлан шар торгон дээл гаргаж өмсөөд ноёны гоё эмээлийг тохоод уургын цагааныг нэмнэж аваад мордохдоо, за намайг ирэхэд нэг майхан босгочихсон байгаарай гээд салхи өөд гараад өгчээ. Тэгээд ирэх цаг ч болов. Ирдэггүй. Бараа ч байдаггүй. Бараа бологч албатууд:

	— Ноёнтон та замын муу бадарчинд морь эмээл хоёроо алдчихлаа даа. Дэмий хүнд итгэж байх юм гэж жиг жуг ярилцаж байв. 

	Оройн нар жаргахын өмнөхөн л нөгөө бадарчин сулбайсан шар ухаа юм ороод ирж гэнэ. Буун харайнгуутаа морио майханд оруулаад битүү хөлсийг нь хусаад, 

	— За нэг хөлс нь зөвөөр эргэж магадгүй гэж уяж орхив. 

	Бадарчны сойсон уургын цагаан наадамд түрүүлсэн гэнэ. Наадмын дараа залуу ноён бадарчнаас:

	— Та яаж ингэж морь таньж байна зааж өгөөч гэжээ. 

	— За даа заана гэдэг ч хэцүү дээ. Хэлж зааж болохгүй юм. Яавал дээр юм дээ, чи хө зураг зурж чадах уу гэжээ. Ноён баярлан чадна гэв. 

	— Тэгвэл чи энэ хурдан морьдоо хараад зураад бай, би түүнийг чинь хараад нэг юм хэлье гэлээ. Ноён морьдоо уйгагүй зурж бадарчинд үзүүлэхэд:

	— Толгой, чих, мундаа бөгтрөг, бэрэвхий, ер бүгдийг арай ийм болго, тийм болго гэж засаж хэлсээр байж. Ноён ч уйгагүй засаж үзүүлсээр байв. Олон хоногийн дараа ноёны зурсан нэг морийг үзээд, за даа ноёнтон минь иймэрхүү морь л хурдалдаг юм даа. Хурдан хүлэг гэж иймэрхүү л байх болов уу, одоо ч би явъя даа гээд явжээ. Үүнээс хойш морь шинжих нууц эрдмийг нүд гартаа оруулж чадсан ноён Пүрэвжав халхын цуут уяач, шинжээч болсон түүхтэй гэнэ дээ. 

	2. Хардал бэйс хурдтай болсон нь

	Энэ домгийг "Монголын спорт" сонины "Морин эрдэнэ" (1991 он) тусгай дугаарт сэтгүүлч Т. Бааваа, Ч. Бат-Өлзий, Д. Даваа нар бэлтгэн нийтэлсэн байна. Эрт цагт Хардал бэйсийнд Хөвчийн жонон вангийн Өндөр лам аяны дөрөө мултлан буужээ. Хардал бэйс, "Холын аяны ламтан морил, хонож амар" гээд л хөл алдаж гэнэ. Өндөр лам гэрийн хоймор сууж, дэлгээстэй хаалгаар морьдын уяа харж, айраг уунгаа:

	— Чи хө, наадам хэр хийдэг вэ? гэж асуусанд бэйс:

	— Би түмэн хар адуутай л хүн дээ гэхээс өөр юм хэлж чадсангүй гэнэ. 

	Өндөр лам замдаа адууг нь харсан байж. Тэгээд ламтан:

	— Өлийг нь өөхөөр дүүргэсэн, гол нь бөглөрсөн адуу байна лээ. Ер хурдан адуу алга байдаг шүү гэж асуув. 

	Тэгтэл цүрдгэр хүрэн морьтой өвгөн үүдээр өнгөрч гэнэ. Тэгэхээр өндөр лам өндөсхийж:

	— Энэ юун хүн, морь өнгөрөв өө? гэж асуухад Хардэл бэйс гайхан:

	— Манай хонины өвгөн унаатайгаа өнгөрөв. Залуудаа адуунд явж байсан хүн дээ. Та юуг нь сонирхов? гэжээ. Лам хэлж байна гэнэ. "Хорхойтсон шижин байдасны унага унажээ" гэхэд Бэйс өвгөнийг дуудан асууруун:

	— Манай хонины хүрэн чинь ямар гүүний унага сан бил ээ? гэв. Хонины өвгөн:

	— Тэр жил хорхойтсон шижин байдас манай адуунд гүйж орсныг Зандан хүрэн азарганд хураалгасан юм. Түүний л унага шүү дээ гэж байв. 

	— Энэ танай хурд байна гэж Өндөр ламтан айлдаад:

	— Хойтон би чиний хүрнийг уяад Орлойн гурван зээрдийн долоон аваргын наадамд очъё гэжээ. Хардэл жанжин бэйс хүрэн морийг ламд нэг ам хоргойн хамт бэлэг болгон бариад үдэж явуулсан байна. 

	Хойтон жил нь өндөр ламыг ирэхэд бэйсийнхэн түүний хөтөлсөн хонины хүрнийг танихгүй шахам байсан гэдэг. Тэгэхэд лам "Сайн морь уяа тэнцэхээр хувилан хангардийн өд мэт болно" гэж айлджээ. Хүрэн моринд хамба торгоор нэмнээ хийж, хоёр чих, хоёр нүд, дөрвөн туурай нь л харагдаж байв. Тэгээд долоон аваргын наадмыг зорив гэнэ. 

	Орлойн гурван зээрдийн "Хув" Нагварал хэмээх их уяачид өвөл гарч чих нь хөлдсөн хув хүрэн морь байжээ. Түүнд "... таны их нас энэ наадамд дөнгөх буй заа" гэхэд "Хардэлийн түмэн хард хурд үгүй сэн билээ. Уяан дээр нь Түмэн эх зогсож байх юм. Би барахгүй болсон биз" гэж байжээ. Тэгээд тэр наадамд хонины хүрэн морь хол тасархай хурдлан түрүүлжээ. 

	Өндөр лам наадмаас буцахдаа Хардэл бэйсийг хэзээ нэгэн цагт хурдтай болгож өгнө гэж айлдаад зургаан янзын морины зураг зурж өгөөд "Энэ зургаар жишин шинжиж хурдан адуу энд тэндээс үнэ хайргүй цуглуул" гэсэн гэдэг. Өндөр лам маш уран гартан, алдартай зураач хүн ажгуу. Хардал бэйс мөн сайн зураач байсан тул зургийг хуулан зурж, итгэлт хиа шинжээч нараа тал тал тийш нь мордуулж, харь хошууны адууг шинжүүлж, хурдан хэвшлийн адууг цуглуулах болсноор Галшарын хошуу дийлдэшгүй хурдан адуутай болсон гэдэг домог бий. 

	Хардэл жанжин бэйс хурдан морь зурах, модоор сийлэх, хурдан морины ном судар цуглуулах, мэргэн уяач шинжээчидтэй хавсран судар зохиох талаар маш их үйлийг бүтээжээ. "Өвгөн ноён" хэмээх энэ уяач шинжээчийн бүтээсэн хурдан морьдын зураг, модон сийлбэр, "Нууцаас нууц, далдаас далд, Шулуун журамт" хэмээх морины шинж билэг, уяа заслын судар өв болон үлджээ. 

	Сэцэн ханы хурдны тухай бас нэгэн хууч нэмье. Үүнийг хуучин Сэцэн хан аймгийн Далай засгийн хошууны (одоогийн Хэнтий аймгийн Идэрмэг сумын) харьяат ардын хувьсгалын партизан, өвгөн бичээч О. Магсаржав гуай 1963 онд бичиж үлдээснээ 1980-аад оны үед надад өгсөн юм. 

	Сэцэн хан аймаг нь дээр үеэс эхлэн хурдан морь ихтэй улсын даншиг зэрэг наадмын морьдын олонхыг авч байсан хэмээх ба Манжийн сүүл үеийн хааны үед Хэрлэнгийн дагуу хошууд хурдан морьдоор олон байсны дотор Зоригт бэйс ба Сэцэн ханы хошууд азаргаар онцлог хурдан, Ёст ба Далай вангийн хошууд нь их насны морьдоор хурдан хэмээж байснаас Бадаргуултын эхэн үед Бишрэлт ван ноён Пүрэвжав (Галшар) хурдан морьдыг онцгой сайн таньдаг хүмүүн бөгөөд ёстын хошууны Шүхэрийн Буянаас зандан хүрэн хэмээх адуу худалдан авах зэргээр бусад газруудаас шинжлэн үзэж худалдан авсаар олон тооны хурдан азаргатай болж түүнээс нийлээд тус хошуу хурдантай болж бусад хошуудтай зэрэгцэм болжээ. Пүрэвжав ноён зандан хүрэн, зээрэн хар, хулан хонгор, манлай хээр гэх зэрэг арваад хурдан азаргатай болж түүнээс жил бүр хоёр гурвыг үзэж Сэцэн ханы наадамд авчирч уралдаж байсан боловч азарганы түрүү авч байсангүй. 

	 

	3. Онцлог сайн морьдоос ганц нэгийг дурдвал:

	Сэцэн вангийн хошууны Цэвээндоо гэгч манжийн хааны үед боос өртөөнд байхад хашин хээр хэмээх нэг хашин морьтой. Тэр нь Цэвээндоогийн хашин хээр хэмээн хамаг нутаг усаараа нэрлэгддэг байжээ. Гэтэл нэг өдөр Хятадад цөлөгдөж яваа нэгэн ялтан хоёр хуяг, хоёр улаачтай хос морьд бүхий өртөөлөн ирж дамжиж явах болоход тэрхүү хуяг нараас нөгөөх ялтанд туйлын муу морь унуулах хэрэгтэй хэмээсэнд Цэвээндоо тэрхүү хашин хээр морио эмээллэж ялтанг мордуулахдаа урдах нь байгаа газрыг нэрлэж Үзүүр улаан залгаа гэдэг газар ч хамаа юу буй миний муу морь ч хаана ч явж үхсэн яах вэ хэмээн мориныхоо магнайг илбээд тэр ялтанд нүд ирмэж дохиод мордуулжээ. Гэтэл нөгөө хуяг нар морьдын сайныг шилэн хос морьтой хоёр улаачтайгаар явсаар чанад урдах нь Үзүүр улаан залгаа хэмээх газар хүрмэгц хашин хээрийн хөл хөнгөн болоход нөгөөх хуяг нар нь барьж авах гэтэл тэрхүү ялтан ухасхийн зугтаж харах бараагүй болжээ. Тэрхүү хээр морь нь хүлэг хэмээх хурдан адуу байсныг эзэн Цэвээндоо мэдэж байсан бөгөөд ялтны амийг аврахаар тэр морио унуулж дохио өгсөн ажгуу. 

	Хувьсгалын өмнө далай вангийн хошууны Мэндийн Гонжавын хүрэн, хээр хоёр сайн морь байжээ. Түүний хүрэн морь нь зээрийг хөөн гүйцдэг байжээ. Нөгөө хээр нь хурдаар хүрэн моринд хүрэхгүй боловч энгийн явдлаараа дутахгүй бөгөөд Гонжав хээртэйгээ явж байгаад одоогийн Жаргалтхаан сумын зүүн хойхно айлаас зуны өглөө мордоод үдийн хэрд Баян-Овоо сумын дэргэд айлд очиж үдийн халууныг өнгөрөөгөөд оройн сэрүүнд мордон явахуйд тэнгэрийн царай муухай болж бороо орох шинжтэй болмогц яаран давхин явж Мөнххаан сумын зүүн хойно Мэт хэмээх газар байсан гэртээ наран шингэхийн хэрд очиж байхад тэр морь нь зүдэрсэн шинжгүй байжээ. Бас Бүрэнт засагчийн сүүл үеэр Сүжигт бэйсийн хошууны Санж тойн гэгч нэгэн хул морьтой түүгээрээ захын ялгуусан хутагтад очиж шатар тавьж байгаад тэр өдөртөө буцаж ирдэг хэмээн нутаг даяараа ярилцдаг байжээ. Гэтэл Санж тойн арваад хоногоос ялгуусныд очих сургийг сонсоод нутгийн нэгэн чинээлэг хүн Санж тойнд нэг өдөрт ялгуусан хутагттай шатар тавьж байгаад ирдгийг нь үнэн эсэхийг шалган үзэхээр хоёр сайн морио зэхэж бэлтгэж байгаад мөнөөх Санж тойныг мордохоор хамт ялгуусан хутагтад мөргөх нэрийдлээр явжээ. Гэтэл Санжийн хул морь хатирч байхад нөгөөх хүний морь гүйдэл гаргаж явсаар унасан морио муудуулаад нөгөө морио унаж яваад бага үдийн орчим арай дөнгөж ялгуусны дээр гүйцсэнд Санж тойн ороод шатар тавьж байгаад их үдийн халуун өнгөрөөгөөд буцах болж мордоход нөгөө хоёр морьтой хүн үлдэж хоцорчээ. Тэр хул морь ялгуусны гадаа очоод ер явсан зүдэрсэн шинжгүй байхыг үзээд үнэн хэмээн баримталжээ. Үүгээр үзэхэд Гонжавын хээр морь нэгэн өдөр найм есөн өртөө буюу 300 шахам км, Санж тойны хул морь хээр морины нэгэн адил явжээ. Сайн морьд иймэрхүү жишээтэй. 

	Доорх домог хуучийг Хэнтий аймгийн Дархан сумын ард, ерөөлч Б. Маналжав надад 1980-аад оны эхээр ярьсан юм. 

	Хардэл жанжин бэйсийн их бага хогой (Маналжав гуай "хоохой" гэж ярьсан Ж. С.) гэж ах дүү хоёр уяач байв. Ах дүү хоёр уяач нэг зун ойр саахалт бууж морьдоо уях болжээ. Хоёул туршлагатай сайн уяачид байсан ч гэсэн бага хогой нь ахаасаа ил үү уяач болжээ. Хэн хэндээ уяа сойлгынхоо талаар хэлдэггүй дотор атаа жөтөөтэй байжээ. Нэгэн өдөр их хогойнд хавчиг үүрсэн нэг бадарчин ирж хоногложээ. Их хогой тэр бадарчныг ихэд дайлж цайлжээ. Маргааш нь бадарчныг явах гэхлээр нь дахин өнжөөч гэж гуйсаар байгаад хонуулав. Тэгээд "Бадарчин гуай! Манай зүүн талд морь уясан айл бол миний дүүгийнх. Манай дүү надаас илүү уяач байгаа юм. Миний нэг бага насны морь ер урагш ахидаггүй. Энэ жил түрүүлгэх гэсэн яах аргаа олохгүй байгаа юм. Та тэр айлд очиж хоноод энэ баруун айлд сайн бага нас байна. Яавал түрүүлгэх бол гэж тандаарай" гэжээ. 

	Бадарчин маргааш нь бага Хогойнд хоноглов. Ахынх нь уяа болоод бага насны морины тухай асуув. Бага Хогой:

	— Тэр чинь манай ах шүү дээ! Морь таньдаггүй хүн дээ! Энэнээс өөр хүн бол жил бүр л түрүүлгэж болох сайн бага насны үрээ дээ! Тэр бага үрээний буруу талын бөөр нь бага, зөв талынх нь том юм. Хүүхдийн эмээлийн буруу талын тохмыг норгож гурав нугалж, зөв талын дөрөөний сурыг богино, буруу талын дөрөөний сурыг уртасгаад хүнд ташуур бариулаад мордуулбал тэр бага насны урд гишгэх амьтан үгүй! гэжээ. 

	Бадарчин эгэн ирж ахад нь түүнийг хэлэхэд "За тэр, ийм л хүн дээ. Миний дүү!" гээд нөгөө ярьсан ёсоор уралдуулан хэдэн жил дараалан морио түрүүлгэсэн гэдэг. 

	2. Боржигоны их шинжээч Ононмөр хаван

	Сумаагийн Ононмөр хэмээгдэгч их шинжээч, хүлэгчийн амьдарч байсан цаг үеийн зайг нутаг усны өвгөдийн хуучаас сурвалжлан босговол Манжийн хааны Бүрэнт засагчийн (Тун жи) тавдугаар он буюу аргын нэгэн мянга найман зуун жаран зургаан онд мэндэлж 1943 онд үүл хаасан байна. 1940-өөд оны үед хамт морь уяж явсан хэд хэдэн өвгөдийн дурсамжаар Ононмөрөн гуайг 1944 онд таалал болсон гэдгийг баримталъя гэвч түүний зээ хүү Буяндэлгэрийн үгийг чиг болгож 1943 онд үүл хаасан хэмээн тэмдэглэв. Зээ хүү Буяндэлгэрийг нутаг усныхан нь Ононмөрөний сүнс эгж төрсөн гэдэг. Эгэхдээ замбативийг гурвантаа тойроод ирнэ гэж төлгөнд буусан нь Буяндэлгэр болой. Буяндэлгэр 1946 онд төрсөн болохоор 1943 онтой онолдож буй хэрэг. Уугуул нутаг нь гэвэл Сэцэн хан аймгийн Боржигин цэцэн вангийн хошуу. Жинхэнэ эцэг нь Даржай боловч өвөг эцгээрээ овоглон Сумаагийн Ононмөр хэмээн алдаршжээ. Их шинжээч С. Ононмөрийн тухай энэхүү тэмдэглэгээг Хэнтий аймгийн Дархан сумын уяач Түвдэннямын Буяндаш, Чойжоогийн Шархүү, Баянмөнх сумын малчин Шагдарсүрэнгийн Балжид, ерөөлч, магтаалч Л. Агваанжамбал, Дархан сумын ард ерөөлч, билэг зүйч Баярын Маналжав, Өмнөдэлгэр сумын ард Намсрайн Дамдиндорж, идэвхтэн бичигч Б. Самбуушарав, алдарт уяач Донойн Цэвэгмид, Галшар сумын уяач Халтарын Чулуун, Төв аймгийн Баян сумын харьяат Гочоодоржийн Цэдваанжил, Галшар сумын нэрт уяач, морь зураач Шаравжамцын Насан-Очир, өвгөн уяач Жамбын ёндон, Хэнтий аймгийн Идэрмэг сумын ард уяач Дэлгэрийн Жүмпэрэл, төрийн соёрхолт яруу найрагч Шаравын Сүрэнжав нарын бичиж ирүүлсэн болоод ярьсан баримтыг түшиглэн бичвэй. 

	Ононмөр бэлчээр усыг ихэд эрхэмлэн сонгож Боржигон нутгийн дээсийг давж хол хол урт хөлөөр нүүдэллэдэг хүн байв. Хэцүү Тээг, Оцолсансараас Наадай, Носдой, Их Шанхай, бүр Ордос, зүүн тийш Орлой Будар, зүүн хойш Хэрлэн гол тулсан Эрхтий уул, ов тов Тэрэгтийн тал, хойш Гүн Галуутай, Мөнгөн морьт, Баянчандмань хүрсэн уудам нутгаар нутаг сэлгэдэг байжээ. Ийм өргөн уудмаар нутаглаж хүлэг морио уяж, газар газрын хурдны удмыг шинжин таньж олон сайн уяачидтай танилцан тэднээс ихийг мэдэж хуримтлуулсан нь гарцаагүй. Зөвхөн нутаг хошууныхаа нэгээхэн хонхор хотгорт байсан сан бол хэчнээнийг үзэж мэдэж нүд тайлах сан билээ. Ононмөрийн хүүхэд бага насны тухай уяач Т. Буяндаш, түүний хүргэн, хамтаар олон жил морь уяж явсан Л. Өлзийдоогийн хуучилсныг бидэнд тэмдэглэн ирүүлснийг сийрүүлье. 

	Балчир хүүгийн авхаалжит явдал Сэцэн хан аймгийн Боржигон Цэцэнвангийн хошууны ард Сумаа хүү Даржайгаа гэрлүүлж өрх тусгаарласан ч өмч хөрөнгө, мал тастан өгсөнгүй. Харигхан хадам эхийн гарыг царайчилж сурсан бэр нь цай чанах бүрд уураа хотон дотор хажуугаар нь хэвтүүлэн тавина. Чингэхэд хадам эх нь ганц удаа чанах цай хийж уурыг босгож орхино. Амьдрал ийнхүү хатуу чанга үргэлжилсээр ууган хүү нь долоон нас хүрэв. Хоёр дахь хүү Ононмөр таван настай үедээ нөгөө хэвтүүлсэн цайны уураа өөрөө бариад өвөг эцгийн гэрт ороод бүтэн цай өгөхийг хүсжээ. Балчир хүүгийн ийм явдалд дургүйцсэн эмэг эх нь: Чи муу хунзтай цайг зөөж чадвал аваад яв! гэжээ. Балчир хүү түүнийг бүсээрээ оосорлож хананаас уяад хүнд хүргүүлэхгүй байсаар орой эцгийгээ адуунаас ирэхэд нь хэлж хунз цай гэртээ авчруулсан гэдэг. Энэ явдлаас хойш Сумаа хүү Даржайдаа мал хөрөнгө таслан өгсөн байна. Ононмөрийг өсөх насанд Даржайгийн амьдрал өөдөлсөөр байв. Ононмөр, Боржигоны нэгэн тайжийн охинтой гэрлэж таван хүүхэдтэй адуу мал сайтай, өнөр өтгөн сайхан айл болсон ч тэгтлээ их морь уяж хурдлуулж нэрд гараагүй л байв. Харин бага охин Уламбаярыг төрснөөс хойш Ононмөрийн хурдан морь шинжин таних авьяас билэг гойд задарсан гэдэг. Ононмөрийн бага охин Уламбаяраас Буяндэлгэр, Баярсайхан гэдэг хоёр хүү төрсөн. Энэ хоёр хүүг адууны тэнгэртэй улс гэж нутгийнхны ярилцдаг нь нэгэн жиг, сайны гэрэл гэгээ хойшдын удамд туссан нь тэр буй. 

	 

	1. Морь тал мултрах гэж байх уу?

	Хардэл жанжин бэйс Пүрэвжав, Боржигон Цэцэнвангийн хошууны ноён Гомбосүрэнд энэ зуны наадамд уяачдаа ирүүлэхийг урьж, Ононмөр хавангийн хонгор зээрд морины хурдыг үзье гэж нэр заажээ. 

	Ононмөр ноёныхоо зарлигаар Хардэлийн хошуунд очиж өвгөн ноёны амар амгаланг айлтгаж, ирснээ мэдэгджээ. Өвгөн ноён уриалагхан угтаж, 

	— Чи хө, хэдэн айраг түрүү авах гэж ирэв гэхэд

	— Жаа ноёнтоон! Би азарга, их нас хоёр айрагдаж магадгүй гэж ирсэн билээ гэж учирлан мөргөжээ. Өвгөн ноён: За би Орлойгоос хурдан хар морь авсан даа гэж хэлжээ. Ноёныг хар морио үз гэх болов уу гэж бодсон ч уяан дээрээ оч гэсэнгүй учир даруй буцжээ. Замдаа хуучин танилтайгаа уулзан энээ тэрээг хөөрөх зуур түүнийг өвгөн ноёны уяаны адууг хардаг болохыг мэдэв. Өдөр нь амраад шөнө нь манадаг гэнэ. Ононмөр хуучин танилаасаа Өвгөн ноён, Орлойгоос авсан хурдан хар морьтой гэж хэллээ. Надад морио үзүүлсэнгүй. Чи өнөө шөнө надад хар морийг нь үзүүлэхгүй юу гэж гуйжээ. Танил нь:

	— Чи надаас өрөнд авах хоёр морио суутгавал хар морийг үзүүлж болно оо гэж наргиан даргиан болгон үг хавчуулаад, адуу манах газраа зааж өгчээ. 

	Бүрэнхий болох үед Ононмөр ноёны адуун дээр очвол танил нь хар морийг барьж өгөв. Гэгээн доогуур амыг нь ангайлгаад, магнайг нь нэгэнтээ илээд яасан хурдан буян бэ? Би нэг мордоод ирье гээд нэг азарга адууг нь хагас тойроод тавьчихав. Ононмөр, танилдаа чи надад өглөггүй боллоо гэж хэлээд явжээ. 

	Маргааш өглөө нь ноён Ононмөрийг дуудуулахад нь ноёнтон мэджээ, хонгогүй болж ч таарлаа гэж эмээсээр очтол шөнийн явдлыг мэдээгүй бололтой инээмсэглэн:

	— За хө чи морь тал мултрахыг мэдэх үү? Миний хар морь нэг талаас нь харвал уяа нь яг таарч, нөгөө талаас нь харахад уяа нь мултарсан байна!

	— Жа би морь тал мултрах гэдгийг мэдэхгүй ээ, гэж мэхэсхийжээ. 

	Тэр өдрийн наадамд Ононмөрийн хонгор зээрд, өвгөн ноёны хар морь хоёр хол тасархай гарч ирээд Ононмөрийн хонгор зээрд түрүүлж, ноёны хар аман хүзүүджээ. Хардэлийн тэр удаагийн наадамд Ононмөрийн их зээрд гэдэг азарга, хонгор зээрд гэдэг морь хоёр нь түрүүлж Боржигоны уяач хэлсэндээ хүрчээ. 

	 

	2. Арвын дотор багтааж тавиарай

	Нэг зун морь уяж байхдаа: Энэ жил Нялга, Сүмбэрээс олон морьд ирэх төлөвтэй. Соёолон шарга маань айрагдахгүй (урьд жил нь хязааландаа хол түрүүлсэн хурдан соёолонгоо хэлжээ) соёолонгийн айраг, түрүүг авах юм сан гэж хүргэн Өлзийдоодоо ярьжээ. 

	Өнгөрсөн намар Хүүдийн Нэрвэгийн адууны шарга үрээг Бондогийн Пунцаг аваад байсан юм сан. Би түүнийг болж өгвөл худалдаж аваад ирье! Чи морьдодоо уяа сойлгыг нь хийж байгаарай гэж зааж хэлж өгөөд явжээ. Шавартайн булгийн хойд дэнжид буугаад байсан үед хоёр гурав хоноод Ононмөр дэлтэй шарга азарган үрээ хөтлөөд хотон дундуураа гарч уяан дээрээ буув. Аавыгаа ирэхийг гэрийн шуулттай хаяагаар харж байсан хүргэн, охин хоёр нь хоорондоо "Аав маань зөнөчхөж! Хурдан шарга соёолон морь байхад ийм адуу хөтлөөд ирж байх гэж" гэж ярилцжээ. Хүргэн Өлзийдоог гарч очиход, хөл нь чөдрийн алгаар халцарсан их туранхай бөөн сүүлтэй, том гэдэстэй шарга үрээн азарга уях гэж байснаа болиод "Хүү минь! Үүнийг нэмнээд сайн хөлсөл! гэжээ. Хүргэн нь нэлээд сайн хөлс авав. Хоёр хоногийн хойно тарлахад шарга азарганы бөөн сүүл хоёр тийш даллаж морьдын сүүлд саахалт гаруй хоцорч иржээ. Их сунгаа болоход шарга морь нь хол түрүүлж бөөн шарга азарга нь ардаа хоёр гурван адуутай сүүлдэж ирэв. Наадмын өмнөх өдөр Ононмөр, уяачид дээгүүр явж морь үзэж ирээд: "Нялгын буурал соёолон мөн ч хурдан буян байна. Энэ жил түрүүлэх биз. Шарга азаргаа сайн уралдах юм сан гэж ярьжээ. Үүнийг сонссон хүргэн Өлзийдоо, хадам аав маань хурдан шарга азаргатай гэж хүмүүст ойлгуулж байгаад шарга морио түрүүлгэх гэж байна даа гэж боджээ. 

	Наадмын өдөр соёолон мордох үест Ононмөр:

	— За Өлзийдоо хүү минь! Хөндлөн сартыг эмээллэж унаад шарга азаргаа эргүүлж өг! Шарга азаргыг явахгүй бол гуядуулж байгаад арав дотор оруулж байж тавиарай. Газрын дунд өнгөртөл хөндлөн сарт лавтайяа чирээд явж чадна" гэж захижээ. 

	Угийн олон үггүй өвгөн энэ удаа түрүүчийн хэлснээ хоёр удаа давтан сануулав. 

	Соёолон тавиландаа (зурхайд) хүрч эргэн ухасхийхэд бөөн шарга, морьд гүйцэлгүй хоцрон чангааж, хөндлөн сартын ам дийлдэхгүй эрчээрээ ухасхийн хөтөлгөөгөө алдуулжээ. Өлзийдоо морины амаа татан тойруулж эргэж буцан шарга азаргаа дахин хөтлөхдөө, хөтөлгөөгөө эмээлийн бүүрэгтээ ороон давхар атгаж, хүүхдээ гуядуулсаар, хөндлөн сартын хурд хүчээр бөөн шаргыг чирсээр дөнгөн данган арван гуравт ирмэгц хөтөлгөөгөө хөвж орхив. Морьдын сүүлчээр татасхийн явсаар ирж ямар морь түрүүлснийг сураглахад Нялгын буурал түрүүлж Ононмөрийн шарга буруу талд нь ирж аман хүзүүдсэн гэж сонсоод азарганыхаа хөлсийг хусаж байсан хадам дээрээ очиход өвгөн:

	— За чи шарга азаргыг минь арвын дотор багтааж тавьж өгсөнгүй. Хэрэв арвын дотор багтаан тавьж өгсөн сөн бол түрүүлэхгүй яах вэ гэж уурсангуй хэлжээ. 

	— Шарга морь хэдэд оров гэхэд:

	— Тэр айрагдахгүй морь юм чинь зургаад оролгүй яах вэ гэсэн гэдэг. 

	 

	3. Залуу хүн довдох биз дээ

	Мөнхийн Буянтогтох, Цайзуу Дэндэв гэдэг хоёр залуу уяач нийлж морь уяжээ. Буянтогтох нь хурдан хээр азарга худалдаж авсан байв. Их сунгаанд Буянтогтохын хээр азарга түрүүлж Ононмөрийн зээрд азарга удаа нь ирэв. Наадмын өглөө Ононмөр:

	— За Буянтогтох минь! Чи хээр азаргаа татаж уралдвал миний зээрд азарга түрүүлж, чиний хээр азарга аман хүзүүдэх байх. Хэрэв би хээр азаргаа гаргаж уралдвал Пэл начны хүрэн азарганы ард ирэх байх шүү гэжээ. Буянтогтох, Дэндэв хоёр хоорондоо "Ононмөр гуай хээр азаргыг татуулж, өөрийнхөө зээрд азаргыг зугтаалгасаар гүйцэгдэлгүй түрүүлгэх заль хэрэглэж байна" гэж ярилцаад, хүүхдэдээ азаргаа гаргаж уралдаарай, гэж захиад явуулжээ. Гэтэл өвгөний хэлсний дагуу зээрд азарга нь түрүүлж, Пэл начны хүрэн аман хүзүүлж, Буянтогтохын хээр гуравт оров. 

	Наадмын дараа Буянтогтох давхар уяагаар Сүмбэр сумын наадамд явахаар бэлтгэж байтал Ононмөр хүрч ирэв. Түүнээс давхар уяагаар уралдуулахад ямар ажил хийх вэ? гэж асуухад:

	— Дэндэв та хоёр мэддэг улс мэдэж байгаа биз гэж эргэж явснаа ойр саахалт хэртэй газраас буцаж ирээд "За хүү минь шөнө уяж хоноод давхар нэмнээгээр нэмнэж Цагаантолгой хүртэл явж (энэ нь бараглаж 30 км газар) хөлслөөд ир гэж заажээ. Буянтогтох ёсоор болгосонд Ононмөр уяан дээр нь ирээд сууж байж. Хээр азарга дөрвөн туурайгаа туурайлж буутал хөлөрсөн байхыг хараад "За чи өөр ажил хийлгүй очоод уралд даа! Чи залуу хүн довдох биз дээ. Гэлээ ч Жамсран Галдаагийн шарга азаргатай уралдана аа" гэжээ. Тэр наадамд Жамсран Галдаагийн шарга, Буянтогтохын хээр хоёр хол тасарч шаргын өмнө хээр гараад хажуу тийш хадуурч буцсанаа гүйцэж өмнө нь гарч дахин хадуураад аман хүзүүджээ. 

	 

	4. Зооны махны бариа гэж

	Хоржийн Дамбаяринпил гэгч залуу Ононмөрийг адуун дээрээ ирэхэд нь:

	— Ононмөр гуай! Миний морь хурдалж өгөхгүй юм. Манай адуунд давхихаар юм байна уу гэхэд адуун дундуур нь явж байгаад "Энэ бор азаргаа уя! Энэ чинь хурдан азарга байна" гэжээ. Залуу хоёр жил дараалан бор азаргаа уясан ч хурдалж өгсөнгүй. Гурав дахь жилдээ өөр азарга уяхаар шийдэж суутал уяа морьдоо барьдаг өдөр нь Ононмөр хүрч иржээ. Морь уургалахаар явах мөрт нь бор азарга таарахаар уургаараа зайлуулсхийхийг харсан Ононмөр:

	— Бор азаргаа уургал гэжээ. Залуу бор азаргаа аргагүйн эрхэнд уяв. Их сунгаа болж, морь гарч ирэх үед хүмүүс дурандаад, бор адуу магнайлж явна. Сажваа Самдангийн бор биз. Цуг яваа нь Ононмөр гуайн хүрэн байх гэлцэнэ. Ононмөрөн дэргэдээ сууж байсан Дамбаяринпилд:

	— Чи азаргаа тос! Түрүүнд яваа нь манай хүрэн байх. Цуг яваа нь танай бор байх. Чи тосож очоод бор азаргаа хөдөлгөөд үз! Манай хүрнээс давбал энэ жил түрүүлнэ. Зуузай холбож ирвэл айрагдана гэжээ. Дамбаяринпил тосож очвол, бор азарга нь Ононмөрний хүрний хойноос нэхэж байна. Гуядуулаад үзтэл хүрэн азаргыг дийлж сунгаад түрүүлжээ. Наадмаар Дамбаяринпилийн бор түрүүлэв. Ононмөр:

	— За бор азарганы чинь зооны мах бариад явуулахгүй байсан юм. Энэ жил зооны бариа нь тавигдсан. Одоо хурдална гэжээ. Түүнээс хойш Дамбаяринпилийн бор олон удаа айраг, түрүү авчээ. 

	 

	5. Хонины моринд ч эрдэм буй

	Ононмөрийн хүргэн Өлзийдоогийнхтойгоо Архонхор гэдэг газар өртөөний алба хийж байх үест Зараа буланд Баянжаргалан, Дэлгэрхаан, Баянмөнх, Дархан сумд нийлж цагаан сарын наадам хийжээ. Энэ наадамд Ононмөр их охин Сарангэрэлийнхээ хонинд унадаг хээрийг уяна гэхээр хүргэн Өлзийдоо:

	— Та олон хурдан морьдтой байж, очиж очиж хонинд унадаг мориор яах юм бэ гэхэд

	— Зүгээр чөдөрлөгөөнд гэдэс тогтож, зооны мах нь сулраад байгаа юм. Айрагдах биз. Харин чи халзан морио уя гэжээ. Үүнээс өмнө Хүнхэр талд Баянхутаг, Галшар, Баянмөнх, Мөрөн, Дархан сумд нийлж уралдахад түрүүлсэн Дарханы Рагчаагийн бор морь давхар уяагаар Зараа буланд очоод байв. Их насны морь мордох үед Ононмөр морьд үзье гээд явчхаж. Энэ үед Өлзийдоо, Рагчаагийн бор морь маш тайван унтаж уяа эвтэй байна гэж боджээ. Гэтэл Ононмөр хүрч ирээд: Хоёр чих хув, дэлтэй хээр морины баруун хойд үзүүрт цагаан цэнхэр дээлтэй залуухан хүү бариад сууж байна. Тэр морь түрүүлэх байх. Чи халзан морио хув хээрийн зөв талд гаргаж уралдуулж чадвал манай морь түрүүлнэ гэжээ. Өлзийдоо:

	— Рагчаа гуайн бор морь түрүүлэх юм биш үү, аав аа гэхэд - Рагчаагийн бор хүний хэлээр ярьдаг бол эзэн минь намайг аврах болов уу, алах болов уу, хүн юм сан бол надад аяга шөл, аагтай цай хэрэгтэй байна гээд унтаж байна даа зайлуул. Ийм морь гучийн дотор багтахгүй гэжээ. 

	Морьд эргэхэд эхлээд л хув хээр гарч хойноос нь Өлзийдоогийн халзан нэхэж буруу талаар нь орж үргэлжид зуузай холбосоор явав. Тэр наадамд хув хээр морь түрүүлж, буруу талд явсан халзан морь аман хүзүүджээ. Дээрх уралдаанд Рагчаагийн морь 32-т давхижээ. Хув хээрийн эзэн залуу Хэнтий аймгийн Дэлгэрхаан сумын харьяат Мөнгөний Лувсандорж гэдэг хүн байв. 1951 онд улс хувьсгалын 30 жилийн ойгоор улсын наадамд 584 хурдан хүлэг уралдахад түүний хар морь түрүүлсэн нь хурдан морины цуваанд тэмдэглэгдэж үлджээ. 

	 

	6. Салхиар шинжлэхүйн нууц

	Хэнтий аймгийн Баянмөнх сумын Даасын Мундаг гэгч хүн Мандал сум гэж байхад иржээ. Түүний хар морь хурдан гэж хавь ойрдоо шагшигдаж байв. Их насны морьд мордож асарт цугларах үес хүмүүс Мундагийн хар морийг үз! гэжээ. Даасын Мундаг хүүхдээ мордуулчихсан, өөрөө хийморийн дарцаг өндөр ишинд хийсгэж дөрөөвчлөн бариад өмнө алхуулж, хар морийг нь бас хоёр морьтой хүн дагалдсаар сүрийг бадруулан наашлан явна. Өөдөөс нь тосож явсан Ононмөр тулж үзэлгүй огцом хажуу тийш эргээд явчхав. Өвгөний араас дагаж явсан хүмүүс дотроос хүргэн Өлзийдоо нь: 

	— Манай хадам өвгөн Даасын Мундагаас айв уу? Яав? Морийг нь үзсэнгүй гэжээ. 

	Дараа нь Мундагийн хар морь ямар байна вэ? гэж хадмаасаа асуусанд 

	— За даа хар морь ганцаараа хол тасраад гараад ирэх байх. Салхи энэ янзаараа байвал энүүхэнд зам тохойрч салхиа эрслэх хавьд хэдхэн харайгаад ойчоод өгөх байх даа гэжээ. Үнэхээр Мундагийн хар морь хол тасарч яваад нарийн зөргөөр зам салаад салхи эрслээд ирэх үед унасан гэдэг. Мундагийн хар морь ойчсон ч буцаж сэхсэн гэнэ лээ. 

	Хожим Ононмөрөөс, Мундагийн хар морь яагаад ойчсон юм бэ? гэхэд 

	— Хар морийг унтуулж биеийг нь амраасангүй, хоол идшийг нь багадуулсан учраас салхи эгцэрч хамрын хоёр нүхээр зэрэг хүчтэй салхи орохоор өлөн морь ойчиж байгаа юм гэж хэлжээ. Сүүлд сонсвол Мундаг хар морио үүр цүүрээр барьж хүүхэд унуулан хийморь хийсгэж уяа эргүүлсээр өглөө болгосныг олон хүмүүс харсан байжээ. 

	Ж. Саруулбуян. "Сэцэн ханы хүлэг" УБ., 1997, номын 4.1-6-р домгийг 78-116-р хуудаснаас авав. 

	 

	3. Дархалсан хүлэг

	Чин ван Ханддорж Долоон хошуу даншиг наадмыг хариуцан хийлгэх болжээ. Ханддоржийн харьяа аймаг хошуу наадамд бөх, морь, сур, мөн цагаан идээ, махан шүүс бүх талаар бэлтгэжээ. Долоо хошуу даншиг наадамд эрийн гурван наадмын түрүүг бүгдийг авахыг аймаг, хотол хошуундаа Чин ван Ханддорж зарлиг болгожээ. 

	За ингээд наадмын гурван түрүүг авах бэлтгэл хийж дээ. Хотол хошуугаар хурдан морьд түрүүлэх хүлгийн шилэлт сонголт явуулж гэнэ. Эрдэнэ Вангийн хошуу одоогийн Шарын голын хавьд нутаглаж байсан ганц бие ядуу эмгэний алаг морийг шилэн шинжиж олоод худалдан авч шилдэг уяачаар уялга сойлго тааруулан бэлтгэжээ. Тэр алаг морь Долоон хошуу даншигт түрүүлэн ирэхэд Чин ван Ханддорж машид их баярлаж уяа сойлго тааруулсан уяачийг хөхиүлэн шагнасан ажээ. Хурдан хүлэг алаг морийг Чин ван Ханддоржид бэлэг болгон өргөсөн ажээ. Тэр алаг морь түүнээс хойш олон удаа наадамд түрүүлсэн байна. Ийм учраас эзэн ноён Ханддорж алаг морийг насан турш нь "Дархан" сүрэг болгон тахисан байна. 

	Чин ван Ханддорж бусдад хорлогдон таалал төгссөний дараа алаг морь хөгширч Булган аймгийн Бүрэгхангай нутгаас нутагтаа гүйж Шарын голдоо иржээ. Хөгширсөн хурдан хүлэг алаг морь нэргүй нэгэн уулын энгэрт идээшилж байхыг нутгийн хүмүүс таньжээ. "Дархан" сүргийг хэн ч барьж авах, хүрэх эрхгүй учир алаг морь өөрийн дураар зөнгөөрөө ямар ч адуун сүрэгтэй нийлэхгүй ганцаар төрсөн ууландаа байсаар үхжээ. Түүний амьсгал хураасан уулыг Дархан уул гэж нэрлэжээ. Түүний толгойг Дархан уулын оройд залсан байна. Нутгийн ардууд Дархан алаг морины том модон баримал сийлж уулын оргилд тавьсан байна. Гэтэл Дархан хотыг байгуулагчид тэр модон морийг уулнаас буулгаж хог дээр хаясан байжээ. Нэгэн өвгөн тэр хурдан алаг морины модон сийлбэрийг хог дээрээс олж аваад хашаандаа хадгалж байсан гэнэ. Одоо тэр морины модон сийлбэр хаа байгааг мэдэх хүнгүй болжээ. Алаг морь хурдан хүлэг болж "Дархан" цол авч дараа нь алаг морины төрсөн нутаг нэргүй нэгэн уул Дархан нэр авч, тэр уулын нэрээр тэнд боссон хот Дархан хот нэр авчээ. 

	 

	4. Их сүргийн хээр алаг

	Одоогоос зуу (XVIII) гаруй жилийн тэртээ Сэцэн хаан аймгийн (Одоогийн Хэнтий аймаг) Их шавийн Тавнангийн отгийн харьяат Самидын Гунгаагийнх өвлийг өнтэй давж хаврын дунд сарын эхээр отгийн зааг нутаг Хэрээ гөхөл гэдэг газар нүүдэллэн ирж, хаваржаалан буянт малынхаа үр төлийг бойжуулан амар тайван хаваржиж байжээ. Хаврын адаг сарын эхээр гүү унагалж тэр үеэр Гунгаагийн толин сартай улаан хээр гүүнээс дөрвөн хөл шийр цагаан зөв талын далны хавтгайд алга дарам газарт цагаан үстэй хээр алаг унага гарчээ. 

	Тэрхүү хээр алаг унага осолдож эндэлгүй бойжиж даага шүдлэн насандаа сүргийнхээ сүүл хэсгийг бараадсан туниа муутай, зарим жил шар үстэйгээ зуны сартай золгодог байсан нь эзэндээ төдийлөн олигтойгоор үнэлэгдсэнгүй. 

	Ядуу эр Гунгаа гэрийн доторх халуун ам бүлээ даатган ном уншуулж, гүрэм хийлгэн барьцаанд нь халуун хошуутай мал хязаалан насны хээр алаг үрээг өргөл болгон барьж тэр үеэс эхлэн эзэн мал хоёр тааралдсангүй уджээ. 

	Тээр жилийн хавар анх удаа гүрмийн барьцаанд өгөгдөж ижил олон сүргээсээ хөндийрч, улмаар морины дайварт наймаачдын гар дамжин худалдагдаж явсан хээр алаг үрээ засмал дэлтэй хонгор халзан морины хүзүүнээс холбоотой нийслэл хүрээний малын зах дээр зарагдахаар ирснийг хүмүүс төдийлөн анзаарсангүй. 

	Тэр үедээ ар халхад нэр цуунд гарсан уяач их жасын хөх Дондог гэгч эр малын захаар явж байтал тэрхүү хээр алаг зүсмийн үрээ их уяачийн гярхай нүдэнд арга буюу өртсөн байна. 

	Уяач хөх Дондог тэр үрээг хэд дахин тойрч хараад гадна, доторх шинж жигдэрч яваа хурдлах үрээ болохыг ажиглан мэдээд арван лан мөнгөөр худалдан авч одоогийн Төв аймгийн нутаг Цээл шар бүрд, тосон Заамар орчмоор нутаглаж байсан хөдөөх гэртээ гаргажээ. 

	Ингэж хан Хэнтий нутгийн унага баруун хойд зүгийн морь болжээ. 1890 оны сүүлч шар нохой жилийн намрын дунд сард Халхын долоон хошуу (даншиг) наадам хийж тэр наадамд уяач хөх Дондог соёолон насны хээр алгийгаа сойж эхэлсэн байна. 

	Даншгийн энэ удаагийн наадамд морьд олон цугларч тэр дундаа соёолон насны морьд мянга хол гарч уралдсан яриа бий. 

	Халхын хурдан хүлгүүдтэй анх удаа уралдаж байгаа битүү морь, хээр алаг гарааны замаас эргээд сүүлчийн бөөн морьдтой явснаа уралдааны дунд хэрээс Сэцэн хааны буурал гэж алдаршсан хурдан морьтой нь зуузай холбон тасархай явсаар гэнэт шидсэн чулуу мэт сугаран гарч хол саахалт айлын зайтай газарт тасархай түрүүлэн ирж тэр үеийн Магнаг толгойн энгэр гэгээнтний шар ордны өмнүүр зэрэгцэн ирэхэд унасан хүү амыг нь татаж арай ядан тогтоосон гэдэг. 

	Ингэж хүч тэнхээтэй гэгддэг мянга гаруй соёолон насны морьдын дундаас онцгой хол түрүүлэн ирж "Эрдэнийн түмэн эх" алдарт хурдан хүлэг болжээ. 

	Харин дээрх онь холбож явсан нэг нутгийн буурал соёолон нь айргийн тавд давхисан яриа байдаг. 

	Энэ хурдан хүлгийн талаар А. Баярмагнай архивын материалд тулгуурлан бичихдээ: "Их сүргийн хээр алаг анх удаа соёолон насандаа түрүүлж уяачдын нийтлэг жаяг ёсоор 1900, 1901 онуудад хавчиг нас долоон настайдаа уягдалгүй өнжөөд, ихэд нийлж 1902, 1904, 1906, 1907, 1908 онуудад Даншгийн их наадамд үнэнхүү тасархай хол түрүүлэн цоорхой хурдан морин эрдэнэ болохоо батлан харуулж байжээ. 

	Энэ зартай хурдан хүлэг 1903, 1905, 1909 оны наадмуудад чухам яаж уралдсан баримт байдаггүй бөгөөд дээрх гурван удаагийн Даншгийн их наадамд түрүүлээгүй гэхэд айргийн тавын дотор хурдалсан гэх бүрэн үндэстэй гэсэн байдаг. 

	Түүнийг дөрөв дэх удаагаа түрүүлэхэд нь "Түмний баяр цогцолсон Амгалант хүлэг" гэдэг эрхэм цол өргөмжлөн тэр үеийн нэг онцлог бол Даншгийн наадамд түрүүлсэн морийг Богд гэгээнтэнд өргөдөг уламжлалт ёсоор хээр алаг, дээдсийн их сүрэгт нийлэх болсон байна. 

	Соёолон насандаа анх удаа тоосоо өргөж тэр цагаас хойш урдуураа улаан хөлтийг гаргаж үзээгүй гэгээнтний их сүргийн хээр алаг морины нэр цуу түгэн тархаж амтай бүхэн шагширч байсныг их жасын хөх Дондог яахин мэдэхгүй өнгөрөх билээ. Тэр хурдан хүлгийг ямар нэг хүн ирж авах, алдаж осолдохоос болгоомжлон сэрэмжтэй харж хандаж байхыг адуучиндаа хатуухан захиж адуучин ч мэрийхээрээ мэрийж байсан гэдэг. 

	Яг энэ үеэр алаг үрээгээ барьцаанд өгсөн Гунгаа, миний хээр алаг үрээ тийм их зартай хурдан түмэн эх болсон байдаг юм биш байгаа даа гэж битүүхэндээ сэтгэл шаналган явсныг нэг голын нутаг усныхан нь мэдэх билээ. 

	Ингээд Гунгаа арга буюу айл саахалтынхаа журмын хэдэн нөхрийн хамт хурдан алаг морийг олж үзэхээр нийслэл хүрээний зүг мордож тэр нэгэн өдөр холын замыг туулан их хүрээнээс баруун урд зүгт гэгээнтний сүргийн бэлчээрт тэмцэн иржээ. 

	Зүүн урд холоос хол нутагтай Гунгаа тэргүүтэй нөхөд Богдын их сүргийн даамалтай уулзаад ирсэн зорилго, бодож санаж яваагаа ярьж, алаг морийг ганц удаа ч болов харуулахыг учирлан гуйж аюуш хадгаа цалин цагаан ембүүтэй барьжээ. 

	Их сүргийн адуучин муугүй эр байсан учир ойлгож "эр хүн эндэж, эрэг нурахыг" алийг тэр гэх вэ гэж бодоод боломжтой хариу өгөөд явжээ. Ийнхүү хол нутгийн тэдгээр нөхөд зэргэлдээх зүүн уулын ар оройд гарч хүлээн суусаар оройн нар огшихын хэрд хээр алаг морьтой хэсэг адуу эсрэг ухаагийн энгэрээр цувран өнгөрөхийг дурандаж морио таньсан Гунгаа миний хээр алаг үрээ үнэнхүү аргамаг сайхан хүлэг болжээ гээд доголон нулимс унагаан нутгийн зүг эргэсэн гэдэг. 

	Ингэж эрдэнийн түмэн эх гэдэг цолыг анх удаагаа авч дараа дараачийн Даншгийн их наадамд тодорхой хурдан болохоо батлан харуулж "Амгалант хүлэг" болж наадамчин олноо баярлуулж байсан тэр хурдан хээр алаг морь шинж галбираараа үнэхээрийн сайхан цогцолсон, биеэр өндөр цээж өвчүү салтаагаараа маш өргөн, толгой нэн гоёмсог магнай өргөн, согоо чихтэй, дэл сүүл шингэн, өргөн ташаа ханхар цээжтэй, сүргийн түрүүнд явдаг, усанд ороод гарсныхаа дараа алс уулын толгойг харж эвшээн эзнээ баярлуулдаг байсныг тэр үеийн хүмүүс хуучлан үлдээсэн байдаг. Цуутай хурдан хүлэг олон гарсан ч дээрхийн адил тийм олон дахин түрүүлсэн морин эрдэнэ одоогоор гараагүй байна. Алдарт хурдан хээр алаг 1921 оны хавар хунтайжийн балгас орчимд эзэмшин маллаж байсан их уяач жасын хөх Дондогийн хүү хөвчийн Пунцагдоржийн хотонд насжин, хонины хашаа налж хажуулдан хорвоогоос хальсан гэдэг. 

	“Улаанбаатар" сонинд Б. Амарын хэвлүүлснээс авав. 1994 13/772

	 

	5. Шодон буурал

	Эрт урьдын нэгэн цагт 

	Энэ тивийн хязгаар газарт 

	Эгэлгүй аймшигт нохой шоргоолжнууд 

	Эр эмээрээ амьдардаг байж гэнэ 

	Нохойн чинээ биетэй тэр шоргоолжнуудын 

	Нүхний амсарт алт овоолоостой гэнэ 

	Нойтон сормуустай ямар ч амьтныг 

	Нүхэндээ ер хавьтуулдаггүй байж гэнэ 

	Шижиртэх алтанд гар хүрэх 

	Шилтэй эр гардаггүй байж гэнэ. 

	Шийдэж очсон нэг нь эргэж ирэлгүй 

	Шингэж тэндээ амиа гээдэг байж гэнэ. 

	Нохой шоргоолжны алтанд шунасан 

	Ноёд, түшмэд тоо томшгүй ч 

	Салгах арга олохгүй байв гэнэ 

	Санааширч суухаас хэтрэхгүй байв гэнэ 

	Бусдын гараар могой бариулах 

	Бузар арга тэд сүвэгчилж гэнэ 

	Буурал ганц мориноос өөр 

	Биедээ наалдах өмчгүй 

	Шаралдай харцыг явуулъя гэж 

	Шоргоолжны алтыг авхуулъя гэж 

	Шонгүй ноёд хуйвалдаж гэнэ 

	Шаралдай харцыг дуудуулж гэнэ

	"...Нохой шоргоолжны алтыг авчрах 

	Ноёдын зарлиг чам дээр буулаа 

	Толгойдоо хэрэв хайртай бол 

	Тэр алтыг авчрах хэрэгтэй!..." 

	Шаралдай харц үүнийг сонсоод 

	Шар нь гозойгоод явчхав гэнэ 

	"Шандас сайтай хүлэгтэй бол ч 

	Шоргоолжны алтыг булаагаад л ирнэ... 

	Амь гол залгадаг ганц морь минь

	Агь зулгаах шүдгүй болсон билээ... 

	Аймшигт нохой шоргоолжинд хайчлуулалгүй 

	Авч гарах морь л хэрэгтэй..." 

	Үүнийг сонссон ноёд, түшмэд

	Үгсэж хоорондоо хэлэлцэж гэнэ 

	Үнэхээр тийм сайн морь гэвэл 

	Үгүй гэнэ, тэдний хэнд нь ч... 

	“... Урдаа барьдаг хурдан морь хоёрыг 

	Уяж сойгоод чамд унуулъя!

	Улаан галзуу нохой шоргоолжинд 

	Уруулж тастуулбал хохь чинь л болно! 

	Хоёрын хоёр хурдан морины буянаар 

	Ходоодоо тэжээх эсэхээ мэдэх болж дээ 

	Хорт хайчлууртай тэр шоргоолжнуудаас 

	Хоохойлж амиа бодох болж дээ!... 

	Ноёд ингэж зарлигдав гэнэ 

	Ноомой Шаралдайг басацгаав гэнэ 

	Азаа сорихоор шийдэцгээв гэнэ 

	Алтанд ч бас горилцгоов гэнэ 

	"Та нарын хурдан морь ч дээ 

	Тастуулна биз ээ, надтай хамт 

	Там, диваажин хоёрын алинд очихоо 

	Тааж хэлэхэд бэрх л боллоо... 

	Алтнаас амь үнэтэй хойно 

	Авч гарахыг л бодно доо... 

	Аль ч нутгийнхан тэр алтнаас 

	Амь зольсон нь цөөнгүй бус уу? 

	Надад ахиухан хугацаа хэрэгтэй 

	Наадамд уралдахтай юуны өөрц билээ 

	Наад морьдын чинь шандсыг шалгая 

	Ноёд та бүхний зарлигийг дагая!... 

	Шаралдай харц ийн хэлээд 

	Шагнуулсан мэт инээмсэглэв гэнэ 

	Шижир алтанд сэтгэл нь уяастай 

	Ширүүлэх ноёдод ам алдав гэнэ... 

	"Ноёдын морьд хурдан боловч 

	Нохой шоргоолжинд лав л баригдана 

	Нохой шоргоолжноос амь гарлаа гэхэд 

	Ноёд намайг барьж иднэ... 

	Унааны ганц буурал морио 

	Уяж сойвол ямархан бол... 

	Шандасны сайнаар ганц морь минь 

	Шаралдай намайг олон аварсан сан"... 

	Харц Шаралдай ингэж бодоод 

	Хатуу шийдэв гэнэ, ганцаараа... 

	Хамгийн хурдан гэж ноёдын өгсөн 

	Хоёр морьтой уралдуулав гэнэ. 

	Амины буурал нь тэр л хоёр хүлгийг 

	Ардаа бараагүй орхиод л байв гэнэ. 

	Алдалгүй тандаад байсан ноёдын 

	Атаархал хорсол төрөөд л байв гэнэ 

	Хэрэг явдал юу болохыг ноёд 

	Хүлээхээр хоорондоо шивнэлдэв гэнэ. 

	Хүсэл зоригоо чангалж харц Шаралдай 

	Хүрэх газраа зорин одов гэнэ. 

	Хөтөлгөө хос морьтой Шаралдай 

	Хөндий их замыг туулав гэнэ 

	Хөх дэлийн нуруунд хүрч 

	Хөнөөлт шоргоолжнуудыг дурандав гэнэ 

	Хөө хуягтай туршуул дагуулууд 

	Хөөрцөглөж тэр зүгт шимтэв гэнэ. 

	"... Шижир алтнаас шүүрч чадвал 

	Шагнаж хагасыг нь өгнө гэл үү?.. 

	Шүлэнгэтэж хомхойрсон ноёдын 

	Шагнал амлах нь нохой долоог... 

	Намайг сүүдэр мэт дагаж яваа 

	Нахуу ноёны гурван нусгай 

	Надад туслах нь ч хол хэвтэнэ 

	Нас, амиа л бодоцгоох биз ээ 

	Тонгоргийн ирэн дээрх миний амийг 

	Торгоож эд яасан ч чадахгүй 

	Тохирч эдэнтэй ярилцах хэрэгтэй 

	Товлож нарийн ойлголцох ёстой... 

	Шийдсэн Шаралдай ингэж бодоод 

	Ширүүхэн өндөр дуугаар тэдэнд 

	Шийдвэрээ шуудхан хэлэв гэнэ 

	Шилэмдэж цаадуул нь хулчганав гэнэ. 

	"Айж хулчганаад байгаа юм бол

	Ая зүгээ эртхэн бодоцгоо! 

	Авахыг надаар авхуулж 

	Аваачихыг та нар гүйцэтгэх юм уу? 

	Хөсрий царайлж суугаад яана?! 

	Хөтөлгөө морьдыг шилж эмээллэцгээ! 

	Хайчлуулж гэмээ нь шоргоолжинд 

	Хамт л хайчлуулах буй за бид! 

	Алтыг би давхиут дундаа шүүрч 

	Аль олигтойд чинь дамжуулна 

	Агтын хурдаар өртөөлөн зугтаж 

	Амь, алт хоёртойгоо буцна!

	Хэн хэндээ хожмын гэрч болно шүү! 

	Хээрийн энэ газар ясаа тавихгүй шүү! 

	Хэрэг зориг маань ийм л хойно 

	Хэрсэн бух шиг зогсоод ч яах вэ!..

	Хэзээний цэцэн үгтэй Шаралдай 

	Хээвнэгхэн ингэж хэлэв гэнэ 

	Хэл ам нь татчихаа юу гэмээр 

	Хэн нь ч тэднээс дуугарсангүй гэнэ. 

	"Дуугай байхыг тань бодоход. 

	Дургүй л байна аа даа, та нар! 

	Дураараа болцгоо л доо, тэгвэл 

	Дургиж тунирхах цаг биш шүү!”... 

	Бурууг нь ингэж зэмлээд Шаралдай 

	Бууралдаа шавхийн мордов гэнэ 

	"Буцацгаа, та нар!" гэж хашхираад 

	Бургиулан давхисаар одов гэнэ 

	Буруу зөвгүй номхон буурал нь 

	Бухаж цамнаад сэргэв гэнэ 

	Буцалтгүй шийдсэн Шаралдай харцын 

	Булгилах зүрх цовхчив гэнэ 

	Эзэн хүнийхээ эрэлхэг зоригийг 

	Эрмэг буурал нь мэдээд ч байх шиг... 

	Эрчилсэн хурдаар цахилав гэнэ 

	Эхний шоргоолжтой тулгарав гэнэ 

	Эмээлт хүлэг суга үсрэн дүүлж 

	Эгээ л түүнд хяргуулсангүй гэнэ 

	Энд тэнд шижиртэн хэвтэх алтнаас 

	Эрэмгий Шаралдай шүүрэн өвөртлөв гэнэ

	Хурц тэмтрүүлээ солбин солбин 

	Хойноос нь шоргоолжнууд хөөв гэнэ 

	Хоёрын зэрэг нь үүдэн хоймрын зайтай 

	Хурдлан хурдлан ойртов гэнэ. 

	Шаралдай буурлынхаа дэлэнд наалдав гэнэ 

	Буурал нь газрын хөрстэй тэгшрэв гэнэ 

	Шаргал алт хавирга дэлсэн харшилдав гэнэ 

	Бузар шоргоолжнууд гүйцэн гүйцэн алдав гэнэ. 

	Мөр алдалгүй элдэх нэгэн шоргоолж 

	Морины сүүлнээс тас хяргав гэнэ 

	Мөчөөгөө алдалгүй буурал морь 

	Мөнөөхөн амьтныг ардаа орхив гэнэ. 

	Уван цуван хөөсөн нохой шоргоолжнууд 

	Улаан зам дээр хаягдав гэнэ 

	Урам нь хугарч хөл нь эцээд 

	Уралцаж хоорондоо хэмхэлдэв гэнэ. 

	Энэ зуур буурал морь 

	Эзэнтэйгээ цуг талийв гэнэ 

	Эр хүлгийн эцэшгүй харайлтаар 

	Ээрэм талыг туулав гэнэ. 

	Ноёны туршуул дагуул этгээдүүд 

	Нойтон хамуу шиг бараадацгаав гэнэ 

	Нохой шоргоолжнууд тэднийг хармагцаа 

	Нэхэж араас нь элдэцгээв гэнэ. 

	Гурван аймхай, гурван шунахай 

	Гууглаж хашхиралдан зугтаав гэнэ. 

	Гундаж харшсан гурван морьтой нь 

	Гурвуулыг нь шоргоолжнууд хяргачхав гэнэ. 

	Санасандаа хүрсэн мэт нохой шоргоолжнууд 

	Сая л эргээд үүрээ зүглэв гэнэ. 

	Санамсаргүй амиа алдсан тэднийг 

	Сайхан сэтгэлт Шаралдай өрөвдөв гэнэ 

	Салж дайснаасаа нэгэнт холдсондоо 

	Санаа амарч мориноосоо буув гэнэ 

	Сайн хүлгийнхээ шодон сүүлийг хараад 

	Санаа алдасхийн мордов гэнэ. 

	Харц ядуу Шаралдай хөвгүүн 

	Хамаг даяар алдаршив гэнэ 

	Хагас алтаа шагналд аваад

	Хамгаас дутуугүй жаргав гэнэ. 

	Шодон буурлын өмнө гишгэх 

	Шандастай хүлэг гарсангүй гэнэ. 

	Шаваарч ноёд бууралд нь үнэ хаялцав гэнэ. 

	Шаралдай хөвгүүнийг шалж хоргоов гэнэ 

	"Амь болсон хүлэг сайн морио 

	Арилжаалж би наймаалахгүй ээ!

	Адгуус мөртөө амийг минь аварсан үүнийгээ 

	Авдар алтаар ч би солихгүй ээ!... 

	Шаралдайн энэ үг үнэн болохоор 

	Шаардаж ноёд эс чадав гэнэ. 

	Түүнээс хойш шодон буурал 

	Түмний эх болон мөнхрөв гэнэ... 

	 

	* * *

	 

	Буурал морь хурдан бөгөөд шодон байдгийн 

	Булхайгүй үнэн түүх ийм гэнэ лээ. 

	Бумбагар хөөрхөн дүү минь нойрс доо 

	Буурал морьтойгоо зүүдэндээ учир даа... 

	Равжаагийн Дэлэг. Урианхай ардын үлгэр домог. УБ., 2001, 89-994-р хуудас

	 

	6. Дарви хэмээсний учир

	(а. хувилбар)

	Хэзээ ч юм бэ, хэдэн онд ч болсон хэрэг явдал юм. Үнэн түүхийг нь он сартай нь хэлчих хүн алга. Ямар ч байсан манай нутагт олон зуун жилийн тэртээ дайн тулаан оволзож байсан тэр цагт юм гэнэ билээ. Манжийн хааны Хар баатар монголд дайлаар ирж, хөглөгөр Алтайн хөрслөг өөлд түмэн өнөөдрийн Дарвийн нутаг тосон байлдахаар түрүүлж очсон үе гэнэ. Хар баатрыг харагдаж үзэгдсэн бүхнээ хурмын төдийд хиаруулж устгадаг далдын ид шидтэй, тун ч олон цэрэгтэй гэлцэж байв. Өөлдийн үй түмэн хүний дотроос товойн тодорсон Улаан мэргэн баатар дарвидаг хээр нэртэй даамай хурдан хөлөг морио эмээллэн одтой шөнө ч тулалдана, нартай өдөр ч дайтна хэмээн домогт Хүйсийн говийн захад очиход Манжийн хааны Хар баатар мянган цэрэгтэйгээ маадгардуухан угтжээ. 

	Хар, Улаан хоёр баатрыг эрэгчин эмэгчнээ үзэн эрслэн тулалдахад холын хоёр уул нийлэн хотгор хонхор газар товойж, дэлхий нэг харанхуйлан, тэнгэр газар нүрuэлж, ус нэг үерлэн үй олон үймэн шуугьж байсан гэнэ. Өөлдийн Улаан мэргэн баатрыг дарвидаг хээр морьтойгоо сайн өртөө газар сайварлуулан хулжиж очоод мэхийдэггүй эрхий хуруугаа минчийтэл хантайрч манжийн Хар баатрын өр зүрхэнд нь онилон харваж ор сураггүй болтол нь намнахад нар нэг мандаж, навч цэцэг нэг ургаж, сар нэг гарч, сайхан бүхэн дэлгэрч гэнэ ээ. Өштөн дайснаа өвдөглөж дарсан өөлдийн Улаан мэргэн баатар ард олноо амар төвшин жаргуулахын тулд дахин дайтахаар болж үеийн олон нөхдөө үтэр түргэн цуглуулсан байна. Харин дарвидаг хээр морь нь аян дайны хөлд алжааж сульдсан учир унасан газар, уусан ус, унаган ижил, олхонууд нутагт нь орхиж явахаар болжээ. Дайнд ялсан баатар эр, ажнай хүлэг, дарвидаг хээр хоёртоо зориулан Засагт хан аймгийн Эрдэнэ бэйсийн хошуу, өдгөөгийн Ховд аймгийн Дарви сумын Булаг багийн нутаг "Гүн жалга" хэмээх хааш хаашаа уул хадгүй нүцгэн талд овоо босгож онголон тахижээ. Өөлдийн Улаан мэргэн баатрыг дарвидаг хээртэйгээ салж ядан хагацах тэрхэн мөчид цэрэг эрс нь жигдрэн жагсаж, талын овоонд нэг нэг чулуу нэмэрлэж тавьсан гэнэ. 

	Баатар эртэй дайлаар мордсон нөхдийн нь тоог гаргая гэвэл домогт овооны чулууг тоолж үзэх хэрэгтэй гэлцэнэ. Гүн жалганд байгаа урдаасаа хойшоо 64 м, баруунаасаа зүүн тийш 72 м голчтой, 11 м өндөртэй овоо хиргисүүр нь дарвидаг хээрийн домгийг хуучлан Дарви хэмээх нэрийн учрыг тайлах гэж мэрийж буй адил сүр бараатай, сүрлэг харагдана. Өөлдийн баатрын дарвидаг хээр түргэн хугацаанд тэнхэрч овоо тахилгын наадамд олон жил түрүүлэн "Түмний эх" цол хүртжээ. Чингээд ч Сутай нутгийн суугуул түмнийг дарвидаг хээрийнхэн гэж нэрлэдэг байснаа хожмын өдөр Дарвийнхан хэмээн нийтээрээ нэгэн дуугаар нэршиж сурсан гэлцэнэ. Дарвидаг хээрийн домог ийм болой

	 

	(б. хувилбар)

	Эрт урьдын цагт энэ үйл явдал болжээ. Манай нутгийн хил хязгаар луу манжийн хааны хар цэрэг довтлон ирж буйг сонсоод өөлдийн Загалбаатар тэргүүтэй халх, өөлдийн олон мянган цэрэг эрс угтан очиж байлдахаар бэлтгэжээ. Энэ дайн тулаан манай нутгийн урд захад Булаг багийн нутагт болсон гэлцэнэ. Өөлдийн Загалбаатар Олхнуудын эзэн ноёнтой уулзаж:

	— Нүгэлт хар дайн нутаг нугад чинь болох гэж байна. Та нар тэнгэрлэг удамтай Тэмүүжиний ээж Өүлүн хатны үе дамжсан баатарлаг түмэн байна. Хэн нь хүчтэй болохоо манжийн хааныханд үзүүлж, эрэгчин эмэгчнээ үзэцгээе, эрслэн хамтарч тулалдацгаая гэжээ. Тэр үгийг сонсоод манай хошуу ноён:

	— Тэрслүүд дайсантай тэмцэж ялахад бид баараггүй бид нэг жигүүрийг нь хариуцан хүйс тэмтрэлцье гэжээ. Үхээрийн хар дайн үтэр түргэн дууссангүй олон өдөр үргэлжилж өөлд, халхын олон зуун баатар эрчүүдийн хүчинд түрэгдсэн манжийн хааны хар цэргүүд манай нутгийн гүн рүү орох гэж зулбан зугтжээ. Тэднийг өнөөгийн Дарви сумын төвийн дээхэн талд байгаа Булган хошууны зах руу шахагдан хөөгдөж ирэхэд нутгийн олон түмэн бүх дэрс бутаа хооронд нь зангидан холбож занга тавьчхаад отож байжээ. Манжийн цэргүүд Олхнуудын занганд орооцолдон харуулдаж бүх мориноосоо салангуут явгарсан цэргүүдийг яг тэр газарт нь сөнөөн даржээ. Булган хошуунаас холуур бултан зайлж явсан нэгэн их цэргийг тосон байлдаж алдгийг нь алж, олзолдгийг нь олзолж яваад өөлдийн Загалбаатар алтан амиа алджээ. 

	Түүнийг Ховд аймгийн Дарви сумын Булаг багийн нутаг Гүн жалгын хөл, Их сайрын зүүн урд дэнж дээр унасан морьтой нь хамт босоогоор нь бунхлан оршуулж, асар том хиргисүүр босгожээ. Түүний дараа дайснаа дарж, дархан цолоо мандуулсан өөлдийн Загалбаатрын гэгээн дурсгалыг хүндэтгэн гашуудлаа тайлан овоо тахилгын их наадам хийхэд баатар эрийн сэлгэн унаж явсан олон ажнай хүлгүүдийн нэг "Дарвидаг хээр" хол тасархай түрүүлж "Түмний эх" болжээ. Түүнээс хойш манай нутгийнхныг “Дарвидаг хээрийнхэн" хэмээн нэрлэж байснаа хожим нь Дарвийнхан гэж нэрлэх болсон гэлцэнэ. 

	Буман жилийн буурал түүхтэй Сутай нутгаас Дарви, Ховддоо төдийгүй халхын хавтгайд цойлон цоорч Дарвидаг хээрийн удмыг залгамжилсаар буй "Гуурст" ажнай хүлгүүд өнөөдөр ч гэсэн цэнгэлийн манлай болсоор байгаа нь юутай бахтай. Баримт нь гэвэл: Самдангийн Самбуугийн хээр, Бяраагийн Равданы бор, Равсалын Алтангэрэлийн хонгор алаг, Лхагважавын Данзаны халтар, Ёндонгийн Сэнгийн Сутайн хонгор нутаг нугадаа хамгийн олон жил манлайлж, Санжийн Даваагийн хээр, Даваагийн Батцэндийн шар хээр, Нивааны Даньдайгийн хээр зэрэг ажнай хүлгүүд түрүүлж байхад, Дарви сумын Булаг багийн унаган хүү Улаанбаатар төмөр замын Рашаант өртөөний ажилтан баян Дамдинхүүгийн Түвдэнгийн хязаалан, соёолон, их насны гурван морь Хэнтий, Дорноговь аймгаас уяачид оролцсон хамгийн их цар хүрээтэй баяр наадам, ардын хувьсгалын 50 жилийн түүхт ойгоор улсад гурвуулаа тасархай хол түрүүлэн түмнээ баясгаж уясан эзэн нь монголдоо хэзээ ч давтагдашгүй алдарт уяач болохоо харуулав. Ийнхүү дарвидаг хээрийн удам Дарвидаа, аймагтаа төдийгүй улсдаа манлайлсаар мөдхөн газар доргитол ган туурайгаа тачигнуулж тэнгэр бүрхтэл улаан тоос хадаасаар дэлхийн дээврийг дэлдэн цочоох цаг үе холгүй болой. 

	 

	7. Шагай хээрийн домог

	Урьд цагт манай нутгийнхан даншиг наадамд бөх мориныхоо хүчийг сорьж байсан биш хэдий ч цуутай сайн морьд байсан тухай миний өвөг эцэг Луузан хуучилдаг байсан. Манай нутагт "Шагай хээр" гэж их хурдан морь байжээ. Хавь ойр том бага наадмын түрүүг авч тод магнай торгон жолоогоо өргүүлж байсан сайн морио эзэн нь нэг хятад наймаачинд 10 мөнгөн ембүү, 10 хунз цай өч төчнөөн дээлийн өнгөөр солин наймаалж ноёны тэнэг хүүд богтлогдох гэж байсан охиноо дээрх эд бараагаар хахуулдан аварч байжээ. Шагай хээр хүний нутаг гүний хошуунд зарагдаж, нутаг ус ижил олон сүргээ санаж төмөр чөдрөөр чөдөрлөгдөөгүй бол гүйгээд хүрэхийн мөрөөсөлд автан урьдын Шагай хээр гэхийн аргагүй өнгө зүсээ алдаж нүднээс гарчээ. Шагай хээрийн эзэн ч ганц охиноо хүнд богтлогдох аюулаас мултарсан хэдий ч хайртай морио зүүдлээд унтаж чадахаа байж сэтгэлийн дарамтад орсон байлаа. Ийнхүү нэг өвөл мориныхоо толгойг ч болов харах юм сан гэж бодон дотор газар жин тээхээр аян замд морджээ. Зорьсон газраа хүрээд буцах үед худалдааны газар нэг муу морийг илүү дутуугүй 10 янчаан өгсөн хүнд зарна гэж байна, таны Шагай хээр гэхээр арай ч биш юм шиг гэсээр хамт явсан хүн нь иржээ. Ингээд хоёул очиж морийг үзвэл Шагай хээр эзнээ танин үүрсэн янцгааж туурайгаараа газар цавчих гээд тэнхээ нь хүрэхгүй байгаа бололтой харагдана. Ингэж эзэн морь хоёр учирч данжаадад 10 янчааныг нь өгөөд хайртай морио аван эх нутагтаа ирсэн гэх ба эндээс малдаа хайртай монгол хүний сэтгэлийн тэнхээ тод харагдаж байна. 

	Баруун монголын домог, хууч яриа. УБ., 2003. 202-р хуудас

	 


В. ТУУРИЛАГ ДОМОГ (сүнс, чөтгөр, шуламсын тухай)

	1. Тийрэн Гоороо

	(Миний найз Цэрэндорж сонссоноо өгүүлсэн нь)

	Дээр үед ганцаараа Бар хөл хот орж жин тээдэг эр байжээ. Нэг намар буцах замдаа явж байгаад бууж, жодгороо шаагаад, хар цайгаа ууж суутал дэргэд нь эмтэрхий хар аяга хэвтэхийг харж, цайны шавхруугаа санаандгүй хийчхэж л дээ. Цайгаа ууж дуусаад, хоолоо идэж сууснаа нүдний буланд нь нөгөөх эмтэрхий тагш өртөхөд лавлан харвал цайны шавхруу алга болсон байв гэнэ. Тэгэхлээр нь жаахан шөл хийчхээд харж байвал яах ийхийн завгүй шорд хийтэл нь сорчих нь ажиглагдаж, уул нь хэнэггүй эр болохоор тэрээр айсан ч үгүй, 

	— Чи хэн бэ? гэвэл

	— Би Тийрэн Гоороо байна аа гэж хүлцэнгүй намуухан өчив гэнэ. Тэгэхээр нь эвгүй газар буучхав аа даа. Нар эрт байна. Холдож хоноё байз гэж бодоод жодгороосоо гарч харвал хэдэн тэмээ нь нэлээд холдоод явчихсан байв гэнэ. Ингээд хэсэг эргэлзэн зогсож агснаа

	— Хөөе Тийрэн Гоороо чи байна уу гэвэл

	— Байна аа гэж дэргэдээс нь өчдөг юм байж

	— Чи тэмээ ойртуулаад ирж чадах уу гэвэл

	— За гэхийн төдийд бэлчиж явсан тэмээд нь яг л хүн очоод хөөх мэт цаанаасаа эргэн буцлаа гэнэ. За энэнээс зугтаад нэмэргүй хурдан эд юм. Харин ажил хийлгээд нутаг орондоо очсон хойноо нэг юм бодвол өлзийтэй байх гэж шийдэж л дээ. Тэмээдээ ирэхлээр

	— Тийрэн! Тэмээдээ уячих тэгээд жаахан давс, нялх ногоо тавиад өгчих гэтэл

	— За гэх юм гэнэ. Өдий цагт эзгүй газраас давс олдог юм аа гэхэд нялх ногоо олдохгүй нь лав гэж тэр бодож л дээ. Жинчин эр Тийрэн Гоороогийн чадлыг сорих гэсэндээ л тэгсэн аж. Тун ч удалгүй байтал тэмээд нь дуугаралдан хавьчаад явчихлаа гэнэ. Харвал аяншиж ядарсан тэмээнүүд шим шүүстэйгээ байгаа нялх ногоо ховдоглон үмхэж байх агаад тус бүрийн өмнө хормой хэрийн бор давс асгасан байв. Үүнээс хойш мань эр бүх ажлаа нөгөөх тийрэнгээрээ хийлгэж хагархай хар тагшинд нь хоол, ундны шавхруу хийсээр явдаг болж. Гэтэл ганц хоёр хоноод гэнэт нялх ногоо идсэн тэмээдийн сойлго задарч, нус нулимс нь цуваад ханиалгаж сэвс гоожуулаад, ул таваг нь хүртэл хагарч хэрэг бишдэхэд жинчин эр, 

	— Тэмээний сойлго задрах нь байна. Чи аргалж чадах уу гэвэл 

	— За гэдэг байж. Маргааш өглөө нь харвал бүх тэмээд эрүүлээр ч зогсохгүй улам өнгөлөг цовоо болсон байжээ. Ийнхүү мань эр Тийрэн Гоороог юунд ч хэрэглэж болох юм байна гэдгийг мэджээ. Мань эр Тийрэн Гоороог ашигласаар нэлээд уджээ. Лав л хоёр гурван жил болсон юм байх. Тийрэнгээ зарсаар байгаад би ч залхуу болж гүйцэх нь. Энэ маань ч яваандаа намайгаа яах юм билээ. Одоо л нэг салъя гэж бодож дээ. Ингээд нутгийн нэг хийдийн хамбад очихоор нөгөө л муу жодгороо ачаад гарч өгч гэнэ. Хийдийн ойролцоо буучхаад, маргааш өглөө нь

	— Тийрэн чи байна уу! гэвэл

	— Байна гэж их л доожоогүй хариулж. 

	— За одоо хоёулаа явна аа гэхэд

	— Үгүй би явахгүй та намайг ямар аймаар газар аваад ирэв ээ гээд хөдлөх шинжгүй байжээ. 

	— Тэгвэл чи нэг мөсөн далд ор гэчхээд мань эр хийдийн хамба дээр ирж тийрэнтэй хэрхэн нөхөцсөнөө бүгдийг ярьж өгвөл. 

	— Ганцхан энэ ч биш. Ер нь иймэрхүү юм олон болоод байгаа. Бид яг үүнийг зайлуулах хурал хурах юм гэж байна. Чи хурал дуустал эндээ бай. Тэгээд л зүгээр гэжээ. Мань эр ч яах вэ хурал дуустал байж байгаад, санаа амарч муу жодгортоо очвол нөгөөх эмтэрхий хар тагш алга гэнэ. 

	— Тийрэн Гоороо чи байна уу гэвээс

	— Байна аа гэжээ

	— Хаачаад ирэв? гэхэд

	— Намайг хоёр их далайн цаана шидчихлээ. Би арай гэж ирлээ гэж. Мань эр тагшинд нь юм хийж өгчхөөд буцаад л хийддээ очиж болсон явдлыг хэлж. Гэтэл хамба: Тун ч яггүй юм байх нь ээ. Дахиад хэд хоног хурал хурна. Одоо өөр аргаар үзнэ гэж. Мань эр ч манж, цав зөөсөн шиг хурал дуустал хийдээс холдолгүй байгаад жодгортоо орой бүрий болсон хойно очтол хар аяга алга гэнэ. 

	— Хөөе тийрэн! Чи байна уу? гэж хэд давтан асуувал огт хариу байсангүй. Шөнө гэнэт сэрээд л

	— Хөөе тийрэн Гоороо! гэхэд ямар ч хариу сонссонгүй. Маргааш нь эртээ ачаалаад гэрийн зүг гэлдрүүлж гэнэ. Замын талд орж явтал урдаас нь үгээр илэрхийлэх аргагүй үүлэнд тулсан тоосон багана ирж явахыг хэнэггүй эр хэзээ ч айж үзээгүйгээрээ айж, оройны нь үс өрвийж орох очих газаргүй болтол, яах ийхийн чөлөөгүй нүүр тулаад иржээ. Харвал хүний хүрэл зүрх хүзүү хоолойгоо шахмаар тийм гэхийн тэмдэггүй, ийм гэхийн эрхгүй нэг л аймшгийн аав гэмээр ичимтгийн ээж гэмээр юм агсам буурал морины, алт мөнгөн тоногт, агар зандан бүүрэгт эмээл дээр, тогтож ядан тонголзож, байж ядан багталцаж, сарталзах хамрын нь нүхнээс саарал тоос хуйларч, улалзах нүдний нь аяганаас улаан шүүс дусалж, амьсгаанд нь агаар гасалж, хөдөлгөөнд нь хөрст гийнаж байхуйд бодь тэнэг жинчин, бодол эргэцүүлж алдан хуй салхинд цайрагдсан хус, улиангарын навч шиг чичрэн дагжин бөнжгөнөж, чийгийн улаан хорхой шиг агзганан, агшин тэвдэхүйд, аймшигт тэр учрагч ам эхэлж нээн:

	— Та ер нь намайгаа танихгүй байна гэж үү. Тэмээ малыг чинь харж, тэнгийн ачаа өргөж, олз омгийг чинь нэмж, орчин тойрныг чинь манаж, эзэн таны тушаасныг эндэлгүй биелүүлж явсан Тийрэн Гоороо гэгч би, тэр биеэрээ байна аа. Хагархай хар тагшинд минь халуун хүйтнээ хайрласан, яахаа мэдэхгүй хүчийг минь яаж ийгээд ашигласан ухаан, зориг төгс учралт сайн эзэн та хярын салхинд найгах хялганын толгой шиг чичрэх, яргачны сэлмэнд бөхийсөн ялтны толгой шиг бөнжгөнөх ямар ч хэрэг байхгүй ээ. Ядарсан муу тийрэн чинь яг ажлаа оллоо. Эрлэгийн оронд намайг, эрлэгийн элч болгочихлоо. Таарах ажлаа би таны ачаар оллоо. Сандарч айх ч хэрэггүй, санаа зовох ч явдалгүй. Одоо таныг авахгүй ээ. Ондоо ажил олон байна. Ерэн нэгэн насанд чинь ирж таныг авна аа. Тэр болтол та тийрэн Гоороогоо үзэхгүй ээ гээд улаан тоос татуулсаар, ухасхийгээд өгчээ. Жинчин эр үүнээс хойш, жирийн сайхан амьдарсаар ерэн нэгэн насандаа ертөнцөөс хальсан гэдэг. 

	 

	2. Айдаггүй Бяхарт тохиолдсон явдал буюу Хоохийг дарсан домог

	Эрт цагт манай нутагт айдаггүй Бяхар гэгч, бяр тэнхээ ихтэй, сийрэг холч ухаантай, баргийн зүйлээс айж ичээд байдаггүй, тусч сайхан сэтгэлтэй, идэр эр амьдарч байжээ. Тэр үеийн малчин түмний амьдралын нэг хэсэг болсон аян жин тээх ажилд их явдаг байв. Нэгэн удаа тэр нутагт орших хятад пүүсийн данжаад нутаг руугаа их жин явуулахаар зарлан олон гал (2-3 хүн 20-30 ачлагын тэмээтэйгээр нэг гал болж явдаг байв) жишсэн ажээ. Бяхар ч мөн өөрийн 10 гаруй атан дээр хүнээс 20-иод тэмээ ацаглан авч, пүүсийн данжаадтай хэлцээ дүйжээ. Жин тээх газарт хүрэх дөт замд хэдэн жилийн өмнөөс үхээр (чөтгөр)-тэй болж, оршин суух айл аймаг, явуул замынхныг ч чөтгөр хорлох болсон тул айл мал байхгүй зэлүүд атар болжээ. Тиймээс тойруу замаар жин явдаг болсон байв. Тэр тойруу зам нь талдаа 10 гаруй хоногийн сунгуу явдалтай юм гэнэ. Тэр жил тэдний нутагт газар сайн гараагүй гандуу зун болсноос тэмээ сайн таргалсангүй ажээ. Жин ачаалахаас өмнөх өдөр жингийн даамлуудтай данжаадын төлөөний хүн уулзаж захиж хэлэх зүйлээ ярьжээ. Тэндээс гараад Бяхар - Замд таарах чөтгөрөөс айж 10 гаран хоног илүү явна гэдэг чинь тэвээрэг муутай тэмээтэй бидэнд тун ч яггүй зүдэргээтэй юм байна. Иймээс бүгдээрээ дөт замаар нь явъя! Замд яваа биднийг чөтгөр яав л гэж гэхэд нь бусад нөхөд нь зөвшөөрсөнгүй. Харин ч амар байна уу гэсэн биш гай болов гэгчээр өөртэй нь хамт явахаар ацаг тохирч ирсэн хоёр залуу нь: Хэрэв та үхээртэй замаар явах юм бол бид явахгүй шүү гэснээр Бяхар ганцаараа явахаар болжээ. 

	Тэгээд ганцаараа явжээ. Эхний хэд хоног ч хэвийн байдлаар явж байж гэнэ. Харин өглөө бүр хүн мод хэрэглэн ачаагаа ачихад 2 талын 60 гаруй тэн өргөхөд нэлээд ядрахаас гадна налдаг муу зантай 2-3 тэмээ нь нэлээд зовоогоод байв гэнэ. Үхээртэй гэдэг газрын заагт ч ирлээ гэнэ. Нэг өдөр явж гэнэ, зүгээр л байна гэнэ. Хоёр дахь өдрөө явж гэнэ. Юм л мэдэгдсэнгүй гэнэ. Гурав дахь өдрийнхөө үдэш нэлээд орой буугаад тэмээдээ уячхаад майхнаа босгон цайгаа чанаж гэнэ. Дараа нь хоолоо чанаж гэнэ. Хоолоо болохоор нь гаргаж аваад шөл дээр нь жаахан будаа хийчхээд идэж суутал майхных нь баадан сэв хийгээд л санаа гэхэд хүн ороод ирэх шиг боллоо гэнэ шүү. Хартал юу ч алга гэнэ. Тэгэхлээр нь за өнөөх чинь ч ирэв бололтой шүү гэж бодоод, 

	— За Хоохоо (тэрхэн үед л санаанд нь орсон нэр) хө, наашаа суу хоол ид гээд тэвштэй хоолоо дөхүүлтэл, нүдэнд нь харагдахгүй болохоос биш яг л хүн хоол идэж байгаа юм шиг чимээ гарч, хоол нь хорогдож байв гэнэ шүү. Тэгтэл ч будаа болов гэнэ. Өөрийн аяганд будаа хийгээд, Хоохоо! Будаа ид гэвэл, мөн л будаа нь хорогдож байжээ. Хооллож дууссаны дараа, 

	— Би ч унтлаа, харин чи өглөө эртхэн босоод тэмээ хоолонд тавиад сайхан шиг цай чаначхаарай гэж хэлээд шууд л гудсаа дэвсэн дээлээ тайлж унтав гэнэ дээ. Шөнө нь ямарваа нэг юм мэдэгдсэнгүй тайван хонолоо гэнэ. Өглөө сэрээд үзвэл нээрэн цай чаначихсан байна гэнэ. Босоод майхнаас гарч харвал тэмээд нь нэлээд хол бэлччихсэн байна гэнэ дээ. Орж ирээд аяганы хийцээ (дайжаа) гаргаж тавиад, 

	— За Хоохоо цайгаа ууя даа гээд цайгаа уулаа гэнэ. Мөн л хажууд нь хүн цай уугаад юм идээд аяганы хийц нь хорогдоод байлаа гэнэ дээ. Цайлж дуусмагц, 

	— Хоохоо чи яваад тэмээгээ хураагаад ир. Одоо ачаалъя гэвэл удсан ч үгүй тэмээд нь яг л хүн хурааж яваа мэт хураагдаад ирлээ гэнэ. Тэгээд ачаагаа ачтал буруу талын тэн дээр дээр өргөгдөж гарч ирээд байлаа гэнэ. Өмнөхөө бодвол ачаа ачаалахад огт ядарсангүй ажээ. Тэгээд цааш явжээ. Тиймэрхүү байдлаар хоёр өдөр явлаа гэнэ. Ойр зуурын ажилд ердөө ч гар хөдөлгөхгүй, яах ийхийн зуургүй л хийчихдэг тун сайн ханьтай болсон байжээ. Нэг өдөр явж байгаад, 

	— Хоохоо (энэ хооронд тэр хүн-буг)-ийг анх орж ирэхэд нь нэрлэсэн тэр л нэрээрээ нэршсэн байжээ) гэвэл хажууханд нь 

	— Өөв гэж байна гэнэ. 

	— Чи намайг хардаг биз дээ гэвэл

	— Хардаг аа гэж байна гэнэ. 

	— Тэгвэл би чамайг би үздэггүй юм шүү дээ. Хоёулаа цаашид бие биедээ харагдаж байвал зүгээр юм биш үү? гэсэн чинь:

	— За гэж дуугарч байна гэнэ. 

	Маргааш өдөр нь явж байтал хэдэн тэмээ суугаад (жингийн ачаатай тэмээдийг жишихдээ урьдах тэмээний шатнаас дараагийн тэмээний бурантгийг торгож уяж жишдэг бөгөөд зарим тэмээд угзран чангааж бурантгийн уяагаа алдуулахыг хэлдэг) үлдчихтэл хойноос нь торолзсон шар тайлаг унасан тоодойсон цагаан дээлтэй залуу гүйлгэж ирээд суусан тэмээдийг авч ирж залгаж байна гэнэ. 

	Түүнээс хойш байнга нүдэнд нь харагдаж байдаг болжээ. Хоох нь ерийн хүний нүдээр харахад нүдэнд дулаахан төрхтэй сайхан залуу байлаа гэнэ дээ. Тиймэрхүү байдлаар явсаар замын дунд ч дөхөж гэнэ. Нөгөө чөтгөртэй газрын цаад зах ч нэлээд ойртож байв гэнэ. Гэтэл санаа зовох шинэ зүйл гарч ирсэн нь ганцаараа идэж уухаар тооцон авч гарсан аяганы хийц нь хоёулаа, тэгээд бас нэлээд сайн иддэг хүнтэй нийлж иддэг болсноос тун түргэн хорогдох боллоо гэнэ. Бас энэ хүн (чөтгөр) өөрийнхөө хил хязгаар (чөтгөртэй газар)-аас цааш надтай явах болов уу, яах бол гэж бодох болов. Тэгээд нэг өдөр, 

	— Чи миний очих газар надтай хамт очно биз дээ? гэвэл

	— Тэгнэ ээ. Би үүнээс хойш танаас ерөөсөө салахгүй гэлээ гэнэ шүү. 

	— Тэгвэл их л сайн байна. Гэтэл бас санаа зовоохоор нэг ялимгүй зүйл гараад байна гэвэл, 

	— Тэр чинь тэгээд юу юм бэ дээ? гэж асуухаар нь хэлжээ. 

	— Чи бид хоёр аяганы хийцээр л муухан болж байна даа гэвэл, 

	— Тэрүүхний төлөө та санаа зовоод яах вэ. Би одоо танаас түрүүлээд явбал та маргааш өглөө ачаа бараагаа ачаад явж чадна биз дээ гэж байна гэнэ. Тэгэхээр нь асуужээ. 

	— Үгүй чи тэгээд яах гэж байна вэ? Хүн амьтанд муу юм хийгүүзэй гэвэл, 

	— Би хүн амьтанд муу юм хийхгүй. Та хоногийн газраас өглөө нарнаар хөдлөөд явахад нар хэвийхийн үед нэг хот айлын бараа харна. Жингийн зам тэр хотын яг хотных нь хойд толгойн шилээр гарна. Таны бараанаар баруун урд гэрээс жороо улаан хээр морьтой, хуучивтар улаан чисчүү дээлтэй идэр насны хүн тосож ирнэ вий. Тэр хүн таныг манайд нэг буугаад мордооч гэж гуйгаад байх байх. Тэгэхлээр нь та жаахан үнэрхэж байгаад очоорой. Таныг очиход би тэнд байж байна тэгээд л учраа олно доо гэж хэлээд урагшлан гүйлгэж одов гэнэ. 

	Бяхар ч хоногийн газраасаа өглөө нартай зэрэгцэн хөдөлж үд өнгөртөл явтал нээрэн л Хоохийн ярьсан хот айл тааралдлаа гэнэ дээ. Уг хот айлын урд зүгт зайдуу асгасан үнсэн дээр Хоохийн цагаан тэмээ уяатай, өлссөн байртай уяандаа холхиж байх юм гэнэ. Гэтэл яг Хоохийн хэлсэн ёсоор нь улаан дээлтэй, жороо улаан хээр морьтой хүн угтан ирлээ гэнэ. Ирж амар мэнд мэдмэгц, 

	— Хол аяны хүн та манайхаар морилон бууж хөсөг биеийг амраагаад явна уу? гэж байна гэнэ. Тэгэхээр нь Бяхар гуай, 

	— Би хол зам, их аяны мөр хөөж байгаа хүн нарны эртэд жаал газар хорооё доо гэвэл, тэрхүү үл таних хүн, 

	— Манайх хүүхэд огт тогтдоггүй айл л даа. Харин уржнан нэг хүү гараад хамрын ханиад ч тусалгүй өдий болсон юм. Гэтэл өчигдөр оройноос эхлээд гэнэт муудан сандаргаад болохгүй байна. Таныг аян жингийн хүн болохоор өлзий болж магадгүй гэж бодоод л гуйж байна хэмээн их л махран гуйж байна гэнэ. Тэгээд очиж гэнэ дээ. Гэрийнх нь гадаа очиж, ачаагаа буулган, тэмээдээ зэллээд гэрт орвол Хоох буруу талынх нь хатавчинд нармийгаад сууж байна гэнэ. Бяхар гуайг хараад нүд ирмэн инээмсэглэж байна гэнэ шүү. Бяхар гуай орж суумагц цай идээ амсаад, 

	— За танайд "Сундуйн жүд" судар (ном эрдмээр тиймхэн ерийн нэгэн тул бараг л мэддэг ганц номынх нь нэр) байна уу? Байвал аваад өгнө үү дээ гэж гэнэ. Уг айлынхан байна байна гээд дор нь авч өгөв. Бяхар гуай уг судрыг нээгээд эхнээс нь уншиж буй маяг үзүүлэн амандаа бувтнан бас ч нэлээд дүвчин маяг үзүүлж гарч гэнэ. Тэгж нэлээд байтал Хоох босож амьтан хүний хөлийн сиймхий харж явсаар учиргүй их халууран, амьсгал авч чадахгүй шахам хяхтнан бачимдаж байгаа хүүхдийн дэргэд очин өнгийж хоолой хавиас нь жижгэвтэр алтан тэвнэ сугалж аваад буцаж суулаа гэнэ шүү. Тэгтэл ч тун удалгүй хүүхдийн амьсгаа жигдэрч царай нь засран халуун нь буурч тайвшраад унтаад өглөө гэнэ дээ. Бяхар гуай ч "номоо" дуусгаж амарчээ. 

	Тэр айлынхан ч Бяхар гуайг шүтэж дээдэлж байна гэж хэлдэг жигтэй гэнэ. 

	— Та ёстой л амьд бурхан гээч нь юм. Манайх гэдэг айл уул нь энэ хойд хошууны айл даа. Манай нутаг хүн амьтан байж суухын аргагүй чөтгөртэй болчхоод нутаг орноороо шахам дайжин нүүхэд нааш ирж нутагласан юм л даа. Тэр чөтгөр ялангуяа бага насны хүүхдэд тун халтай. Бид олон удаа хагацал эндэл үзсэн болохоор маш их айж сандарсан гэх зэргээр ярьжээ. 

	Маргааш нь нөгөө хүүхдийн бие зүв зүгээр болоод босчихсон гүйж байх агаад Бяхар гуай аяны замаа хөөх гэтэл уг айлынхан 2-3 хоног саатаж хөсөг биеийг амраагаад явахыг гуйсан боловч хоцорвол ацаг хөлсний тал дээр яриа хөөрөө гарч мэднэ гэх зэргээр аль болохоор арга саам хийж байж ачаалан хөдөлжээ. Тэр айлынхан үнэнхүү баярлаж талархсаны учир морь мал, хоргой торгоор бэлэг (одоогийнхны баярлаж талархсаны тул гээд өгдөг хахууль маягийн зүйлээс нэлээд өөр) барьсан боловч аяны хүнд их зүйлээр яах вэ? Харин аяганы хийц муухан байгаа хэмээн хүнсний зүйл ахиухан бэлдүүлээд гарын бэлэг авч малыг нь нөгөө өвдөж байсан хүүхдэд хувь болгон өгөөд хөдөлжээ. 

	Тэгээд тэд цааш саадгүй сайн явсаар зорьсон газраа хүрч бусад жинчдээс нэлээд түрүүлж очсон учир ажил төрөл нь нэн түргэн бүтсэн ба хувийн бага сага наймаа арилжаа нь ч маш сайн бүтсэн ажээ. Тэгээд нутгийн бусад жинчдийн ирэхийн үед зөрөн хөдөлж дээ. Нутаг руу буцах замд Бяхар гуайн толгойд нэн зовлонт бодол эргэлдэх болжээ. 

	Энэ хүн (Хоох) надад их сайн, мөн ажил төрөлд туйлын тустай сайн юм. Гэтэл энэ хүн шөнийн бор хоногт ер нь унтдаг болов уу? Бараг л унтдаггүй болов уу? Намайг унтаж хэвтэхэд энэ хүн ёр хаана ч, юу ч хийж явдаг юм билээ бүү мэд. Энэ хэдийгээр надад, миний амьдралд алт мэт тустай боловч нутаг орны амьтан ах дүүст хал болоод байвал яах билээ. Тиймээс эртхэн энэ хүн (ороолон ч юм уу, тийрэн ч юм уу, буг чөтгөр ер аль нь ч байсан)-ээс салахгүй бол горьгүй байх хэмээн бодох болжээ.

	Сураг сонсоход биелсэн ад албиныг дарахуйц чадалтай сайн гэж яригддаг нэн номтой ламынх тэдний нутгаас хойгуур байдаг гэнэ. Ямар ч байсан нутаг орноороо оролгүй явж тэр хүнтэй уулзахаар шийдэн, өөрийн нутгийн баруун талаар даялан тойрч нөгөө ламын нутгийг тойрон явжээ. Нутгаас өнгөрөөд 2 хоног яваад сэм сураг тавьсаар нөгөө ламынд дөхөн буудаллаж гэнэ. Орой дээр нартай байхад буудаллан тэмээгээ хоолонд тавиад, 

	— За хө Хоохоо манай нутаг ч их ойртлоо. Өнөөдөр хоёулаа энд амарч өнжье. Би ойрхон зуур явж нэгэн танилындаа очоод ирье. Чи ачаа бараа, тэмээ малаа сайтар харж байгаарай гэж захиад гарын бэлэг төдийг төхөөрөн ламынх руу явжээ. 

	Ламынд очвол ухаалаг сайхан харцтай, хижээл нэгэн байв гэнэ. Амар мэндээ мэдэлцэн нутаг усаа асуулцаад, зорьсон хэрэгтээ орж болсон бүх явдлыг тоочин ярьж та л намайг үүнээс салгаж өгч үз хэмээн гуйжээ.

	— Юун ч хэрэггүй юмаар оролдож явдаг саваагүй зантай хүн бэ? дээ та. За би таныг түүнээс чинь салгаж өгье. Харин таныг отог дээрээ очиход чинь хуучин муу хар малгайны тамтаг, сүүжний яс хоёр байх байх. Сүүжний ясыг эвдэж хөндөн хол шидээд хар малгайг надад авчирч өгөөрэй. Тэгээд та нутаг орон өөдөө явна биз гэснийг ёсоор болгосноор энэхүү хууч төгсөж байна. Энэ явдлаас хойш Бяхар гуай олон жил сайн сайхан амьдарч өндөр насыг зооглоод эргэлтгүй аяндаа буцахын өмнөхөн энэхүү хуучийг ярьж үлдээжээ. 

	“Дал" сонины 2004 оны намрын дунд харагчин тахиа сарын 17-ны наранцог, наран өлзий давхарласан хар хулгана өдөр

	 

	3. Бурхан чөтгөрийн тухай

	Өгүүлэх ину: Тэр үдэш Элбэгдорж гоо сайхан бүсгүй Жовсууд сэтгэл алдарч, хэзээний нууц хүслэнгээ биелүүлэхээр хүслийн галд шатаж Долгионт нуурын хөвөөнд очсон бүлгээ. Жовсуу усанд сэлж ханаад өвсөн дунд таатайяа амран хэвтэж ахуйд тэртээ дээр сүрэг хар үүлс, хар үүлсийн наахна сүрэг хар шувуу нисэж бас сүрэг хар нохой нуурын эргээр хөөцөлдөж байв. Орчлон ертөнц гоо сайхнаа харамгүй заяасан Жовсуугийн урт сормуус сэрвийж үл мэдэг инээмсэглэл завжинд нь тодрох бөгөөд уйтгарт хар нүднээс нь үе үехэн тачаангуй оч гялсхийнэ. Жовсуу тэнгэр ширтэн удаан хэвтэхийг Элбэгдорж сэмхэн харж зогслоо. Жовсуу гэнэт ганцаараа тас тас инээхэд Элбэгдоржийн голд хүйтэн оргих шиг болсон ч залуу бүсгүйн гантиг цагаан царай тод улаан уруул айдсыг нь үргээж дээшээ харж хэвтэх гоолигхон түүнийг эзэмдэх хүслэнд автсан ч биеэ барьж хэсэгхэн зогсов. Жовсуу гэнэт өндийж ирээд Элбэгдоржийг огт хараагүй хэр нь байгаа газрыг хуруугаараа яг зааж, нааш ир!... гэж дуудав. Элбэгдоржийн дотор гэнэт муухайрч, дороо үл хөдлөн зогссон ч ямар нэг хүч түүнийг чангаах шиг болж нэг мэдэхэд Жовсуугийн хажууд очсон байлаа. Өндөр ургасан өвсөн дунд Жовсуу Элбэгдоржийг тэврэн таалж үе үе мансуурсан нүдээр ширтэн, урт сормуусаа сэрвийлгэн инээвхийлж байлаа. Элбэгдорж айдас түгшүүрийг умартан бүсгүйн уруулыг шуналтайяа озон ахуйд хамаг биед нь соронзон гүйх мэт болоод нэг мэдэхэд Жовсуугийн дээр гарч нарийхан бэлхүүсээр нь тас тэврэн хүзүү хоолой, нүүр ам, тааралдсан газраа үнгэж үлгэж эхлэв. Чингээд бүсгүйн хувцсыг хамаг биеэс нь хуу татаж, өөрийн хувцсыг ч хам хум тайлаад нүгэлт хүслийн жаргалд умбахуй эр бие нь алдран гоо бүсгүй аяархан гиншиж далайн бүлээн давлагаа нөмрөх шиг болоод ямар нэгэн юманд живэх шиг санагдав. Жовсуу түүний аясаар хөдлөн, Элбэгдорж үл мэдэгдэх хөдөлгөөнийг нь дагаж уургын морь налах шиг болох үед Жовсуу гэнэт орь дуу тавин уйлж тас тас хөхөрч эхлэв. Элбэгдоржийн үстэй толгой арзайж голоор нь хүйт гүйх шиг болсноо юу ч мэдэлгүй хөшиж орхив. Элбэгдоржийг харсаар байтал гоо сайхан Жовсуугийн яралзтал инээдэг гучин хоёр цагаан шүдний дээд талын хоёр соёо нь доод уруулаа даван ургаж агшин зуур уртсан түүний цээжийг зуран доошилсноо эмзэг эрхтнийх нь хоёр бөмбөлгийг захлан шүргэж, хүйт оргиулсаар, басхүү гуя хасыг нь даган хатуу хоёр соёо ясан савх гүйх мэт мэдрэгдэн уртассаар өвдөгний хавьцаа очоод зогсов. Энэ бүхнийг агшин зуур мэдэрсэн ч үхлийн аймшиг өгүүлшгүй айдас сэтгэлийг нь хэмлэн ухаанаа алдах мэт санагдаад дотор нь балартавч ямар нэгэн хүч түүнийг мэдрэлтэй хэвээр байлгаж Жовсууг харсаар байлаа. 

	Жовсуугийн бие татваганан чичирч, урт хоёр соёо нь Элбэгдоржийн өвдөгнөөс дээш дахиад агшиж эхлэв. Яг түрүүчийн уртассан замаараа буцаад агшиж Элбэгдоржийн дотор муухайран архи ууж шартсан хүн шиг бөөлжис хутгавч шуламсын эрхшээлд орсноо мэдэрч аюун орилж мултрахыг оролдовч дөрвөн мөч нь эс хөдөлж, хад чулуу мэт болоод Жовсуу хэлээрээ хэлийг нь ороон сорж эхлэхэд гол нь тасрах мэт болов. Өгүүлшгүй зовлон түүний сэтгэл мэдрэл, цогц биеийг тарчлааж, Жовсуугийн нүднээс хүйтэн хөх оч гялсхийн ханаж цадсан дуугаар час хийтэл орилж Элбэгдорж бүлээн нурам дээр унах шиг болов. Жовсуугийн урт соёо үзэгдэхгүй болж урд урдаас улам гоо бүсгүй түүнийг янагийн халуунаар таалан мансууран үнсэж ахуйд Элбэгдорж аливааг мэдрэх чадвараа гээж ухаан алдав. Чингээд хэдий хугацаа өнгөрснийг бүү мэд нэг сэрэхэд бүсгүй ч үгүй, Долгионт нуурын тэртээ ноход хуцаж, айдас төрүүлэм бараан үүлс нүүж өвс шир шир дуугаран салхи гиншиж, түүний цээжийг нэг юм өвтгөн нухаж байв. Тэмтрэн барьж үзвээс сүүжний яс агаад харанхуйн дунд бүсгүй хүн хаа нэгтээ тас тас инээх сонстоно. Элбэгдорж малгайгаа шүүрч аваад ум хумгүй харсан зүгтээ зугтав. Араас хар нохой хөөсөөр л... 

	 

	* * *

	 

	Жовсуу шөнө орондоо орохдоо зүв зүгээр нойрсоно. Харин нойрсож эхэлмэгц түүний биеэс сүнс нь тасарч тооноор гарч, үнсэн дээр хэд хөрвөөгөөд өлөгчин хөх чоно болж хээр талын дундуур холд хөхрөх уулсын зүг тэнхээ мэдэн сунаж гарах бүлгээ. Чингээд чононд хувирсан үедээ гоо сайхан Жовсуу хэмээх бүсгүй гэдгээ ор тас мартаж, хүн төрхөөс нь сэтгэхүй хийгээд бас бус ул мөр өчүүхэн ч үл илэрч яг л өлөгчин хөх чоно юу хийх ёстой вэ, түүнийг гүйцээж туулай, хярс үхэр мал юу тааралдсанаа тасчиж багалзуурдаж шөнөжин цус сорох бүлгээ. Чингээд олон амьтны сэг үлдээж явахуй дор гоо бүсгүй Жовсуу орон дээрээ тарчлан зүүдлэх бөгөөд чоно болон хувирч хээр талд баахан амьтан барьж цусан мөр үлдээж буйгаа мэдэрч, аймшигт зүүднээс сэрэхийг оролдовч хүнд хар юм цээжин дээр нь дарж үл хөдөлгөнө. Чингээд үүрээр нөгөөх шөнөжин гөрөөлсөн өлөгчин чоно буцаж ирээд үнсэн дээр гурав хөрвөөж, ямархан нэг хий юм болоод тооноор нь шургаж Жовсуугийн биед шингэхэд сая нэг нойрсон дарагдах бөгөөд өглөө сэрэхэд урьд шөнө аймшигтай зүүд зүүдэлсэн мэт санагдаж, яг санах гэхэд бас тодорхой эс санагдаж, бүх бие нь нэг л зовуурьтай, аманд нь мах амтагдаж цусны нэрт бөөлжис хутгах мэт толгой нь эргэнэ. 

	 

	* * *

	 

	Балдан өвгөн тэр шөнө сумын төвөөс халамцуухан мордож зүүн сайрт буй гэрийн зүг давхиулав. Угийн гүжир хар хүн тул, өмнөөс сэрүүхэн салхи сэвэлзэж салхи чихний хажуугаар шуугихыг эс тоон "Эрдэнэ засгийн унага" хэмээн бархирч морины хурдаар давхисаар гэрээсээ хоёр саахалтын зайд орших хэсэг цагаан чулуунд дөхөж иртэл морины нь чих сортолзон хуухирч явдлаа саасаар бүр зогсож орхив. Түм ташуурдаад нэмэр алга, ууртаа харааж адасга гэж зүхсээр буутал хэдэн хүн цагаан чулуун дунд хэсэг хүн найрлаж суух нь сарны гэрэлд тодхон харагдав. Морио занчиж хөтөлсөөр тэдэн дээр ирвэл том хар ваартай дундаа тавьсан эр, эм хэдэн хүн согтуу хөлчүү бололтой дуулж сууна. "Балдан өвгөн"... гэлцэн түүнд найр тавьж дундаа суулган архи барьж энэ тэрийг ярилцан өвгөн ч нэлээд согтож ганц нэг таньдаг ч хүн байх шиг, нэр эс оноож "согтож дээ" хэмээн өөрийгөө бүдэг бадаг хараагаад мориндоо мордох гэтэл цулбуураас нь нэг хүн бариад авахад лавлаж харвал нүв нүцгэн, сэгсгэр хүүхэн сарны гэрэлд цайран зогсож байх нь тэр!... Тэр хүүхэн хэ... хэ хэ гэж инээхэд нөгөөдүүл нь "бариад ав”, "бүү явуул" гэж хашхиралдахад согтуу ч гэсэн сохор ухаанаар харвал цөм нүцгэн шалдан хүмүүс түүнийг занасан зүхсэн янзтай хүрээлсэнд айдас төрж бас ч муйхар хар хүн тул уур нь хүрч "муусайн чөтгөрүүд" гэх аятай юм бодогдоод ташаандаа үргэлж зүүлттэй явдаг том хутгаа мөнгөн хуйнаас нь суга татаж нөгөө цулбуур бариад салахгүй зогссон хүүхнийг хэд бүлээд автал хад чулуу дэлсэх шиг болоод оч бутарч ха ха ха... инээлдэх дуун гарсанд морь нь ганц ухасхийн үргээд өөрөө ч муухай хараахад зориг орж дахиад хутгалах санаатай далайтал нүдэнд нь юу ч эс үзэгдэв. Нэг мэдэхэд гэрийн зүг давхиж явлаа. "Согтуу толгой чинь сая зүүдлэв үү, яав?" гэх аятай юм бодсоор гэртээ ирж үнэхээр согтуу тул хоймроо бүхлээрээ унаад өгөв. Эхнэр хүүхэд нь ийм байдалд дассан тул чигээр нь орхив. Өглөө нар ханын толгойд буухад босож дотор баахан аягүйд хэдэн аяга халуун цай ууж баахан дээрдээд төмпөнтэй махнаас идэхээр хутгаа сугалж огтлох гэтэл даадаггүй. Үзвээс ир нь нэлдээ эмтэрч орхисон байв. Юун билээ хэмээн бодвоос шөнө цагаан чулууны тэнд чөтгөрүүдтэй найрласан нь санагдаж нэгэн нүцгэн эм чөтгөрийг хутгаар бүлж нүдсэн санагдахад уур нь хүрч бас гайхаш төрж даруй гүжирмэг хар хүн тул мориндоо мордож яаран давхиулсаар нөгөө хэдэн чулуун дээр ирвээс юу ч эс байх агаад өвс сэрвэлзэж, салхи сэвэлзэхээс өөр гавьтай мэдэгдэх юм үгүй. Сайтар ажиглаваас нэг цагаан чулуу хагарч, үзүүртэй юмаар хүчтэй цохисон ул мөр бүдэг бадагхан харагдана. Чингээд муйхар Балдан гэрийн зүг шогшуулж "хачин юм даа, чөтгөр гэж байдаг байх нь, би урьд шөнө зүүдлэв үү эсхүл зүүдэлсэнгүй юу, үнэхээр найрлав уу хутганы ир эмтэрдэг тоогүйеэ" гэх аятай юм бодон хөгшнөө тогоо нэрж буй гэж санахад бас ч урам орж шараа тайлахаар яарсан авай. 

	 

	* * *

	 

	Өгүүлэх ину: Чөтгөрийн тухай бас гурвантаа өчив. Одоо бурхдын тухай бас гурвантаа дурдъюу. 

	Шарав гавж Хүрмэн хадны нөмөрт ганц гэр өвөлжиж бясалгал үйлдэн ахуйд банди Намжил багшид туслан зохих үйлдлийг номын ёсоор гүйцэтгэн авай. Шарав гавж Ямандаг бурхныг тавин жил сүслэн үнэнхүү дээдлэн шүтэж дуудсаар авч даг тэмдэг эс мэдэгдэж чингээд бүр нарийн бясалгаж бурхантай биеэр учрахыг эрмэлзэн амьтны хөлөөс хол Хүрмэн хадны энгэрт өвөлжсөн билээ. 

	Ямандаг бурхныг ламтан гурван сар дуудаж цөхрөөд сэтгэл гонсгорхон нэг өдөр гэрээс гарч одов. Багшийгаа явсан хойгуур хөвгүүн бээр томоогүйтэж багшийнхаа суудал дээр завилж хонх очрыг гартаа барьж, Ямандаг бурхныг багшийгаа дуурайн тарни уншиж, дуудаж эхэлтэл гэнэт газар хөдөлж орчлон дэлхий доргих шиг болсноо хаалгаар нь үхэр тэргүүнтэй бурхан цухуйж эврээрээ сэжин "чи юунд намайг дуудав" хэмээсэнд сандарсан хөвгүүн, 

	— "Багш бид хоёрыг оройн нарнаас, энэ хойд Хүрмэн хад халхлаад байх юм зайлуулж өгөөч..." гээд хэлж орхив. Төдхөн чимээ аниргүй болсноо нэг их юм дуугаран газар дэлхий доргин хөдлөх шиг болов. Хүү айсандаа гарсан ч үгүй. Орой багш нь гэртээ заларч ирсэнд хүү нэг л жигтэйхэн хачин байдалтай гэр доторх юм ч өөр байдалтай болсон байсан тул багш хүүгээс асуусанд, хөвгүүн болсон явдлыг тоочив. Багш нь гэрээс гарч харваас гэрийн хойд талын Хүрмэн хадыг байрнаас нь зөөж өөр газарт тавьсан байв. Шарав гавж өгүүлшгүй ихээр сэтгэл гийж Ямандаг бурхан заларсныг үнэмшээд басхүү өөрөө эс уулзсандаа гуньж гэртээ ороод Ямандаг бурхныг дуудаж тарнийг бясалгав. Оройн дээд бурхан минь би таныг тавин жил дуудаж, дээдлэн шүтсэн атал надад эс үзэгдээд энэ муу банди ганцхан удаа дуудахад ирэхийн учир юун хэмээсэнд, түүнд нэгэн дуун далдаас сонсогдсон нь; "Чи намайг энэ төрөлдөө шүтэж, энэ л насандаа дуудсан бус уу, цаад хөвгүүн чинь төрөл төрөлдөө намайг бясалгаж, төрөл төрөлдөө дуудсан..." хэмээжээ. 

	 

	* * *

	 

	Замбуулингийн зургаан чимгийн нэгэн Тогмид асан, Манзшир бурхныг он удтал бясалгаж биеэр уулзжээ. Хүмүүний хэлээр илэрхийлж өгүүлэх аргагүй төгс төгөлдөр, ариуны дээд, сайхны дээд Манзуширт мөргөж үлэмж баясан Тогмид хамаг амьтны тусыг бодож хорвоогийн олонд өөрийн дүрийг үзүүлэхийг Манзшир бурхнаас гуйв. Чингэх нь тусгүй, хүмүүс үл ойлгоно гэж Манзшир бурхан хэлсэн ч Тогмид дахин дахин сүслэн гуйж хамаг амьтныг энэрэх сэтгэл төгс байсанд баяссан бурхан Манзшир "за яах вэ" гэжээ. Чингээд Тогмид хуралдсан олны дундуур Манзшир бурхныг мөрөн дээрээ суулган явж "Манзшир бурхан заларлаа. Манзшир бурхан миний мөрөн дээр сууж байна" гэж хашхирсаар ахуйд хэн ч түүнд эс итгэв. Хэн ч түүнийг үл тоов. Харин ч дооглох янзтай. Манзшир бурхныг нэг ч хүн олж харсангүй. Харин нэг эмгэн Тогмидын мөрөн дээр "шар нохой л байна" гэжээ. Манзшир бурхан Тогмидод өгүүлсэн нь "Би чамд хэлээгүй юү. Хорвоо гэдэг ийм юм" гэжээ. Түүнийг харах хувь цөөхөн хүнд, магадгүй ганц хоёрт нь л тохиодог аж. Тэдэнд ч бас хүмүүс үл үнэмшмүй. Мунхгийн гай гэж!... 

	 

	* * *

	 

	Нэгэн лам Жанрайсэг бурхныг насан турш бясалган ихэд шүтжээ Чингээд өөд болохын цагт сэтгэлд нь сэв орж бурхныг шүтсэний ач тус гарсангүй аятай юм бодсонд асар нигүүлсэнгүй Жанрайсэг түүний зүүдэнд үзэгдэж "би урьд өлссөн нэг муу жингэр болж чиний хөлд хэвтэхэд анзаараагүй бөгөөд хоол өгч нигүүлсэхийн оронд, өрөвдөж энэрэхийн оронд зайл муу жингэр хэмээн өшиглөн хөөж билээ" гээд замхрахад ламтан ихэд ичин гэгээрч бурхны шид жанлав өөрт нь оршсон тул юун үхэх байтугай дахин залуужиж урьдахаас улам илүү ном үзэн өрөвдөх сэтгэлээ улам гүнзгийрүүлж нямба үйлдсээр насан өөд болов. Нэгэнтээ лам гадаалж явтал өт хорхойд баригдаж, өлсөж зовсон шар нохой хэвтэж ахуйд өрөвдөх нь нэн хөдөлж, өтийг авъя гэхэд өт хөөрхий, өттэй нь үлдээхэд нохой хөөрхий тул бодож бодож өөрийн гуяны махнаас огтолж өтийг түүнд хийгээд, бас өтийг гараар авахад нохой ихэд гаслан зовох тул, хэлээр долоож авсаар нохойг амраав. Чингэтэл тэр шар нохой ганц шарваад гэрэл татуулсан Жанрайсэг бурхан болж "одоо л чи хамаг амьтныг гэх сэтгэл төгс төгөлдөр болжээ. Урьд жаахан нинж дутаад байсан юм" гэжээ. 

	 

	Чингээд чөтгөрийн тухай гурав, бурхны тухай гурван домог өгүүлэв. Хэн үнэн гэж бодно түүнд үнэн, хэн худал түүнд худал санагдах буй заа. Хэргийн учир үүндээ ч бус. Хорвоо дээр байхгүй юмны тухай ярилаа гэж намайг зэмлэж ч магад. Гэхдээ яагаад "байхгүй юмны" тухай хүн сэтгэж бодож байгаа юм шиг ярьж бичнэ вэ? Огт хоосон, оргүй байхгүй юм хүний сэтгэлд буудаг гэж үү?... Сэтгэлд багтсан бүхэн хэрэг дээрээ буй... гэж өчүүхэн хүн би бээр мунхаглан бодно. Чөтгөрийн тухай бурхны тухай дахиад нэг домог өгүүлсүү. 

	 

	* * *

	 

	Урьд нэг газар чөтгөртэй болж чадалтай нь нүүж зайлсаар, ядуу нэг лам, өнчин хүү хоёр нүүх унаа хөсөг үгүй тул хоёулхнаа үлдвэй. Чингээд өвөл болж цас унаж, амьтан хүнээс сураг тасрав. Лам шөнө бүхэн судраа эргүүлж, өнчин хүү гал түлж хононо. Нэгэн шөнө гэрийн хананы нүхээр урт улаан хэл орж ирээд хананы нэг нүхийг ороов. Хүү айн хэлмэгдсэнд ламтан "бүү ай, яах ч үгүй" гэв. Лам эс тоосонд хүү бяцхан зориг оров. Маргааш нөгөө урт улаан хэл бас нэг ханын нүхийг ороов. Тийнхүү шөнө бүхэн хананы нэг нүхийг нөгөөх хэл ороож уртассаар байв. Лам ч судраа эргүүлсээр хононо. Хүү ч галаа түлсээр зүүрмэглэнэ. Өдөр хоног өнгөрөх тутам ханын нүх улаан хэлээр дүүрч нэг сар өнгөрөв. Хоёр сар болов. Гурван сар... урт улаан хэл улам сунаж нүх бүгдийг ороосоор... Хананд сул нүх цөөхөн үлдэв. Хүүг ч айдас түгшүүр эзэмдсээр... Лам үл дуугарна. Судраа эргүүлсээр л... Чингээд нэг орой ганц нүх үлдсэнд лам "За миний хүү өнөө шөнө айж болохгүй шүү. Би юу гэж хэлнэ, түүнийг гүйцэтгэнэ шүү" гэв. Лам судраа эргүүлсээр л... Шөнө болов. Хэл ч нөгөө нүхээр ороод ирлээ. Лам уут гаргаж, чанга чанга дуугаран тарни уншиж эхэлсэнд нөгөөх улаан хэл ханын нүхийг нэг нэгээр нь чөлөөлсөөр, хамгийн сүүлчийн нүхийг урт улаан хэл суллахад баруун урд хатавчаар нь нэг чонын толгой орж ирлээ. Лам хүүг дуудаж уутны амсрыг бариулан нөгөөх чонын толгойг чихэж чоно ч хатавчаар улам зүтгэн уут руу бүр их биеэрээ орж явчхав. Лам уутны амсрыг боож тарниа уншсаар өглөө болгов. Чингээд лам, хүү хоёр ууттай чоныг дамнан явсаар зүүн урд зүгт аваачиж том хар тогоо дээрээс нь хөмрөн уншлагаа үргэлжлүүлэв. Чингээд хэд хоносны эцэст тогоог авахад чоно ч үгүй, уут ч үгүй болсон байв. Чөтгөрийг хоосонд шингээж бүрмөсөн тонилгосон хойно нутгийнхан нь нүүж ирсэн гэдэг. 

	Яруу найрагч О. Дашбалбар тэмдэглэн хэвлүүлжээ. 

	 

	4. Журамт эхнэрийн сүнс

	Нэгэн бүсгүй эрд гараад удаагүй байтал нөхөр нь эзэн хааны шийдвэрээр холын холд хугацаагүй цэргийн албанд явсанд туйлын үнэнч тэр бүсгүй олон жил нөхрөө хүсэн хүлээсээр уулзаж чадалгүй өвчний учир нас барж гэнэ. 

	Хүүгийн аав ээж нь халамжтай сайн бэрээ нутаглуулсны маргааш орой нь их гэртээ уй гашуудалд дарагдан сууж байтал гэнэт нохой нь гаслан хуцаж гэрээ тойрсонд юу болов гэцгээн гарах гэтэл муу нөхрийгөө ирэхээс өмнө цайг нь чаная гэх бэрийн дуу тод дуугарч хойд гэрийнх нь хаалга дуугарч гэнэ. Гэрт байсан хүмүүс айх гайхах зэрэгцэн цөмөөрөө хойд гэртээ орвол бэрийгээ амьд сэрүүн байхад орой ороход ямар л байдаг вэ? тэр янзаараа ороо зассан цайг нь хийсэн, хоолоо бэлдсэн галтай дэн асаалттай байна гэнэ. Түрүүхэн ороход ийм байгаагүй дэн ч байгаагүй яасан хачин юм бэ гэж айх гайхах зэрэгцэн суусаар үүр дөхөж байтал гэнэт гэрийн гадаа морин төвөргөөн гарч нөгөө муугаа арай гэж ирэхэд нь хэдэн адуугаа алдчихгүй юм сан гэх бэрийн дуу гарч исгэрэх чүү гэх сонсогдож гэнэ. 

	Аав, ээж, ах дүүс нь бүгд айж гайхан нутгийн нэгэн ламыг залж үзүүлсэнд тэр лам хөөрхий сүнс нь хоргодоод ирж дээ. Нөхрийгөө их хүлээж зовсон хүн байна. Түүнд нь хэл өг. Нөхрөө ирэхээс нааш явахгүй л болов уу даа. Бүсгүй хүн гомдомтгойг эс мэдэх биш, айлгаж цочоож зайлуулах гэж яарч хэрэггүй, аяндаа алга болох нь байна. Та нарт үзэгдэхгүй ч мэдэгдэнэ. Айсны хэрэггүй. Айлгахгүй ч юм байна. Гэрт нь орой үдэш орох хэрэггүй болов уу гэж хэлээд баахан ном уншиж өгөөд тэр оройдоо явж гэнэ. Түүнээс хойш үхэр малыг нь хүн дуугарч туугаад ирэх буюу үнээ мал нь аяндаа саагдсан байх болж гэнэ. Аав ээж нь хүүдээ хэл явуулснаас хойш олон сарын дараа хүү эхнэрийнхээ тухай там тум юм дуулж гэнэ. 

	Нэгэнт хугацаа дөхсөн, хоёрт гашуудалтай мэдээ ирсэн учраа хэлж нутагтаа бүр буцахаар яаралтай явсаар олон хонож замдаа нэг айлд бууж гэнэ. Тэр айлын эмгэн өвгөн хоёр найртай сайхан угтаж хоол унд болжээ. Хүү түр боловч морь биеэ амраая гэж санан тухлахад өвгөн ингэж асууж гэнэ. 

	— Салхи нар хоёрт морь чинь зовсон янзтай, санаа сэтгэл хоёр чинь холд яарсан шинжтэй. Хаанаасаа хаа хүрж явна даа хүү минь гэхэд үнэнээ хэлж гэнэ. Өвгөн:

	— Тийм болов уу гэж бодсон юм. Шаазгай өглөө шагширч сайн муу хоёр хольж хутгаад байсан юм. Холын хүн сайн амарч аваад яв гэж гэнэ. Хүү нэлээд амарч аваад явах болоход өвгөн нэгэн судар дэлгэж сууснаа босож хүүг гаргаж өгөхдөө:

	— Саадгүй сайн яваад хүрээрэй. Санаа их зоволтгүй болов уу, бурхан шүтэж тарни уншлаа ч буу үүрч тарвага ганзагалсан анчин хүн би юу мэдэх вэ. Тэгэхдээ санаж явахад илүүдэх юу байх вэ дээ. Гэрийнхээ ойр очиж явахад чинь нэгэн амьтан гүйж ирэх вий. Тэгээд алга болох байх. Битгий айгаарай. Аяндаа учир нь олдоно доо гэж хэлээд хүүг үдэж гэнэ. Хүү олон хоног явсаар гэрийнхээ ойр дөхөж явтал хадан хошуу тойрон улаан шороо босон дөхөж ирснээ гэнэт мухар улаан гунж болон хувирч мөөрч үнэрлэн нар зөв тойрон явснаа сүүлээ годойлгон түрүүлээд гэнэт алга болж гэнэ. Хүү гайхсаар явж гэрийнхээ гадаа иртэл аав, ээж хоёр нь уйлж унжсаар тосож ирэхэд хүү амар мэндээ мэдээд ингэж хэлж гэнэ. 

	— Тосоод ирэх аав ээжийнхээ барааг нэг харлаа, тоосоор угтсан эхнэрийнхээ барааг харсан хойно тухтай уулзъя. Намайг дагаж гэрт битгий ороорой гэж хэлээд хүү гэртээ ортол эхнэр нь "Яасан удав даа чи минь. Яаж шүү ирэв дээ. Эр нөхөр чамайгаа би ингэтлээ хүлээх гэж дээ гэж уйлж унжаад идээ ундаа, хоол хош болж хуучин ямар л байсан тэр л янзаараа эрхлэн наадаж нөхрийнхөө үсийг самнаж сүлжиж өгөөд:

	— Чи бидэн хоёр уулзалгүй хэчнээн жил болов доо. Хаг хир хоёроос өөр үнэр алга. Сэтгэл минь амарч тайтгарлаа гэхчлэн зовлон жаргалаа ярьсаар хонож гэнэ. Өглөө хүү сэрээд хартал гэр нь ханхайж хүйт даасан агаад эхнэрийнх нь орон дээр хувхай сүүжний яс хэвтэж байсан гэдэг. 

	Түүнээс хойш монголчууд гэртээ нүдийг нь ухсан толгой, нүнжгийг нь барсан сүүж хонуулдаггүй болсон учир нь энэ гэнэ дээ. 

	Ч. Арьяасүрэн "Алмасын үлгэр" УБ., 1992 68-70

	 

	5. Могойтой ичсэн хүн

	Зурмын махнаас өөр зулгаах хоолгүй 

	"Заргаг" дээлээс өөр өмсөх хувцасгүй 

	Зургаан хүүхэд, эхнэрийн хамт амьдардаг 

	Зууван Дамчаа гэгч ядуу эр байжээ. 

	Намар цагийн нэгэн өдөр Дамчаа 

	Наран хүүшлэх уулын суганд 

	Нартад хүн болж төрсөндөө гансарсаар 

	Нүх болгонд урхиа зүүж суув гэнэ. 

	Урхинд нь хэрэв юм тээглэвэл 

	Улаан цурав хүүхдүүдийн минь заяа гэж 

	Уулын савдагт залбирна гэнэ 

	Ухаангүй баяртай харина гэнэ 

	Тэгтэл нэгэн өдөр Дамчаа 

	Тэр нэгээхэн жалга дотор 

	Тэнд энд гишгэх зай завсаргүй 

	Түм буман могой байхыг үзэв гэнэ. 

	Явъя гэх нь ээ гишгэх газаргүй тул 

	Яахыгаа бодож тээнэгэлзэн зогсов гэнэ. 

	Янз байдлыг хараад мэл гайхав гэнэ

	Ямар сонин бэ гэж цэл хөхрөв гэнэ. 

	Алгын чинээ дөрвөлжин улаан чулуунд 

	Амаараа хүрч ширхийтэл долоочхоод л 

	"Авар, ивэр"... болсон тоо томшгүй могой 

	Ар араасаа цуварч цагариглан овооров гэнэ. 

	Харсаар байтал жалга хоосров гэнэ. 

	Хаанаас ч бараатай могойн бухал үүсэв гэнэ 

	Хамгийн сүүлд Дамчаа ганцаараа үлдэв гэнэ 

	Хачирхаж, хачирхаж чулууг долоочхов гэнэ... 

	Могойн чуулгатай тохиосон ядуу эр 

	Могойтой хамт ичиж орхив гэнэ. 

	Морин жилийн хаврын урь унаж 

	Могойнууд ичээнээсээ гарав гэнэ. 

	Нэг л мэдэхэд Дамчаа ганцаараа 

	Нөгөө жалгандаа хэвтэж байв гэнэ. 

	Нээрэн энэ чинь юу сан билээ... гэж 

	Нэхэн санаад өөртөө гайхав гэнэ 

	Гүн нойрсоод сэрсэн мэт 

	Хамаг бие нь хөнгөрөв гэнэ 

	Гүйж гараад жалгын ирмэг дээр 

	Харуулдаж баахан зогсов гэнэ 

	Өмссөн хувцас нь өм цөм болж 

	Өмд гуталгүй нүцгэрсэн байв гэнэ 

	Өвс ногоо бурзайн соёолоод 

	Өөлөх юмгүй хавар байв гэнэ. 

	"Одоо яадаг билээ та минь 

	Орон гэр минь яасан бол 

	Ор сураггүй болсон намайг тэд 

	Огторгуйд хальсан гэж бод оо биз ээ... 

	Би чинь ингэхэд бүрлээч болоогүй 

	Битүүлэг явдалтай учирсан байна. 

	Могойн чуулгантай тохиож 

	Могойтой л хамт ичсэн байна..." 

	Мань Дамчаа ингэж бодоод 

	Маань мэгзэм амандаа шивнээд 

	Манан суусан уйтгарт нүдээр 

	Магадалж орчноо харав гэнэ 

	Улаан чулууг гэнэт санаад 

	Үзмээр бодогдоод очив гэнэ

	Учиртайхан харагдах тэр чулуу 

	Урдаас нь тосох мэт гялалзав гэнэ 

	Яагаад ч юм авмаар санагдахад 

	Яаран бөхийж атгав гэнэ. 

	Яасан сонин гэрэлтэй юм бэ... гэж 

	Ядарсан эр бодов гэнэ. 

	Ичээнээс сэрсэн Дамчаа тэгээд

	Гэр орноо эрэв гэнэ. 

	Ирээгүйд цөхөрсөн эхнэр хүүхэд нь 

	Газрын тагт нүүсэн байв гэнэ. 

	Сурсаар эрсээр яван байж

	Гэрийнхээ барааг харав гэнэ 

	Сураг алдарсан Дамчааг ирэхэд 

	Гэрийнхэн нь ихэд цочирдов гэнэ. 

	"... Эр нөхөр чинь биеэрээ мөн байна 

	Эхнэр минь надад итгэж үз!

	Эцэг чинь үхэж үрэгдээгүй юм аа... 

	Эргээд л ирлээ шүү дээ би...”

	Ухаан алдсан эхнэрээ Дамчаа сэргээж 

	Уйлж унжсан хүүхдүүдээ аргадав гэнэ 

	Улаан чулуугаа үзүүлэн байж

	Учрыг нь тайлж хэлэв гэнэ. 

	Итгэж ядсан эрвэгэр нүднүүд 

	Тал талаас нь ширтэв гэнэ. 

	Ийм хачин тохиолоор ирснийг нь сонсоод 

	Тайвширч гэрээрээ баярлалдав гэнэ. 

	Урьдын адил урхи, хавхаа зүүгээд 

	Умгар хар гэртээ эзэн болов гэнэ. 

	Улс амьтны сэтгэлийн сэжиг ч 

	Уусаж мартагдаад арилав гэнэ. 

	Тэр жилийн хавар тэндхийн нутагт 

	Тэмээн жинтэй данжаад ирэв гэнэ 

	Төвөггүй, далдыг мэддэг шинжээч гэж 

	Тэрхэн дороо шуугиад явчхав гэнэ. 

	Нээрээ тэгтэл нэгэн өдөр 

	Нэвсгэр данжаад Дамчаагийнд ирж 

	Нэр алдраа танилцуулав гэнэ 

	Нэг л зүйлийг сонирхов гэнэ. 

	“... Хай Дамчаа танай хүнд

	Хачин сонин чулуу байна аа шүү!... 

	Харуулаваа надад одоохон..." гэж 

	Хазгай хэлээр шулганав гэнэ. 

	“Данжаад та яаж мэдэв ээ"... гээд 

	Дамчаа авдраа уудлав гэнэ. 

	Далд хадгалсан улаан чулуугаа 

	Даавуунаас нь гаргаж: үзүүлэв гэнэ. 

	"... Икээ сайн, икээ сайн ваа, Дамчаа 

	Иймээ юм уу, байхуу ёсуутай

	Энээ бол эрдэнийн чулуу ваа... 

	Эрж олохуу үгэй ховор юмаа ваа..." 

	Хятад шинжээч хөл алдан 

	Хэлэх үгээ олж ядав гэнэ 

	Хөөрхий ядуу Дамчаа монгол 

	Хий дэмий л ангайж суув гэнэ. 

	“... Аяа, ямал учлуутайг үзүүлваа 

	Аль газлаас чи олуусан ваа? 

	Аяа, аяа Дамчаа та баяживаа 

	Авахуу юм уу, икээ ваа... "

	Шинжээч данжаад ингэж хэлээд 

	Шалбуураа дээшээ шуув гэнэ 

	Шувтан цагаан гуяа гаргаад 

	Шулуухан, хутгаар зүсчхэв гэнэ. 

	Ангайтал эсгэгдсэн шархаа дагуулж 

	Атгаастай чулуугаараа шудрав гэнэ 

	Ангайсан шарх тэр дороо аньж

	Асгарсан цус нь тогтов гэнэ. 

	"... Хай чүү, иймүү учлуутай ваа... 

	Халх монголчууд яажуу мэдэх вэ! 

	Хайжуу ябуусан юмаа олууваа чүү 

	Хамаагүй ээ, чи икээ юм уу, абуубаа..." 

	Үнэн сэтгэлээсээ хятад шинжээч 

	Үгээ зөөн ингэж шимтэв гэнэ. 

	Үгээгүй ядуу Дамчаа мэгдэж 

	Үнэн, худлын мананд төөрөв гэнэ. 

	"Учир мэдэхгүй би угийн ядуу хүн 

	Улаан чулуугаа танд өгвөл ч өгье 

	Уух цай, идэх хоол, өмсөх хувцас 

	Ухаандаа надад хэрэгтэй л байна санж".., 

	Дамчаа ингэж дуугараад 

	Данжаадын ам руу харав гэнэ. 

	Даанч сайхан зантай болсон 

	Данжаадын царай гэрэлтэв гэнэ. 

	"... Ай, тэл юу ч бишээ 

	Алтуу мөнгүү, кэлэгтэй бүкүү юмуутай 

	Алван тэмээн ачаа чамд өгөваа 

	Ай, чи абуубаа, абуубаа... " 

	Амласандаа хүрч хятад шинжээч 

	Арван тэмээн ачаа гэрт нь буулгав гэнэ. 

	Алт мөнгө, авдар хунзтай юм өгч 

	Аваад арилав гэнэ, эрдэнийн чулууг нь... 

	Модоо барьсан ядуу Дамчаа 

	Модойгоод явчхав гэнэ, түүнээс хойш 

	Ичээд ирсэн хоосон Дамчаа 

	Ингэж баяжаад жаргав гэнэ. 

	Равжаагийн Дэлэг. Урианхай ардын үлгэр, домог. Уб 2001 он

	 


 

	IV. УУЛ УСНЫ ДОМОГ

	1. Хүнхэрээгийн гол

	Хүнхэрээгийн гол Өвөрхангай аймгийн Бага Богд уулын зүүн хормой Бүрдээс эх авч Гучин-Ус сумын урд хилийн дагуу 43 км урсаж, ай савынхаа дагуу хэд хэдэн жижгэвтэр тойром үүсгэн Овоот толгойн өврийн зэгст тойромд шингэдэг. 

	Хүнхэрээгийн голоос эртний адууны өвөг, загас, шувуу, зарим ургамлын үлдэгдэл олдож судлагдсаны зэрэгцээ XIX зууны үед Манж, Хятадын худалдаачид суурьшин амьдарч чацаргана, үзэм тариалан, шаазан ваарын үйлдвэрлэл эрхэлж байжээ. Эрт цагт говь нутагт асар их ган болж, энэхүү голын сав нутгаар хүн, хэрээ хоёроос өөр амьтан үлдээгүй тул энэ голыг Хүнхэрээгийн гол гэж нэрлэх болсон гэсэн домогтой ажээ. 

	Өвөрхангай аймаг-тайлбар толь 321-р хуудас

	 

	2. Уран дөш, уур нүдүүр

	Хөвсгөл аймгийн Цагаан-Уул сумын нутагт Уран дөш, уур, нүдүүр хэмээх ой мод, асга хадаар хүрээлэгдсэн гурван уул байдаг. 

	Чингис хаан аянд явж байхдаа шовх оройт нэгэн уулыг навтгар болтол буу зэвсгээ давтан дархалсан аж. Бууныхаа цэцийг шалган үзэхэд алсын уулын орой дахь цонж хадыг цөм цохин гарчээ. Эзэн Богд буугаа дархалсан тэр газрыг Уран дөш гэжээ. Тэр уулын ойр уур шиг дундаа хүнхэр нүхтэй мөн нүдүүр адил бөөрөнхий хэлбэртэй, дээшлэх тусмаа иш адил нарийхан оройтой өнчин уул бий. Тиймээс холбоо уулыг уран дөш, уур нүдүүр гэх болжээ. 

	 

	3. Бух чулууны домог

	Эрт цагт Идэр чулуутын голын бэлчир хавьд аймшигт нэгэн могой байжээ. Тэрээр хүн мал, ан амьтанд аюул учруулдаг байв. Нэгэн удаа тэр голд өвсний сэрмүүн, усны тунгалгийг хөөн жаран бух бэлчээрлэн ирсэн юм санжээ. 

	Хүч тэнхээ бүрэлдсэн зоригт нэгэн бух аюулт могойтой амь өрсөлдөн тэмцэлдсээр аймшигт махчин могойны толгойг бяц даран, ан амьтан, айл хотлыг түгшүүр зовлонгоос салгаж ахуй биеэ чилээн хэвтсээр "Бух чулуу" бий болсон түүхтэй ажгуу. 

	Тэр үеэс нутаг усаараа түүнийг тахин шүтэж, доод элс шорооноос нь ухан авч өтөг бууцандаа цацаж, хүзүүвч чагтнаас нь хэсэглэн тугал, үнээндээ зүүснээр сүү тараг элбэг, төл сайтай, малд ээлтэй байдаг хэмээн хэлэлцсээр иржээ. Хэсэглэн авсан хүзүүвчний оронд шинээр хүзүүвч зүүдэг заншил мөн тогтсон байна. 

	Энэхүү домог амилсан газар одоо Архангай аймгийн Цэцэрлэг сум Чулуут багийн нутагт бий. 

	Мөн энд 1936 онд буугдсан Бухын хүрээний туурь байдаг. Энэ хүрээг Дарав бандида Агваанчойнжүрдондов (1870-1927) байгуулсан юм. Тэрээр энэ нутгийн "Номт" хэмээх газар малчин ард Насангийн гэрт мэндэлжээ. 5 настайдаа Төвөдийн Дарав хувилгааны хойд дүрээр тодорч, Их хүрээнд залагдан VIII богд Жавзүндамба хутагтад мөргөж, хамба Балданчойнболд шавь орон эрдмийн мөр хөөсөн юм. Хожмоо 36 сүүдэртэйдээ гавжийн дамжаа, 49 сүүдэртэйдээ Их хүрээний зүүн дацанд аграмбын дамжаа барьсан байдаг. Дарав бандида нь төвөд, уйгуржин бичгээр нэлээд ном зохиол туурвисан, гүн ухаантан, их бичгийн хүн байжээ. 

	Архангай. Цэцэрлэг сумын Мухар хужиртын рашааны лам С. Доржсүрэн. “Билгийн мэлмий" 2003. IV сар №4(46)

	 

	4. Алтан тэвшний домог

	Эрт дээр үед энэ замбуулин хорвоо үүсэж тэнгэр бурхад сайн санаат сайн үйлст хүмүүсийг газар дэлхийд ирүүлэн төвхнүүлэхэд шулмын хаан Бурхадтай жөтөөрхөн тэмцэлдэж байсан гэнэ. 

	Энэ үед Хан уул, Хатан Туулын хөндий нь ус унд муутай нүцгэн толгод төдийхөн байж гэнэ ээ. Энэ хавьд байсан нэгэн булгийн дэргэд Лусын хааны ганц охин таван дагуул үзэсгэлэнт охидтойгоо хамт алтан тэвшээр булгаас ус хутган тоглон байхыг харсан шулмын хаан ихэд уурлан хилэгнэж энэ бол Бурханы явуулга, Лусын хаан усны ундарга өгч, хүн илгээх нь хэмээн таван чөтгөрөө дуудаж "Лусын охины таван дагуулыг хорлон Лусын охиныг алтан тэвштэй нь авчир" гэж явуулахдаа урд уул талаас нь эхэлж айлган хорлохоор нэг дэх чөтгөрөө явуулжээ. 

	Шулмын чөтгөр ирж явахыг тав дахь охин мэдээд

	— Биднийг шулмын хааны чөтгөр хорлохоор ирлээ. Одоо яах вэ гэхэд нэг дэх охин:

	— Би чөтгөрийн урдаас явъя, ном муутай тойн хүнээс номгүй хар хүн дээр гэдэг бил үү, гээд хар гөрөөчин хүн болон хувилж ирж яваа чөтгөрийн замд нь майхан барьж, цай хоолоо хийгээд хүлээж гэнэ ээ. 

	Нэг дэх чөтгөр саваагүйтэж майхныг нь тойрон исгэрч дуудаж айлгах гэсэн боловч ер айсан шинжгүйд уур нь хүрч майхныг нь урж цоолоод шагайтал халуун тостой шөлөөр нүдийг нь сохлоод хаячихжээ. 

	Нэг дэх чөтгөр тэднийг хорлож чадалгүй нүдээ сохлуулсанд Шулмын хаан уурлаж 2 дахь чөтгөртөө далан алд төмөр шилбүүр бариулан бэлчиж яваа олон зээрийг хөөж Лусын охиныг таван дагуултай нь дайруулан гишгүүлж алтан тэвшийг нь авчир гэж явуулжээ. 

	Тав дахь охин бас мэдээд ингэж хэлжээ. 

	— Шулмын хаан хилэгнэн уурлаж хоёр дахь чөтгөртөө далан алд төмөр шилбүүр бариулан бэлчиж яваа олон зээрийг хөөлгөн биднийг гишгүүлэх нь. Одоо яах вэ? гэхэд 2 дахь охин:

	 

	Зээрийн сүрэг олон гэлээ ч

	Зэгэл саарал ганцдахгүй 

	 

	гээд хөх чоно болон хөөхөд олон зээр эргэн зугтахдаа далан алд төмөр шилбүүртэй чөтгөрийг нь дайраад алчхаж гэнэ. Шулмын хаан уурлахын ихээр уурлавч арга нь барагдахдаа эрдэмтэй номтой хүн болгон гурав дахь чөтгөрөө явуулах болж гэнэ ээ. 

	Лусын охин болон түүний дагуул таван охин дуулж бүжиглэхээс өөр юу л мэдэв гэж. Чи очоод ном хэлэлцэнэ. Ном хаялцаад чи ялбал алтан тэвш биднийх. Хэрэв тэд ялж чи ялагдвал газар дээрээ аянгад ниргэгдэн үхнэ гэж андгай тавь гэж явуулжээ. 

	Тав дахь охин бас мэдэж гэнэ. 

	— Бидэнд айхавтар аюул ирлээ. Шулмын гурав дахь чөтгөр ном хаялцахаар ирлээ. Ам алдаж буруу хариулбал бид алтан тэвшээ алдаж, амь алдана яах вэ гэжээ. 

	Гурав дахь охин:

	— Билэг эрдэм муу гэлээ ч би явж ном хаялцъя гэжээ. 

	Шулмын гурав дахь чөтгөр түшмэл болон ирж хатуу болзлоо тавьж шодъё гэжээ. Хоёулаа шодсон чинь шулмын чөтгөр асуухаар болжээ. Түшмэл болсон чөтгөр:

	— Бурханы чинь эцэг хэн бэ? гэж асуухад гурав дахь охин

	— Сэтгэл гэж гэнэ ээ. Чөтгөр ихэд гайхан:

	— Тэр сэтгэлийн чинь эцэг хэн бэ? гэхэд гурав дахь охин

	— Мөнх хөх тэнгэр гэсэнд шулмын хааны түшмэл болсон чөтгөр ихэд баярлан:

	— Тэнэг минь тэр бурхны чинь эцэг манай шулмын хаан гэмэгц аянга нижигнэн шулмын хааны түшмэл болсон чөтгөрийг ниргэчхэж гэнэ ээ. 

	Гурав дахь чөтгөрөө аянгад ниргүүлэхийг харсан шулмын хаан уурлахын ихээр уурлаж дөрөв дэх чөтгөрөө амин гол сүнсийг нь олохгүй олон хувилах баатар эр болгон хувиргаж Лусын охин түүний таван дагуул охидыг алж алтан тэвштэй нь авчир гэж явуулжээ. 

	Тав дахь охин бас мэдэж:

	— Зүүн урдаас зүрхэн тус газартаа хар мэнгэтэй хар мэнгэндээ ганц цагаан хялгастай тэр хялгасандаа сүнс амь нь явдаг догшин хэрцгий баатар болон дөрөв дэх чөтгөр нь ирж явна, одоо яана гэхэд дөрөв дэх охин:

	Харанхуй шөнө хар батганы толгой хага харвах харваач нь би больё гээд чөтгөрийг харваад алчихжээ. Дөрөв дэх чөтгөрөө алуулсанд шулмын хаан уурлахын ихээр уурдан:

	— Хөх өвсөнд хөрвөлзөх

	Хүнд ч хэнд ч харагдахгүй

	Хөх могой болгон тав дахь чөтгөрөө үүр шөнөөр явуулахдаа Лусын охиныг хатгаж ал гэж явуулжээ. Лусын охин болон таван дагуул охид үүр шөнийн завсар дуг хийтэл гэнэт тав дахь охин хашхиран Лусын охиныг хатгах гэж байсан хорт могойн сүүл толгойг базан чарлаж:

	— Лусын охин чинийхээ хаш их ордны чинь хаалга үүдийг сахиж явах хангарди4 нь би больё гээд нисээд явчихжээ. Дөрөв дэх охин:

	— Байлдах дайсныг чинь батлан хаахаар Баянзүрх уулын чинь эзэн сахиус5 нь больё гээд явчихжээ. Гурав дахь охин:

	— Эдийн баян эрдмийн баяныг элбэгшүүлэх эрдэм хутаг төгс эзэн болж Чингэлтэйн уул нурууг чимж сахья6 гээд явчихжээ. Хоёр дахь охин:

	— Хот ордонд чинь холоос гэтэх хорлогч хэнийг ч холдуулан хөөх хөх чоно болж Сонгинохайрхан уулын чинь савдаг7 нь больё гээд явчхаж гэнэ. Нэг дэх охин:

	— Алтан тэвшийг чинь анхлан хамгаалж анчин эр болсон би урд уулын савдаг8 больё гэж Богд уул өөд яваад өгсөнд Лусын охин буцаж чадалгүй үлдсэнээс ам бүрээс нь ус булаг ундарсан Ариун дагшин үзэсгэлэнт энэ нутаг үүссэн гэнэ ээ. 

	Лусын охин алтан тэвшээ урд ууланд тавьснаас Ширээ тэвш хэлбэртэй Богд уул үүссэн гэнэ. Иймээс ч алтан тэвшний хөндий ба Лусын орон гэж нэрлэдэг болсон ажээ. 

	Дүгэржавын Баасанжав тэмдэглэжээ. 

	 

	5. Хөх бухын домог

	Тамирын Цагаан нуурт эрт цагт нэгэн хөх бух байдаг байжээ. Өглөө, орой тэрээр маш уянгалаг яруугаар урамддагийг нутгийн олон түмэн хааяа нэг сонсон баясдаг байжээ. Харин өнчин бяцхан хүү түүнийг хулс зэгсэнд нь нуугдан хөх бухын урамдахыг дандаа сонсдог байв. Хөх бухын урамдахыг зэгс хулсанд нь суугаад сонсоход энэ ертөнцийн буй бүхий л аялгуу найрлыг сонсох мэт болдог гэнэ. Хөх бухыг урамдахад уул дайвж, ус шуугьж, ургамал ногоо найган шуурайлж, хоолойтой бүхэн даган урамдах шиг хүүд санагддаг байжээ. Хүү нэг удаа ухаа марал буга тэнгэрээс бууж ирэн Цагаан нуурын усанд шумбан орохыг харж гэнэ. Түүнээс хойш тэр хоёр хослон урамдаж хэн ч, юу ч үл дуурьсгаж чадах аялгууг гарган урамдана... 

	Хүү хулс зэгсэн дунд суун түүнийг даган аялгуулдаг болжээ... Нэгэн өглөө хөх бух, марал буга хоёр урамдсангүйд хүү дуурайн урамдтал хоёр шар гэрэл цацран нуурнаас тэр хоёр тэнгэрлэн оджээ. Одохдоо сэтгэлтнийг шидээрээ, сэтгэл үгүйтнийг идээрээ татдаг дууны увдисаа хүний хүүд алдчихлаа гээд явчихсан гэнэ. Түүнээс хойш хүүг урамдахад үндэст ургамал цоройн урган сонсдог, үнэн сэтгэлтэн хайлан сонсдог, үнээ мал урамдан сонсдог болсон гэнэ. 

	Зохист аялгуу, 2002. №0007(112)

	 

	6. Буйр, Хөлөн нуурын домог

	Буйр, Хөлөн нуур хоёр эгч дүүс байжээ. Нутаг усанд нь ган гачиг болоход хүн ардаа ундаалахын тулд хоёул нуур болон хувирч гэнэ. Хөлөн нуур эгч нь бөгөөд Буйр нуур эгчдээ жил бүр загасаар бэлэг барьдаг. Хөлөн, Буйр нуур хоёр Оршун голоор холбогддог ажээ. Энэ домгоос үүдэн санаа авч:

	 

	Эгч дүү шиг Буйр, Хөлөн мину 

	Ээж аавын минь төрсөн нутаг 

	Эгц дээрээс нь харахад

	Ээжийн хоёр хөх шиг хэмээ сэн 

	 

	дууг Хөлөнбуйр аймгийн зүүн хошууны хүн зохиожээ. 

	Хөлөн нуурын домогт өгүүлэх нь Хөлөн нуур уг нь цүнхээл байжээ. Эрэг хөвөөнд нь айл зон тэнд малаа маллан аж төрөн суув. Нэг шөнө цагаан морьтой хүн гарч ирээд та нар гурав хоногийн дотор нүү. Тэгэхгүй бол сүйрнэ гэв. Үнэхээр цүнхээлээс их усан гарч нуур болоход нүүгээд явсан нь аврагдаж үлдсэн нь сүйрчээ. 1950-иад оны үед нуураас сүмийн үлдэц мод гарч ирдэг байжээ. 

	БНХАУ-ын Өвөр монголын Барга хошууны Буйр сумын бага сургуулийн захирал, Өвөр монголын Багшийн их сургуулийн тусгай анги төгссөн Тэн овогтой Боулягаас тэмдэглэв. 

	 

	7. Алтан овоо 

	а) хувилбар

	— Богдын лүндэнгээр тахидаг Халхын дөрвөн уулын нэг л дээ. Их сонин домогтой. Үзэсгэлэнтэй залуусыг амьдруулахгүй гэж эцэг эхийнх нь зүгээс их эсэргүүцэл үүсэж л дээ. Ингэхэд тэд салаад уул, ус болцгоожээ. Ус нь "Ганга нуур" гэдэг бүсгүй, уул нь "Дарь" гэдэг хүү болсон гэнэ. "Алтан овоо”-г дээр үед "Дарь" уул гэдэг байсан юм шүү дээ. Эндээс Дарьганга гэсэн нэр үүссэн гэдэг. 

	 

	б) хувилбар

	Бурхны оронд очсон хүмүүс Ганга мөрнөөс бумбатай рашаан авчирсан юм байна л даа. Тэгээд "Алтан овоо"-ны хөлийн элсэнд булжээ. Нэлээд хэдэн сарын дараа өнөөх бумбатай рашаан дэлбэрч, элсээ нэвчээд "Ганга нуур" гэдэг сайхан ариун ус бий болсон гэнэ лээ. 

	Доктор О. Сүхбаатараас тэмдэглэв. 

	 

	8. То ван "Сангийн далайн давс”-ыг бий болгосон нь

	Манай нутаг бол говирхуу тал шүү дээ. Мал их хужир мараагаар дутагддаг болохоор То ван наймаа хийж л дээ. Зуун шар хөллөсөн тэргээр хужир авъя, оронд нь үхэр өгье гэж. Тэгээд зуун шар хужраа "Сангийн далай" гэдэг газар асгачхаарай гэж хэлүүлжээ. Наймаа хийж буй улс давсыг нь ёсоор болгочхоод "Үхрээ авъя" гэж л дээ. Тэгсэн чинь То ван "Энэ өвөл зуд болоод бид нэг ч үхэргүй болчихлоо. Та нар давсаа аваад буц даа" гэсэн гэдэг. Тэр их хүнд давсыг чинь хэн авч буцах юм бэ. Тэгээд л "Сангийн далайн давс" гэж үүсэхгүй юу. Одоо ч тэндээс машинаар говь руу зөөдөг юм. Их давстай газар даа. 

	Бас Хятадуудтай газраа жаахан булаацалджээ. Тэр нь То вангийн нутаг юм байна л даа. Тэгэхэд То ван домбон дотор багтаасан үхрийн дэвтээсэн ширийг нарийхан зүсээд тойруул. Илүү гарсныг нь танайх ав гэж л дээ. Хятад "Ха, энэ муу жаахан домбонд байгаа үхрийн ширийг зүсээд энэ уулыг тойруулна гэж юу байх вэ. Ихэнх газар нь манайх болох юм байна" гэж боджээ. То ван арьсаа их нарийхан зүсүүлээд л байж гэнэ. Зүсүүлсэн арьс нь уулнаас илүү гарчхаж. То ван "За одоо хар. Урьд манайх ингэж хэмждэг байсан юм. Танайх илүү гарсан байна" гэж хэлээд хилийн шонг цааш нь хатгуулсан гэдэг юм.

	 

	9. Цагаан Хайрхан уул

	Говь-Алтай аймгийн Төгрөг сумын төвийн хойд урд талд нь хоёр том цагаан уул бий. Урд талынх нь уулыг Өвгөн Хайрхан, хойд талынхыг нь Цагаан Хайрхан гэдэг. Цагаан Хайрхан уул нь цастын цагаан арслан юм гэнэ билээ. Цагаан Хайрхан уулын урд үзүүрт нь байдаг улаан булгийн өвөлжөөний дэргэдэх улаан толгойг арслангийн хамар гэлцдэг байна. Эрт дээр цагт нутгийн нэг сайн анчин эр өнөөх жижиг улаан толгой дээр ан хийж яваад барьж явсан модоо толгойн орой дээр хатгаж орхиод авалгүй мартаад яваад өгчээ. Тэгээд удсан ч үгүй өнөөх анчин эрийн үр хүүхэд ахан дүүс нь хамаргүй болцгоож гэнэ. Сандарч тэвдсэн анчин хошуу нутагтаа зард гарсан бөө эмгэн дээр очин учир байдлаа өчин аврал гуйж гэнэ. 

	Эмгэн бөө цан юугаа дэлдэн бурхан багшаасаа асууж гэнэ. Эмгэн түүнд ийн хэлэв ээ. Чи хээрийн догшин амьтны хамар луу хурц үзүүртэй эдээр хатгасан байна. Хэрвээ чи түүнийгээ олж авч чадахгүй бол танайхан удахгүй үндсээрээ сөнөх нь гэж айлджээ. Мань эр нөгөө газраа ирэхэд хатгасан мод нь өнөөх газраа байж байлаа. Анчин эр модоо аван гэрийн зүг явж гэнэ. Тэр цагаас хойш мөнөөх ууланд нутгийн ардууд догширно хэмээн хамаагүй гарахаа больсон гэдэг. Улаан будаг, Булштын өвөлжөө хоёрын хооронд бусдаасаа тасархай нэгэн уул бий. 

	Энэ улаан уул нь арслангийн өнхрүүлж тоглодог байсан өнхрүүш нь юм гэнэ билээ. Мөн үүнээс гадна энэ уулын ард нэгэн өндөр уул бий. Энэ нь уг арслангийн сүүлний бондгор хэсэг гэлцдэг. Энд олон агуй байдаг. 

	Баруун монголын домог, хууч яриа. УБ., 2003. 18-р хуудас

	 

	10. Гэдэргээн гол

	Увс аймгийн Малчин сумын нутагт буй уг голыг анх нутгийн ардууд онцолсон нэрээр ярьдаг байж гэнэ. Эрт дээр цагт элэнц хуланцын үед юм гэнэ. Энэ голын хөвөөнд эмгэн өвгөн хоёр өөрийн ганц охинтойгоо амьдардаг байж гэнэ. Охиныг Гэрэлгуа гэдэг байж гэнэ. Гэрэлгуа охиныг харсан эр хүн бүхэнд түүнийг хайрлах сэтгэл төрдөг байлаа. Гэрэлгуа хүүхэнд тэр нутгийн хөгшин баян санаархжээ. Гэтэл Гэрэлгуад сэтгэлийн хайртай залуу байсан тул хөгшин баянд яахан хайртай болох билээ. Үүнд хорссон хөгшин баян хүүхний хайртай залууг голын усанд амьдаар нь хаячхаж гэнэ ээ. Хүүхэн энэ бүхнийг мэдээд голын эрэгт очоод гэдрэгээ урсдаг гол ч болоосой гээд уйлаад сууж байтал голын ус шуугин шаагин буцаад урсаж гэнэ. Урссан гол эргэж, учралт хархүү гарч иржээ. Хүүхэн залуу хоёр ч амьд уулзсандаа баярлан төрсөн нутгаа орхин явахаар болж гэнэ. Охин тэндээс явахдаа голдоо сөхрөн гэдрэгээ урсдаг гол билээ чи гэвч би чамд үлдэж чадашгүй. Энэ үеэс эхлэн хүмүүс чамайг "Гэдрэгээн гол" гэх болог гээд явсан гэдэг. Тэр цагаас хойш нутгийн ардууд мөнөөх голыг Гэдрэгээн гол хэмээх болжээ. 

	Баруун монголын домог, хууч яриа. УБ., 2003. 18-р хуудас

	 

	11. Шураг, Дархийн гол

	Эрт урьд цагт нэгэн эрх танхи эхнэртэй нэгэн эр байж гэнэ. Өнөө эрийн эхнэр нь үзэсгэлэн гуа хэдий ч ааш зан гэж араатан лугаа гэнэ. Эрх эхнэр нь нэгэн өдөр голоос ус авах гээд тонгойж байгаад аминаасаа илүү хайртай алтан шаргал шүрээ усанд унагаж орхижээ. Энэ үед түүний нөхөр нь адууны эрлээсээ ирж явжээ. Нөхрөө ирэхэд эхнэр нь миний шүрийг голын уснаас гаргаж өгөөч гэжээ. Түүнд голын ус үертэй, хүн орж болохгүй, би чамд дараа үүнээс сайхныг олж өгье гэж нөхөр нь хэдий учирласан ч ааш муутай эхнэр нь шүрээ авна гэж зүтгээд байж гэнэ. 

	Цөхөрч гүйцсэн эр өнөөх гол руу ороод гарч ирсэнгүй гэнэ. Мөн тэр гол үерлэх үед хүн унаж үхдэг байсан тул шүтлэгийн улмаас Дархи хэмээн нэрлэжээ. Хүүхний шүр тасран түүний хойноос хүн орж үгүй болсон учир Шургийн гол гэх болжээ. Шургийн гол нь урд Хар уснаас Тарвагатайн бэлчир хүртэл 70 км орчим урт урсдаг байжээ. 

	Баруун монголын домог, хууч яриа. УБ., 2003. 19-р хуудас

	 

	12. Агваш арал

	Ховд аймгийн нутагт орших Хар-Ус нуурт 450 км2 талбайтай нэгэн үзэсгэлэнт арал байдгийг Агваш арал гэдэг. Эрт дээр цагт энэ нутагт хорин хүүхэдтэй өнөр өтгөн нэгэн айл аж төрөн амьдардаг байжээ. Эднийх энд олон жил нутаглаад нутаг сэлгэхээр болжээ. Тэднийх олон жижиг хүүхэдтэй учир тэр болгон зүслэн тогтооход бэрх ажээ. Ийм учир хүүхдүүдээ аягаар нь бүртгэдэг байжээ. Хорин аяга тавин хооллотол нэг аяга эзэнгүй хоцорч гэнэ. Нэг хүүхэд алга буйг мэдсэн аав, ээж, ах, эгч нь ойр хавьдаа эрсэн боловч олсонгүй. Ингээд хуучин бууринаа эргэж очтол Агваш нэртэй хүү нь буурин дээрээ уйлаад сууж байжээ. Ийнхүү энэ айлын нутаглаж байсан, хүүгийн уйлаад сууж байсан энэхүү арлыг "Агвашийн арал" хэмээн нэрлэх болжээ. 

	Баруун монголын домог, хууч яриа. УБ., 2003. 20-р хуудас

	 

	13. Сартагтайн суваг

	Сартагтай хэмээх ганц цагаан морьтой өвгөн байжээ. Ямаатын уулны хаданд түүний морины мөр бий гэдэг. Тэр өвгөн үзэсгэлэнт эрх охинтой байсан ба түүнийгээ алс Бээжинд хадамд өгчээ. Явахдаа охин нь: Унасан газар угаасан усыг минь хүргэж өг гэсэн ба Сартагтай ч гэсэн охиныхоо инжинд Хар ус нуурын усыг Бээжин тийш урсгахаар суваг малтах үед тусалсангүй гэж бэрээ алах гээд хөөхөд цаадах нь замдаа нөмрөг хөдрөгөө хаячихжээ. Иймд тэдгээр газрыг Нөмрөг, Хөдрөг гэж тус тус нэрлэсэн байна. Бэр нь зугтан явсаар Даян дээрх болжээ. Өвгөн ганцаар Хар ус нуурын усыг Бээжин хүртэл суваг татан урсгаад

	 

	Унасан газар

	Угаасан усыг чинь

	Хазаартай морь шиг халгиулаад 

	Хамартай тэмээ шиг булгиулаад ирлээ 

	 

	гэж охиндоо хэлтэл ус нь эргээд урсав гэнэ. Ингэхэд нь Сартагтай:

	 

	Буцаад урссан нь Бульжин толгой бол 

	Эргээд урссан нь Эрэг тохой бол 

	 

	гээд нэг нэг хүрз шороо хаяснаас шуудуу тагларч одоогийн Бульжин, Эрэг гэсэн нэртэй хоёр толгод бий болов. Мөн Сартагтайн сувгийн ул мөр гэж бий. Эдгээр газар Завхан аймаг болон Ховд аймгийн Эрдэнэбүрэн сумын нутагт буй. Ийнхүү сувгийн усыг буцаад урсахад Сартагтайн охин: Эх нутгийн минь ус эргээд явчихлаа, нэг шанага ч болов авч үлдье гээд шанагаараа хутгаж үлдсэн бөгөөд ийн (Өвөр монголд) "Шанага" нэртэй нуур тогтсон гэдэг. 

	 

	14. Авдрант хад

	Эрт дээр цагт нэгэн баян өвгөн ноён хүүгийнхээ хамт амьдран суудаг байжээ. Өвгөний нас өндөрсөж эдгэшгүй өвчин тусаж үхлээ хүлээн хэвтэхдээ хоёр хүүгээ дуудан дэргэдээ суулгаад:

	За хүүхдүүд минь би одоо үхэх болжээ, бие минь улам доройтож байна. Намайг үхсэний хойно хойд өндөр цавчим хаданд нуусан эрдэнэсийг минь тэгш хувааж аваарай гэжээ. Ингээд удсан ч үгүй эцэг нь өөд болжээ. Хоёр хүү эцгийн хэлсэн ёсоор долоон хонь алаад долоон хониныхоо гуяыг өнөөх хаданд наагаад авдар адил дөрвөлжин хаданд очиж дотогш оржээ. Тэгээд хоёр залуу тэр их эрдэнэсийг харан хувааж авч чадалгүй хоорондоо хэрэлдэж зодолдож байгаад арай ядан эрдэнэсээ аваад гарах гэтэл гарцгүй болсон байлаа. Энэ цагаас тэр хадыг аливаа зүйлийг хадгалдаг хэр нь гаргадаггүй байдлаас нь үүдээд "Авдрант хад" хэмээн нэрлэжээ. Энэ хад нь Ховд аймгийн Зэрэг сумын нутагт бий. 

	Баруун монголын домог, хууч яриа. УБ., 2003. 24-р хуудас

	 

	15. Үст хайрхан, Хоёр хөхөн, Зүрх, Зогсоо хайрхан

	Эдгээр нь Увс аймгийн Завхан сумын нутагт байдаг уулууд юм. Эрт урьд цагт одоогийн Завхан сумын нутагт нэгэн эмгэн шулам амьдарч байжээ. Тэр эмгэн шулмын ааш нь ёстой адасга байжээ. Тэр нутагт бага насны хүүхэд их хэмжээгээр алга болдог байж л дээ. Тийн гайхширсан нутгийн ардууд шулам эмгэнийг хардан түүний гэрийн ойролцоо туршуул тавьж гэнэ. Гэтэл орой бүрий болж байтал өнөөх эмгэн шулам чинь гурав орчим насны хүүг хөтөлсөөр гэр лүүгээ ороод явчхав гэнэ. 

	Үүнийг харсан туршуул, нөхөд дээрээ ирж бидний үр хүүхдийг энэ шулам эмгэн идэж байгаа юм байна. Бүгдээрээ түүнийг устгая гээд гэрт нь орон түүнийг барьж аваад үсийг нь зулгаатал тэр зугтан оджээ. Түүний зулбарсан үс нь уул болон хувирч гэнэ. Уурссан эрс түүний хойноос нь хөөхөд эмгэн баруун хойд зүг зугтаж гэнэ. Эмгэн шулмын үсийг нь зулгааж хаясан газрыг "Үст Хайрхан" гэдэг байна. Энэ уул нь Увс аймгийн Завхан сумын төвөөс хойш 20 гаруй километрт оршино. 

	Эмгэн шулмыг нэхэн хөөн очиж хоёр хөхийг нь тастан хаятал хоёр уул болон тогтжээ. Үүнийг нь "Хоёр хөхөн уул" хэмээн нэрлэх болжээ. Хоорондоо 2-З км зайтай хоёр жижигхэн уул байдаг. Хэдий хөхийг нь тастан хаясан ч эмгэн цааш зугтан оджээ. Шулам хэдий зугтсан боловч Хяргас нуурын хойд талд очин гүйцэгдэж гэнэ. Тэнд хүмүүс түүний голт зүрхийг нь сугалан хаяжээ. Гэтэл шулам үхсэнгүй цааш босон зугтжээ. Тэр зугтахдаа Завхан сумын төвийг тойрон зугтсан бөгөөд замдаа өөртөө үлдсэн ганц толио гаргаж шидээд тэр нь хоёр хуваагдаж хоёр уул болон тогтжээ. Эдгээр уулсыг "Гялбаа”, Толбин" гэж нэрлэсээр иржээ. Шулам Завхан сумын баруун талд ирж зогсоогоороо үхсэн нь "Зогсоо хайрхан уул" юм гэж нутгийн ардууд хуучилдаг юм. 

	Баруун монголын домог, хууч яриа. УБ., 2003. 24-р хуудас

	 

	16. Дааган толгой, Хоогч гүүн, Хар азаргын уул

	Эрт дээр цагт холын хошууны нэгэн шилийн сайн эр Зүүн аймгийн хурдан удмын азарга адуу хулгайлан Тэсийн голыг уруудан хөөсөөр одоогийн Зүүнговь сумын нутагт Тохой газраас салж баруун зүг зугтаж Зүүнговийн баруун талын хөдөөгөөр явж байтал ихэр даагатай гүү холын замд муудаж цааш явж чадахгүй болсонд тэндээ орхин цааш явжээ. Тэр даага тэр дороо нүд анин нэг бяцхан толгой болон хувирч гэнэ. Түүнийг "Дааган толгой гэдэг" түүнээс дээш 5 км орчим яваад өнөөх даага нь муудан бас нэг толгой болон хоцорсон нь "дээд дааган толгой" юм. Энэ хоёр дааганы эх хоогч гүү хайрт үрсээ орхин явж чадалгүй мөн тэр газраа бас нэг уул болон тогтжээ. Энэ уулыг "Хоогч гүүн" гэдэг байна. Энэ гурван уул нь Хан Хөхий уулын зүүн, Тэсийн голын баруун хэсэг хоёрын хоорондох өргөн уудам тал дунд оршино. Тэдгээрээс дээш 10 км орчимд хар модоор хучигдсан уул байдаг нь хулгайлагдсан адууны азарга гэж ярилцдаг байна. 

	Ховорхон төрдөг унага

	Холын холд ирж уул болон тогтсон цагаас хойш - Тэс голын унага алдаршин нэрд гарсан юм гэнэ гэсэн домог нутгийн ард түмний дунд ам дамжин яригдсаар иржээ. 

	Баруун монголын домог, хууч яриа. УБ., 2003. 25-р хуудас

	 

	17. Огзом

	Энэ нь Увс аймгийн төвөөс хойш 12 км-т орших бяцхан үзэсгэлэнт төгөл юм. Энэ газрын нэрийн тухай олон хувилбар домог бий. Үүний дотроос олонд түгсэн нэгэн домог бий. 

	Эрт урьд цагт Онь ноёны харьяанд байсан Хотонгууд бослого гаргажээ. Онь ноён тун харгис хэрцгий хүн байсан юм санжээ. Ноёны зарлигаар түүний цэргүүд хотонгуудыг эрэгтэй, эмэгтэй, хөгшин, залуу гэлгүй устгаж байжээ. Энэ нутагт ганц үзэсгэлэнт охинтой нэгэн өвгөн байжээ. Өвгөн охиноо Онь ноёноос зугтуулан нэгэн төгөлд нуучхаад элэг нэгт ахан дүүсээ дуудахаар оджээ. Гэтэл байдал шал өөрөөр эргэж гэнэ. Онь ноёны цэргүүд бүх хотонгуудыг барьсан учир түүнд гэдрэгээ буцахаас өөр аргагүй болжээ. Түүнийг гэдрэгээ эргэж амжаагүй байтал Онь ноёны цэргүүд харчхаж гэнэ. Айж тэвдсэн өвгөн охиныхоо нуугдсан шугуй руу зугтжээ. Өвгөн охиноо нуусан газраа эрсэн боловч охин нь тэндээ байсангүй. Ганц охиноо алга болсон байхыг харсан өвгөн уул хад цуурайттал ургаа мод булгартал Огзом хэмээн орилжээ. Охиноо дуудсан өвгөний дуунаар Онь ноёны цэргүүд ирж өвгөнийг алжээ. Тэр цагаас хойш тэр газар амьдардаг дөрвөдүүд өнөөх төглийг "Огзом" гэж нэрлэжээ. Огзом гэдэг нь хотон хэлээр охин гэсэн үг юм санжээ. 

	Баруун монголын домог, хууч яриа. УБ., 2003. 26-р хуудас

	 

	18. Зэл чулуу

	Увс аймгийн Бөх мөрөн сумын нутагт Бөхмөрөнгийн гол гэж томоохон гол бий. Бөхмөрөн голд Алтан гадас, Бор гадас гэдэг хоорондоо 2 км зайтай өндрөөрөө 10 м хоёр том босоо чулуу бий. 

	Эрт урьд цагт Сартагтай баатар энэ нутагт зусаж байжээ. Тэр зун гүүгээ уях гэтэл тэднийд унага, даага уях зэл байсангүй. Сартагтай баатар түүнд санаа зовсонгүй Гашгууртай уулнаас хоёр ширхэг чулуу авч тавиад тэндээ зэлээ татаад унага, даагаа уяж байжээ. Тэр цагаас хойш тэр нутгийн ард түмэн зэл татсан хоёр чулууг "Зэл чулуу" гэж нэрлэжээ. 

	Баруун монголын домог, хууч яриа. УБ., 2003. 26-р хуудас

	 

	19. Дарингийн хөндий

	Энэ хөндий нь Увс аймгийн Бөх мөрөн сумын нутагт Бөхмөрөн голын хөндийд байдаг. Амарсанаа баатар манжийн цэргээс зугтан Орос улсаас тусламж гуйхаар явсныг нь манжууд мэдэн хойноос нь мөрдөн мөшгөсөөр Бөхмөрөн голын хөндийн ойд хүрч байхад нь гүйцэж гэнэ. 

	Амарсанаа тэндээс зугтан мод руу орж амжив. Энэ ой нь тун үзэсгэлэнтэй, байгалийн баялаг бүрдсэн ой байжээ. Гэсэн ч Амарсанааг олжээ. Амарсанаа морио орхиод явган цааш зугтан нэгэн модны оройд гарч нуугджээ. Манжийн цэргүүд Амарсанааг ололгүй морийг нь буудчихаад яваад өгчээ. Тэдэнд хэдий баригдаагүй ч гэсэн явгарч хоцорсон тул ихэд зүдрэн модны захад гарч иржээ. Модны захад гарч ирсэн хойноо Амарсанаа уурлан ийм сайхан битүү аглаг ой атлаа ганц хүн нуучхаж чадахгүй, ийм байснаас хувхай даринг болоосой гэчхээд явсан гэдэг. Тэр цагаас хойш Бөхмөрөн голын хөндийн ой мод хувхайран өнгө зүсээ алдан жирийн нэг хувхай дарингууд бий болжээ. Иймд тэр голыг "Дарингийн хөндий" гэжээ. 

	Баруун монголын домог, хууч яриа. УБ., 2003. 27-р хуудас

	 

	20. Мөнгөт цахиурын агуй, Цахиурт, Далтын даваа

	Амарсанаа манжийн түрэмгийлэгчдийн дарлал зовлонд олон жил нухлагдсан ард түмэндээ эрх чөлөө олгохын тулд тэмцэж явсаар хамгийн сүүлд Хатуугийн уулын Мөнгөт цахиурын агуйд ирж бүгсэн гэдэг. Манжийн цэргүүдтэй олон хоног тулалдан явсан тул морь нь эцжээ. Ингээд дээрх агуйд орогнож байхдаа нэг цэрэгт буу, чөдөр, хөө хуяг гурвыг өгөөд Нарийн голд амьдардаг байсан нагац ахынх руугаа хөл залгах морь аваад ирээч гэж хэлээд явуулжээ. 

	Амарсанаагийн явуулсан цэрэг нь уг байдлыг ахад нь хэлэхэд адуун дотроосоо намхан багахан биетэй дөнөн шарга морь зааж өгчээ. Амарсанаа ингэж морио солиод манжийн цэргийн бүслэлтээс сэм оргон гарч Нууртын сээр, Харгайн эхэн гэдэг газар ирээд биеэ амрааж байтал хойноос нь манжийн цэргүүд хөөгөөд ирэхээр сандарсандаа цахиур бууныхаа цахиурыг хаяад мордохдоо цахиур ихт бол гэж хэлээд зугтжээ. Тэгээд зуун мод гэдэг газар ирж морио түр амраан улмаар цааш Далтын даваагаар даван цааш зугтаж явтал дөрвөдийн Онгийн хошууны Авж ноён ямаан халтар гэдэг морьтой гүйцэж ирээд баруун хормойг нь цоо бүлэхэд Амарсанаа:

	 

	Хайртай хэцүү ноён санж

	Хойд үргүй болох ч

	Хахир хатуу газар санж

	Мөнх цасан тогтох ч 

	 

	гэж хэлчхээд нэг юм зажилж тургичхаад Оросын хил рүү баригдахгүй орсон гэдэг. Амарсанаа баатрыг оросын хил орсны дараахан удалгүй их хур бороо орж салхи шуурга болон улмаар Хархираа, Цагаан шувуутын оройд мөнх цас тогтсон түүхтэй гэнэ билээ. Увс аймгийн Давст сумын нутагт байдаг энэ агуй өндрөөрөө 300-аад метр нүүрэн талаараа их эгц эргэн тойрон уулаар хүрээлэгдсэн оройгоос нь тойрч ордог агуйн амны ойролцоо морь уяж байсан морины зогсоол гэмээр газартай. Энд орогнож байжээ. Далтын даваа гэдэг газар одоогийн Увс аймгийн Сагил сумын нутагт байдаг. Энэ даваан хаяагаар цуварч ургасан хар модыг Амарсанаагийн хатирч гарсан морины мөр гэдэг. 

	Баруун монголын домог, хууч яриа. УБ., 2003. 27-р хуудас

	 

	21. Дааган Хайрхан, Баян Хайрхан уулын домог

	Увс аймгийн Зүүнхангай сумын төвөөс урагш 2 км орчимд буюу Хан Хөхий нурууны зүүн төгсгөл хэсэгт Дааган Хайрхан нэртэй нэгэн уул бий. Мөн үүнтэй ижил Завхан аймгийн Баянхайрхан суманд Баянхайрхан нэртэй бас нэг уул бий. Хоёр аймгийнхан эрт дээр үеэс нааш энэ хоёр уулыг эгч дүү хоёр уул гэж домог болгон ярилцсаар ирсэн. Хоёр уулыг Булнайн нурууны 1906 оны газар хөдлөлтөөс болж хоёр салсан гэж хэлэлцдэг. 

	Эрт дээр цагт одоогийн Увс аймгийн Зүүнхангай сумын нутагт лусын дагина адил үзэсгэлэнтэй сайхан хоёр охинтой нэгэн айл байжээ. Тэднийхтэй хошуу залган оршдог одоогийн Завхан аймгийн Баянхайрхан сумын нутагт нэгэн хөгшин ноён байжээ. Тэр хөгшин ноён хоёр охины бага охиныг авч суужээ. Эгч дүү хоёр бие биеэ санаж мөрөөдөн уйлж гашуудсаар байгаад хоёр нутагтаа нэг нэг сайхан уул болон тогтсон нь дээрх хоёр уул юм. Энэ хоёр уул нь ой модоор биеэ чимсэн үзэсгэлэнтэй сайхан уул юм. Эгч нь төрсөн нутагтаа байгаагаараа борог өвсөөр биеэ чимье гэсэн гэдэг. Дааган хайрхан ууланд ой модтой газар ургадаг борог өвс байдаг. Дааган хайрхан, Баян хайрхан хоёр хоорондоо 40 км зайтай оршдог. Дүү нь нутгийн зүг харж уйлсаар эгч нь дүүгийнхээ одсон зүг рүү харж уйлсаар байгаад хоёул уул болон тогтжээ. Энэ хоёр уулын дунд томоохон нуур тогтжээ. Увс аймгийн Зүүнхангай сумын төвөөс зүүн урагшаа 18 км-т оршдог энэ үзэсгэлэнтэй сайхан нуурыг "Цавдан" нуур гэдэг ажээ. Энэ нуур нь 4,5 км урт, 1,8 км өргөнтэй давстай тогтмол нуур юм. Жил бүрийн цагаан сарын шинийн нэгний өглөө бүр нар мандахаас өмнө Дааган хайрхан, Баян хайрхан хоёр уулыг холбосон ихээхэн манан буюу зурвас нууран дээгүүр үзэгддэг. Энэ манан дотор ногоон дээлтэй, хөх морьтой эмэгтэй хүн явж байгаа юм шиг дүрс харагддаг. Үүнийг нутгийн ардууд дүү нь ирж эгчдээ золгож байгаа юм гэж ярилцсаар иржээ. Нутгийнхан уул, ус лус савдгаа тахихдаа ногоон дээлтэй, хөх морьтой тахидаг түүхтэй. Ер нь Хан хөхий уулын савдаг эмэгтэй хүн байдаг гэсэн домог яриа үүнтэй холбоотой байж болох талтай. 

	Баруун монголын домог, хууч яриа. УБ., 2003. 28-р хуудас

	 

	22. 

	а) Гурван хүүхэн уулын домог

	Эрт дээр үед тэнгэрийн хаан гурван ихэр охинтой байж гэнэ. Гурван охин нь хоорондоо тун адилхан үзэсгэлэнтэй байсан гэнэ. Тэнгэрийн хааны гурван охин нь Булган голын усанд ирж ордог байжээ. Нэгэн өдөр тэднийг усанд орж байтал Булган голын бургасан дотор адуу хайж явсан нэгэн адуучин залуу тэднийг олоод харчихжээ. Тэр залуу өдөр болгон тэднийг ирж харсаар тэдний нэгэнд дурлачхаж гэнэ. Дурласан бүсгүйгээ алдахгүйн тулд адуучин залуу тэдний нөмрөгийг нуучихжээ. Гурван охин уснаас гарч ирээд хувцас нь алга болсныг мэдээд ичиж зовсондоо гурван сайхан уул болон тогтжээ. Үүнийг харж зогссон залуу ийм сайхан гурван охиныг уул болгосондоо харамсаж өөрөө өнчин уул болон тогтоод уушги зүрхээ сугалан авч Байтаг уул руу чулуудахад тэд нь Уушги Улаан, Зүрх уул болсон гэдэг. Эдгээр уулс Ховд аймгийн Булган сумын нутагт бий. 

	 

	б) Гурван хүүхэд

	Ховд аймгийн Булган сумын нутагт төвөөс 40-өөд км-т "Гурван хүүхэд" нэртэй гурван уул бий. Энэ нутагт гурван сайхан хүүхэнтэй нэгэн айл байжээ. Зуны нэг өдөр эгч дүү гурван хүүхэн Булган голынхоо усанд орж байж гэнэ. Тэгтэл нэгэн адуу хурааж явсан залуу тэдний хувцсыг нь аваад нуучхаж гэнэ. Тэр залууг хувцсыг нь нуусныг мэдсэн гурван бүсгүй өнөөх залууд ийнхүү өчжээ. Үеийн үед чиний хажууд байя. Үүрд чи бид гурвыг харж бай гэжээ. Харин эгч дүү бид гурвын хэнтэй нь болзоо тавихаа эр болж төрсний хувьд чи өөрөө мэд гэж хэлээд гурван уул болж тогтжээ. Хувцсыг нь нуусан залуу ийм сайхан гурван бүсгүйг гомдоон уул болгосондоо харуусан уушгиа авч чулуудсан нь Гурван хүүхэд уулаас 40 км-т "Уушгин улаан" уул, зүрхээ авч чулуудсан нь 100 км-т орших Олон булагтад "Зүрх улаан" уул болон тогтжээ. Харин Гурван хүүхэд уулын хажууд "Өнчин хүүхэд" гэдэг жижигхэн уул бий бөгөөд тэр нь өнөөх залуу юм гэдэг. Гурван хүүхэд уул нь үнэхээр сонин тогтоцтой, хамгийн урд талын уулын нэлээд дээд энгэрээс нь жижигхэн булаг ундардаг, тэрүүхэндээ хэдэн тошлогийн модтой. 

	 

	в) Гурван хүүхэд

	Минжит Булган сумын төвөөс 40-өөд км-т Гурван хүүхэд нэртэй тэмээний бөх хэлбэртэй цуваа гурван уул бий. 

	Эрт урьд цагт эгч дүү гурван сайхан хүүхэнтэй нэгэн айл байжээ. Зуны нэг сайхан өдөр эгч дүү гурав Булган голынхоо усанд шумбаж байжээ. Тэгтэл адуу хурааж явсан залуу хувцсыг нь аваад нуучхаж гэнэ. Тэр залууг хувцсыг нь нуусныг мэдээд гурван бүсгүй үеийн үед чиний хажууд бид гурав энэ хэвээрээ байя. Чи, бид гурвыг харж хажууд минь бай. Эгч дүү бид гуравтай болзоо тавих эр болж төрсний хувьд чи л мэд гэж хэлээд хувцасныхаа өнгөөр хувиран гурван хүрэн ягаан уул болон хувилжээ. Хувцсыг нь нуусан тэр залуу өөртөө халаглан харамсан уурлахдаа уушгиа аваад шидсэн нь Гурван хүүхэд уулнаас 40-өөд км-т орших Уушгин улаан уул, Зүрхээ авч чулуудсан нь 100 км-т орших Олон булагт Зүрхэн улаан уул болон тогтжээ. Харин Гурван хүүхэд уулын хажууд Өнчин хүүхэд гэдэг жижигхэн улаан уул байгаа нь тэр залуу өөрөө юм гэнэ лээ. Дээр үед Гурван хүүхэд уул "Гурван хүүхэн уул" нэртэй байсан гэдэг. 

	Гурван хүүхэд уул үнэхээр сонин тогтоцтой. Хамгийн урд талын уулын нэлээд дээд энгэрээс нь жижигхэн булаг ундардаг. Тэндээ тошлог жимстэй модтой. Нутгийн олон Гурван хүүхнийг уул болон хувирсан тэр цагаас сүсэглэн биширч ан гөрөөсийг авлаж, жимс ногоог нь хөндөхийг бүрмөсөн больсон бөгөөд хэн ч зүрхэлж очиж авирахыг хүсэхгүй байжээ. Гэтэл хэлснийг хэрэгсдэггүй гөжүүд нэгэн эр зориглон авирч, зогсолтгүй мацсаар Гурван хүүхдийн нэгнийх нь оройд гарч гэнэ. Гарч болохгүй нүцгэн улаан уул юм чинь бууж яагаад ч болсонгүй. Булт олноосоо тусламж гуйж уйлан чарласаар гурав хонож гэнэ. Нутаг зоныхон бүтэлгүй хүүд буян үйлдэж буулгаж авахаар ламын уншлага идээ будаагаар уулыг тахиулж, тойруулж овоо босгож ботготой ингэ буйлуулан, унагатай гүү янцгаалуулан чимээ өгч өнжүүлэн хонуулан байж долоон урт их аргамжийг залган хонин чинээ догшин 7 хун цэнийг барьж хэрэн хэжин нисгэж байж зөрүүд зантай хүүг зүдрээн байж буулгаж авсан юм гэдэг. Түүнээс хойш зөрүүд хүүг зүрхээр нь буудсан ч үхдэггүй шидтэй болж уул усаа сүсэглэж бишрэх нь улам бүр ихсэж ирсэн сонин домогтой ажээ. 

	Баруун монголын домог, хууч яриа. УБ., 2003. 182-р хуудас

	 

	23. Үнээт уул

	Ховд аймгийн Мянгад сумын нутагт "Улаан үнээт”, "Цагаан үнээт" гэсэн нэртэй үзэсгэлэнт сайхан уул оршдог. Хэзээ ч юм бэ эрт урьд цагт энэ хоёр уулын орчимд Сартагтай хэмээх хүч тэнхээт баатар эр байж гэнэ. Сартагтай баатар тоолж баршгүй олон үхэртэй хүн байжээ. 

	Сартагтай үхэр сүргээ таслан хариулдаг байж гэнэ. Улаан үнээгээ нэг ууланд, цагаан үнээгээ нэг ууланд хариулдаг байжээ. Тэдгээр уулыг хариулдаг байсан үнээнийх нь өнгөөр тус тус нэрлэжээ. 

	Баруун монголын домог, хууч яриа. УБ., 2003. 31-р хуудас

	 

	24. Хоёр толгойн домог

	Ховд аймгийн Мянгад сумын нутагт орших Улаан, Цагаан үнээт уулнуудаас холгүй Алтан гадас, Бор гадас хэмээх хоёр толгой байдаг. 

	Эрт дээр цагт эзэн хааны үед юм гэнэ. Эрэлхэг зоригт хөвгүүдтэй эзэн Сартагтай гэж байжээ. Сартагтай баатрынх үй түмэн адуутай үнэхээр баян айл юм гэнэ. Сартагтай баатар зуны нэгэн сайхан өдөр үй түмэн адуунаасаа гүү хэдийг барьжээ. Гүүгээ барьчхаад Сартагтай унаганы зэл татаж гэнэ. Уяж сураагүй унаганууд нь зэл гадсаа хугалан тастаад байж гэнэ. Үүнд цухалдсан Сартагтай хоёр хүрз шороо хаяж түүндээ зэлээ татан унага даагаа уяж айраг цагаагаа исгэн, айл амьтнаа цайлж байжээ. Шидсэн хоёр хүрз шороо нь одоогийн "Алтан гадас”, "Бор гадас" гэгч хоёр толгой болон тогтжээ. 

	Баруун монголын домог, хууч яриа. УБ., 2003. 31-р хуудас

	 

	25. Бор залаа, Эрдэнэ толгойн домог

	Энэ уул, толгой хоёр нь Увс аймгийн Наранбулаг сумын зүүнтээ оршдог уул юм. Бор залаа уулын оройн хэсэг нь хүн зүсээд авчихсан юм шиг тэгшхэн байдаг нь маш сонирхолтой. Бор залаа уулын зүүнтээ Увс нуурын баруун талын хөдөөд энэ уулын хэсгийг аваад тавьчихсан юм шиг ганц өнчин толгой байдаг. Үүнийг нутгийн ардууд эрт дээр үеэс өнөөг хүртэл домог болгон ярилцсаар иржээ. 

	Эрт урьдын цагт энэ уул залуухан, энэ нутагт өвс ногоо элбэг дэлбэг үнэхээр сайхан нутаг байжээ. Гэтэл тэр нутагт гай таарч нэгэн аймшигт мангас ирж гэнэ. Тэр мангас хүнээр хоол хийн хүмүүсийн эд баялгийг цөлмөн нэг газар овоолж байжээ. Тэр нутагт Сартагтай хэмээх нэгэн сайн баатар эр байж гэнэ. Сартагтай мангасыг дарахаар Бор залаан орой дээрээс нэг хүрз шороо аван өнөөх мангас дээр хаян түүнийг устгажээ. Мангасын хамт их хэмжээний эрдэс тэр шороонд булагдсан учир нутгийн ардууд тэр цагаас хойш өнөөх толгойг "Эрдэнэ толгой" хэмээн нэрлэх болжээ. 

	Баруун монголын домог, хууч яриа. УБ., 2003. 32-р хуудас

	 

	26. Харуул толгой

	Одоогийн Увс аймгийн Малчин сумын нутагт Сартагтай хэмээх баатар эрийн тухай домог маш элбэг байдаг. Үүний нэгийг дурдвал:

	Эрт урьдын цагт Сартагтай хэмээх асар том биетэй нэгэн баатар эр байжээ. Сартагтай нэгэн жил анд явж тун их ядарч Тогтохын шилийг дэрлэн Баянхайрхан уулыг хөлөөрөө жийн унтаж байтал хэсэг хулгайч түүний олзыг нь хулгайлан зугтжээ. Сартагтай баатар түдэлгүй сэрж олз нь үгүй болсныг мэдээд ихэд уурлаж Тогтохын шил дээрээс нэг хүрз шороо авч хулгайчийн хойноос шидэн тэднийг урсгажээ. Харин ингэж шороо шидэх замд нь Увс аймгийн Малчин сумын нутгийн "Улаан булаг" гэдэг газар хэсэгхэн шороо унасан нь одоогийн Харуул толгой юм. 

	Баруун монголын домог, хууч яриа. УБ., 2003. 35-р хуудас

	 

	27. Улаан толгой

	Эрт урьд цагт одоогийн Увс аймгийн нутагт Сартагтай хэмээх нэртэй аварга том биетэй нэгэн баатар эр байжээ. Тэр хүний бие бялдар, хүч тэнхээ нь хавь орчныхоо уулсаас ч сүрлэг том юм санжээ. Сартагтай баатар нь үдэш унтахдаа Хархираа, Түргэн уулсаар дэр хийж Хан хөхий, Хэнтийн уулсыг хөлөөрөө жийн унтдаг байжээ. Нэгэн өдөр баатар эр биеийнхээ алжаалыг тайлан нойрсож байтал нойрон дунд нь нэг юм оролдох шиг санагджээ. Баатар эр цочин сэртэл хэдэн чоно хөлийг нь мэрж байжээ. Сартагтай баатар нойрноос нь сэрээсэн чононуудад уурсан Бор залаа уулын оройн хэсгээс авч шиджээ. Чононууд ч бүгд дарагдан үхжээ. Уулын орой авч шидэхэд замд нь хэсэг шороо унан хоцорчээ. Газарт унасан тэр хэсэг нь бяцхан толгод болон тогтжээ. Тэр толгодыг нутгийн ардууд "Улаан толгой" хэмээн нэрлэх болсон байна. Энэ нь одоогийн Увс аймгийн төвд байдаг. 

	Баруун монголын домог, хууч яриа. УБ., 2003. 36-р хуудас

	 

	28. Зэл мод

	Увс аймгийн Малчин сумын 1-р багийн нутагт буй. Энэ нутаг хошуундаа алдартай Огной гэж нэгэн бөх амьдарч байжээ. Огной нэгэн зун хошуу ноёноосоо зуслан нүүх ачлагын тэмээ гуйжээ. 

	Тэдний хошуу захирагч нь тун хахир харамч хүн байсан учир түүнд тэмээ өгсөнгүй. Ноёны хахир харамч занд дургүйцэн гомдсон Огной хамаг амьтнаас түрүүлэн гэрээ буулган боогоод өөрөө түүн дээрээ төрсөн эх, давхар биетэй эхнэр хоёроо суулган ноёны үүдээр "хөөг, хөөг" гэсээр өнгөрч гэнэ. Гэтэл хошуу ноён миний гэр нүүхээс өмнө хэн урьтаж нүүж байна, түүний тэмээ хөсгийг нь хураа гэж албат зарц нараа явуулжээ. Гэтэл тэд нь ноёндоо тун сонин мэдээтэй ирж гэнэ. Зарц нар ноёндоо, эзэн минь их сонин юм болоод байна, цаана чинь Огной тэмээ хөсгөөр биш өөрөө гэрээ үүрээд явж байна гэдгийг сонсоод ноён юу ч хэлж чадсангүй өнгөрчээ. 

	Огной цааш явсаар хамаг амьтан зуслан гарахдаа өнгөрдөг (Тогтохын шил, Баян хайрхан) уулуудын хоорондох Хар амны хөндийн эхэнд очиж буугаад хоёр уулын хооронд зэл татаад амьтан хүн өнгөрөөх аргагүй болгожээ. Тэгээд тэр зун өнөө нутагт хур бороогүй гандуу зун болж гэнэ. Хахир ноёны гайгаар нутгийн ард олон адуу мал цөмөөр харангадан үхлийн ирмэгт ирж гэнэ. Ядарч туйлдахын эрхээр ноён Огнойгоос татсан жишим зэлээ аваач бид чамд уналга ачлагын тэмээ бусад малаас таслан өгье гэж өвдөг сөхрөн гуйжээ. Энэ бүхнийг хүлээж байсан Огной ч зэл жишим авч гэнэ. Тэр үеэс нөгөө ноён тун энэрэнгүй хүн болсон гэдэг. Нутгийн ардууд эдгээр уулыг Баян хайрхан, Тогтохын шил гэхээс гадна Зэл мод хэмээн нэрлэдэг байна. 

	Баруун монголын домог, хууч яриа. УБ., 2003. 38-р хуудас

	 

	29. Гурван баатрын домог

	Торгуудын тал нутаг Хятад, Манжийн дарангуйлалд түрэгдэж Хар балчиг, Булган голын сав газраар нутаг солин амьдарч байтал Зүүн гарын ижил зайрангийн гурван баатар төрөлх нутгаасаа тэднийг хөөж Бээжинг эзлэх санаа сэдэж гэнэ. Ингээд Хятадын хойд талаар Явган мэргэн, зүүн талаар Данжаа хошууч, баруун талаар Дугар зайсан тэмээтэй аян дайнд гарчээ. Явган мэргэнийг араас нь очиход Бээжин гурван давхар хэрэмтэй байжээ. Ингээд гурван баатар маань гурван зүгээс нь нэгэн зэрэг дайран оржээ. Гэтэл Хятадууд тэднээс айн бид та бүхэнд бууж өгье, та нар манай улсад тавтай морил гэжээ. Ингээд хорон санаатай Хятадууд тэдэнд архи өгөн согтоож байгаад дарахаар тогтжээ. Гэсэн ч тэд энэ муухай санааг нь мэдэхгүй ахан дүүс боллоо гэж архийг аяга аягаар уужээ. 

	Явган мэргэн хэзээний архинд дуртай хүн байсан учир хамгийн түрүүн согтоод унажээ. Нөгөө хоёр нь сэмээрхэн тэдний хуйвалдааныг сонсон хоёр тийш гаран зугтжээ. Дугар зайсан өмнө зүг рүү, Данжаа хошууч нутгийн зүг зугтжээ. Унтаж үлдсэн Явган мэргэний хоёр гарыг нь Хятадууд таслаад хаячихжээ. Данжаа хошууч яваад нэг мэргэн төлөгчтэй таарч яавал дайснаа дарж чадах вэ гэж асуухад нь

	— Хэрвээ чи морины шавхайгаар нэг өдрийн дотор арван гурван овоо нэг нэгэндээ харагдахаар барьж чадвал чи дайснаа дарж чадна гэжээ. Тэгээд Данжаа хошууч нэг өдөр арван хоёр овоо босгоод нэгийг нь босгож чадалгүй үхсэн гэдэг. Одоо энэ овоонуудын Хаан, Хатан, Харуул, Суварган, Вааран гэх мэт овоонууд нь байдаг байна. Данжаа хошуучийн морины шавхайнууд нь Ярант, Алаг толгой, Уртын харын хөдөөд хар толгод уулс болон тогтсон гэдэг. Явган мэргэн нойрноос сэрэн гарыг нь тастан хаясныг мэдээд нутгийн зүг зугтаж байхдаа ийнхүү орилж явжээ. 

	Цоохор морины дэл, сүүл, туурай хүрч гүйцээд тэмээний сүүл газарт хүрч мянган агтын туурай тэнгэрт сонсогдсон цагт миний дал бүтэн болж дайснаа би дарна. Явган мэргэний бие одоо Цонжийн Шоолонхуу гэдэг газар байдаг. Түүний нүд нь дөрвөн ханат гэрийн чинээ, нум сум нь асар том хэр баргийн унаа даадаггүй байсан гэлцдэг. Данжаа хошуучийн морины толгойг Цагаан голын суварга гэдэг газарт тавьсан гэдэг. Энэ морины эрүүгүй толгойг сайн атан тэмээ даадаг гэлцдэг. Морины яс нь Ховог сайрын нутаг Дэн эсрэг гэдгийн орчимд буй Хаан, Хатан овоонд бий. Данжаа хошуучийн морины нүдний хонхорт хүн, шүдний хайсанд гар багтдаг байсан гэнэ билээ. 

	Баруун монголын домог, хууч яриа. УБ., 2003. 40-р хуудас

	 

	30. Тэмээн улаан

	Завхан аймгийн Алдархаан сумын Богдын гол багийн нутагт Ямаатын уулын өмнөтөө Салхитын өвөр, Алаг ямаат гэдэг газраас харахад яг л хүзүүгээ сунгаад Борхон голыг ширтээд хэвтэж байгаа тэмээ шиг хэлбэртэй уушгин улаан өнгөтэй уул байдаг. Үүнийг нутаг усныхан нь "Тэмээн улаан" гэдэг. Энэ нь Баянбулаг баг руу харж хэвтсэн учир уг баг тэмээ сайтай болсон гэж бэлгэшээж ярилцдаг. 

	Баруун монголын домог, хууч яриа. УБ., 2003. 43-р хуудас

	 

	31. Дунд голын тухай домог

	Дээр үед урианхайд (Дуут суманд) Дунжигмаа гэдэг бүсгүй амьдарч байжээ. Тэрээр 2 охинтой бөгөөд томыг нь Цэвэлмаа, багыг нь Долгормаа гэдэг байжээ. Дунжигмаагийн нөхөр нь 1939 оны Халх голын дайны үеэр амь үрэгджээ. Ингээд Дунжигмаа 2 охиноо авч Дуут суманд ирж гэнэ. Энэ үеэр дайны хар аюул дуусаагүй байжээ. Ингээд ард олон Зөвлөлтийн ард түмэнд туслах хөдөлгөөн өрнөж Дунжигмаа ч чадах чинээгээрээ улаан армид тусалж дулаан хувцас, хоол хүнс агт морь өгчээ. Энэ үед Дуут сумын нарийн бичгийн дарга Хажигсүрэн гэгч хүн ирж айл бүрээр орж ухуулга яриа хийх болж хүн бүхэн дайныг үзэн ядаж гэнэ. Улмаар Дунжигмаагийнд бууж гэнэ ээ. Улмаар Цэвэлмаа охинтой танилцаж сайн болж гэнэ. Үргэлж тэнд байхыг нутгийн хүмүүс харж гэнэ. Хажидсүрэн дараа нь буцаад сум руугаа явж гэнэ. Тэр замдаа энэ дууг зохиожээ. 

	Дунжигмаагийнх Дунд голын аманд зусаж байсан учир нэрийг Дунд гол гэж нэрлэжээ. Энэ дуу нь хайр дурлалын сэдэвтэй уянгын дуу юм. Энэ дуу нь 15 бадагтай бөгөөд хожим нь ардын дуу болжээ. Энэ дууны домог энэ буй за. Энэ дууны шүлэг нь:

	 

	Дунд голын ус нь 

	Дүүрээд халиад мэлтэлзэнэ 

	Дунжигмаагийн Цэвэлмаа нь 

	Дуутынхаа төв рүү л учиртай 

	Амраг чамтайгаа учрах заяа 

	Ахмад надад олдох болов уу 

	Амрагаа гэсэн сэтгэлийг минь

	Аяндаа битгий мартаарай

	Хайрын сэтгэл хэцүү шүү хонгор минь 

	Ай хөөрхий Цэвэлмаа минь 

	Дунд голын ус нь дүрэлзээд халиад мэлтэлзэнэ 

	Дунжигмаагийн Цэвэлмаа нь 

	Дуутынхаа төв рүү учиртай 

	Энхрий чамтайгаа уулзах заяа 

	Эгэл надад олдох болов уу 

	Чамайгаа гэсэн сэтгэлийг минь

	Аяндаа битгий мартаарай

	Эй, хөөрхий Цэвэлмаа минь дээ хө 

	 

	гэх мэтээр энэ дуунд өгүүлдэг билээ. Хожим нь энэ дууны үргэлжлэл гарсан бөгөөд ард олон Цэвэлмааг зохиосон гэж үздэг. 

	Баруун монголын домог, хууч яриа. УБ., 2003. 131-р хуудас

	 

	32. Амарсанаагийн домог

	Баян-Өлгий аймгийн Булган сумын нутаг Улаагчин, Булган голын дагуу болон Их төмөрт мөн Ховд аймгийн Дуут сумын Агуйт хэмээх газруудад ардын домогт баатар Амарсанаа манжийн түрэмгий цэргүүдэд хөөгдөж Алтайн нурууг давах замдаа авч явсан зарим эд хэрэглэлээ үлдээж хад, агуйд нуусан гэдэг. Энэ нутагт Ташуур хад, Гарайцат (тооно), Эмээлт, Хайст үзүүр, Агуйт, Тэмээн хүзүүт гэдэг нэртэй газрууд бий. Эдгээр газар усны нэр нь Амарсанаа баатрын эдэлж, хэрэглэж яваад орхисон эд өлгийн зүйлтэй холбоотой гэсэн домог яриа нутгийн ард түмний дотор байдаг. 

	Баруун монголын домог, хууч яриа. УБ., 2003. 46-р хуудас

	 

	33. Марз уулын тухай домог

	Завхан аймгийн Булнай сумын төвөөс урагш 77 км зайд орших 3000 гаруй метрийн өндөрт өргөгдсөн Марз уул нь байгалийн гайхамшигт цогцолсон газрын нэг юм. Элсэн тал нь эгц босоо, ар талдаа булуу царам, хормойгоороо модоор хүрээлэгдсэн, олон нуур цөөрөм бүхий ар биед нь Хожуулын эхний хоёр ч халуун рашаан, эмийн ургамал, ялангуяа ховордсон эмийн ургамал, ан амьтан элбэгтэй. Энэ уулыг нутгийн ард олон үе дамжин хайрлан хамгаалж шүтэн биширч ирсэн тул олон сайхан домог үлдээжээ. Иймээс ч Жамсран бурхны орон гэж нэрлэж байсан удаатай гэдэг. Энэ талаар тус сумын өндөр настан Л. Дарамрагчаа гуайн хуучилснаар доорх 2 домгийг толилуулъя. 

	 

	Нэг дэх домог - Марз уулыг тахих болсон тухай: 

	Хожуулын голд Очирын дуган гэж байжээ. Энэ дуганд Жамсран зайсан гэгч нэг лам байх үед Пунцаг зуу гэдэг газраас нэг лам морилж иржээ. Тэр лам "Пунцаг зуу гэдэг газар бол Эрдэнэ зуугийн хавьд байдаг бөгөөд манай хийдийг Марз уулын савдаг харж байдаг учир уг уултай биечлэн танилцах ажилтай явж ирлээ" гэж айлдсан юм гэнэ. Ийнхүү хол нутгаас зорьж ирсэн ламд Жамсран зайсан газарчилж Марз уулаа танилцуулж өгчээ. Үзэж танилцсаны дараа Жамсран зайсан уул, усны талаар асууж лавлахад тэр лам ингэж ярьсан гэдэг. 

	Марз уулын савдаг бол улаан зүстэй, улаан морьтой юм. Элгэнд нь байгаа эхний нуур бол Бадамхундага, доод гурван нуур нь Охий гурван нуур, адгийн долоон нуур нь долоон тахил, мөн элгэн биед нь байгаа хүрхрээ нь нанчдын рашаан, эргэн тойрондоо эмийн олон рашаантай, ойролцоох зуун хүнхэл нуур нь эмийн манхаг нь юм, хамаг эмээ хамгаалсан сүрлэг хад нь шөрмөсөн чулуу элбэгтэй юм. 

	 

	Эвтэй гамтай хэрэглэвэл

	Эмтэн олон ургамал байна

	Хайрлаж хамгаалж явбал

	Хамаг бүхэнд тусална

	Тайж тахиж явбал

	Таалал бүхэн бүтэх юм

	Цагаан нууртай холбогдсон нь 

	Цагаан идээний орон болно 

	Аргадаж шүтэж явбал аяганы ам зуулгах 

	Ачлал төгс баян Маарууз хайрхан юм 

	 

	гэж шинжсэн гэдэг домогтой. Эрдэнэ зуугийн дэргэдэх Пунцаг зуу хийдээс ирсэн тэр ламын зохиосон гэх Марз уулын сан (Марзын сан) одоо хүртэл нутагтаа хадгалагдаж байдаг. Марзад болсон онгоцны ослын дараа төвөөс лам нар урьж уг уулыг тахиулахад ахалж ирсэн ламтан: Бид Богд Очирваанийн санг авч ирсэн энэ уулын сан байна уу? гэж сураглахад өндөр настан Л. Дарамрагчаа гуай баринтагтай жижиг ном гарган үзүүлэхэд уншиж үзээд ихэд таашаан хүлээн авч билээ. Энэ их эртний домог уу? гэвэл төдий л эртний биш бололтой. Учир нь Жамсран ловонгийн хүү Гонгор унзад, Гонгор унзадын хүү Гомбосүрэн гавж буюу нутгийнхны өргөмжилсөн нэрээр Амбаа гэж байжээ. Гомбосүрэн гавж хилс хэргээр 10 жил ял эдэлсэн ч төв Гандан хийдэд олон жил сууж байгаад нэлээд хэдэн жилийн урд 1973 онд орон нутагтаа ирж таалал төгсжээ. 

	 

	Хоёр дахь домог

	Эрт цагт нэгэн өвгөн эмгэн хоёр Марз уулын ард орших Гэзэг нуурын хөвөөгөөр зуслантай, Их цохио гэдэг газар өвөлждөг байжээ. Өвгөний алдар мартагдсан бололтой. Эмгэний нэрийг Цэрэнжав гэдэг гэнэ. Энэ айл Пүрэвцогт гэдэг ганц өргөмөл хүүтэй байжээ. Амьдралын хувьд хэдэн цөөн үхрээс өөр мал идээгүй байсан тул айлын бух гуйж үнээгээ бухад гаргадаг байсан юм санж. Зуны нэгэн шөнө гадаа бух үнээ ээрээд байгаа бололтой чимээ гараад байж гэнэ. Цэрэнжав эмгэн уг чимээг чагнасаар үүр хаяарах үед гараад хартал үхэр дотор нь нэг том бух байхыг хараад өвгөндөө мэдэгдэж хоёул гарч харжээ. Гэтэл өнөөх бух Гэзэг нуур луу давхин орох үед нуурын ус их болж зэлний эх хүрээд далд орох үед нуур хуучин хэвдээ орсон гэнэ. Түүнээс хойш энэ айл олон бор үхэртэй болжээ. Хүү Пүрэвцогт нь ядарсан хүмүүст ганц нэг үхэр өгчихдөг, мөн худалдаж борлуулдаг байсан ч анзаардаггүй байжээ. Энэ айлыг Хожуулын баруун эхэнд байхад Рашаан орохоор яваа хүмүүсийн замыг бор үхэр хаачихдаг байсан гэх домгийг өвөг дээдэс ярьдаг байжээ. Уг нуурын ойролцоо явахдаа хүмүүс байнга нүд тавьж явдаг гэнэ. Учир нь хэрэв тэр нуурт үхрийн баас үзэгдвэл үзсэн айлын үхэр өсдөг гэсэн домогтой юм байна. 

	Баруун монголын домог, хууч яриа. УБ., 2003. 47-р хуудас

	 

	34. Угалзын даваа

	Одоогоос 700 гаруй жилийн өмнө Чингис хаан их цэргээ хөдөлгөн аян дайнд морилж явжээ. Агт морьд болоод эр цэргүүд нь ядран ундаассан тул одоогийн Говь-Алтай аймгийн Тонхил сумын нутаг Алтайн оргил багийн Угалзын аманд буудаллажээ. Урт удаан хугацааны аян дайнд ядарч доройтсон цэргээ үзээд Богд эзэн Чингис хаан хоёр хэсэг цэрэг явуулж ан хийлгэжээ. Тэр нутаг аргал угалз ихтэй нутаг байж. Уг цэргүүд явсаар Бүс хайрханд хүрч ан гөрөөний сор болсон цагаан угалзыг алж иржээ. Гэтэл цэргүүд нь өвдөн зовж морь мал нь үхэж үрэгдээд байжээ. 

	Чингис хаан тэр үед Чингис отог гэгдэх нэг, мал хариуцсан (малчин) нэг, ийм хоёр сайн зурхайчтай явсан тул тэдэнд учрыг хэлжээ. Тэр хоёр нь "Алтай хангайн лус савдгийг хилэгнүүлж агнадаггүй анг агнасан байна" гэжээ. Сүрэг амьтдын дотроос содон өөр өнгө зүстэйг нь агнадаггүй ёстой гэнэ. Чингис хаан цэргээ авч цааш хөдөлгөн одоогийн Угалзын толгойтод ирж буудаллажээ. Хаан бүх цэрэгтээ нэг нэг аргалын толгой авчир гэж зарлиг буулгажээ. Их цэргүүд бүгд нэг нэг аргалын толгой авч ирж тавьсан нь нэг том хиргисүүр болсон гэдэг. Гэтэл тэр том хиргисээс юу ч үлдээгүй байна. Он жилийн уртад нар салхинд гандаж онгон үгүй бол оо биз ээ. Тэндээс цэрэгтэйгээ хөдлөн одоогийн Угалзан даваан дээр гарч иржээ. Тэр үед уг давааг "Ганцын даваа" гэж нэрлэдэг байжээ. Чингис "Ганцын даваа"-н дээр гарч ирээд бүх цэргээ нэг нэг чулуу авчир гэжээ. Бүх цэрэг нэг нэг чулуу авч ирснийг бөөгнүүлж нэг том овоо босгон тугаа зоогоод тавьжээ. Энэ үед Чингис хаан бүх цэргээ жагсаан:

	Хүний ганц хүү байвал нааш гарч ир гэжээ. Ингэж дуудахад их цэрэг дотроос нь нэг хүн гарч иржээ. Тэр хүн бол эр зоригтой хүч чадалтай дайнд баатар хаан эзний хайртай шадар хүний нэг байсан ажээ. Гэвч хаан нааш харан шүд зуун цааш харж нулимс унаган түүгээр тугаа тахих болжээ. 

	Ингээд тэр хүний хөлөөс нь эхлэн дээсээр ороосоор цээж хүртэл нь чивчиртэл хүлж нурууг нь яран хөвч шөрмөсийг нь модоор эрэн мушгиад шөрмөсөө татуулсан тэр хүн гэдийх агшинд зүрхэнд нь хутга шаамагц цус олгойдон үсэрч тугт хүрчээ. Ингэж Чингис хаан хүний ганц хүү Хүйтэн баатар, өөрийн хайрт шадар цэргээр "Ганцын даваа"-н дээр тугаа тахиж Алтайн лус савдгийг тахиад он удаан жил "Ганцын даваа" гэж нэрлэгдэж ирсэн тэр давааг "Угалзын даваа" гэж нэрлэсэн гэдэг. Тэр үеэс одоог хүртэл ямар нэг ан гөрөөс дотор яваа содон өнгө зүстэй амьтныг алж хороохыг цээрлэдэг болсон байна. 

	Баруун монголын домог, хууч яриа. УБ., 2003. 52-р хуудас

	 

	35. Тамчийн хиргисүүр

	Говь-Алтай аймгийн Тонхил сумын нутаг Алтайн нурууны цуутай даваануудын нэг Тамчийн давааны өвөрт 100 орчим км2 талбайтай Тамчийн тал гэдэг шагайн чинээ чулуугүй цэлгэр сайхан газар бий. Тэнд их бага хоёр хиргисүүр байдаг нь бас өөрийн гэсэн домогтой. 

	Галдан бошгот Манжийн цэрэгтэй байлдахаар ар халх руу явж байхдаа цэргийнхээ тоог авахаар хүн бүрийн нэг чулуу авчирч тавь гэснээр их хиргисүүр бий болсон гэдэг. 

	Уг хиргисүүрийн дөрвөн талд дөрвөн хот айл зусдаг орой дээрээ хонхор хүйстэй, тэр дотроо худагтай байсан юм. Одоо ч ором нь бий. Галдан Туул голын орчимд манжийн цэрэгт ялагдаад Ойрад руугаа буцаж явахдаа цэргийнхээ тоог авахаар бас чулуу овоолсноор бага хиргисүүр бий болжээ. Тийм ч учраас Тамчийн тал шагайн чинээ ч сул чулуугүй болсон юм гэдэг. 

	Баруун монголын домог, хууч яриа. УБ., 2003. 54-р хуудас

	 

	36. Хөх морьтын домог

	Говь-Алтай аймгийн Хөхморьт сумын нутагт Хөхморьт гэдэг орой дээрээ том хиргисүүртэй нэгэн уул байдгаар энэ сумыг ингэж нэрлэжээ. Хөхморьт гэж нэрлэсэн домогтой. 

	Дээр үед тэр уулын нэг жалганд хэдэн ямаатай ганц цэнхэр бор морьтой нэг залуу эхтэйгээ амьдардаг байв. Ганц морь нь эзнийгээ сайн мэддэг. Дуудахаар нь хүрээд ирдэг мөртөө өөр хүн ойртуулдаггүй омголон хуй салхи шиг хурдан давхидаг тийм морь байжээ. Хүү өөрөө хосгүй сайхан дуулдгаараа гайхагддаг байжээ. Хүүгийн дуулахыг сонсох гэж ноёны охин тэр ууланд хониндоо явдаг бөгөөд яваандаа танилцаж хамт амьдрах тухай ярьдаг болжээ. Ноён үүнийг мэдээд хүүг алс хол цэргийн албанд явуулжээ. Хүү явахдаа бүсгүйд:

	— Чи миний эхийг сайн асарч байгаарай. Би нэг л мэдэхэд эргэж ирээд та хоёрыгоо авна гээд ганц морио унаад явжээ. Ноёны охин энэ үгийг дагаж хүүгийн эхийг нууцаар асардаг байжээ. Ноён үүнийг мэдээд хүүхнээ өөр алс газар нэг баяны эхнэр болгохоор зэхэж байв. Гэтэл нэг өдөр хүү эргэж ирэн хүүхнээ аваад зугтсан тул хөөсөн хүмүүс цэнхэр морийг гүйцэлгүй Хүйсийн говийг гаталган бараа сураггүй болжээ. Ноён ямар ч аргагүй болоод эхийг нь үргэлж харуулдан тагнаж эхээ авахаар хэзээ нэгэн цагт эргэж ирнэ гэж тооцоолж байв. 

	Хүү алс газар очоод буцаж эхийгээ авах гэж ирэн байнгын отолтод өртөж баригджээ. Түүнийг тарчилган зовоож хүүхний хаана байгааг асуужээ. Ингээд хүүхнээ хаа байгааг хэлээгүй учир хорсохдоо хүүг морьтой нь одоогийн Хөхморьтын уулын орой дээр амьдаар нь булшилжээ. Хүү яваад их удсан бөгөөд эхээ авч ирсэнгүйд хүүхэн нутагтаа ирж байдлыг нутгийн ард олноос сонсоод тэр уулын орой дээрх булшны дэргэд амиа хорложээ. Тэнд бас нэг жижиг булш бий болоод тэр уулыг "Хөхморьт хүүгийн уул" гэж нэрлэсэн бөгөөд сүүлдээ Морьтын уул гэж товчлон хэлдэг болжээ. Хөхморьт сумын нэр ийм учиртай. 

	Баруун монголын домог, хууч яриа. УБ., 2003. 54-р хуудас

	 

	37. Мөст сумын "Гурван улаан толгойн домог”

	Эрт урьд цагт Сартагтай гэж нэгэн баатар эр байжээ. Эх нутагт нь довтолсон харийн дайсантай тулалдан дарж буцах замдаа аяншин ядарч амрах газар эрж явтал урд, хойд, баруун, зүүн дөрвөн талдаа мөнх цаст уултай гол горхи шоржигнон урссан нэгэн сайхан хөндий тааралджээ. Сартагтай баатар энэ сайхан хөндийд амрахаар шийдэж чандманилан тогтсон гурван улаан толгойгоор нь тулганы 3 чулуу хийж тогоогоо тавин тунгалаг усаар нь цай чанан ууж нум саадаг хөө хуягаа тайлан хойд уулыг нь дэрлэн урд уулыг нь өшиглөн унтаж амарсан гэдэг. 

	Манай нутгийнхан Мөст сумын төвд байдаг гурван улаан толгойг Сартагтай баатрын тулганы 3 чулуу доод талд нь байдаг намхан хөх толгойг Сартагтай баатрын түлсэн галын үнс гэж домоглодог. 

	Баруун монголын домог, хууч яриа. УБ., 2003. 55-р хуудас

	 

	38. Мянган угалзтийн нурууны домог

	Мянган угалзтийн нурууны домог нь Монгол Алтайн нурууны гол ноён оргилуудын нэг юм. Дөрвөн талаас нь гол горхи шоржигнон урсаж, өвс ургамал жигдэрсэн үзэсгэлэнтэй сайхан энэ нутагт аргаль, янгир, үнэг, чоно, тарвага, зурам гээд төрөл бүрийн ан амьтан элбэг билээ. Дээр үед Мянган угалзтийн нурууны нэгэн салаанд ядуу зүдүү амьдралтай анчин өвгөн бяцхан хүүгийн хамт амьдардаг байжээ

	Тэр үед мянган угалзтийн нуруунд аргаль үгүй тул тарвага зурмын махаар гол зогоон амьдардаг байсан юм санжээ. Нэгэн өдөр анчин өвгөн бяцхан хүүгээ дагуулан мянган угалзтийн нуруунд гарч удаан гөрөөлсөн боловч юу ч эс агнажээ. Өдөржин явж ядарсан аав хүү хоёр нэгэн жижиг горхины дэргэд ирж цангаагаа тайлан амарч суутал хүүгийн гэдэс өлсөж 

	— Аав аа, өнөөдөр бид хоёрт Алтай хишгээ хайрласангүй хоосон хонох нь юм байна даа гэж санаа алдаж хэлэхэд аав нь хүүгээ харан өлсөж байгааг нь өрөвдөвч: 

	— Алтайн хишгийг бид хоёр зөндөө хүртлээ, заавал өдөр бүр хүртэж байх албагүй шүү дээ миний хүү гэжээ. Гэтэл хүү нь өөрийн өсөж төрсөн нутгийн ан гөрөө элбэггүйг голонгуй 

	— Манай энэ ууланд тарвага зурмаас өөр даанч амьтан үгүй юм даа гэж хэлэн ярилцаж суутал тэр хоёрын доохон горхины уснаас нэгэн аргалын бор хурга ундаалж харагдав гэнэ. Аргалын хурга тэр хоёроос ер айж цочсон шинжгүй ус ханатал ууж аваад унтав гэнэ. Хүү нь баярлан гүйж аргалын хургыг бариад авч 

	— Аав аа, аав аа бид хоёрт алтай хишгээ хайрлалаа. Энэ ямар хөөрхөн амьтан бэ, юу гэдэг юм бэ гэж гэнэ. Аав нь хүү болон аргалын хурганы толгойг илж 

	— Миний хүү, яг чам шиг нялх амьтан юм, эхээсээ төөрсөн аргалын хурга байна. Энэ нутагт идээшин дасаж мянга болох болтугай гэж хэлээд тавиад явуулж гэнэ. Хүү нь ч баярлан мянга болох болтугай хэмээн хашхирчээ. Аргалын хурга нэг эргэн харж уулын буурал орой өөд дэгдэн одов. Аав, хүү хоёр ан хийгээгүй ч аль алины сэтгэл өөдрөг гэр лүүгээ зүглэжээ. Тэр цагаас хойш энэ уул аргаль угалз элбэгтэй болж Мянган угалзат нэр авчээ. Аав хүү хоёрын ч амьдрал ч дээшилж жаргалтай сайхан аж төрсөн гэдэг. 

	Баруун монголын домог, хууч яриа. УБ., 2003. 55-р хуудас

	 

	39. Мөнххайрхан уулын савдгийн домог

	Энэ уулын савдаг нь эмэгтэй хүн байдаг. Учир нь:

	1. Энэ нутагт цагаачилж ирсэн эрэгтэй хүний буян хишиг нь арвижиж баян чинээлэг болдог. 

	2. Үзмэрчид үзэхдээ: Гоё хувцастай хонгор зээрд морьтой эмэгтэй хүн явж байдаг. 

	— Хөхүүр, Чулуу, Эмээлт, Хайст, Тэмээн хүзүү, Рашаантын өндөр зэрэг газар энд бий. Нэг лам хүн улаан даваагаар давж яваад хөөргөө хаясан. Тэр нь одоо хөхүүр чулуу нэртэй болжээ. Түүнээс хойш яваад Хужиртын амны доод талд Гар ацат гэдэг газар бий. Энэ хаданд хүн орж болдоггүй. Учир нь тэнд тооно шиг юм харагдаж байдаг. Үүнээс хойш яваад Эмээлт гэдэг газар эмээлээ орхиод, бас л явсаар Шивтрэнт хайст үзүүр гэдэг газар тогоо шиг чулуу байдаг. Тэнд тогоогоо үлдээгээд хойшоо эргээд Тэмээн хүзүүгээр гараад тэмээгээ орхисон. Цааш яваад Рашаантын өндөр гэдэг газар ирээд ядарсан тул рашаан болтугай гээд рашаан гаргаад уусан гэдэг. 

	Баруун монголын домог, хууч яриа. УБ., 2003. 58-р хуудас

	 

	40. Дөрөө хангинуур, Цагаан, Улаан үнээт уулын домог

	Сартагтай, Амарсанаа хоёр хөөцөлдөж яваад Амарсанаа нэгэн битүү уулыг дундуур нь цавчаад гарсан. Ингэхдээ Амарсанаагийн дөрөө хангинаж гарсан учир тэр нутгийг Дөрөө хангинуур гэж нэрлэжээ. Амарсанаа цааш явж Хонгорын орой дээр очиж Сэнжит гэдэг газар (дэвсэг) дээр морио сойн тавлаж байсан гэдэг. Сэнжит гэдэг нь морь уядаг байсан нутгийн хад юм. Амарсанаа, Төмөрсанаа, Төгрөгнаран гэсэн ах дүү гурав байсан. Гэтэл ах дүү гурвын нэгнийх нь эхнэр шулам байжээ. Түүнийг хөөж байгаад Амарсанаа бээр чулуудсан чулуу гэж том улаан чулуу Дуут сумын нутагт бий. Хөтөл ус гэдэг газарт морины мөр мэт том хонхорхойнуудад ус тогтсон хонхор байдаг нь Амарсанаагийн морины мөр гэж нэрлэдэг. Бэрээ хөөсөөр Мянгадын нутгийн Цагаан уулан дээр барьж авчээ. Ийнхүү бэрийнх нь хөхний сүү асгарсан уулыг Улаан үнээт уул гэж тус тус нэрлэсэн ажээ. Шулам болсон бэрээ устгасны дараа ах дүү гурав:

	 

	Цоохор морины сүүл гүйцэж газар шүргэх үед 

	Нохой дөрвөн хөлөөрөө гишгэж морьчлон шээх үед 

	Эрийн чив огтолж

	Эмийн мээм уталж алдав 

	 

	гэж тангараг тавиад баруун тийшээ явсан гэдэг. 

	Баруун монголын домог, хууч яриа. УБ., 2003. 59-р хуудас

	 

	41. Цамбагарав гэж нэрлэсний учир 

	а) хувилбар

	Цамбагаравыг өөлдүүд цаст гэдэг байжээ. Нэгэн уран дархан хүн уулынх нь өнгө байдалд нийцүүлж бурхан бүтээж түүнийгээ Цамбагарав хэмээн нэрлэж Цаст өвөр оргил хавьд нь байдаг Жинст хэмээх уулын оройд залснаас Цамбагарав гэж нэрлэх болсон гэжээ. Өөлдүүд сүүлд 11 багтай байсан. Баг бүхэн Цамбагаравтаа зориулсан овоотой. Энэхүү овоо болгондоо лам нараар уншлага уншуулж тахидаг байжээ. Цамбагаравын ой мод, ан араатан, үр жимсэнд тэр болгон гар хүрдэггүй хүрсэн ч тусгай уншлага уншуулж ном жаяг үйлддэг учиртай ажээ. 

	 

	б)хувилбар

	Цамба хэмээх нэртэй нэгэн өөлд зоримог эр намрын эхэн цаснаар ан гөрөөстэй хөөцөлдөж явсаар Цаст уулын оройд морьтойгоо гарснаар "Цамбагарав" гэсэн нэрийг нутгийнхан хайрлаж, Цамбагарав уулаа хишиг буяны даллага болгон тахидаг болжээ. 

	Баруун монголын домог, хууч яриа. УБ., 2003. 61-р хуудас

	 

	42. Ногоон нуур сэтэрсэн нь

	1800-аад он юм санж. Цамбагаравын өвөрт "Хусны гол" хэмээх газар гурав дөрвөн хүүхэдтэй хэдэн шар ямаатай Жуудаа хэмээх айл байжээ. Хусны гол нь хар мод, улиас, бургас, чацаргана холилдон ургасан үзэсгэлэнт газар юм. Тэр орчмын ууланд буга согоо, аргаль, янгир, үнэг, чоно, гахай, зэрэг араатан гөрөөс сүлжилдэн шивээлсэн ан амьтнаар баян газар байжээ. Нэг зун Хусны голын бүх ан амьтан хулжин дайжиж Жуудаагийн хэдэн хар ямаа хүртэл голдоо тогтохгүй уул өөд гүйгээд байв. Энэ бүхнийг Жуудаа ажиглан эхнэртээ ийнхүү хэлжээ. 

	Араатан амьтан байраа орхиж хулжаад хэдэн ямаа ч бэлчээртээ тогтохгүй нэг л биш. Судалт хадны адаг Ногоон нуурын хоолой доош сэтэрч магадгүй харагдаж байна. Тэр сэтэрвэл асар их үер бууж мэднэ. Аюул болохоос өмнө хурдан нүүе! хэмээжээ. Эхнэр нь нөхрийнхөө үгийг хэрэгсэхгүйгээр барахгүй

	Чи юу мэддэгтээ ингэж ярьж байна вэ? Муу хүнээс үг гардаг. Муухай модноос утаа гардаг гээд тоосонгүй. Гэтэл мөнөөхөн Жуудаа:

	Ямар ч байсан үерийн замаас холдох хэрэгтэй гээд хэдэн ямаагаа туугаад Бумбын хар хэмээх ууланд гарчээ. Гэтэл Жуудаагийн хэлснээр "Ногооннуур" доош сэтэрч уул хад нурааж мод бутыг булга татан урсгасан асар их хүчтэй үер болжээ. Үерт автуулсан мал амьтны хүүр Хусны голын зарим булан тохой бэсрэг жалгад давхцан овоорч зуны халуунд өмхийрсөн тул нэг хэсэг хусны голыг Өмхий эрэг гэж нэрлэж байжээ. Мөн Ногоон нуур сэтэрсэн их үерээр Хусны голын замыг хад чулуу нуран таглаж битүүрсэн тул Өмхий эрэг нэр нь яваандаа орхигдож Битүү эрэг гэж нэрлэгдэх болсон гэдэг. Энэ цагаас хойш Өөлд Үйзэн гүний хошууны Хусны гол Баянгол зуслан буюу Харгайтын голоор нутагладаг айлуудыг Битүү эргийнхэн гэдэг болсон гэнэ лээ. 

	Баруун монголын домог, хууч яриа. УБ., 2003. 61-р хуудас

	 

	43. Увс аймгийн Завхан сумын уул усны домог - Сартагтайн домгийн нэгэн хувилбар

	Эрт дээр үед Сартагтай гэж хүмүүн байж гэнэ. Уул хүн "Хан хөхийн нуруу" дээр хөлөө тавьж "Баруун мянгадын шилийг" дэрлэж унтдаг хүн байжээ. Нэг өдөр Сартагтай өөрийн "ка" тавин хүмүүсээс арваадыг нь миний хөлийн таваг загатнаад байна үзээд ир гээд явуулжээ. Тэгсэн чинь тэр хүний хөлийг долоон чоно идэж байсан гэдэг. Сартагтай гэдэг хүн өөрөө 35 хатантай байсан гэдэг. Түүний гучин гурав дахь хатан нь нэг хүү төрүүлсэн юм санжээ. Сартагтай гучин гурав дахь хатнаа улаа нэхэх ажлаар явуулжээ. Хатан нь нялх хүүгээ орхиод долоо найм хоноход хүү нь ер гэдэс нь өлсөж уйлдаггүй байжээ. Сартагтай хүүгээ яагаад эхийгээ ийм олон хоноод ирэх хугацаанд уйлаагүй болохыг бодоод нэгэн өдөр маш нарийн ухаан сэдэж байсан газраасаа нүүхээр шийдэж гэнэ. 

	Нүүхэд далан долоон тэмээ ачаа нүүсэн гэдэг. Ачаагаа чөрхлөн гучин гурав дахь хатандаа хөтлүүлээд далан дөрөв дэх тэмээнд хүүг нь ачаад өөрөө алсуур нуугдан учрыг нь олохоор харж явжээ. Тэр үед Сартагтайнх одоогийн манай сумын "Төгий" гэдэг газар нүүж явсан чинь Сартагтайг нэг харахад хатан нь хоёр хөхөө ээлжлэн хойш шидэлж далан дөрвөн тэмээний толгой дээгүүр давуулан хүүгээ хөхүүлэн байсныг харжээ. Түүнийг үзээд Сартагтай одоогийн "Хоёр хөхөн" хэмээх газар хоноглохоор шийдэж ачаа хошоо тайлж орхиод гучин гурав дахь хатнаа хүн биш шуламс болохыг нэгэнт мэдсэн болохоор устгахаар болжээ. Тэгээд түүнийг хөөхөд гүйцэгдэхгүй "Улаан уул"-ын хөдөөд барьж авч хоёр хөхийг нь тайрч хаясанд уг газрын тэр уулыг "Хоёр хөхөн" гэж нэрлэх болсон. Түүнийг дахин цааш хөөж гэзгийг нь тайрч хаясан газрыг "Гялбан" гэж нэрлэжээ. Гялбангаас талбин руу хөөж гүйцээд түүний холыг хардаг шидэт толийг нь авч хаясанд уг уулийг "Толбин" гэсэн. Толбингоос хөөгөөд "Зогсоо хайрхан" гэдэг домогт ууланд "зогс" гэж зогсоогоод уг уулаар дарж "Зогсоо" хэмээн нэрлэсэн юм гэдэг. Уг уул нь эргэн тойрон их усаар хүрээлэгдсэн байдаг. Сумын баруун урд хэсэгт орших Завханчуудын онгон шүтээн болсон уул юм. Шуламс эцсийн амьсгаа хаах тэр мөчид

	Өнчин хүн

	Өлөгчин нохой хоёрын нутаг бол гэж хашхираад үхсэн гэдэг. Үүгээрээ ч манай суманд гаднын ямар нэгэн ядуу зүдүү хүмүүс ирж хүний зэрэгтэй амьдарч сэтгэл тэнэгэр явдаг тийм бахархууштай нутаг юм. Тэр үед хоёр хөхийг нь ямар хэлбэртэй байна вэ гэж шинжихэд буга согооны эвэр хэлбэртэй уул гэж шинжсэн. Гялбан гэдэг уулыг тэр үеийн шинжээч цэргээ дагуулсан ноён гэж шинжсэн. Ингэж шинжсэн нь Гялбангийн хойд талд "Хайч" гэдэг нэртэй ганц уул байдаг. Уг ууланд хадан гэр байдаг. 

	Үүнийг шинжээч гялбан гэдэг баатар гэжээ. Гялбангийн баруун талд гэр шиг ганц хар уул бий. Түүнийг "Онц" гэдэг. Үүнийг шинжээч Гялбан ноёны баруун гар гэж үзсэн. Толбинг тэр үеийн шинжээч ботгоо хөхүүлсэн ингэ гэж шинжсэн. Тэр домгийн дагуу уг уул орчмын нутгийг "Тэмээний нутаг" гэдэг. Тийм учраас тэр уулын нутаг дэвсгэр дээр арван мянган тэмээтэй баг байдаг. Зогсоо хайрхан хэмээх уулыг тэр үеийн шинжээч анчин хүний бууны хараа гэж шинжсэн. Тэгээд ч хойд талаас нь харахад бууны хараа шиг харагддаг. Ийм сайхан домогт уул манай суманд байдаг. Ноён гялбан ууланд тэр цагаас хойш ганц бор морьтой долоон ямаатай Хоош гэдэг нэртэй ганц бие хүн амьдардаг байжээ. Гялбан ууланд булаг шанд худаг усгүй байжээ. 

	Баруун монголын домог, хууч яриа. УБ., 2003. 64-р хуудас

	 

	44. Донойн хөндийн домог

	Завхан аймгийн Алдархаан, Яруу сумын нутагт Донойн хэмээх уудам хөндий бий. Энд урьд цагт долоон түмэн адуутай Доной баян гэгч нутаглаж байсан тул ийнхүү нэрлэжээ. Тэр хөндийг адуу нь дүүрч байвал долоон түмэн адуугаа бүрэн гэж, эс дүүрвэл дутуу байна гэж мэддэг байсан гэжээ. Энд нэг том уул бий бөгөөд түүнийг Доной баяны уул гэдэг ажээ. Тэр уулын орой дээр нэг чулуун шон байдаг нь Доной баяны морины уяа юм гэнэ. Мөн тэнд нэг том гэгч дугуй шороон тойрог байдаг нь Донойн гэрийн буурь гэнэ. Намар оройн цагт Доной баяных Завхан голын захад гүүгээ барьдаг байжээ. 

	Угсраа хоёр зэлтэй байсан бөгөөд үүний гадас нь гэж нэрлэдэг байсан гурван том босоо чулуу бий. Үүнийг нутгийнхан Доной баяны гүүний зэл гэж нэрлэдэг. Доной баяны адуу өвлийн цагт Борх, Баянбулаг гэдэг газрын хавиар өвөлждөг байв. Энэ нь Завхан голын хоёр эргийг эмжсэн байдаг битүү бургас шугуй юм. Адуу нь нэгэн зудтай жил газрын үндэс малтан идсээр хэсэг газрыг цулгуй элс болгосон гэдэг. Борх, Буянбулагийн хавьд элс ингэж үүссэн бөгөөд иймд түүнийг Доной баяны адууны элс гэж нэрлэдэг. 

	Доной баяны хоньчин өвгөн нэг өдөр Цахиур булан хэмээх газар хонио хариулж явтал нэг бүргэд хурга шүүрээд Цахиур булан уулын орой дээр аваачаад идэж гэнэ. Тэгэхээр нь өвгөн нум сумаа аваад бүргэдийг харвасанд хад онож элс болгожээ. Иймд зурвас халзан элстэй байсан тул Халзан цахир гэж тэр уулыг нэрлэжээ. Мөн нэг удаа нөгөө хоньчин өвгөн Борхын цагаан дэрс хэмээх газар хонио хужирлаад явж байтал бас бүргэд хурга шүүрээд нэг уулын орой дээр аваачаад идэж байхад нь өвгөн нум сумаа аваад харваж гэнэ. Тэгсэн тэр уулын орой халзан болж Халзан Бүргэтий хэмээн тэр уулыг нэрлэх болсон гэдэг. Мөн Алдархаан сумын нутагт Борх чулуу нэртэй өнчин цохио бий. Доной баян энэ чулууг хонио буцаах гэж цаагуур нь шидсэн юм гэнэ. 

	Доной баяны уулын өвөрт Их тоглоот, Бага тоглоот гэдэг хоёр жижиг толгод бий. Доной баян хоёр охинтой байсан бөгөөд Их тоглоотын орой дээр их охин нь Бага тоглоотын орой дээр бага охин нь тоглодог байсан учраас тэгж нэрлэжээ. Анх тэр толгодыг Донойн охид чулуу өрж тоглонгоо бий болгожээ. Хоёр охин нь өдрийн нэг байдсан гүү иддэг байж гэнэ. Иймд нэг өдөр Доной баян охиддоо: Адуу олон уу, өдөр олон уу. Миний охид хэд наслах билээ. Идэхээ жаахан багасга гэсэнд охид нь эцэгтээ гомдон алга болж олдохоо больжээ. Охидоо сураглаж байтал их охины нь бугуйвч олдсон газрыг их Зэс, бага охины бугуйвч олдсон газрыг бага Зэс гэж тус тус нэрлэжээ. 

	Гэтэл хоёр охин нь Завхан гол ороод үхчихсэн боловч хүүр нь олдохгүй байв. Эцэг нь гашуудан тэднийхээ хүүрийг эрж Завхан голыг өгсөж уруудаж яваад олсонгүй. Доной баян долоон түмэн адуугаа долоо хоног услалгүй сойж байгаад нэг өдөр Завхан голоос услахад Завхан гол урсгал тасарч охидын нь яс олджээ. Их охиныхоо яс олдсон газрыг Их жаргалант, бага охиныхоо яс олдсон газрыг Бага жаргалант гэж нэрлэжээ. Доошоо уруудаж яваад толийг нь олсон газрыг Ялман Толимон гэж нэрлэжээ. Охидоо алдсан Доной баян харамсаж Долоон түмэн адуугаа:

	 

	Хулжсан нь хулан бол 

	Тарсан нь тахь бол 

	 

	гээд тараачихсан юм гэдэг. 

	Баруун монголын домог, хууч яриа. УБ., 2003. 69-р хуудас

	 

	45. Сартагтайн гуу үүссэн тухай

	Ховд аймгийн Манхан сумын нутагт их хар гуу байдаг. Эрт үед Сартагтай гэдэг хувилгаан хүн байжээ. Сартагтай гуай Ховдын голыг боож Бээжинд оруулахаар гуу татжээ. Гуугаа татаад хүрзээ тулаад зогсож байтал самган нь цайныхаа дээжийг өргөхөд:

	 

	Хүүтэй ингэ шиг буйлуул

	Ботгонтой ингэ шиг буйлуул

	 

	гэж Сартагтай хэлэхэд эмгэн уурлаж:

	 

	Эрэг нь тохой бол

	Буцаж булжин тохой бол

	 

	гэхэд Хар-Ус нуур тогтжээ. 

	Ингэж Хар-Ус нуурын хажуугаар их гуу бий болжээ. Хар-Ус нуурын голд Авгай хэмээх уул байдаг. Энэ уул нь Сартагтай гуайн эмгэний цацсан цай нь их ус болсонд хүрз шороо авч цацахад энэхүү уул тогтжээ. 

	Баруун монголын домог, хууч яриа. УБ., 2003. 72-р хуудас

	 

	46. Гурван Сэнхэрийн үүслийн тухай домог

	Эрт цагт их дайнч захчин хошууны эзэн хүн байв. Тэр хүн Хятадад дайн хийж байсан ба Хятад гаралтай хүн байв. Шунайн эцэг нь хятад, эх нь орос гаралтай хүн байжээ. Шунай Хятадад олзлогдсоны дараа Хүйсийн говь гэдэг газар ирээд "эвт номтон больё" гэж ярилцсаны эцэст хятадууд цаанаасаа, монголчууд наанаасаа их тэрэг аваачаад Шунайн эцэг эвт номтон больё хэмээн бэлтгэж нагац нартаа бичиг явуулжээ. Уг бичигт: "Бид дайнд нэрвэгдэн, бууж өгсөн тул та нар заавал тусал" гэжээ. Гэтэл бичгийг Хятадууд олзлон авчээ. Найр наадмын товлосон хугацаа болоход 2 талын бүх хүмүүс цэрэгтэйгээ ирж Шунайг барихад эцэг нь:

	Найр наадмын үеэр хүүг бариад авчихлаа гэхэд

	Танай хөвүүн чинь биднийг ална гэж бичсэн байна. Ингэхээр хүүгийн чинь толгойг авчхаад найрлая гэжээ. 

	Хүүе, манай ганц хүүгийн толгойг битгий ав, харин миний толгойг ав гэж эцэг нь хэлжээ. 

	Чиний эцгийн толгойг авах уу, чиний толгойг авах уу? гэхэд

	Миний эцгийн толгойг ав гэж Шунай хэлэв. 

	Чи өөрийнхөө гараар эцгийнхээ толгойг ав. Тэгвэл чамтай эвтэй номтой болно гэжээ. Ийнхүү Шунай эцгийнхээ толгойг авчээ. Мөн ээжийнхээ толгойг ч авсан 14-тэй дүүгийнхээ толгойг авах гэтэл дүү нь:

	Хүүе, ах аа миний хүзүүнд хатги гарсан гэхэд үл тоон толгойг нь авчээ. Ийнхүү бүгдийнх нь толгойг аваад "Баян" нэртэй говь байсныг хүйс тэмтэрсэн гэсэн утгаар "Хүйсийн говь" гэж нэрлэсэн. Ийнхүү нэг айлыг хүйс тэмтрээд найр наадам хийж байтал Шунай оргож, сураг алдарчээ. Зээрд морьтойгоо зугтаж яваад мориныхоо хөлийг хуга буудуулжээ. Шунай нэлээд чадалтай хувилгаан хүн байсан ба өдөр нь хаданд хэвтэж байгаад:

	Өдөртөө хүрдэггүй уян цагаан юм

	Шөнөдөө хүрдэггүй хойл цагаан юмыг найруулж морин дээрээ ирэхэд 2 нүдийг нь хэрээ ухсан байв. Дахин хад руу ороход одоогийн Манхан хар үзүүрийг Хятадууд бүсэлсэн учир цааш явсаар Сэнхэрийн агуйд гарсан түүхтэй. 

	Баруун монголын домог, хууч яриа. УБ., 2003. 73-р хуудас

	 

	47. Отгонтэнгэрийн бэлэг

	Занабазар нэгэн хоёр азартай ярилцаж байхдаа:

	— Энэхүү баруун хойно Отгонтэнгэр гэж сүмбэр уул шиг цаст цагаан уул бий. Та хоёр тэнд оч! Эзний нь хайрласныг авчир гэж айлдаж гэнэ. Хоёр азар аян замын юмаа төхөөрөөд богдын зарлиг ёсоор явж Отгонтэнгэр өөд авирч гэнэ. Цав цагаан сахалтай чихэвчтэй өвгөн угтан ирж учир явдлыг мэдмэгц:

	— Үүнийг богдод аваачиж өгөгтүн гээд торгоор нандигнан ороосон бэлэг өгч гэнэ. Занабазар ч баярлаад задалж үзэв. Урт үгтэй, таван өнгөөр солонгорсон сонин гайхамшигтай юм байж гэнэ. Энэ маш ховор нандин ургамлыг хэлж байгаа бололтой. 

	 

	Азарын хуруу чулуу болов. 

	Хоёр азар Богдод бараалхав. Бид хоёр шамбалын оронд очих гэсэн юм. Зам ямар байгаа бол. Хүрч чадах болов уу гэв. Одоохондоо та хоёр тийшээ явж болохгүй. 

	— Яагаад?

	— Замд тань их мөрөн тааралдана. Түүний урсгалд гар хүрч болохгүй. Хэрэв гар хүрвэл аюул болно. Харин мөрний усанд гараа хүргэлгүй урсгалыг ширтэн залбирвал хөх бух гарч ирэх вий. Хэрэв барьж чадвал түүнийг аймшиггүй унагтун! Хэрэв тэгж чадвал мөрнийг гатлан шамбал хүрч болно. Хоёр азар зориглон явж гэнэ. Мөрний эрэг дээр хүрч дээ. Бага азар омогтоод, дийлдээд усанд ам гарч гэнэ. Бид хоёр хэдий муу ч гэсэн Энэтхэг газраас энэ хүртэл том жижиг олон гол мөрнийг шаталсан шүү дээ! Бид гудсаараа сал хийж чадна. Богд гол мөрөнгүй газар төрж өссөн хүн усыг яаж мэдэх вэ? Тийм биз дээ гэлцээд гудсаараа сал хийгээд мөрөн рүү ормогц алга болчхож гэнэ. Их газар мөрний усанд хуруу дүрүүт хуруу нь чулуу болжээ. Мөрний усыг ширтэн залбирав. Усан дотроос хөх бух гараад ирж дээ. Хичээнгүй хөөцөлдөж аргадаад ч түүнийг барьж чадсангүй. Аргагүй л Богдод бишрэв. Нээрээ л бурхны хувилгаан бодисад мөн гэж итгэж дээ. 

	Баруун монголын домог, хууч яриа. УБ., 2003. 74-р хуудас

	 

	48. Хатан бэйсийн даваа

	Отгонтэнгэр уулнаа Хатан бээлийн даваа гэж байдаг. Эл даваа хоёр морьтой хүн цуваад өгсөхөд урдах морины хомоол арын хүний толгой дээр унадаг тийм огцом хад байжээ. Түүгээр давдаг байсан хүн бол Халхын сайн эр "Оргоо Чойндон" гэгч ажээ. Хошууны өрийн дансыг хулгайлж Улиастайн амбанд хүргэгдэн цаазаар авах ял тулгагдаад байхдаа оргож ууланд бүгсэн аж. 

	Гэтэл Тэрхийн голын хөөрхөн ягаан хэмээх 19 настай гоо үзэсгэлэнтэй Сэрээсэн бүсгүйг зүүн хошууны ноён Дэнзэн Богдыг лүндэн буулгуулж аваачаад бага хатнаа болгосныг дуулаад хошуу ноёныд шөнө очиж улаан халзтай том өргөөний үүдийг гэр дээр тавин орж хэтээ цахиж хүж асааж түүнээсээ зул бадраан харвал ноён бага хатнаа өвөртлөн унтаж байжээ. Тэгэхээр нь бурхны өмнөх алтан цоохор ширээн дээр залсан улаан хүрэн отгон жинстэй ноён малгайг нь авч өмсөөд нөмөрсөн магнаг торгон өнгөтэй булган дээлийг нь хуу татан сэрээжээ. 

	Бага хатнаа хоёр сайн морьтой хойд ууланд аваачиж надад өгөөд хэргэм зэргийн малгайгаа аваарай. Өөр хүн дагуулалгүй ганцаар очно шүү. Би халхын сайн эр "Оргоо Чойндон" байна. Намайг бариулахаар хүн явуулбал ноёны зэргээ алдана гэдгийг мэднэ биз дээ гээд морджээ. Маргааш нь бага үдийн үед отго жинсгүй ноён бага хатнаа дагуулаад хоёр сайн морь хөтлөн уул өөд айсуйг отож харсан "Оргоо Чойндон" угтан очиж хатан болоод морьдыг авч малгайг нь өгөөд замаа буруулжээ. Замдаа:

	 

	Оргож гараад Товцогт нуугдлаа 

	Очирваань уулын шилээр давлаа 

	Одод түгсэн шөнө давхисаар

	Онц санасан чамдаа ирлээ 

	Арилжаа борын хурдаар 

	Алс зайг тууллаа 

	Амраг сэтгэлийн наран 

	Аавын хүүг гийгүүлнэ 

	Дэнзэн ноёны барьцыг 

	Дэнсэж тавиулахаар бодлоо 

	Дэргэд нь суугаа чи минь 

	Дэгдэж зугтаад ирнэ 

	 

	гэж дуулж явжээ. 

	Тэгээд хэн хүн явж чаддаггүй өнөөх даваагаар давжээ. Ингэж анх эмэгтэй хүн давсан учир уг давааг Хатан бэйсийн даваа гэж нэрлэжээ. Одоо зөвхөн "с" үсэг нь "л" болж хувираад Хатан бэйлийн даваа гэгдсээр байгаа юм. Өвөр Богдын зүүн халгаа хэц хүнхүүгээр буга согоо, аргаль, угалз, янгир ямаан сүрэг сүргээрээ байрлах тул хоолоор дуталгүй хүн хүрч чадахгүй энэ хэц өндөр ууланд орогносон ажээ. Сайн эр Чойндон хулгайн явдлаа больж сайн анчин болжээ. Ангийн арьсаа сайн элдэн Сэрээсэн нь түүгээр янз бүрийн дээл хүрэм хантааз хийж түүнээ моринд ачиж хөтлөөд хошуу нутгаар явж наймаалж байсан ажээ. 

	Баруун монголын домог, хууч яриа. УБ., 2003. 75-р хуудас

	 

	49. Овооны тухай домог

	Хятадын Бээжин хотын урдах уулан дээр хангарди шувуу ирж нар халхалж суучихаар нар харагдахгүй байсан гэнэ. Тэгээд Хятадууд Алтай вангийн Явган мэргэн гэж алдаршсан нэгэн баатрыг урьж тэр шувууг харвуулсан чинь ганцхан өд унаад нисэхдээ Бээжин хотын нэлээд хэсгийг нураасан гэдэг. Тэгээд хятадууд үлгэрийн баатар шиг том биетэй цэцэн Явган баатрыг монголд нь эргүүлж өгөхгүй хар архиар согтоож хаа далыг огтолж тусгаарлаад амьд үзэсгэлэн болгон газар дээр хадгалсаар байдаг гэнэ. Явган мэргэн үхэн үхтлээ хэд дахин сэргэж Монголдоо би эргэж төрнө гэж тангарагласан гэдэг. 

	Тэгээд Торгуудын Данжаа хошууч, Мянгад баатар хоёр хурдан агтаа сойж нум сумаа агсаж хятадыг бүрмөсөн дарж Явган мэргэнийг чөлөөлж авахаар Бээжингийн баруун зүүн хоёр талаар сэмээрхэн орж байлджээ. Бэхлэлтийн 13, цайзынх нь 10-г нураагаад байтал хятадын их хаан гэнэт мэдэж хоёр баатрыг амьдаар нь баривчилж ирэх тушаал буулгажээ. Сайх хоёр хойшоо урагшаа зүг чигээ өөрчлөн зугтаж замдаа мэргэн казактай уулзаж мэргэлүүлсэнд 13 хоногт Алтайд 13 овоо бариулж чадвал амьд мэнд үлдэх юм байна гэжээ. Тэгээд Данжаа хошууч 13 хоногт Алтайн ууланд 12 овоо бариулж нэгийг нь амжилгүй нас эцэслэсэн гэдэг. Одоо Булган голд 12 овоо Хатан, Суварга, Баарангийн овоонууд бий. Бусад нь хятадын нутагт байдаг гэнэ лээ. 

	Баруун монголын домог, хууч яриа. УБ., 2003. 76-р хуудас

	 

	50. Бүрэнхайрхан уулын домог

	Баруун хязгаарын нэгэн сумын дэргэд Бүрэнхайрхан гэж нэгэн улаан уул бий. Энэ уулыг 4 талаас нь харахад 4 янзын дүртэй. 

	Бүрэнхайрхан ууланд илбийн мөнгөн унага хааяа үзэгддэг гэнэ. Дээр үед Бүрэнхайрхан уулын урд биед цэлэлзсэн устай тунгалаг нуур байж гэнэ. Орчин тойрных нь ой хөвчид хөхөө гургалдай донгодон ан гөрөөсөөр нэн ч элбэгхэн байж дээ. Гэрээсээ холдож үзээгүй нэгэн тэнэг хархүү мод бутных нь жимс түүсээр яваад тэр балар ойд төөрчихжээ. 

	Тэгээд нар гарсан хэсэг нь битүү шугуйд мэдэгдэхгүй байжээ. Арга ядсан хархүү аав ээжээ дуудаад орилж гэнэ. Гэтэл ойрхон байна хүрээд ир гэх шиг дуун гарчээ. Баярласан хүү тэр зүгт гүйн очиход цэлэлзсэн нуур дундаас цэвэрхэн дагина гарч ирээд төөрсөн хүнд туслах Бүрэнхайрхан онгон би байна. Галуугаар минь нисэх үү, газраар минь явах уу гэсэнд тэнэг хархүү аль нь ч биш гээд нуурын зэгсэнд чулуу хавиран шатааж гэнэ. Цагаан галуу унасан хурмастын дагина хөөрөн нисэж араас нь алтан загаснууд хун болон хувьсаж нуурынхаа усыг балган балган нисэлдсээр харсаар байтал ус нь ширгэж гэнэ. 

	Тэнэг хархүүгийн тавьсан түймэр орчлонг нэлд нь бүрхэж өөрөө шатаж үхэхийн наахна зугтсаар уулын оройд гарч уйлан хайлан сууж байв. Төрсөн гэр түмэн олон нь түймэрт орохоос сандарч тэнэг хархүүгийнхээ дууг таньж тэр уул өөд хошуурч гэнэ дээ. Түүнээс хойш энэ уул хүрэн улаан өнгөтэй болж мод ургамал, хад чулуу ан гөрөөс нь татарсан юм гэнэ лээ. Уул нь Бүрэнхайрхан гэж нэрлэсэн учир нь дутуу юмгүй бүрэн баялагтай юм байжээ. 

	Баруун монголын домог, хууч яриа. УБ., 2003. 77-р хуудас

	 

	51. Их хүрээ суурьшсан нь

	Их хүрээний байршин суурьших газрыг монгол, манж зурхайч, шинжээч нар он удаан жил уйгагүй шинжин явсаар "Алтан тэвшний хөндий", "Хүн чулууны хонхрыг" санал нэгтэй олж сонгосон гэнэ. Дайны хөлд хоёр гурван ч удаа идэгдсэн гээд Хүрээг төв сайн газар суурьшуулахын тулд газар шинжилж үзэх шинжээчдийг явуулдаг байжээ. Одоогийн Сэлэнгэ аймгийн Хушаат сумын нутаг "Усансээр" гэдэг газар Хүрээ түр суудаллаж байхад хэд хэдэн шинжээчдийг зарж явуулсан юм гэнэ лээ. Тэд газар үзэж явсаар байгаад Өвгөн шинжээч гэдэг хүний удирдсан гал нь бүр Тоглохын талд хүрч ирсэн. Хоёр Тамирын бэлчир Тоглохын талд ирээд "энэ их сайхан, үзэсгэлэнтэй газар Хүрээ барья" гэхэд Өвгөн шинжээч "Морь малаа амраана, тэгээд шинжиж үзье" гэжээ. Тэгээд Өвгөн шинжээч тэнд буугаад маргааш өглөө нь нар ургахаас урьд зүүн уулын орой дээр гараад нар шингэтэл сууж байгаад ирэв. Хүрч ирээд, "За хүүхдүүд, зуун зул бэлд" гэж хэлсэн байгаа юм. Дагалт залуус нь зуун зул бэлдээд тавьсан чинь маргааш өдөр нь их бүгчим дүнгийн халуун, намуухан салхигүй байсан чинь зуун зулаа, зуун газар асааж тавиад хаанаасаа салхи дэвэх нь вэ, яаж жаргах нь вэ гээд тэмдэглээд өдөр өнжсөн гэлцдэг юм. 

	Тэгээд орой хүрч ирээд "зуун хомоол бэлд!" гэх дээр нь өнөө олон залуучууд "Түрүүн зуун зул бэлд гэж байсан, одоо бас зуун хомоол шатааж баахан түвэг удах нь" гэж хоорондоо дооглож хэлэлцэж байгаад зуун хомоол бэлдээд тавьж орхив. Өвгөн шинжээч өглөө нь босож ирээд дандаа хуурай хатсан, адууны хөх хомоолуудыг ялгуулж аваад жаахан сэвэлзүүр салхитай товцогдуухан өндөрт тавиад газрыг нь тойруулж зураад нөгөөдүүлтэйгээ хаанаасаа хаашаагаа салхитай байхыг харж сууж байгаад орой хүрч ирж гэнэ. Тэр шөнөө унтаад, өглөө нь бүр айвуу тайвуу босоод, ном судар дэлгэж эргүүлж үзэж байгаад нар шингэхийн алдад баруун уулын орой дээр гараад үүр цайтал сууж байгаад ирэв гэнэ. 

	Нөгөө өвгөн чинь тэгээд хүрч ирээд "Алсын нь уулыг харвал арслан, зааны хэлбэртэй, сайхан хот барих ариун буяны нутаг байна. Хур шим жигд буусан их сайхан нутаг байлаа ч хот барих ёсыг мэдэж, хожим хойдын үйлийг бодлоо. Шивээ өвс гандахгүй үед шинжих гэж зуун зул асаалаа, зуны эхэндээ бүгчим юм байна, зуун хомоол тавьж үзлээ, жилийн эхэндээ салхитай юм байна. Үүрээр буусан манан, үдшээр буусан чийгийг харахад өвлийн ихэнх сардаа хүйтэрч, цас хунгарладаг газар юм байна. Урд уулыг ажин ажин харахад араг үүрсэн гуйлгачин бүсгүйн дүртэй, Хүрээг энд байгуулбал ядуурч зүдүүрэх юм байна" гэжээ. Тэгээд ингэж шинжиж, дамжиж явсаар байгаад Дамбадаржаагаар дайрч "Хүн чулууны хонхор"-т ирээд "Урд уул нь мөнгөн ембүү хэлбэртэй, урсгал ус нь хадаг мэт намилзсан ийм сайхан газар хүрээ хотыг байгуулж болно. Өлөн барын ходоод шиг өлзийтэй энэ ууланд хүн, амьтан суурьшиж "Хүн чулуун хонхорт" хүний мөр тасрахгүй юм байна. Гэвч би мэдлээ ч гэсэн Бээжин мэднэ, мань мэдлээ ч гэсэн Манжийн хаан мэднэ" гэжээ. Нөгөөдүүл нь өөр хоорондоо өвгөнийг дооглож л байж. 

	Тэгсэн тэрнээс хойш хойтон намар нь ч юм уу Манжийн хааны их зурхайч ирж энэ газрыг үзэхээр боллоо гэсэнд Өвгөн шинжээч өөд уруугүй харайгаад итгэлт шавиараа тосгуулаад Бээжингээс гарахын наахна талд уулзуулаад "Өвгөн болсон Таныг өвлийн хүйтэн, сэрүү орсон цагаар ийш тийш нь явуулаад яах вэ, бид шинжүүлэх газраа үзүүлье" гээд Манж эзний түшмэлд их гарын бэлэг өгөөд анхлаад Зуун модны урд дэнжийг үзүүлээд "Өндөр уулын энгэрт үзэсгэлэнтэй сайхан дэнж байна, энэ болох уу" гэсэн чинь "Манжийн хааны их зурхайч үзэж үзэж ус муутай юм байна, удаан суурьшиж болохгүй" гэжээ. Тэгэх дээр нь сөргүүлээд "ойр хавийн газар олигтой юм байна уу, та үзэж хайрлаач" гэсэн чинь өнөөх зурхайч "Хүн чулууны хонхорт" хүрч ирээд "Ар талд нь алтан бумбын рашаантай, амьд мөнхийн устай, их сайхан газар байна, энд Хүрээ байгуулж болно" гэхлээр нь "манай монгол зурхайч нар тааруухан л гэсэн юм даа" гэвэл "Хай, танай монголчууд, таанууд юу мэднэ ваа" гээд зөвшөөрөл өгөхөөр болж гэнэ. 

	Манж эзний их зурхайч зөвшөөрсөн боловч анх манай Монголын их шинжээч үзэж тогтоогоод Хүрээ энд суурьшсан гэж байгаа юм. Өвгөн шинжээч бодохдоо бол "Бидний монголчуудыг басамжилж, энэ газрыг бид шинжчихсэн юм гэх дээр дээрэнхийлж чирэгдэл түвэг учруулна" гэж мэдээд зориуд үл мэдээч болж аягласан, тэгээд эхлээд дүйвүүлэх маягаар Зуун модны газрыг үзүүлж байсан, ийм учиртай гэж ярьдаг юм. 

	С. Дулам. "Хүрээ дөрвөн уулын тахилга, бэлгэдэл" УБ., 2004. 12 -р хуудас

	 

	52. Бавуумарва буюу Улаанбаатарын түүх

	XIV жарны эхээр V Богд Лувсанчүлтимжигмид нэгэн шөнө зүүдэлжээ. Тэр зүүдэнд Бавуумарва гэдэг нэгэн их хүмүүн том цагаан заан унаад явж байхад нь Богд учраад: "Та ямар хэргээр явж байна? Ус нутаг хаа вэ?" гэж асуусанд тэр их хүмүүн: "Богд хан уулын орчимд сүм дуган байгуулах зохистой газар хайж явна" гээд алга болжээ. Чингээд Богд: "Энэ зүүдний учрыг тайл" гэж сэцэд мэргэддээ даалгасанд мэргэд нь: "Богд хаантан та энэ хавьд шар цэгт сүм хийдээ байгуулбаас өлзийтэй юм байна. Гагцхүү хүрээ байгуулах газрын захыг үзэж, сүм байгуулах цэгээ товловоос зохино" гэж айлджээ. 

	Чингээд V Богд нэгэн хүлэг морь бэлтгүүлэн бараа бологчоо дагуулан Мааньтын хөтлөөс эхлэн Чингэлтэй уулыг энгэрлэн Зонхов уулын өврөөр Зуун модны даваагаар давж, Улиастайн голоор дайраад, Хужиртын булангаар явж, Баянзүрхийн араар гарч, Туул голыг гатлан Богд уулын араар Хаяа голын захаар ороод, Буянт ухаагаар дамжин, Сонсголонгоор гол туулан Сонгино хайрхны шилээр эргэж, Баруун, Зүүн түрүүгээр ороод Баянхошууны Нүд нуураар дайран Мааньтын хөтөл дээр ирж "Шар цэгт" буюу Далх гэдэг айлд ирсэн гэнэ. 

	Далх гэдэг айлын байсан тэр дэнжийг Далхын дэнж гэдэг байсан ба Далх нь "Сүлдэн тэнгэр" гэсэн утгатай тул үүнийг бэлгэшээн энд сүмээ байгуулжээ. Бараа бологчид нь V Богдоос: "Их хаантан та ийм их газар хүлэг мориор лагшин чилээрхэлгүй нар зөв тойрон давхиж ирсний учир юу сан бил ээ?" гэж асуусанд Богд "Миний Их хүрээ ирээдүйд дончир болох юм. Хот мандал жанхар нь томорч, хүн ам нь өсөж энэ их дөрвөн уулынхаа дунд багтахгүй тэлэх учиртай тул газар үзэн хэмжсэн минь энэ билээ" гэж айлджээ. Богд хаантны зүүдэнд учирсан Бавуу марва гэдэг их хүмүүний нэр нь "Улаанбаатар" гэсэн утгатай тул Улаанбаатар хотын нэрийг ийн домоглож иржээ (Сүхбаатар, 2001, 71-72)

	С. Дулам. "Хүрээ дөрвөн уулын тахилга, бэлгэдэл" УБ., 2004. 17-р хуудас

	 

	53. Дундговь аймгийн зарим газар усны домог

	Дундговь аймгийн Говь-Угтаал сумын "Хонгор" бригадын нутаг Сарын хужиртын уснаас зүүн хойд зүгт 2 км-ийн зайд "Саран хөшөө" гэдэг өндөр нам хоёр чулуун хөшөө бий. Холоос хүүхэд, том хүн зогсож байгаа юм шиг санагддаг. 

	Үүнийг нутгийнхан Ирээдүй хойд үед баруун хойноосоо хөх бух унасан хүн ирж ухах юм гэнэ билээ. Их мөнгө, үнэт зүйлс нь өглөөний наран гарахад хөшөөний толгойн сүүдэр туссан газар бий юм гэнэ билээ гэж ярьдаг. 

	 

	* * *

	 

	Мөн сумын Ажирхай бригадын нутагт Зүүн баруун цавчир гэж элбэг устай худаг байдаг. Нутгийн ардууд Чингисийн "Эр хоёр загалын тууж" гэдэг зохиолд гардаг Гурван цавчуур мөн гэж ярилцана. Бас тэнд байдаг Баянзүрх гэж дээд орой нь ацтай оорцог өндөр толгой бий. Түүнийг Чингис хаан нум сумаар харваж онь хөтөл гаргасан гэж ярина. 

	Их газрын чулууны зүүн өмнө Сүмбэр гэж цагаан чулуутай цац шовгор уул бий. Энэ уулаас Цэнд зайсан гэдэг цайны намхан уурын хэртэй том цагаан чулуу олоод Богдод өргөсөн учир Автономитын үед наймдугаар богдыг хаан ширээнд залахад төрийн тамгыг энэ чулуугаар сийлбэрлэсэн гэж ярьдаг. Үүнийг Боржгин Цэцэн ван Гомбосүрэн өөрийн нэрээр өргөх гэж сүр далайлгаад заргалдсан боловч хэдий ноён хүн боловч Цэнд зайсан дийлсэн юм гэнэ. 

	 

	Үхэр чулууны домог

	Дундговь, Говь-Угтаал сумын Ажирхай бригадын нутагт "Үхэр чулуутын ухаа" гэж бий. Дундговь аймгийн төвөөс Ажирхай бригадыг орох замд замын хажууд хэвтээ үхрээс том бөөн чулууг хүмүүс "Үхэр чулуут" гэж нэрлэнэ. Энэ нэр яагаад гарсан юм бэ?

	Энэ нутагт Нирэг гэдэг агуу хүчтэй, хоосон ядуу, олон хүүхэдтэй эгэл жирийн нэг хүн амьдарч байжээ. Энэ хүн хоосон ядуу амьдралын эрхээр нэг удаа хулгай хийсэн юм гэнэ. Нэг жил өлөн зуд болж нутгийн айлууд нүүгээд явчихжээ. Хоосон ядуу Нирэг нүүж чадалгүй нутагт хоцорчээ. Тэр нутагт алс холоос нэг олон үхэртэй баян айл ойролцоо өвөлжөөнд ирж өвөлжжээ. 

	Хуучин ёсоор цагаан сар дөхөж байхад Нирэг тэдний үхрийг шөнийн хэвтэрт байхад нь нэг нас гүйцсэн тарган үнээг нугаслаад цусыг гоожуулалгүй үүрч яваад замдаа энэ чулуун дээр нэг удаа амарч суугаад гэртээ ирж гэр орныхныгоо хооллуулжээ. Маргааш нь нөгөө баян үхрээ бүртгэсэнд нэг сувай тарган үнээ алга байж, мөрдөж үзвэл ганц явган хүн нэг үхрийн хэвтрийн дэргэд ирээд буцаад явсан байж. Баян мөрдөөд явсан нь энэ үхэр чулуун дээр нэг удаа амарсан бололтой багахан цус дуссан байж, тэгээд л цааш явсан байж. Мөрдсөөр яваад 20-иод км явтал нэг өвөлжөөнд нэг ядуу айл байжээ. Баян учраа хэлсэнд Нирэг ч авснаа хүлээгээд аргагүйн эрхэнд ийм боллоо надад төлөх юм байхгүй энэ хэдэн хүүхдийг л тэжээх гэсэн юм гэжээ. 

	Баян яаж ч чадалгүй арьсаар нь сур хийж өгөөрэй гэжээ. Удалгүй цагаан сар болж, хаврын эхэн сарын 15 болж отор хийж ирсэн баян буцах болохдоо Нирэгийнд буужээ. Гэтэл бүх арьсыг нь сур болгоод өгч байсан юм гэдэг. Ийм л нэг их хүчтэй ажилсаг хүн байсан юм гэнэ билээ. 

	Ж. Готов. Домог хууч уг. Мандалговь хот. 55-57 дугаар хуудас

Заметки

		[←1]
	 Дугтуй - хуруувчийг хэлдэг
 




	[←2]
	 Элкэн - төрөл гэсэн утгатай захчин үг
 




	[←3]
	 Магинана — донгодно гэсэн утгатай
 




	[←4]
	 Хорт могой амандаа зууж хоёр сарвуундаа базсан Хангардийн дүр нь хортныг хот хүрээндээ оруулахгүйн бэлгэдэл болж ирсэн Хүрээний сүлд болж иржээ.




	[←5]
	 Баянзүрх уул нь Баатар эрийн савдагтай тул цэрэг эрсэд ээлтэй гэж цэргийн үйлс тахидаг тал бий.




	[←6]
	 Чингэлтэй уул нь эрдэм номын хөх өвгөн савдагтай, эд агуурс, эрдэм ном дэлгэрэн элбэгших уул гэж үздэгээс Чингэлтэй ууланд босгосон чулуун бурхны суурьтай Бурхант гэдэг уул бий. Түүний ар Сэлбэ гол руу харсан амны эхэнд Лусын тахилгын сүм байсан суурь бий.




	[←7]
	 Сонгино хайрхан уул нь хөх чонон савдагтай тул нэлээд догшин уул гэдэг.




	[←8]
	 Богд уул нь анчин гөрөөчин савдагтай тул ан амьтандаа харамгүй ч хулгай тонуулд дургүй уул гэдэг.

